ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ಯಾಂಸರು ತೊಡಗಿಸಿಕೊಂಡ ಈ ವಿದ್ವತ್ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಭಾರತೀಯ ಆಡಳಿತ ಹಲವಾರು ಸ್ಥಿತ್ಯಂತರಗಳನ್ನು ಕಂಡಿದೆ. ಆಳರಸರ ಕಾಲದ ಏಕಸ್ವಾಮ್ಯದಿಂದ ಇಂದಿನ ಪ್ರಜಾಸತ್ಯಾತ್ಮಕ ಆಡಳಿತದವರೆಗೆ ಅನೇಕ ಬದಲಾವಣೆಗಳು ಉಂಟಾಗಿವೆ. ಆಡಳಿತ ಬದಲಾವಣೆಯ ಜೊತೆ ಜೊತೆಗೆ ಸಾಮಾನ್ಯ ಜನತೆ ಹಾಗೂ ಪ್ರಭುತ್ವದ ಆಲೋಚನಾ ಕ್ರಮ ಹಾಗೂ ಜೀವನ ವಿಧಾನದಲ್ಲಿಯೂ ಬದಲಾವಣೆ ಕಂಡುಬಂದಿದೆ. ಭಾರತದ ಯಾವುದೇ ಗ್ರಾಮ, ಪಟ್ಟಣ ಹಾಗೂ ನಗರಗಳು ಆಡಳಿತ ಬದಲಾವಣೆಯ ಪ್ರಯೋಗಶಾಲೆಯಂತೆ ಕಂಡುಬರುತ್ತವೆ. ಆದರೂ ಗ್ರಾಮೀಣ ಪ್ರದೇಶದ ಸೀಮಿತ ಜನಸಂಖ್ಯೆಯ ಮೇಲಿನ ಪ್ರಭಾವ ತಕ್ಷಣದಲ್ಲಿ ಕಂಡುಬರುತ್ತದೆ. ರಾಜರ ಕಾಲದ ದೇಶೀಯ ಹಾಗೂ ಪಾಶ್ಚಿಮಾತ್ಯ ಆಡಳಿತ ಹಾಗೂ ನಂತರದ ಬ್ರಿಟೀಷರ ಆಡಳಿತದ ಸಂದರ್ಭದ ಕಂಪನಿ ಆಡಳಿತ, ಸ್ವಾತಂತ್ರ್ಯೋತ್ತರದ ಪ್ರಜಾಸತ್ತಾತ್ಮಕ ಆಡಳಿತ ಭಾರತದ ಅಥವಾ ಕರ್ನಾಟಕದ ಮುಖ್ಯ ಆಡಳಿತ ಘಟ್ಟಗಳು. ವ್ಯವಸ್ಥಿತವಾದ ನಿಯೋಜಿತ ಮಂತ್ರಿಮಂಡಳ ಆಳರಸರ ಕಾಲದಲ್ಲಿ ಇದ್ದರೂ ಸಹ ಇಲ್ಲಿ ಸಾಮಾನ್ಯ ಜನರಿಗೆ ಆಡಳಿತದಲ್ಲಿ ನೇರ ಪ್ರಾತಿನಿಧ್ಯ ಇರಲಿಲ್ಲ. ಅಲ್ಲದೆ, ನಿಯೋಜಿತ ಮಂತ್ರಿಮಂಡಳ ಕೇವಲ ಆಡಳಿತಕ್ಕೆ ಮಾರ್ಗದರ್ಶನ ನೀಡುವಂತಿತ್ತು. ಬ್ರಿಟೀಷರ ಆಡಳಿತ ಸಂದರ್ಭದ ಕೊನೆಯ ದಿನಗಳಲ್ಲಿ ದೇಶ ಭಾಷೆ, ದೇಶೀಯ ಆಡಳಿತದ ಬಗ್ಗೆ ಚಿಂತನೆಗಳು ನಡೆದದ್ದು ಆಡಳಿತ ವಿಕೇಂದ್ರೀಕರಣ ಇತಿಹಾಸದ ಮೊದಲ ಹಂತ. ಏಕಸ್ವಾಮ್ಯ ಆಡಳಿತದಿಂದ ಸಾಮುದಾಯಿಕ ಆಡಳಿತ ಬಗ್ಗೆ ಆಸಕ್ತಿಯನ್ನು ತೋರಿದ ಪರಿಣಾಮವಾಗಿ ಸಾಂಸ್ಥಿಕ ಆಡಳಿತ ಅಸ್ತಿತ್ವಕ್ಕೆ ಬಂದದ್ದು ಇದಕ್ಕೆ ಉದಾಹರಣೆ. ಸಾಮಾಜಿಕ ಹಾಗೂ ಸಾಂಸ್ಕೃತಿಕ ನಾಯಕರನ್ನು ಒಳಗೊಂಡು ಪ್ರಾಂತೀಯ ಸಲಹಾ ಸಮಿತಿಯನ್ನು ಬ್ರಿಟೀಷರು ಸ್ಥಾಪಿಸಿದರೂ ಸಹ ಹೆಸರೇ ಸೂಚಿಸುವಂತೆ ಇದು ಕೇವಲ ಸಲಹೆ ನೀಡುವ ಸಮಿತಿ ಆಗಿತ್ತು. ಪ್ರಾದೇಶಿಕವಾದ ಬೆಳವಣಿಗೆ ಹಾಗೂ ಅಭಿವೃದ್ಧಿಯನ್ನು ಕುರಿತಂತೆ ಮಾಹಿತಿಯನ್ನು ಒದಗಿಸುವುದು ಮಾತ್ರ ಸಮಿತಿಯ ಉದ್ದೇಶವಾಗಿತ್ತು. ನಂತರದ ದಿನಗಳಲ್ಲಿ ವಿಕೇಂದ್ರೀಕರಣದ ಆರಂಭಿಕ ಹಂತವನ್ನು ಕಾಣಲಾಯ್ತು. ಸ್ಥಿರ ಸರಕಾರ ರಚನೆಯ ಮೂಲಕ ಪ್ರಾದೇಶಿಕ ಅಗತ್ಯವನ್ನು ತಾನೇ ಪೂರೈಸಿಕೊಳ್ಳುವಂತೆ ಇದರ ಕಾರ್ಯವಿಧಾನ ಬದಲಾಯಿತು. ಸರಕಾರದ ಪರವಾಗಿ ಪ್ರಾದೇಶಿಕ ತೆರಿಗೆಯನ್ನು ವಿಧಿಸಿ ಸಂಗ್ರಹಿಸುವ ಜವಾಬ್ದಾರಿಯನ್ನು ಸಮಿತಿಗೆ ವಹಿಸುವುದರ ಮೂಲಕ ಸರಕಾರ ಈ ಜವಾಬ್ದಾರಿಯಿಂದ ತಪ್ಪಿಸಿಕೊಂಡಿತು. ೧೯೦೯ರ ವೇಳೆಗೆ ಗ್ರಾಮಪಂಚಾಯತ್ವ್ಯವಸ್ಥೆಯನ್ನು ಜಾರಿಗೆ ತರುವ ಸಲುವಾಗಿ ಕಾನೂನು ರೂಪಿತವಾದವು. ವಿಕೇಂದ್ರೀಕರಣವನ್ನು ಕಾನೂನುಬದ್ಧವಾಗಿಸುವ ಮೊದಲ ಪ್ರಯತ್ನ ಇದಾಗಿತ್ತು. ಈ ದಿಸೆಯಲ್ಲಿ ರಾಯಲ್ ಕಮೀಷನ್ಆಫ್ ಡೀಸೆಂಟ್ರಲೈಜೇಷನ್ ನೇಮಕವಾಯಿತು. ತಾಲೂಕ್ಬೋರ್ಡ್ರೂಪಿತವಾಗಿ ಶಿಕ್ಷಣ, ಆರೋಗ್ಯ ಚರಂಡಿ ನಿರ್ಮಾಣದಂತಹ ಕಾರ್ಯಗಳು ಇದರ ಅಡಿಯಲ್ಲಿ ಬಂದವು. ಆಡಳಿತ ಸುಧಾರಣೆ ಮೂರನೆಯ ಹಂತವಾಗಿ ಮದ್ರಾಸ್ ವಿಲೇಜ್ ಪಂಚಾಯತ್ ಆಕ್ಟ್ಜಾರಿಗೆ ಬಂದಿತು. ಪ್ರತಿ ಕಂದಾಯ ಹಳ್ಳಿ ತನ್ನದೇ ಆದ ಪಂಚಾಯತ್ಅಧಿಕಾರ ಪಡೆಯಿತು. ಸ್ಥಳೀಯವಾದ ಸ್ವ ಸರಕಾರಗಳಿಗೆ ಈವರೆಗೆ ಇದ್ದ ಅಧಿಕಾರಿಗಳ ನೇಮಕಕ್ಕೆ ಬದಲಾಗಿ ಚುನಾಯಿತ ಸದಸ್ಯರಿಗೆ ಅವಕಾಶ ದೊರಕಿತು. ಸೀಮಿತವಾದ ಹಕ್ಕನ್ನು ಈ ವಿಲೇಜ್ಪಂಚಾಯತ್ ಹೊಂದಿತ್ತು. ಕಂದಾಯ ವಸೂಲಿ ಊರಿನ ಗೌಡರು ಮತ್ತು ಶಾನುಭೋಗರ ಸುಪರ್ದಿನಲ್ಲಿ ಮುಂದುವರಿಯಿತು. ಅಲ್ಲದೆ, ಮತದಾನದ ಹಕ್ಕು ಸಾರ್ವಜನಿಕವಾಗಿರದೆ ಭೂಕಂದಾಯ ಕಟ್ಟುವವರಿಗೆ ಮಾತ್ರ ಸೀಮಿತವಾಗಿತ್ತು.
ಸ್ವಾತಂತ್ರ್ಯದ ನಂತರ ಪಂಚವಾರ್ಷಿಕ ಯೋಜನೆಯನ್ನು ಬೆಳಕಿಗೆ ತರುವುದರ ಮೂಲಕ ಕೆಲವೊಂದು ಸಾಮಾಜಿಕ ಸುಧಾರಣೆಗೆ ಪ್ರಯತ್ನ ನಡೆಯಿತು. ತಳಸ್ತರದ ಸಮುದಾಯಗಳ ಅಭಿವೃದ್ಧಿಯ ಬಗ್ಗೆ ಚಿಂತನೆ ನಡೆಯಿತು. ಈ ದಿಸೆಯಲ್ಲಿ ಗ್ರಾಮೀಣ ಜನರನ್ನು ತೊಡಗಿಸುವ ಸಲುವಾಗಿ ಅವರ ಆಸಕ್ತಿಯನ್ನು ಕುದುರಿಸುವ ನೆಲೆಯಲ್ಲಿ ೧೯೫೭ರ ಬಲವಂತರಾಯ್ ಅವರ ಅಧ್ಯಕ್ಷತೆಯಲ್ಲಿ ಸಮತಿ ರಚಿಸಿ ಅಧ್ಯಯನ ಮಾಡಲಾಯಿತು. ಸಮುದಾಯದ ಪಾಲ್ಗೊಳ್ಳುವಿಕೆಯನ್ನು ತರುವ ಸಲುವಾಗಿ ಸ್ಥಳೀಯ ಸಂಸ್ಥೆಗಳಿಗೆ ಚುನಾಯಿತ ಸದಸ್ಯರ ನೇಮಕಕ್ಕೆ ಅವಕಾಶವನ್ನು ಕಲ್ಪಿಸಲಾಯಿತು. ಗ್ರಾಮೀಣ ಅಭಿವೃದ್ಧಿಯ ನಿರ್ಣಯದ ಹಕ್ಕು ಚುನಾಯಿತ ಸದಸ್ಯರಿಗೆ ಬಂದಿತು. ಗ್ರಾಮಪಂಚಾಯತ್‌, ತಾಲೂಕು ಸಮಿತಿ ಹಾಗೂ ಜಿಲ್ಲಾ ಪರಿಷತ್ಒಳಗೊಂಡ ಪಂಚಾಯತ್ರಾಜ್ ವ್ಯವಸ್ಥೆ ನಿರ್ಮಾಣವಾಯಿತು. ೧೯೫೯ರಲ್ಲಿ ಮೈಸೂರು ವಿಲೇಜ್ ಪಂಚಾಯತ್ಅಂಡ್ ಲೋಕಲ್ ಬೋರ್ಡ್ಆಕ್ಟ್ರೂಪಿತವಾಯಿತು. ಮಹಿಳೆ, ಹರಿಜನ ಹಾಗೂ ಗಿರಿಜನರಿಗೆ ಚುನಾಯಿತ ಪ್ರತಿನಿಧಿತ್ವದಲ್ಲಿ ಮೀಸಲಾತಿಯನ್ನು ಸೃಜಿಸಲಾಯಿತು. ರಸ್ತೆ, ಸೇತುವೆ, ಬಾವಿ ನಿರ್ಮಾಣ ಹಾಗೂ ದುರಸ್ತಿ, ಕುಡಿಯುವ ನೀರು, ವಿದ್ಯುತ್ಪೂರೈಕೆ ಹಾಗೂ ಚರಂಡಿ ದುರಸ್ತಿ, ಅಂಗಡಿ ಹೋಟೆಲ್ ನಿಯಂತ್ರಣ, ಸಾರ್ವಜನಿಕ ಕಟ್ಟಡ, ಸಮುದಾಯ ಭೂಮಿ, ಅರಣ್ಯ ಪ್ರದೇಶ ನಿರ್ವಹಣೆ, ಸಹಕಾರಿ ಬ್ಯಾಂಕ್, ಸಾರ್ವಜನಿಕ ಆರೋಗ್ಯ, ಗುಡಿಕೈಗಾರಿಕೆಗೆ ನಿರ್ವಹಣೆಯಂತಹ ಕಾರ್ಯಕ್ರಮಗಳು ಗ್ರಾಮಪಂಚಾಯತ್ಅಡಿಯಲ್ಲಿ ಬಂದವು.
ಇದರ ಮುಂದುವರಿಕೆಯಾಗಿ ೧೯೮೫ರಲ್ಲಿ ಕರ್ನಾಟಕದಲ್ಲಿ ಜಿಲ್ಲಾ ಪರಿಷತ್‌, ತಾಲೂಕು ಮಂಡಲ ಪಂಚಾಯಿತಿಗಳ, ಮಂಡಲ ಪಂಚಾಯತಿಗಳ ಮತ್ತು ನ್ಯಾಯ ಪಂಚಾಯತ್ಆಕ್ಟ್‌ನ್ನು ತರಲಾಯಿತು. ಇದರಿಂದಾಗಿ ಜನಸಂಖ್ಯೆಯ ಆಧಾರದ ಮೇಲೆ ಹತ್ತು ಸಾವಿರ ಜನಸಂಖ್ಯೆಯ ಹಳ್ಳಿಗಳ ಸಮುದಾಯದ ತಳಮಟ್ಟದ ಮಂಡಲ ಪಂಚಾಯತ್ಅಸ್ತಿತ್ವಕ್ಕೆ ಬಂದಿತು. ಮಹಿಳೆ, ಹರಿಜನ, ಗಿರಿಜನ, ಹಿಂದುಳಿದ ವರ್ಗದ ಜನರಿಗೆ ಮೀಸಲಾತಿಯನ್ನು ಕಲ್ಪಿಸಲಾಯಿತು.
ಮಹಿಳೆಯರಿಗೆ ಹರಿಜನರಿಗೆ ಗಿರಿಜನರಿಗೆ ಈ ಪ್ರಕ್ರಿಯೆಯಗಳಲ್ಲಿ ತೊಡಿಗಸಿಕೊಳ್ಳುವಂತೆ ಪ್ರೇರೇಪಿಸುವ ಜವಾಬ್ದಾರಿ ಸರಕಾರಕ್ಕಿತ್ತು. ಮಾನಸಿಕವಾಗಿ ಮುಂದುವರಿದ ಜನಸಮುದಾಯದ ಸಮನಾಗಿ ನಿಲ್ಲಬಲ್ಲ ಮಾನಸಿಕ ಪರಿಸರವನ್ನು ನಿರ್ಮಿಸುವುದು ಅವಶ್ಯಕವಾಗಿತ್ತು. ಆರಂಭದಲ್ಲಿ ಆಸಕ್ತಿ ಇಲ್ಲದಿದ್ದರೂ ಸಹ ಮನೆಯಿಲ್ಲದ ತನಗೆ ಒಂದು ಮನೆ ಮಾಡಿಕೊಳ್ಳಲು ಈ ಸದಸ್ಯತ್ವ ತನಗೆ ನೆರವಾದೀತು ಎಂಬ ಸೀಮಿತ ಆಸೆ ಹಾಗೂ ತನ್ನ ಓಣಿಯ ಜನರಿಗೆ ಸ್ವಲ್ಪ ಕೆಲಸವನ್ನು ಮಾಡಿಸಿಕೊಡಬಹುದು ಎಂಬ ಆಲೋಚನೆಗಳು ಅಂದಿನ ಸದಸ್ಯರಲ್ಲಿ ಇತ್ತು.
ಪ್ರಭುತ್ವದ ನೆರಳಲ್ಲಿ ಬೆಳೆದು ಬಂದು ಸಮುದಾಯ ಈ ಎಲ್ಲ ಬದಲಾವಣೆಗಳಿಂದ ಹೊಂದಿಕೊಳ್ಳಲು ಮಾನಸಿಕವಾಗಿ ತಯಾರಾಗಿರಲಿಲ್ಲ. ಅಂತೆಯೇ ಪ್ರಭುತ್ವದಲ್ಲಿಯೂ ಒಮ್ಮಿಂದೊಮ್ಮೆಲೆ ತಮ್ಮ ಆಡಳಿತ ಸ್ವಾಮ್ಯವನ್ನು ತಳಸ್ತರದ ಸಮುದಾಯಕ್ಕೆ ಬಿಟ್ಟುಕೊಡಲು ಸಿದ್ಧವಾಗಿರಲಿಲ್ಲ. ಹೀಗಾಗಿ ಸಮುದಾಯದ ಜೀವನದಲ್ಲಿಯೂ ಬದಲಾವಣೆಗಳು ವ್ಯಕ್ತವಾಗತೊಡಗಿದವು. ತಳಸ್ತರದ ಸಮುದಾಯ, ಮಹಿಳೆ, ಹಿಂದುಳಿದ ವರ್ಗಗಳು ಒತ್ತಡ ಹಾಗೂ ಒತ್ತಾಯದ ಅನಿವಾರ‍್ಯತೆಯಿಂದ ಬದಲಾವಣೆಗಳನ್ನು ಸ್ವೀಕರಿಸಿದರೂ ಸಹ ಕ್ರಮೇಣ ಕೆಳಸ್ತರದ ಸಮುದಾಯದ ಹೊಸ ಪೀಳಿಗೆ ಅಧಿಕಾರವನ್ನು ಸ್ವೀಕರಿಸಲು ತಯಾರಿಯಾಯಿತು. ಪ್ರಭುತ್ವದಲ್ಲಿಯೂ ಕೂಡ ಅನಿವಾರ‍್ಯವಾಗಿ ಸ್ಥಿತ್ಯಂತರಗಳನ್ನು ಒಪ್ಪಿಕೊಂಡರೂ ಸಹ ಅಸಮಾಧಾನ ಆಂತರಿಕವಾಗಿ ಹೊಗೆಯಾಡುತ್ತಿತ್ತು. ಪ್ರಭುತ್ವಕ್ಕೆ ಪರ್ಯಾಯವಾಗಿ ಪ್ರಭುತ್ವವನ್ನು ರೂಪಿಸುವ ನಿರ್ಣಾಯಕ ಪಾತ್ರ ವಹಿಸಲು ತಂತ್ರಗಾರಿಕೆಯಲ್ಲಿ ತೊಡಗಿತು. ಪುರುಷನಿಂದ ಮಹಿಳೆಗೆ ಆಡಳಿತ ವರ್ಗಾವಣೆಯಾದರೂ ಸಹ ಆಡಳಿತದ ಹಿಂದೆ ಪುರುಷನ ಕೈವಾಡ ಮುಂದುವರಿಯಿತು. ವಿಕೇಂದ್ರೀಕರಣ ದೇಶೀಯ ಆಡಳಿತ ಪ್ರಕ್ರಿಯೆಯಿಂದಾಗಿ ಆರೋಗ್ಯ, ಶಿಕ್ಷಣ, ಗ್ರಾಮ ನೈರ್ಮಲ್ಯ ಮುಂತಾದ ಕಾರ್ಯಕ್ರಮಗಳಲ್ಲಿ ದೇಶೀಯ ಸಾಮಾನ್ಯ ಸಮುದಾಯದ ಪಾಲ್ಗೊಳ್ಳುವಿಕೆ ಒಂದು ವಿಧದಲ್ಲಿ ಬದಲಾವಣೆಯನ್ನು ತಂದರೂ ಸಹ ವೈಯಕ್ತಿಕ ಹಿತಾಸಕ್ತಿಗಳಿಂದಾಗಿ ನಿಯಂತ್ರಣ ತಪ್ಪುವಂತಾಯಿತು. ಈ ಎಲ್ಲ ಬದಲಾವಣೆಗಳು ಗ್ರಾಮದ ಒಟ್ಟು ಜೀವನ ಕ್ರಮದಲ್ಲಿ, ಆಲೋಚನಾ ಕ್ರಮದಲ್ಲಿ ಪರಿಣಾಮವನ್ನು ಬೀರಿತು. ನಿಧಾನವಾಗಿ ರಾಜಕೀಯದ ಪ್ರವೇಶ ಉಂಟಾಯಿತು. ವೈಯಕ್ತಿಕ ಪ್ರತಿಷ್ಠೆ, ಪಕ್ಷ ರಾಜಕೀಯ ಇನ್ನಿತರೆ ಕಾರಣಗಳಿಂದಾಗಿ ಜಾತಿ ಸಂಘಟನೆ, ಪಂಥ ಸಂಘಟನೆ, ಅಸ್ತಿತ್ವಕ್ಕೆ ಬಂದಿತು. ಹೀಗಾಗಿ ಗ್ರಾಮೀಣ ಪರಿಸರದ ಸಾಮಾಜಿಕ ಜೀವನದಲ್ಲಾದ ಬದಲಾವಣೆಗಳನ್ನು ಗ್ರಾಮದ ನೆಲೆಯಲ್ಲಿ ಅಧ್ಯಯನ ಮಾಡುವುದು ಆವಶ್ಯಕ ಹಾಗೂ ಅನಿವಾರ‍್ಯ. ಹಾಗಾದಾಗ ಮಾತ್ರ ಒಂದು ಕಾಲಮಾನದ ಸಂದರ್ಭದಲ್ಲಿ ಉಂಟಾದ ಆಡಳಿತಾತ್ಮಕ ಬದಲಾವಣೆ ಅದಕ್ಕೆ ಸಮುದಾಯಗಳಿಂದ ಬೆಳೆದು ಬಂದ ಗ್ರಾಮಜೀವನದ ಬದಲಾವಣೆಯ ಮೂಲಕ ಇವೆರಡೂ ಸಮುದಾಯದ ಸಂಬಂಧವನ್ನು ಗುರುತಿಸುವುದು ಸಾಧ್ಯವಿದೆ. ಈ ದಿಸೆಯಲ್ಲಿ ಡಾ. ಚಂದ್ರ ಪೂಜಾರಿ ಅವರು ಹೊಸಪೇಟೆ ಬಳಿಯ ಪಾಪಿನಾಯಕನಹಳ್ಳಿಯನ್ನು ಆಯ್ದುಕೊಂಡು ಬದಲಾವಣೆಯ ಕಾರಣ, ಸ್ವರೂಪ ಹಾಗೂ ಫಲಿತಾಂಶಗಳನ್ನು ಗ್ರಹಿಸಿದ್ದಾರೆ. ತಾನೂ ವ್ಯವಸ್ಥೆಯ ಒಂದು ಭಾಗವಾಗದೆ ದೂರದಲ್ಲಿ ಮೂರನೆಯ ವ್ಯಕ್ತಿಯಾಗಿ ನಿಂತು ಅಧ್ಯಯನದಲ್ಲಿ ಆವಶ್ಯಕವಾದ ಅನೇಕ ಪ್ರಶ್ನೆಗಳನ್ನು ಹಾಕಿಕೊಂಡು ಅಧ್ಯಯನದ ಮೂಲಕ ಉತ್ತರಿಸಲು ಪ್ರಯತ್ನಿಸಿದ್ದಾರೆ. ಎಲ್ಲದಕ್ಕಿಂತಲೂ ಮಿಗಿಲಾಗಿ ಸರಳವಾಗಿಯೂ ಸುಂದರವಾಗಿಯೂ ಕಥೆ ಹೇಳಿ ಸಮಸ್ಯೆಗಳನ್ನು ಬಿಡಿಸುವಂತೆ ಪ್ರಸ್ತುತ ಗ್ರಂಥವನ್ನು ರಚಿಸಿದ್ದಾರೆ. ಹಾಗೆ ಸಾಮಾನ್ಯವಾಗಿ ಓದಿದರೆ ಒಂದು ಗ್ರಾಮೀಣ ಕಾದಂಬರಿಯಂತೆ ಕಾಣುವ ಪ್ರಸ್ತುತ ಕೃತಿ ಅದರೊಳಗಿನ ಪ್ರಶ್ನೆ ಅಂಕಿಸಂಖ್ಯೆಗಳ ವಿವರಗಳ ಮೂಲಕ ಸಂಶೋಧನಾ ಕೃತಿಯಾಗಿಯೂ ಹೊರಹೊಮ್ಮಿದೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ದೇಸಿಯೊಳ್ ಪುಗುವುದು ಪೊಕ್ಕು ಮಾರ್ಗದೊಳೆ ತಳ್ವುದು
ಕನ್ನಡ ವಿಶ್ವವಿದ್ಯಾಲಯದ ಪ್ರಥಮ ಗುರಿ ಕನ್ನಡ ಸಂಸ್ಕೃತಿಯ ಶೋಧ, ವಿಮರ್ಶೆ ಮತ್ತು ಪ್ರಸಾರ. ಅಂತಿಮ ಗುರಿ ಸುತ್ತಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ. ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ ‘ದೇಸಿಯೊಳ್‌ಪುಗುವುದು, ಪೊಕ್ಕು ಮಾರ್ಗದೊಳೆ ತಳ್ವುದು’ ಎಂಬ ಮಾತು ಪರ್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ.
ಸಂಸ್ಕೃತಿ ಎನ್ನುವುದು ಸಮೂಹಸಮ್ಮತ ಜೀವನ ಪದ್ಧತಿಯಾಗಿದೆ. ಕನ್ನಡಿಗರ ಇಂತಹ ಜೀವನಪದ್ಧತಿಗೆ ಸಾವಿರ ಸಾವಿರ ವರ್ಷಗಳ ಇತಿಹಾಸವಿದೆ. ತನ್ನ ಆಯುರ್ಮಾನದಲ್ಲಿ ಆರ್ಯ – ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂದ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾ ಸಂದರ್ಭದಲ್ಲಿ ಬದುಕು ಮಾಡಿದೆ. ಹಿಂದಿನದು ಕನ್ನಡ – ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ – ಇಂಗ್ಲೀಷ್ ದ್ವಿಭಾಷಾ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲೀಷ್ ಬೆಳಕಾಗುತ್ತಲೇ ಬೆಂಕಿಯಾಗಬಹುದೇ? ಎಂಬ ಭಯ ನಮ್ಮಲ್ಲಿ ಹುಟ್ಟಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸತೊಡಗಿ, ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂಧೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, ‘ಸ್ವದೇಶೀ ಚಳುವಳಿ’ಯನ್ನು ಕೈಗೆತ್ತಿಕೊಂಡಿದ್ದರು. ಈ ಮತ್ತು ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಮೃತಿಯ ಸಾಗರದಲ್ಲಿ ಮುಳುಗಿ ಹೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ, ಪ್ರಕ್ರಿಯೆ ರೂಪದ ‘ಸ್ವದೇಶಿ ಸತ್ಯ’ಗಳನ್ನು ಶೋಧಿಸುವುದು; ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವುದು; ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅನ್ಯ ಸಂಸ್ಕೃತಿಯಿಂದ ಎಚ್ಚರ ವಹಿಸಿ ತುಂಬಿಕೊಳ್ಳುವುದು. ಒಟ್ಟಾರೆ ಅನ್ಯ ಸಂಸ್ಕೃತಿಗಳ ಸಹಯೋಗದಲ್ಲಿಯೂ ‘ಕನ್ನಡವು ಕನ್ನಡವ ಕನ್ನಡಿಸುತಿರಬೇಕು’ ಎಂಬಂತೆ ನಾವು ಕನ್ನಡವನ್ನು ಬದುಕಿಸಬೇಕಾಗಿದೆ, ಬೆಳೆಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡವನ್ನು ನಾಶಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ, ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕವಾಗುವುದೆಂದರೆ ಸ್ಥಾನಿಕದ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು, ಅಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ, ‘ಎಲ್ಲ ರಸ್ತೆಗಳು ರೋಮ್‌ದ ಕಡೆಗೆ’ ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರೀಕರಣಗೊಳ್ಳುವ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣ ಮಾಡಬೇಕಾಗಿದೆ. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ ‘ಎಂದೆಂದಿಗೂ ನೀ ಕನ್ನಡವಾಗಿರು’ ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ಎಲ್ಲ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆ ಚಿಂತನೆಗಳನ್ನು ದಾಖಲಿಸಬೇಕೆಂಬ ಮತ್ತು ಸಂವಹನಗೊಳಿಸಬೇಕೆಂಬ ತೀವ್ರ ಹಂಬಲದಿಂದ ಈ ವಿಶ್ವವಿದ್ಯಾಲಯ ಪ್ರಸಾರಾಂಗ ಹೆಸರಿನ ಪ್ರಸಾರ ಮಾಧ್ಯಮ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತಂದಿದೆ. ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಗಳ ಉತ್ಪಾದನೆ – ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೆತ್ತಿಕೊಂಡಿರುವ ಇದು, ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳ ಉತ್ಪಾದನೆಗೆ ವಿಶೇಷ ಕಾಳಜಿ ವಹಿಸಿದೆ. ಆಂತರಿಕ ಸತ್ವ, ಬಾಹ್ಯ ಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ ‘ಪುಸ್ತಕ ಸಂಸ್ಕೃತಿ’ ಯನ್ನು ಅಸ್ತಿತ್ವಕ್ಕೆ ತಂದಿದೆ. ಈ ನಿಟ್ಟಿನಲ್ಲಿ ಪ್ರಕಟವಾದ ಇತ್ತೀಚಿನ ಪುಸ್ತಕ “ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ”.
ವಿಕೇಂದ್ರಿತ ಅಭಿವೃದ್ಧಿ ಇಂದಿನ ಬಹುಮುಖ್ಯ ಧೋರಣೆಯಾಗಿದೆ. ಈ ಧೋರಣೆಯನ್ನು ದೇಶೀಯತೆಯ ನೆರಳಿನಲ್ಲಿ ವಿಶ್ಲೇಷಿಸಿ – ವ್ಯಾಖ್ಯಾನಿಸಿದ ಡಾ. ಎಂ. ಚಂದ್ರ ಪೂಜಾರಿಯವರ ಶ್ರಮ – ಶ್ರದ್ಧೆ – ಶಾಸ್ತ್ರೀಯ ದೃಷ್ಟಿಗಳನ್ನು ನೆನೆಯುವುದು ನಮಗೆ ಪ್ರೀತಿಯ ವಿಷಯವಾಗಿದೆ.
ಎಂ.ಎಂ. ಕಲಬುರ್ಗಿ
ಕುಲಪತಿ
 ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ಪ್ರಸ್ತಾವನೆ
ವಿಕೇಂದ್ರೀಕೃತ ಆಡಳಿತ ಮತ್ತು ಸಶಕ್ತೀಕರಣ ಇಂದು ಬಹು ಚರ್ಚಿತ ವಿಚಾರಗಳು. ಇವುಗಳ ಪ್ರಾಮುಖ್ಯತೆಗೆ ಎರಡು ಕಾರಣಗಳಿವೆ. ಇವು ತಳಮಟ್ಟದ ಅಧಿಕಾರದ ವಿತರಣೆಯಲ್ಲಿ ಬದಲಾವಣೆ ತಂದು ಸಾಂಪ್ರದಾಯಿಕ ಯಜಮಾನಿಕೆಯನ್ನು ಬುಡಮೇಲು ಮಾಡುತ್ತವೆ ಎನ್ನುವುದು ಮೊದಲನೆಯ ಕಾರಣವಾದರೆ ಈ ರಾಜಕೀಯ ಪ್ರಕ್ರಿಯೆಯಿಂದ ಕೆಳವರ್ಗದ ಜನರು ಸಶಕ್ತೀಕರಣಗೊಳ್ಳುತ್ತಾರೆ ಎನ್ನುವುದು ಎರಡನೇ ಕಾರಣ.[1] ಎರಡನೇ ಅಂಶ, ಕೆಳವರ್ಗದ ಜನರನ್ನು ಸಶಕ್ತೀಕರಣಗೊಳಿಸುವ ವಿಚಾರ, ಇಂದಿನ ಸಂದರ್ಭದಲ್ಲಿ ಮುಖ್ಯ. ಯಾಕೆಂದರೆ ಇಂದು ಹಂತ ಹಂತವಾಗಿ ಪ್ರಭುತ್ವ ಕೆಳವರ್ಗದ ಜನರ ಪರವಾಗಿ ಮಧ್ಯೆ ಪ್ರವೇಶಿಸುವುದನ್ನು ಕಡಿಮೆಗೊಳಿಸುತ್ತಿದೆ. ಕೆಳವರ್ಗದವರ ಪರವಾಗಿ ನೇರವಾಗಿ ಮಧ್ಯ ಪ್ರವೇಶಿಸುವ ಬದಲು ಅವರ ಹಿತಾಸಕ್ತಿ ರಕ್ಷಣೆಗಾಗಿ ಹಲವಾರು ಸಾಂಸ್ಥಿಕ ರಚನೆಗಳನ್ನು ಪ್ರಭುತ್ವವು ರೂಪಿಸುತ್ತಿದೆ. ಪಂಚಾಯತ್‌ರಾಜ್ ಕೂಡ ಆ ಸಾಲಿನಲ್ಲಿ ಬರುವ ಒಂದು ಸಂಸ್ಥೆ. ಸಂವಿಧಾನಕ್ಕೆ ತಿದ್ದುಪಡಿ ತಂದು ಪಂಚಾಯತ್ ಸಂಸ್ಥೆಗಳನ್ನು ಈಗಾಗಲೇ ಇರುವ ಆಡಳಿತದ ರಚನೆಗಳಲ್ಲಿ ಕಡ್ಡಾಯಗೊಳಿಸಲಾಗಿದೆ. ಪ್ರಭುತ್ವ ಹಿಂದಕ್ಕೆ ಸರಿಯುತ್ತಿರುವ ಈ ಸಂದರ್ಭದಲ್ಲಿ ಕೆಳವರ್ಗದ ಜನರು ತಮ್ಮ ಅಭಿವೃದ್ಧಿಯ ಜವಾಬ್ದಾರಿಯನ್ನು ತಾವೇ ವಹಿಸಿಕೊಳ್ಳಬೇಕು ಎನ್ನುವ ಉದ್ದೇಶ ಕೂಡ ಈ ಎಲ್ಲಾ ಮಾರ್ಪಾಟುಗಳ ಹಿಂದಿದೆ. ಆದರೆ ಅತಿಯಾದ ಅಸಮಾನತೆಯಿಂದ ತುಂಬಿರುವ ನಮ್ಮ ಸ್ಥಿತಿಯಲ್ಲಿ ಈ ಸಾಂಸ್ಥಿಕ ಪರಿವರ್ತನೆಗಳ ಮೂಲಕವೇ ಸಾಮಾಜಿಕ ಪರಿವರ್ತನೆ ಸಾಧ್ಯವೇ? ಆರ್ಥಿಕ, ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಪರಿಸರದಲ್ಲೂ ಮೂಲಭೂತ ಬದಲಾವಣೆಗಳ ಅಗತ್ಯವಿಲ್ಲವೇ? ತಳಮಟ್ಟದ ಸಂಸ್ಥೆಗಳನ್ನು ತಮ್ಮ ಹಿತಾಸಕ್ತಿ ರಕ್ಷಣೆಗೆ ಪೂರಕವಾಗಿ ಬಳಸಿಕೊಳ್ಳುವಷ್ಟು ತಯಾರಿ ಕೆಳಜಾತಿ/ವರ್ಗಗಳಿಗೆ ಇದೆಯೇ? ಇತ್ಯಾದಿ ಪ್ರಶ್ನೆಗಳು ಇಂದು ಹೆಚ್ಚು ಪ್ರಸ್ತುತ. ಉತ್ತರ ಕರ್ನಾಟಕದ ಬಳ್ಳಾರಿ ಜಿಲ್ಲೆಯ ಹೊಸಪೇಟೆ ತಾಲ್ಲೂಕಿನ ಒಂದು ಪಂಚಾಯತನ್ನು ಕೂಲಂಕುಶವಾಗಿ ಅಧ್ಯಯನ ಮಾಡುವ ಮೂಲಕ ಮೇಲಿನ ಪ್ರಶ್ನೆಗಳಿಗೆ ಉತ್ತರಿಸಲು ಈ ಪುಸ್ತಕದಲ್ಲಿ ಪ್ರಯತ್ನಿಸಲಾಗಿದೆ.
ಜಿಲ್ಲೆಯ ಹೊರಗಿನವರಿಗೆ ಬಳ್ಳಾರಿ ಗೊತ್ತಿರುವುದು ಎರಡು ವಿಚಾರಗಳಿಗೆ. ಒಂದು ಬಳ್ಳಾರಿಯ ಜೈಲು ಮತ್ತೊಂದು ಬಳ್ಳಾರಿಯ ಬಿರುಬಿಸಿಲು. ಎಲ್ಲ ಕಡೆಗಳಲ್ಲಿ ಮಳೆ, ಚಳಿ, ಬೇಸಿಗೆ ಕಾಲಗಳಿದ್ದರೆ ಇಲ್ಲಿ ಇರುವುದು ಬಿಸಿಲು, ಬಿಸಿಲು ಮತ್ತು ಬಿರುಬಿಸಿಲುಗಾಲ ಮಾತ್ರ ಎಂದು ಸ್ಥಳೀಯರು ಆಡಿಕೊಳ್ಳುತ್ತಾರೆ. ಇದು ಸ್ವಲ್ಪ ಮಟ್ಟಿಗೆ ಸತ್ಯ ಕೂಡ. ಇಲ್ಲಿನ ರಣ ಬಿಸಿಲು ಒಣ ಭೂಮಿಯನ್ನು ಕಾದ ಕಾವಲಿಯಂತಾಗಿಸುತ್ತಿದೆ. ತುಂಗಭದ್ರಾ ಆಣೆಕಟ್ಟೆ ಆದ ನಂತರ ಇಲ್ಲಿನ ಸ್ಥಿತಿ ಸ್ವಲ್ಪ ಸುಧಾರಿಸಿದೆ. ಇದರಿಂದ ಇಡೀ ಜಿಲ್ಲೆಯ ನೀರಾವರಿ ಸಮಸ್ಯೆ ಪರಿಹಾರವಾಗಿಲ್ಲ. ಜಿಲ್ಲೆಯ ಕೆಲವು ತಾಲೂಕುಗಳ ನೀರಾವರಿ ಸಮಸ್ಯೆ ತಕ್ಕಮಟ್ಟಿಗೆ ಪರಿಹಾರವಾಗಿದೆ. ಅವುಗಳಲ್ಲಿ ಒಂದು ಹೊಸಪೇಟೆ ತಾಲೂಕು. ಇದರಿಂದಾಗಿಯೇ ಹೊಸಪೇಟೆ ಸಣ್ಣ ಮಟ್ಟದ ಪಟ್ಟಣವಾಗಿ ಬೆಳೆಯುತ್ತಿದೆ. ಹೊಸಪೇಟೆಯ ಮೂಲ ಕೆದಕಿದರೆ ಚರಿತ್ರೆ ನೇರವಾಗಿ ನಮ್ಮನ್ನು ವಿಜಯನಗರ ಕಾಲಕ್ಕೆ ಒಯ್ಯುತ್ತದೆ. ಆದರೆ ಇಲ್ಲಿನ ನಿವಾಸಿಗಳ ಪ್ರಕಾರ ಇತ್ತೀಚಿನವರೆಗೂ ಹೊಸಪೇಟೆಯಲ್ಲಿ ಕೆಲವು ಸರಕಾರಿ ಕಚೇರಿಗಳು ಮತ್ತು ಸಣ್ಣಪುಟ್ಟ ವ್ಯವಹಾರಗಳನ್ನು ಹೊರತು ಪಡಿಸಿ ದೊಡ್ಡ ಮಟ್ಟಿನ ವ್ಯವಹಾರಗಳೇನೂ ಇರಲಿಲ್ಲ. ಹಳೆಯ ಬಸ್ ನಿಲ್ದಾಣ, ಅದರ ಹಿಂದಕ್ಕಿರುವ ಮಾರುಕಟ್ಟೆ, ಅಲ್ಲಿಂದ ಮುಂದೆ ಪೊಲೀಸ್ ಠಾಣೆ, ರೈಲ್ವೆ ನಿಲ್ದಾಣ ರಸ್ತೆ, ಆಂಜನೇಯ ಗುಡಿಯೆದುರಿನ ರಸ್ತೆ ಇವಿಷ್ಟೇ ಪೇಟೆ. ಪೇಟೆಯ ಮುಕ್ಕಾಲಾಂಶ ವ್ಯವಹಾರ ಉತ್ತರ ಭಾರತದ ಮಾರ್ವಾಡಿ ವ್ಯಾಪಾರಿಗಳ ಕೈಯಲ್ಲಿತ್ತು. ಐವತ್ತರ ದಶಕದ ಆಧುನೀಕರಣ ಇಲ್ಲಿನ ದೊಡ್ಡ ಮತ್ತು ಮಧ್ಯಮ ಗಾತ್ರದ ಕೃಷಿಕರ ಆರ್ಥಿಕ ಸ್ಥಿತಿಯನ್ನು ಸ್ವಲ್ಪ ಸುಧಾರಿಸಿತು. ತಕ್ಕಮಟ್ಟಿನ ಬಂಡವಾಳ ಶೇಖರಣೆಗೆ ಅವಕಾಶ ಮಾಡಿತು. ಇದರ ಲಾಭ ಪಡೆದ ಕೆಲವರು ತಮ್ಮ ಮಿಗತೆಯನ್ನು ಪೇಟೆಯ ವ್ಯವಹಾರದಲ್ಲಿ ತೊಡಗಿಸುವುದು ಕ್ರಮೇಣ ಆರಂಭವಾಯಿತು. ಉತ್ತರದ ವ್ಯಾಪಾರಿಗಳ ಜತೆ ಸ್ಥಳೀಯ ಮೇಲ್ವರ್ಗ ಕೂಡ ಹಲವಾರು ಅಂಗಡಿ ಮುಗ್ಗಟ್ಟುಗಳನ್ನು ಆರಂಭಿಸಿತು.
ಹೀಗೆ ಕೆಲವು ವರ್ಷಗಳಿಂದ ಹೊಸಪೇಟೆಯ ಚಿತ್ರಣವೇ ಬದಲಾಗುತ್ತಿದೆ. ಮೇಲ್ನೋಟಕ್ಕೆ ಕಾಣುವ ಕಾರಣವೆಂದರೆ ಕಿರ್ಲೋಸ್ಕರ್‌, ಜಿಂದಾಲ್, ಕಲ್ಯಾಣಿ ಇತ್ಯಾದಿ ಬೃಹತ್ ಕಬ್ಬಿಣ ಮತ್ತು ಉಕ್ಕು ಉದ್ಯಮಗಳು ಹೊಸಪೇಟೆ ಸುತ್ತಮುತ್ತ ಬಂದುದು. ಜತೆಗೆ ತೊಂಬತ್ತರ ದಶಕದಲ್ಲಿ ಆರಂಭವಾದ ಕನ್ನಡ ವಿಶ್ವವಿದ್ಯಾಲಯ ಮತ್ತು ಇತರ ಸಂಸ್ಥೆಗಳು ಕೂಡ ತಕ್ಕ ಮಟ್ಟಿನ ಪ್ರಭಾವ ಬೀರಿವೆ ಎನ್ನುವ ಅಭಿಪ್ರಾಯಗಳು ಇವೆ. ಹಾಗೆ ನೋಡಿದರೆ ಹೊಸತಾಗಿ ಬಂದ ಉದ್ಯಮಗಳು ಇಲ್ಲಿನ ಜನರಿಗೆ ಉದ್ಯೋಗ ಕೊಟ್ಟಿಲ್ಲ. ಅವುಗಳ ದೊಡ್ಡ ಕೊಡುಗೆಯೆಂದರೆ ಇಲ್ಲಿನ ವ್ಯಾಪಾರಿಗಳ ವ್ಯವಹಾರ ಹೆಚ್ಚಿಸಿದ್ದು. ಇನ್ನೂ ಹೆಚ್ಚೆಂದರೆ ಹೊರಗಿನಿಂದ ಬಂದ ಉದ್ಯೋಗಿಗಳಿಗೆ ಮನೆ ಬಾಡಿಗೆ ಕೊಟ್ಟು ಸ್ಥಳೀಯ ಮೇಲ್ವರ್ಗಕ್ಕೆ ಸ್ವಲ್ಪ ಹಣ ಸಂಪಾದನೆ ಮಾಡಲು ಈ ಉದ್ಯಮಗಳು ಸಹಕರಿಸಿರಬಹುದು. ಆದುದರಿಂದ ಇವಿಷ್ಟೆ ಹೊಸಪೇಟೆಯ ಪರಿವರ್ತನೆಗೆ ಕಾರಣ ಎನ್ನುವುದು ಸರಿಯಾಗುವುದಿಲ್ಲ. ಇದಕ್ಕಿಂತಲೂ ಮುಖ್ಯವಾಗಿ ಗಮನಿಸಬೇಕಾದ ಅಂಶವೆಂದರೆ ಇಲ್ಲಿನ ಗಣಿಗಾರಿಕೆ, ನೀರಾವರಿಯಿಂದ ಸಾಧ್ಯವಾದ ಕೃಷಿ ಮತ್ತು ಕೃಷಿಗೆ ಪೂರಕವಾಗಿ ಬೆಳೆದ ಕೃಷಿಯೇತರ ಚಟುವಟಿಕೆಗಳು. ಹೊಸಪೇಟೆಯ ಪಶ್ಚಿಮಭಾಗಕ್ಕಿರುವ ಹಳ್ಳಿಗಳಿಗೆ ನೀರಾವರಿ ವ್ಯವಸ್ಥೆಯಿದೆ. ಈ ಭಾಗದ ಕೃಷಿಕರು ಬೆಳೆಯುವ ವಾಣಿಜ್ಯ ಬೆಳೆಗಳು ಹೊಸಪೇಟೆಯ ವ್ಯವಹಾರವನ್ನು ತುಂಬಾ ಹೆಚ್ಚಿಸಿವೆ. ಕಬ್ಬು, ಬಾಳೆ, ಸೂರ್ಯಕಾಂತಿ ಇತ್ಯಾದಿಗಳು ಪೇಟೆಯ ಮಾರುಕಟ್ಟೆಯಲ್ಲಿ ನೇರ ಪ್ರಭಾವ ಬೀರಿವೆ. ಪರೋಕ್ಷವಾಗಿ ಕೋಳಿ, ಸಾಕಣೆ, ಡೈರಿ ಫಾರ್ಮ್‌, ಕುರಿ ಸಾಕಣೆ, ಹಣ್ಣು ಹಂಪಲು ಇತ್ಯಾದಿ ಬೆಳೆಗಳು ಹೊಸಪೇಟೆಯ ಬೆಳವಣಿಗೆಯಲ್ಲಿ ಪಾತ್ರವಹಿಸಿವೆ. ಆದರೆ ಹೊಸಪೇಟೆಯ ಎಲ್ಲಾ ಭಾಗಗಳಿಗೂ ನೀರಾವರಿ ವ್ಯವಸ್ಥೆ ಇಲ್ಲ. ತಾಲ್ಲೂಕಿನ ಪೂರ್ವ ಭಾಗದ ಹಳ್ಳಿಗಳು ಈಗಲೂ ಕೃಷಿಗೆ ಮಳೆಯನ್ನೇ ನಂಬಬೇಕಾಗಿದೆ. ಕೃತಕ ನೀರಾವರಿ ವ್ಯವಸ್ಥೆ ಮಾಡಿಕೊಳ್ಳಲು ಸಾಧ್ಯವಿಲ್ಲದವರಿಗೆ ಮಳೆ ಬಂದರೆ ಕೃಷಿ, ಇಲ್ಲದಿದ್ದರೆ ಅವರಿವರ ಹೊಲದಲ್ಲಿ ಕೂಲಿ ಮಾಡಿ ಉಸಿರಾಡಬೇಕು.
ಅವರ ಈ ಸಮಸ್ಯೆಯನ್ನು ಪರಿಹರಿಸಲೋ ಎಂಬಂತೆ ಈ ಭಾಗದ ಗುಡ್ಡಗಳಲ್ಲಿ ಗಣಿಗಾರಿಕೆ ನಡೆಯುತ್ತಿದೆ. ಹೊಸಪೇಟೆಯಿಂದ ಬಳ್ಳಾರಿಗೆ ಹೋಗುವ ಹೆದ್ದಾರಿಯ ಬಲಭಾಗಕ್ಕಿರುವ ಗುಡ್ಡಗಳು ಕಬ್ಬಿಣ ಮತ್ತು ಮ್ಯಾಂಗನೀಸ್ ನಿಕ್ಷೇಪ ಹೊಂದಿವೆ. ಹಳ್ಳಿಗಳಿಗೆ ತಾಗಿಕೊಂಡಂತಿರುವ ಆ ಗುಡ್ಡಗಳಲ್ಲಿ ಗಣಿಗಾರಿಕೆ ನಡೆಯುತ್ತಿದೆ. ಅದು ಇಲ್ಲಿನ ಕೆಳವರ್ಗದ ಜನರಿಗೆ ಬದಲಿ ಆದಾಯದ ಮೂಲವಾಗಿದೆ. ಹೀಗೆ ಈ ತಾಲ್ಲೂಕಿನಲ್ಲಿ ಎರಡು ಪ್ರದೇಶಗಳ (ನೀರಾವರಿ ಇರುವ ಮತ್ತು ಇಲ್ಲದ ಪ್ರದೇಶಗಳ) ಜನರ ಬದುಕು ಗುಣಾತ್ಮಕವಾಗಿ ಭಿನ್ನವಾಗಿವೆ. ಈ ಭಿನ್ನತೆಗಳನ್ನು ಗಮನದಲ್ಲಿಟ್ಟುಕೊಂಡು ಈ ಎರಡು ಪ್ರದೇಶಗಳಿಂದ ಒಂದೊಂದು ಗ್ರಾಮ ಪಂಚಾಯತನ್ನು ಅಧ್ಯಯನ ಮಾಡುವ ಉದ್ದೇಶ ಆರಂಭದಲ್ಲಿ ಇತ್ತು. ಆದರೆ ಸಂಪನ್ಮೂಲ ಮತ್ತು ಸಮಯದ ಅಭಾವದಿಂದ ಅದು ಸಾಧ್ಯವಾಗಲಿಲ್ಲ. ಅಧ್ಯಯನವನ್ನು ಒಣ ಭೂ ಪ್ರದೇಶದ ಒಂದು ಗ್ರಾಮ ಪಂಚಾಯತ್‌ಗೆ (ಪಾಪಿನಾಯಕನ ಹಳ್ಳಿ) ಸೀಮಿತಗೊಳಿಸಬೇಕಾಯಿತು. ಪೇಟೆ ದಾಟಿದ ಕೂಡಲೇ ಸಿಗುವ ಮೊದಲ ಹಳ್ಳೆಯೆಂದೆ ಕಾರಿಗನೂರು. ಇಡೀ ಹಳ್ಳಿಯೇ ಗಣಿಗಾರಿಕೆಯಲ್ಲಿ ಮುಳುಗಿದಂತಿದೆ. ಸುತ್ತಮುತ್ತಲಿನ ಪ್ರದೇಶ, ಮರಗಿಡಗಳು, ಕಟ್ಟಡಗಳು, ಜನರು ಎಲ್ಲರ ಬಣ್ಣ ಗಣಿ ಮಣ್ಣಿನ ಬಣ್ಣವಾಗಿದೆ. ಇಲ್ಲಿಂದ ಮುಂದೆ ವಡ್ಡರ ಹಳ್ಳಿ. ಈ ಹಳ್ಳಿಯ ಪಕ್ಕಕ್ಕಿರುವ ಗುಡ್ಡದಲ್ಲೂ ಗಣಿ ಕೆಲಸ ನಡಿಯುತ್ತಿದೆ. ಆದರೆ ಹಳ್ಳಿಯ ಜನರು ಆ ಕಡೆ ಆಕರ್ಷಿತರಾಗಿಲ್ಲ. ತಮ್ಮ ಅಲ್ಪ ಸ್ವಲ್ಪ ಭೂಮಿಯ ಕೃಷಿಯಲ್ಲೇ ತೃಪ್ತರಾಗಿದ್ದಾರೆ. ವಡ್ಡರಹಳ್ಳಿ ನಂತರ ಪಾಪಿನಾಯಕನ ಹಳ್ಳಿ ಸಿಗುತ್ತದೆ – ಈ ಅಧ್ಯಯನದ ಕೇಂದ್ರ ಬಿಂದು. ಹಳ್ಳಿ ಮತ್ತು ಅಲ್ಲಿನ ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಬದುಕನ್ನು ಮುಂದಿನ ಅಧ್ಯಾಯಗಳಲ್ಲಿ ವಿವರಿಸಿದ್ದೇನೆ. ಈ ಅಧ್ಯಾಯದ ಮುಂದಿನ ಪುಟಗಳಲ್ಲಿ ಪಂಚಾಯತ್‌ರಾಜ್ ವ್ಯವಸ್ಥೆ ಮತ್ತು ಅಭಿವೃದ್ಧಿಗೆ ಸಂಬಂಧಿಸಿದ ಕೆಲವು ಚರ್ಚೆಗಳನ್ನು ಸಂಕ್ಷಿಪ್ತವಾಗಿ ಪರಿಚಯಿಸಲಿದ್ದೇನೆ. ಕೊನೆಯ ಭಾಗದಲ್ಲಿ ಅಧ್ಯಯನದ ಉದ್ದೇಶ, ವಿಧಾನ, ಎತಿಮಿತಿಗಳು ಇತ್ಯಾದಿಗಳನ್ನು ವಿವರಿಸಿದ್ದೇನೆ.
ಪಂಚಾಯತ್ ಮತ್ತು ಆಧುನೀಕರಣ
ಆಧುನೀಕರಣ ವಿವಿಧ ರೀತಿಯಲ್ಲಿ ವ್ಯಾಖ್ಯಾನಿಸಲ್ಪಟ್ಟಿದೆ. ತುಂಬಾ ಪ್ರಚಲಿತದಲ್ಲಿರುವ ಮತ್ತು ಜನ ಸಾಮಾನ್ಯರ ಅರಿವಿನ ಭಾಗವಾಗಿರುವ ಆಧುನೀಕರಣದ ಚಿತ್ರಣವನ್ನು ತಾಂತ್ರಿಕ ಆಧುನೀಕರಣ (ಟೆಕ್ನಾಲೊಜಿಕಲ್ ಮಾಡರ್ನಿಟಿ) ದೃಷ್ಟಿಕೋನ ಕೊಡಮಾಡಿದೆ. ಇದು ಸಮಾಜಗಳನ್ನು ಆಧುನಿಕ ಮತ್ತು ಸಾಂಪ್ರದಾಯಿಕವೆಂದು ವಿಂಗಡಿಸುತ್ತದೆ. ಮೇಕ್ಸ್‌ವೇಬರ್‌ಗುರುತಿಸಿದ ಮೇಲ್‌ರಚನೆಯ ಅಂಶಗಳನ್ನು ಹಿಡಿದು ಆಧುನಿಕ ಸಮಾಜದ ಗುಣಲಕ್ಷಣಗಳನ್ನು ಸಾಂಪ್ರದಾಯಿಕ ಸಮಾಜದ ಲಕ್ಷಣಗಳಿಗೆ ಹೋಲಿಸಿ ಸಮಾಜ ಪರಿವರ್ತನೆಯ ಥಿಯರಿಯನ್ನು ಆರಂಭಿಸಿದವರಲ್ಲಿ ಮೊದಲಿಗನಾಗಿ ಟಾಲ್‌ಕಾಟ್‌ಪಾರ್ಸನನ್ನು ಗುರುತಿಸಬಹುದು. ಈತನ ಪ್ರಕಾರ ಸಂಬಂಧ ಆಧಾರಿತ ವ್ಯವಹಾರದ ಬದಲು ಒಪ್ಪಂದ ಆಧಾರಿತ ವ್ಯವಹಾರ, ವ್ಯವಹಾರದಲ್ಲಿ ಹಣದ ಬಳಕೆ, ಅವಿಭಕ್ತ ಕುಟುಂಬ ಸಡಿಲಗೊಂಡು ವಿಭಿಕ್ತ ಕುಟುಂಬಗಳ ರಚನೆ, ಸಹಬಾಳ್ವೆಗಿಂತ ಸ್ಪರ್ಧಾತ್ಮಕ ಬದುಕಿಗೆ ಒತ್ತು, ಸಮುದಾಯಕ್ಕಿಂತ ವ್ಯಕ್ತಿ ಪ್ರಧಾನ ವ್ಯವಸ್ಥೆಗೆ ಒತ್ತು, ರಾಜರುಗಳ ಆಡಳಿತದ ಬದಲು ಪ್ರಜಾಪ್ರಭುತ್ವ ಇವೇ ಮುಂತಾದವುಗಳು ಆಧುನಿಕ ಸಮಾಜದ ಲಕ್ಷಣಗಳು.
ಈ ರೀತಿಯ ಪರಿವರ್ತನೆಗೆ ಮುಖ್ಯ ಕಾರಣವನ್ನು ಎನ್‌ಲೈಟನ್‌ಮೆಂಟ್‌ನ ಸಂದರ್ಭದಲ್ಲಿ ಪ್ರಪಂಚವನ್ನು ನೋಡುವ ದೃಷ್ಟಿಕೋನದಲ್ಲಿ ಆದ ಬದಲಾವಣೆಗಳಲ್ಲಿ ಗುರುತಿಸಬಹುದು. ವಿಜ್ಞಾನ ಮತ್ತು ತಂತ್ರಜ್ಞಾನಗಳ ಬೆಳವಣಿಗೆಯೊಂದಿಗೆ ಪ್ರಕೃತಿಯನ್ನು ನೋಡುವ ದೃಷ್ಟಿಕೋನ ಬದಲಾಯಿತು. ಇದರ ಜತೆಗೆ ವಿಜ್ಞಾನದ ವಿಧಾನ ಪ್ರಪಂಚವನ್ನು ತಿಳಿದುಕೊಳ್ಳಲು ಸರಿಯಾದ ವಿಧಾನವೆನ್ನುವ ತೀರ್ಮಾನವೂ ಬಲಗೊಳ್ಳುತ್ತ ಬಂತು. ಇದಕ್ಕೆ ಕಾರಣ ವಿಜ್ಞಾನ ಮತ್ತು ತಂತ್ರಜ್ಞಾನ ಹಿಂದೆ ಅಸಾಧ್ಯವಾದುದನ್ನು ಮಾಡಿತೋರಿಸಿದ್ದು. ಪ್ರಕೃತಿಯ ಮೇಲೆ ತಕ್ಕಮಟ್ಟಿನ ಹತೋಟಿ, ಹಲವಾರು ಮೆಶನರಿ ಮತ್ತು ಯಂತ್ರಗಳ ಆವಿಷ್ಕಾರ, ಆ ಯಂತ್ರಗಳು ಉತ್ಪಾದನೆಯಲ್ಲಿ ಮತ್ತು ಇತರ ಕ್ಷೇತ್ರಗಳಲ್ಲಿ ಮಾಡಿದ ಪರಿಣಾಮ ಇತ್ಯಾದಿಗಳು ವಿಜ್ಞಾನ ಮತ್ತು ತಂತ್ರಜ್ಞಾನಗಳು ಹಿಂದಿನ ಜ್ಞಾನ ಮತ್ತು ತಂತ್ರಜ್ಞಾನಗಳಿಂದ ಉತ್ತಮ ಎನ್ನುವುದನ್ನು ಸಾಧಿಸಿದವು. ಈ ಎಲ್ಲಾ ಪರಿವರ್ತನೆಗಳು ಜ್ಞಾನದ ಸಾಂಪ್ರದಾಯಿಕ ಹರಿಕಾರರ ಬುಡವನ್ನೇ ಅಲ್ಲಾಡಿಸಿದವು. ಅವರು ಕೊಡಮಾಡುವ ಪ್ರಕೃತಿ ಮತ್ತು ಸಮಾಜದ ಚಿತ್ರಣಗಳಿಗೆ ಭಿನ್ನವಾದ ಚಿತ್ರಣವನ್ನು ವಿಜ್ಞಾನ ಕೊಟ್ಟಿತು. ಜತೆಗೆ ಉತ್ಪಾದನಾ ವಿಧಾನದಲ್ಲಾದ ಬದಲಾವಣೆ ಸಾಮಾಜಿಕ ಸಂಬಂಧದಲ್ಲಿ ಸ್ವಲ್ಪ ಮಟ್ಟಿನ ಬದಲಾವಣೆಗೆ ಕಾರಣವಾದವು. ಹೀಗೆ ವಿಜ್ಞಾನ/ತಂತ್ರಜ್ಞಾನಗಳಿಂದ ಆಧುನಿಕ ಸಮಾಜ ರೂಪುಗೊಂಡಿತು ಎನ್ನುವ ಸರಳೀಕೃತ ವಾದಗಳು ಬರತೊಡಗಿದವು. ಇವು ಸಾಮಾಜಿಕ ಪರಿವರ್ತನೆಯನ್ನು ತುಂಬಾ ಸರಳವಾಗಿ ಪರಿಭಾವಿಸುತ್ತವೆ. ವಿಜ್ಞಾನ ತಂತ್ರಜ್ಞಾನಗಳು ಉತ್ಪಾದನಾ ವಿಧಾನದಲ್ಲಿ ಬದಲಾವಣೆ ತರುತ್ತವೆ. ಬದಲಾದ ಉತ್ಪಾದನಾ ವಿಧಾನ ಸಾಮಾಜಿಕ ಸಂಬಂಧಗಳನ್ನು ಪರಿವರ್ತಿಸುತ್ತದೆ ಎನ್ನುವ ವ್ಯಾಖ್ಯಾನವಿದೆ. ಇದನ್ನೆ ಮುಂದುವರೆಸಿದರೆ ಯಾವುದೇ ಸಮಾಜದಲ್ಲಿ ಆಧುನಿಕ ಸಮಾಜದ ಸಾಂಘಿಕ ಮತ್ತು ಸಾಂಸ್ಥಿಕ ರಚನೆಗಳನ್ನು ಅಳವಡಿಸುವ ಮೂಲಕ ಸಮಾಜವನ್ನು ಆಧುನೀಕರಣ ಗೊಳಿಸಬಹುದೆಂಬ ಗೃಹಿತವಿದೆ. ಈ ಗೃಹಿತದೊಂದಿಗೆ ತೃತೀಯ ಜಗತ್ತಿನ ದೇಶಗಳು ತಮ್ಮ ಉತ್ಪಾದನಾ ವ್ಯವಸ್ಥೆಯಲ್ಲಿ ಆಧುನಿಕ ತಂತ್ರಜ್ಞಾನವನ್ನು, ಇತರ ಕ್ಷೇತ್ರಗಳಲ್ಲಿ ಆಧುನಿಕ ಸಂಸ್ಥೆಗಳನ್ನು ಧಾರಾಳವಾಗಿ ಅಳವಡಿಸಿಕೊಂಡವು.
ಸ್ವಾತಂತ್ರ್ಯ ನಂತರ ಭಾರತ ಕೂಡ ಈ ಕ್ರಮದ ಆಧುನೀಕರಣಕ್ಕೆ ಪ್ರಯತ್ನಿಸಿತು. ಆಧುನಿಕ ತಂತ್ರಜ್ಞಾನ ಮತ್ತು ಸಾಂಘಿಕ ರಚನೆಗಳನ್ನು ನಮ್ಮ ವ್ಯವಸ್ಥೆಯಲ್ಲಿ ಅಳವಡಿಸುವ ಮೂಲಕ ಸಾಮಾಜಿಕ ಪರಿವರ್ತನೆಗೆ ಪ್ರಯತ್ನಿಸಲಾಯಿತು. ಇದರಿಂದ ತಕ್ಕಮಟ್ಟಿನ ಆರ್ಥಿಕ ಪ್ರಗತಿ ಸಾಧ್ಯವಾದರೂ ಸಾಮಾಜಿಕ ಪರಿವರ್ತನೆ ಹಾಗೂ ರಾಜಕೀಯ ಸಶಕ್ತೀಕರಣ ಸಾಧ್ಯವಾಗಲಿಲ್ಲ. ಪರಿಣಾಮವಾಗಿ ಆಧುನೀಕರಣದ ವಿರುದ್ಧ ಪ್ರತಿಭಟನೆಗಳು ಶುರುವಾದವು. ಪ್ರದೇಶ, ಭಾಷೆ ಇತ್ಯಾದಿ ಸಾಂಸ್ಕೃತಿಕ ನೆಲೆಗಳು ಜನರನ್ನು ಒಟ್ಟು ಸೇರಿಸಿದರೆ ಬಡತನ, ನಿರುದ್ಯೋಗ, ಅಸಮಾನತೆ ಇತ್ಯಾದಿ ಮೆಟಿರಿಯಲ್ ಪ್ರಶ್ನೆಗಳು ಚಳವಳಿಗಳನ್ನು ಗಟ್ಟಿಗೊಳಿಸಿದವು. ಕೆಲವರು ಆಧುನೀಕರಣದ ತತ್ವವನ್ನೇ ಪ್ರಶ್ನಿಸಿದರೆ ಇನ್ನು ಕೆಲವರು ಅದರ ಅನುಷ್ಠಾನ ಕ್ರಮವನ್ನು ಟೀಕಿಸಿದರು. ತಾಂತ್ರಿಕ ಆಧುನೀಕರಣದತ್ತ ದಾಪುಗಾಲು ಹಾಕುತ್ತಿದ್ದವರನ್ನು ಈ ಪ್ರತಿಭಟನೆಗಳು ಮತ್ತು ಇತರ ಬೆಳವಣಿಗೆಗಳು ತಡೆದು ಪುನರ್ ವಿಮರ್ಶೆ ಮಾಡಿಕೊಳ್ಳುವಂತೆ ಮಾಡಿದವು. ಪರಿಣಾಮವಾಗಿ ಅಭಿವೃದ್ಧಿಯ ಲಾಭಗಳು ಜನಸಾಮಾನ್ಯರಿಗೆ ಯಾಕೆ ತಲುಪುತ್ತಿಲ್ಲ ಎನ್ನುವುದರ ಅಧ್ಯಯನಕ್ಕೆ ಬಲವಂತ್‌ರಾಯ ಮೆಹ್ತಾ ಅವರ ಅಧ್ಯಕ್ಷತೆಯಲ್ಲಿ ಒಂದು ಕಮಿಟಿ ೧೯೫೭ರಲ್ಲಿ ನೇಮಕವಾಯಿತು.[2] ಸ್ವಾತಂತ್ರ್ಯ ಬಂದು ದಶಕಗಳು ಕಳೆದರೂ ತಳ ಮಟ್ಟದಲ್ಲಿ ರಾಜಕೀಯ ಪ್ರಕ್ರಿಯೆ ಊಳಿಗಮಾನ್ಯ ಗುಣ ಲಕ್ಷಣಗಳಿಂದ ಮುಕ್ತವಾಗಿಲ್ಲ. ಸರಕಾರದ ನೇತೃತ್ವದಲ್ಲಿ ನಡೆಯುತ್ತಿರುವ ಅಭಿವೃದ್ಧಿ ಸವಲತ್ತುಗಳು ಸ್ಥಳೀಯ ಬಲಾಢ್ಯರ ಮೂಲಕವೇ ಹಾದು ಜನಸಾಮಾನ್ಯರಿಗೆ ತಲುಪಬೇಕಾಗಿದೆ. ಇದರಿಂದಾಗಿ ಅಭಿವೃದ್ಧಿಯ ಲಾಭ ಜನ ಸಾಮಾನ್ಯರಿಗೆ ತಲುಪುತ್ತಿಲ್ಲ ಎನ್ನುವ ತೀರ್ಮಾನಕ್ಕೆ ಆ ಕಮಿಟಿ ಬಂತು. ಆ ಸಮಸ್ಯೆಗಳನ್ನು ಪರಿಹರಿಸಲು ಚುನಾವಣೆಯ ಮೂಲಕ ಸ್ಥಳೀಯ ಸಂಸ್ಥೆಗಳನ್ನು ಸಂಘಟಿಸಬೇಕೆಂದು ಕಮಿಟಿ ಸಲಹೆ ನೀಡಿತು. ಜತೆಗೆ ಗ್ರಾಮೀಣ ಅಭಿವೃದ್ಧಿಗಾಗಿ ಹಮ್ಮಿಕೊಳ್ಳುವ ಕಾರ್ಯಕ್ರಮಗಳು ಜನರ ಆಶೋತ್ತರಗಳಿಗೆ ಅನುಗುಣವಾಗಿವೆಯೇ ಎಂದು ನಿರ್ಣಯಿಸುವ ಜವಾಬ್ದಾರಿಯನ್ನು ಚುನಾಯಿತ ಪ್ರತಿನಿಧಿಗಳು ಹೊರಬೇಕೆಂದು ಕೂಡ ಈ ಕಮಿಟಿ ಸೂಚಿಸಿತು. ಈ ಉದ್ದೇಶ ಈಡೇರಿಕೆಗಾಗಿ ಕಮಿಟಿ ಮೂರು ಹಂತಗಳ ಪಂಚಾಯತ್‌ರಾಜ್ ವ್ಯವಸ್ಥೆಯನ್ನು ಸೂಚಿಸಿತು. ತಳ ಮಟ್ಟದಲ್ಲಿ ಗ್ರಾಮ ಪಂಚಾಯತ್‌ಗಳು, ತಾಲ್ಲೂಕು ಮಟ್ಟದಲ್ಲಿ ಪಂಚಾಯತ್ ಸಮಿತಿಗಳು ಮತ್ತು ಜಿಲ್ಲಾ ಮಟ್ಟದಲ್ಲಿ ಜಿಲ್ಲಾ ಪರಿಷತ್‌ಗಳನ್ನು ಜಾರಿಗೆ ತರಲು ಸಮಿತಿ ಸಲಹೆ ನೀಡಿತು.
ಹೀಗೆ ಕಾನೂನು ಮೂಲಕ ಪಂಚಾಯತ್‌ರಾಜ್ ವ್ಯವಸ್ಥೆಗೆ ಪುನರ್‌ಜೀವ ತುಂಬಲಾಯಿತು. ಆದರೆ ತಳಮಟ್ಟದ ಒಟ್ಟು ಪರಿಸರ ಪಂಚಾಯತ್‌ರಾಜ್ ವ್ಯವಸ್ಥೆಗೆ ಪೂರಕವಾಗಿರಲಿಲ್ಲ. ರಾಜ್ಯಮಟ್ಟದಿಂದ ಕೆಳಗೆ ಆಡಳಿತ ರಚನೆಗಳೇ ಇಲ್ಲದಿರುವುದರ ಜತೆಗೆ ಇತರ ಹಲವಾರು ಕಾರಣಗಳನ್ನು ಅಶೋಕ್ ಮೆಹ್ತಾ ಕಮಿಟಿ ಪಟ್ಟಿ ಮಾಡಿದೆ.[3] ಕಮಿಟಿಯ ಪ್ರಕಾರ ಆ ಪಂಚಾಯತ್‌ಗಳಿಗೆ ಯಾವುದೇ ಅಧಿಕಾರಗಳಿರಲಿಲ್ಲ. ರಾಜ್ಯ ಅಥವಾ ಕೇಂದ್ರ ಸರಕಾರದಿಂದ ಅನುದಾನವಿರಲಿಲ್ಲ; ಜತೆಗೆ ಸ್ಥಳೀಯವಾಗಿ ಸಂಪನ್ಮೂಲ ಒಟ್ಟು ಸೇರಿಸಲು ಅವಕಾಶವಿರಲಿಲ್ಲ. ಇದರಿಂದಾಗಿ ಆ ಪಂಚಾಯತ್‌ಗಳು ಅಭಿವೃದ್ಧಿ ಕಾಮಗಾರಿಗಳಲ್ಲಿ ತೊಡಗಿಸಿಕೊಳ್ಳುವ ಪ್ರಶ್ನೆಯೇ ಇರಲಿಲ್ಲ. ಹೆಚ್ಚೆಂದರೆ ಕೆಲವೊಂದು ಸಿವಿಕ್ ಕೆಲಸಗಳನ್ನು, ಅದೂ ರಾಜ್ಯ ಸರಕಾರದ ನೇರ ಹತೋಟಿಯಲ್ಲಿ, ಮಾಡಿಸುವುದು ಮಾತ್ರ ಪಂಚಾಯತ್ ಕೆಲಸವಾಗಿತ್ತು. ಪಂಚಾಯತನ್ನು ಆ ಸ್ಥಿತಿಯಲ್ಲಿ ಇಡುವುದರಲ್ಲಿ ಕೇಂದ್ರ ಸರ್ಕಾರದ ಪಾತ್ರವೂ ಇತ್ತು.[4] ಪಂಚಾಯತ್ ವ್ಯವಸ್ಥೆಯನ್ನು ಗಟ್ಟಿಮಾಡಲು ಅದು ರಾಜ್ಯ ಸರಕಾರಕ್ಕೆ ಅಧಿಕಾರವನ್ನು ಕೊಡಲಿಲ್ಲ; ಅನುದಾನವನ್ನೂ ಕೊಡಲಿಲ್ಲ. ತನ್ನ ಹಲವಾರು ಯೋಜನೆಗಳನ್ನು ಜನರಿಗೆ ನೇರವಾಗಿ ತಲುಪಿಸಲು ಕೇಂದ್ರ ಸರಕಾರ ಪಂಚಾಯತ್‌ನ್ನು ಉಪಯೋಗಿಸುತ್ತಿತ್ತು.[5] ಸಂಪನ್ಮೂಲ ಮತ್ತು ಅಧಿಕಾರ ಕೊರತೆಗಳಿಂದ ಪಂಚಾಯತ್ ವ್ಯವಸ್ಥೆ ತನ್ನ ಅಸ್ತಿತ್ವವನ್ನೇ ಕಳಕೊಂಡಿತು. ಕೆಲವು ರಾಜ್ಯಗಳಲ್ಲಿ ಪಂಚಾಯತ್‌ಗಳಿಗೆ ನಾಮಕಾವಸ್ಥೆ ನಡೆಯುತ್ತಿದ್ದ ಚುನಾವಣೆಗಳು ನಿಂತವು. ಈ ಎಲ್ಲ ಚರ್ಚೆಗಳು ಪಂಚಾಯತ್ವ್ಯವಸ್ಥೆಯ ಚರ್ಚೆಯನ್ನು ಜೀವಂತ ಇರಿಸಿದವು.
ಪಂಚಾಯತ್ಮತ್ತು ಸಮುದಾಯವಾದ
ಇದೇ ಸಂದರ್ಭದಲ್ಲಿ ವಿಕೇಂದ್ರೀಕೃತ ಆಡಳಿತಕ್ಕೆ ಪೂರಕವಾದ ತಾತ್ವಿಕ ಚಿಂತನೆಗಳು ಮತ್ತೊಂದು ದಿಕ್ಕಿನಿಂದಲೂ ನಡೆಯುತ್ತಿದ್ದವು. ಇವರು ಆಧುನೀಕರಣ ತತ್ವವನ್ನು ತಿರಸ್ಕರಿಸಿ ದೇಶಿ ಪರಿಕರಗಳ ಮೂಲಕ ಆಡಳಿತವನ್ನು ಪುನರ್ ನಿರ್ವಚಿಸಿಕೊಳ್ಳುವುದಕ್ಕೆ ಮಹತ್ವ ನೀಡುತ್ತಾರೆ. ಇವರನ್ನು ಸಮುದಾಯವಾದಿಗಳೆಂದು (ಕಮ್ಯುನಿಟೇರಿಯನ್ಸ್) ಗುರುತಿಸಬಹುದು.[6] ಇವರನ್ನು ಇಲ್ಲಿ ದೇಶಿವಾದಿಗಳೆಂದು ನಿರ್ವಚಿಸಿಕೊಂಡಿದ್ದೇನೆ. ಇವರಿಗೂ ಸಂಪ್ರದಾಯವಾದಿಗಳಿಗೂ ವ್ಯತ್ಯಾಸಗಳಿವೆ. ಧಾರ್ಮಿಕ ನೆಲೆಯಲ್ಲಿ ರಾಷ್ಟ್ರೀಯತೆಯನ್ನು ನಿರ್ವಚಿಸಿಕೊಳ್ಳಬೇಕೆನ್ನುವುದೇ ಸಂಪ್ರದಾಯವಾದಿಗಳ ಬಯಕೆ. ಈಗಿನ ಧರ್ಮ ನಿರಪೇಕ್ಷ ರಾಷ್ಟ್ರೀಯತೆಯ ಕಲ್ಪನೆಯ ಸ್ಥಳದಲ್ಲಿ ಹಿಂದೂ ರಾಷ್ಟ್ರೀಯತೆಯನ್ನು ರೂಪಿಸುವುದು ಇವರ ಏಕಮಾತ್ರ ಗುರಿ. ತಳಮಟ್ಟದ ಅಸಂಖ್ಯಾತ ರಾಜಕೀಯ ಪ್ರಕ್ರಿಯೆಗಳನ್ನು ಗುರುತಿಸಿ ಬೆಳೆಸಬೇಕೆಂಬ ಉದ್ದೇಶ ಇವರಿಗಿಲ್ಲ. ಈ ದೃಷ್ಟಿಯಿಂದ ಅಂದರೆ ವಿವಿಧತೆಯನ್ನು ಸಹಿಸದಿರುವ ದೃಷ್ಟಿಯಿಂದ ಸಂಪ್ರದಾಯವಾದಿಗಳಿಗೂ ತಾಂತ್ರಿಕ ಆಧುನೀಕರಣ ವಾದಿಗಳಿಗೂ ವಿಶೇಷ ವ್ಯತ್ಯಾಸವಿಲ್ಲ. ಅದೇ ಸಂದರ್ಭದಲ್ಲಿ ವಿವಿಧತೆಯನ್ನು ಸಹಿಸುವ ವಿಚಾರದಲ್ಲಿ ಸಂಪ್ರದಾಯವಾದಿಗಳಿಗೂ ಸಮುದಾಯವಾದಿಗಳಿಗೂ ಹೋಲಿಕೆಯಿಲ್ಲ. ನಮ್ಮ ಸಂಸ್ಕೃತಿಯಲ್ಲಿ ಚಾರಿತ್ರಿಕವಾಗಿ ರೂಪುಗೊಂಡ ಅಸಂಖ್ಯಾತ ರಾಜಕೀಯ ಪ್ರಕ್ರಿಯೆಗಳನ್ನು ಉಳಿಸಿ ಬೆಳೆಸಬೇಕೆಂಬ ಅಂಶದ ಮೇಲೆ ವಿಶೇಷ ಕಾಳಜಿ ತೋರಿಸುವರು ಸಮುದಾಯವಾದಿಗಳು. ಆದರೆ ಎಷ್ಟೋ ಸಂದರ್ಭಗಳಲ್ಲಿ ಸಮುದಾಯವಾದಿಗಳು ಆಧುನೀಕರಣದ ವಿರುದ್ಧ ಮಾಡುವ ಟೀಕೆಗಳನ್ನು ಸಂಪ್ರದಾಯವಾದಿಗಳು ಬಳಸುವುದರಿಂದ ಇವರಿಬ್ಬರ ತಾತ್ವಿಕ ನೆಲೆಗಳು ಒಂದೇ ಎನ್ನುವ ತಪ್ಪು ಕಲ್ಪನೆ ಬೆಳೆದಿದೆ. ಇದೇ ಸಂದರ್ಭದಲ್ಲಿ ಸಮುದಾಯವಾದಿಗಳ ಥಿಯರಿಗಳೇ ಸಂಪ್ರದಾಯವಾದಿಗಳ ತಾತ್ವಿಕ ವಾಗ್ವಾದಗಳಿಗೆ ಬೇಕಾದಷ್ಟು ಆಕರಗಳನ್ನು ಒದಗಿಸಿವೆ ಎನ್ನುವುದು ಕೂಡ ಸತ್ಯ.
ಸಮುದಾಯವಾದಿಗಳ ಆಧುನೀಕರಣದ ವಿರುದ್ಧದ ಟೀಕೆಯ ಸಾರಾಂಶವಿಷ್ಟು. ಪ್ರಸಕ್ತ ಆಡಳಿತ ವ್ಯವಸ್ಥೆ ಮಾರುಕಟ್ಟೆ, ಲಾಭ, ಇತ್ಯಾದಿ ಬಂಡವಾಳಶಾಹಿ ವ್ಯವಸ್ಥೆಯ ಅಂಶಗಳಿಗೆ ಮಹತ್ವ ಕೊಡುತ್ತಿದೆ. ಇಂತಹ ಆಡಳಿತದಲ್ಲಿ ಮಹತ್ವ ತಾಂತ್ರಿಕ ಪರಿಣಿತರಿಗೆ. ಸಾಂಪ್ರದಾಯಿಕ ಸಮಾಜವನ್ನು ಆಧುನಿಕಗೊಳಿಸುವುದು ಅಥವಾ ಬಂಡವಾಳಶಾಹಿಗೊಳಿಸುವುದೇ ಇವರ ಮುಖ್ಯ ಗುರಿ. ಅದಕ್ಕಾಗಿ ಆಧುನಿಕವಲ್ಲದ ಪ್ರತಿಯೊಂದು ನಿರುಪಯೋಗಿ ಮತ್ತು ಆದಷ್ಟು ಬೇಗ ನಾಶಹೊಂದಬೇಕಾಗಿರುವುದು ಎನ್ನುವ ನಂಬಿಕೆ ಇವರಿಗಿದೆ. ಆದುದರಿಂದ ನವ ರಾಷ್ಟ್ರ ನಿರ್ಮಾಣದಲ್ಲಿ ಆಧುನಿಕ ಬದುಕಿಂದ ವಂಚಿತರಾಗಿರುವ ಅಸಂಖ್ಯಾತ ಭಾರತೀಯರ ಅಭಿಪ್ರಾಯಗಳು ನಗಣ್ಯವಾಗಿವೆ. ಹೀಗೆ ಇಂತಹ ಆಡಳಿತ ತಳ ಮಟ್ಟದಲ್ಲಿರುವ ಜನ ಸಾಮಾನ್ಯರ ಬದುಕಿಗೆ ಸ್ಪಂದಿಸುವಲ್ಲಿ ವಿಫಲವಾಗಿದೆ. ಪ್ರಭುತ್ವದ ಅತಿರೇಕಗಳಿಂದ ನೊಂದು ಜನ ಪ್ರತಿಭಟಿಸಿದರೆ ಅದನ್ನು ರಾಷ್ಟ್ರದ ಹಿತಾಸಕ್ತಿಯ ಹೆಸರಿನಲ್ಲಿ ಹತ್ತಿಕ್ಕಲಾಗುತ್ತಿದೆ. ಬಲವಾದ ರಾಷ್ಟ್ರ ಕಟ್ಟುವ ನೆಪದಲ್ಲಿ ಅಸಂಖ್ಯಾತ ರಾಜಕೀಯ ಪ್ರತಿಕ್ರಿಯೆಗಳನ್ನು ಮೂಲೆಗುಂಪಾಗಿಸಲಾಗಿದೆ. ಇಲ್ಲೆಲ್ಲೂ ಮಾನವತೆಯ ಪ್ರಶ್ನೆಗಳಿಲ್ಲ. ಆಡಳಿತವನ್ನು ಮಾನವ ಪ್ರಶ್ನೆಗಳೊಂದಿಗೆ ಜೋಡಿಸದಿದ್ದರೆ ಅದು ಮಾನವೀಯಗೊಳ್ಳುವುದಾದರೂ ಹೇಗೆ? ಆದುದರಿಂದ ಜನ ಸಾಮಾನ್ಯರ ಆಸಕ್ತಿಗಳನ್ನು ಕಾಪಾಡುವ ಆಡಳಿತ ರಚನೆಗಳಿಗೆ ಮಹತ್ವ ನೀಡಬೇಕೆನ್ನುವುದು ಇವರ ವಾದ.
ಸಂಪ್ರದಾಯವಾದಿಗಳು ಮತ್ತು ಸಮುದಾಯವಾದಿಗಳ ಪ್ರಕಾರ ಇಂದಿನ ಸಮಸ್ಯೆಗೆ ಪರಿಹಾರವಾಗಿ ಪುನಃ ಆಧುನಿಕ ಸಂಸ್ಥೆಗಳ ಮೊರೆ ಹೋಗುವ ಅಗತ್ಯವಿಲ್ಲ. ಈ ಎಲ್ಲಾ ಸಮಸ್ಯೆಗಳಿಗೆ ನಮ್ಮ ಸಂಸ್ಕೃತಿಯಲ್ಲೇ ಪರಿಹಾರವನ್ನು ಕಂಡುಕೊಳ್ಳಬೇಕೆನ್ನುವುದೇ ಅವರ ವಾದ. ತಮ್ಮ ವಾದವನ್ನು ಗಟ್ಟಿಗೊಳಿಸಲು ಆಧುನಿಕೋತ್ತರ ಚಿಂತರು ಕೊಡಮಾಡುವ ಆಧುನೀಕರಣದ ವಿಮರ್ಶೆಯನ್ನು ಮುಂದಿಡುತ್ತಾರೆ. ಅವರ ಪ್ರಕಾರ ಆಧುನೀಕರಣಕ್ಕೆ ನಿಜವಾಗಿಯೂ ಮಾನವ ನಿರ್ಮಿತ ಬಂಧನಗಳಿಂದ ಬಿಡಿಸುವ ಶಕ್ತಿಯಿಲ್ಲ. ಆಧುನೀಕರಣದಲ್ಲಿ ಅಂತರ್‌ಗತವಾಗಿಯೇ ಮೇಲು; ಕೀಳು, ಹಿಂದುಳಿದ; ಮುಂದುವರಿದ ಇತ್ಯಾದಿ ವಿಂಗಡನೆಗಳಿವೆ. ನಾನು ಮತ್ತು ಇತರರು, ವ್ಯಕ್ತಿ ಮತ್ತು ವಸ್ತು, ಬರಹ ಮತ್ತು ಮಾತು, ಆಧುನಿಕ ಮತ್ತು ಸಂಪ್ರದಾಯ, ಸತ್ಯ ಮತ್ತು ಭ್ರಮೆ ಇತ್ಯಾದಿ ವಿರೋಧಭಾಸಗಳು ಎನ್‌ಲೈಟನ್‌ಮೆಂಟ್‌ನ ಕೂಸಾದ ಆಧುನೀಕರಣದ ಭಾಗಗಳೇ. ಇದರಲ್ಲಿ ಪ್ರಥಮ ಭಾಗ ಸರಿ, ಪ್ರಗತಿಪರ, ವಿಶೇಷ ಎನ್ನುವ ಅರ್ಥವನ್ನು ಕೊಡುತ್ತವೆ. ಆದುದರಿಂದ ಅವು ಉಳಿಯಬೇಕು ಮತ್ತು ಬೆಳೆಯಬೇಕು. ಇದಕ್ಕೆ ವಿರುದ್ಧವಾದ ಅರ್ಥವನ್ನು ಎರಡನೇ ಭಾಗ ಕೊಡುತ್ತದೆ. ಆದುದರಿಂದ ಅದಕ್ಕೆ ಉಳಿಯುವ ಮತ್ತು ಬೆಳೆಯುವ ಹಕ್ಕಿಲ್ಲ. ಹೀಗೆ ಕೆಳ ವರ್ಗವನ್ನು ಮತ್ತು ಪ್ರಕೃತಿಯನ್ನು ಶೋಷಿವು ಗುಣ ಆಧುನೀಕರಣದಲ್ಲಿ ಅಂತರ್‌ಗತವಾಗಿಯೇ ಇದೆ ಎನ್ನುತ್ತಾರೆ.
ಇಂತಹ ಆಧುನೀಕರಣದಲ್ಲಿ ವ್ಯಕ್ತಿ ಮತ್ತು ಪ್ರಭುತ್ವದ ಸಂಬಂಧ ತುಂಬಾ ಸೀಮಿತವಾಗಿದೆ. ಯಾಕೆಂದರೆ ಆಧುನೀಕರಣ ಅಮೂರ್ತ ಸ್ವರೂಪದ ವ್ಯಕ್ತಿಯನ್ನು ರೂಪಿಸಿದೆ. ಅಮೂರ್ತ ವ್ಯಕ್ತಿಯ ಕಲ್ಪನೆ ಅಚಾರಿತ್ರಿಕವಾದುದು ಮತ್ತು ಸಮುದಾಯ ಬದುಕಿಗೆ ವಿರುದ್ಧವಾದುದು. ಅಚಾರಿತ್ರಿಕವಾದುದು ಯಾಕೆಂದರೆ ವ್ಯಕ್ತಿ ಕೇವಲ ಪ್ರಜೆಯಾಗಿರುವುದಿಲ್ಲ; ಆತ ಯಾವುದೋ ಕುಟುಂಬಕ್ಕೆ, ಜಾತಿಗೆ, ಧರ್ಮಕ್ಕೆ ಸೇರಿದವನು. ಆದುದರಿಂದ ವ್ಯಕ್ತಿಗೆ ಪ್ರಜೆತನ ದೊರಕಿದ ಕೂಡಲೇ ಆತನ ಇತರ ಗುರುತುಗಳು ಮರೆಯಾಗುತ್ತವೆ ಎಂದು ತಿಳಿಯಬೇಕಾಗಿಲ್ಲ. ಕುಟುಂಬ, ಜಾತಿ, ಧರ್ಮಗಳು ಚಾರಿತ್ರಿಕವಾಗಿಯೇ ನಮ್ಮ ಸಮಾಜದ ಮುಖ್ಯ ಅಂಶಗಳು. ಅವುಗಳು ವ್ಯಕ್ತಿ ಬದುಕುವ ಪರಿಸರದ ಮೌಲ್ಯ ನಿರ್ಮಾಣದಲ್ಲಿ ಪ್ರಮುಖ ಪಾತ್ರ ವಹಿಸುತ್ತವೆ. ಹುಟ್ಟಿನಿಂದ ಸಾವಿನ ತನಕ ವ್ಯಕ್ತಿಯ ಅರಿವನ್ನು ರೂಪಿಸುವ ಕೆಲಸವನ್ನು ಇವು ಮಾಡುತ್ತವೆ. ಎರಡನೆಯದಾಗಿ ಅಮೂರ್ತ ಸ್ವರೂಪದ ವ್ಯಕ್ತಿ ಇತರರೊಂದಿಗೆ ಕೇವಲ ಒಪ್ಪಂದ ಆಧಾರಿತ ಸಂಬಂಧ ಇಟ್ಟುಕೊಳ್ಳುತ್ತಾನೆ. ಆ ಸಂಬಂಧ ಕೂಡ ತನ್ನ ವೈಯಕ್ತಿಕ ಲಾಭ ನಷ್ಟಗಳ ಲೆಕ್ಕಾಚಾರದಲ್ಲಿ ನಡೆಯುವುದರಿಂದ ಸಮುದಾಯ ಬದುಕು ನಶಿಸಿದೆ. ಈ ಕ್ರಮದಲ್ಲಿ ರೂಪುಗೊಂಡ ಅಮೂರ್ತ ವ್ಯಕ್ತಿಗೆ ಪ್ರಭುತ್ವದ ಅತಿರೇಕಗಳನ್ನು ಪ್ರತಿಭಟಿಸಲು ಸಾಧ್ಯವಿಲ್ಲ. ಹಾಗೆಂದು ಆಧುನೀಕರಣ ಪರಿಕರಗಳ ಮೂಲಕ ಪ್ರತಿಭಟಿಸುವಷ್ಟು ತಯಾರಿ ಸಮಾಜದ ಎಲ್ಲಾ ವರ್ಗಗಳಲ್ಲಿ ಇಲ್ಲ. ಈ ಸಂದರ್ಭದಲ್ಲಿ ನಮ್ಮ ಸಂಸ್ಕೃತಿಯಲ್ಲಿ ಚಾರಿತ್ರಿಕವಾಗಿ ರೂಪುಗೊಂಡ ರಾಜಕೀಯ ಪ್ರಕ್ರಿಯೆಗಳನ್ನು ಪುನರ್ ಜೀವನಗೊಳಿಸುವ ಅಗತ್ಯವಿದೆ ಎಂದು ಸಮುದಾಯವಾದಿಗಳು ಅಭಿಪ್ರಾಯ ಪಡುತ್ತಾರೆ. ಸಮುದಾಯವಾದಿಗಳ ಪ್ರಕಾರ ಅದೇನು ಕಷ್ಟದ ಕೆಲಸವಲ್ಲ. ಯಾಕೆಂದರೆ ಆಧುನೀಕರಣ ಸಾಂಪ್ರದಾಯಿಕ ಗುರುತುಗಳನ್ನು ಸ್ವಲ್ಪ ಮಟ್ಟಿಗೆ ಬದಲಾಯಿಸಿದೆ ಹೊರತು ಅವುಗಳನ್ನು ಸಂಪೂರ್ಣ ನಾಶಗೊಳಿಸಿಲ್ಲ. ಇಷ್ಟೆಲ್ಲಾ ಆಧುನೀಕರಣ ಪ್ರಕ್ರಿಯೆಯ ನಡುವೆಯೂ ಅವುಗಳು ಜೀವಂತ ಇರುವುದೇ ಅವುಗಳ ಅಂತಃಸತ್ವಕ್ಕೆ ಸಾಕ್ಷಿ. ಆದುದರಿಂದ ಅವುಗಳನ್ನು ಸಾಂಪ್ರದಾಯಿಕ ಸಂಸ್ಥೆಗಳೆಂದು ಮೂಲೆಗುಂಪಾಗಿಸುವುದು ಸರಿಯಲ್ಲ. ಅವುಗಳನ್ನು ನಾಶವಾಗಲು ಬಿಡಬಾರದು; ರಕ್ಷಿಸಿ ಬೆಳೆಸಬೇಕೆಂದು ಸಮುದಾಯವಾದಿಗಳು ವಾದಿಸುತ್ತಾರೆ. ಈ ಹಿನ್ನೆಲೆಯಲ್ಲಿ ಪಂಚಾಯತ್ ವ್ಯವಸ್ಥೆಯನ್ನು ನಿರ್ವಚಿಸಿಕೊಳ್ಳಬೇಕು ಎನ್ನುವ ಆಶಯ ಸಮುದಾಯವಾದಿಗಳಿಗೆ ಇದೆ.
ಅಧ್ಯಯನದ ಉದ್ದೇಶ
ಹೀಗೆ ನಮ್ಮಲ್ಲಂತೂ ಈಗ ಪ್ರತಿಯೊಂದು ಸಮಸ್ಯೆಗೂ ಹಿಂದಕ್ಕೆ ಹೋಗುವ ಪರಿಹಾರವನ್ನು ಸೂಚಿಸಲಾಗುತ್ತಿದೆ. ನಮ್ಮ ಗತಕಾಲದಲ್ಲೊಂದು ಆದರ್ಶ ಲೋಕವಿತ್ತು ಅದನ್ನು ಈ ದರಿದ್ರ ಆಧುನೀಕರಣ ನಾಶ ಮಾಡಿತು ಎನ್ನುವ ಕಲ್ಪನೆ ಇಂದು ಬಹುಪ್ರಚಲಿತ. ಒಂದು ಕಾಲದಲ್ಲಿ ನಮ್ಮಲ್ಲಿ ಅಸಂಖ್ಯಾತ ರಾಜಕೀಯ ಪ್ರಕ್ರಿಯೆಗಳಿದ್ದವು; ಅವೆಲ್ಲಾ ಆಧುನೀಕರಣದಿಂದ ನಾಶವಾದವು ಎನ್ನುವುದು ಕೂಡ ಮೇಲಿನ ವಾದದ ಮುಂದುವರಿಕೆಯೇ ಆಗಿದೆ. ಅವುಗಳನ್ನು ಪುನರ್ ಚೇತನಗೊಳಿಸುವ ಮೂಲಕ ನಮ್ಮ ಸಮಾಜದ ಕೆಳವರ್ಗಗಳನ್ನು ಸಶಕ್ತೀಕರಣಗೊಳಿಸಬಹುದು ಎನ್ನುವ ನಂಬಿಕೆಯೂ ಇದೆ. ಇಂತಹ ಸಂದರ್ಭದಲ್ಲಿ ನಮ್ಮ ಸಂಸ್ಕೃತಿಯ ಭಾಗವಾಗಿರುವ ತಳಮಟ್ಟದ ರಾಜಕೀಯ ಪ್ರಕ್ರಿಯೆಗಳನ್ನು ಅರ್ಥ ಮಾಡಿಕೊಳ್ಳುವ ಅಗತ್ಯವಿದೆ. ಅವುಗಳ ಸ್ವರೂಪವೇನು ಆ ರಾಜಕೀಯ ಪ್ರಕ್ರಿಯೆಯಲ್ಲಿ ನಿರ್ಣಾಯಕ ಪಾತ್ರ ವಹಿಸಿದವರು ಯಾರು ಅವುಗಳು ಯಾರ ಆಸಕ್ತಿಗೆ ಪೂರಕವಾಗಿದ್ದವು? ಕೆಳ ಜಾತಿ/ವರ್ಗಗಳ ಆಶೋತ್ತರಗಳಿಗೆ ಅಲ್ಲಿ ಪ್ರಾತಿನಿಧ್ಯ ಇತ್ತೇ? ಇತ್ಯಾದಿ ಪ್ರಶ್ನೆಗಳಿಗೆ ಉತ್ತರ ಹುಡುಕುವ ಉದ್ದೇಶ ಇಲ್ಲಿದೆ. ಅದೇ ರೀತಿ ಸ್ವಾತಂತ್ರ್ಯ ನಂತರ ಭಾರತ ಅನುಸರಿಸಿದ ಆಧುನೀಕರಣವನ್ನು ಯಾವುದೇ ದೋಷಗಳಿಲ್ಲದ ವರವೆಂದು ತಿಳಿಯುವ ಅಗತ್ಯವಿಲ್ಲವೆಂದು ಈ ಹಿಂದೆ ವಿವರಿಸಿದ್ದೇನೆ. ಸ್ವಾತಂತ್ರ್ಯ ನಂತರ ನಡೆದ ವಿಕೇಂದ್ರೀಕರಣ ಪ್ರಕ್ರಿಯೆಗಳನ್ನು ಮತ್ತು ಅವುಗಳ ಸ್ವರೂಪಗಳನ್ನು ತಿಳಿದುಕೊಳ್ಳಬೇಕಾಗಿದೆ. ಹೊಸ ಗ್ರಾಮ ಪಂಚಾಯತ್ ವ್ಯವಸ್ಥೆಯಲ್ಲಿ ಕೆಳ ಜಾತಿ/ ವರ್ಗಗಳಿಗೆ ಪ್ರಾತಿನಿಧ್ಯ ಇದೆಯೇ? ಕೆಳ ಜಾತಿ/ವರ್ಗಗಳ ಪ್ರಾತಿನಿಧ್ಯತೆಯನ್ನು ಕೆಳ ಜಾತಿ/ವರ್ಗಗಳ ಸಶಕ್ತೀಕರಣಕ್ಕೆ ಸಮೀಕರಿಸಬಹುದೇ? ಅಥವಾ ಗ್ರಾಮಪಂಚಾಯತ್ಸದಸ್ಯರಾಗಿ ಕೆಳಜಾತಿಯವರು ಆಯ್ಕೆಯಾಗಿದ್ದಾರೆ ಎಂದಾಕ್ಷಣ ಕೆಳ ಜಾತಿ/ವರ್ಗಗಳ ಸಶಕ್ತೀಕರಣ ನಡೆದಿದೆ ಎಂದು ತಿಳಿಯಬೇಕೆ? ವಿಕೇಂದ್ರೀಕರಣದ ಮೌಲ್ಯ ಮಾಪನದಲ್ಲಿ ಆಯ್ಕೆಯಾದ ಸದಸ್ಯರು ಪಂಚಾಯತ್ ಸಂಸ್ಥೆಗಳನ್ನು ಬಳಸಿಕೊಂಡ ಕ್ರಮ ಅಥವಾ ನಡೆಸಿದ ಕಾರ್ಯಕ್ರಮಗಳ ಮೌಲ್ಯ ಮಾಪನವು ಅಗತ್ಯವಿಲ್ಲವೇ? ಒಂದು ವೇಳೆ ಕೆಳ ಜಾತಿ/ವರ್ಗಗಳಿಗೆ ಸಾಕಷ್ಟು ಪ್ರಾತಿನಿಧ್ಯ ಇದ್ದಾಗಲೂ ಪಂಚಾಯತ್ಸಂಸ್ಥೆಗಳನ್ನು ಅವರ ಸಶಕ್ತೀಕರಣಕ್ಕೆ ಬಳಸಿಕೊಳ್ಳಲು ಸಾಧ್ಯಾಗದಿದ್ದರೆ, ಯಾಕೆ ಸಾಧ್ಯವಾಗುತ್ತಿಲ್ಲ? ಯಾವ ಯಾವ ಅಂಶಗಳು ವಿಕೇಂದ್ರೀಕರಣ ತಳ ಮಟ್ಟದಲ್ಲಿ ಪ್ರಕಟಗೊಳ್ಳುವಲ್ಲಿ ಅಡ್ಡಿಯಾಗಿವೆ? ಪರಿಣಾಮಕಾರಿ ವಿಕೇಂದ್ರಿಕರಣಕ್ಕೆ ಪೂರಕವಾದ ಪರಿಸರವೇನು? ಇತ್ಯಾದಿ ಪ್ರಶ್ನೆಗಳಿಗೆ ಉತ್ತರಿಸಲು ಪ್ರಯತ್ನಿಸಲಾಗಿದೆ.
ಬಳ್ಳಾರಿ ಜಿಲ್ಲೆಯ ಹೊಸಪೇಟೆ ತಾಲ್ಲೂಕಿನ ಪಾಪಿನಾಯಕನಹಳ್ಳಿ ಗ್ರಾಮ ಪಂಚಾಯತನ್ನು ಅಧ್ಯಯನ ಮಾಡುವ ಮೂಲಕ ಮೇಲಿನ ಪ್ರಶ್ನೆಗಳಿಗೆ ಉತ್ತರಿಸಲು ಪ್ರಯತ್ನಿಸಲಾಗಿದೆ. ಪಾಪಿನಾಯಕನಹಳ್ಳಿ ಗ್ರಾಮ ಪಂಚಾಯತ್ವ್ಯಾಪ್ತಿಗೆ ೧೯೯೪ರಲ್ಲಿ ಎರಡೇ ಹಳ್ಳಿಗಳು ಸೇರಿದ್ದವು – ಒಂದು ಪಾಪಿನಾಯಕನಹಳ್ಳಿ ಮತ್ತೊಂದು ವಡ್ಡರಹಳ್ಳಿ. ಆದರೆ ಹಿಂದಿನ ಪಂಚಾಯತ್‌ನ ಕೊನೇ ವರ್ಷ ಅಂದರೆ ೧೯೯೯ರಲ್ಲಿ ಇಂಗಳಗಿ ಮತ್ತು ಶಂಕರ ನಗರ ಕ್ಯಾಂಪ್ ಎಂಬ ಇನ್ನೆರಡು ಹಳ್ಳಿಗಳು ಸೇರಿಕೊಂಡವು.[7] ಆ ಹಳ್ಳಿಗಳು ಹಿಂದೆ ಕಾರಿಗನೂರು ಪಂಚಾಯತ್ವ್ಯಾಪ್ತಿಯಲ್ಲಿದ್ದವು. ೧೯೯೯ರಲ್ಲಿ ಕಾರಿಗನೂರು ಹೊಸಪೇಟೆ ಮುನಿಸಿಪಾಲಿಟಿಗೆ ಸೇರಿತ್ತು. ಆ ಪಂಚಾಯತ್‌ನಲ್ಲಿದ್ದ ಇಂಗಳಗಿ ಮತ್ತು ಶಂಕರನಗರ ಕ್ಯಾಂಪ್‌ನ್ನು ಪಾಪಿನಾಯಕನಹಳ್ಳಿ ಪಂಚಾಯತ್‌ಗೆ ಸೇರಿಸಿದರು. ಹೀಗೆ ಅಧ್ಯಯನದ ಸಂದರ್ಭದಲ್ಲಿ ಹಳ್ಳಿಯ ಪಂಚಾಯತ್ವ್ಯಾಪ್ತಿಯಲ್ಲಿ ನಾಲ್ಕು ಹಳ್ಳಿಗಳಿದ್ದವು. ಆದರೆ ಹಿಂದಿನ ಪಂಚಾಯತ್ಅವಧಿಯಲ್ಲಿ ಹೊಸದಾಗಿ ಸೇರಿದ ಹಳ್ಳಿಗಳಿಂದ ಮನೆ ತೆರಿಗೆ ಸಂಗ್ರಹ ಮಾಡಿರಲಿಲ್ಲ. ಅದೇ ರೀತಿ ಆ ಹಳ್ಳಿಗಳಲ್ಲಿ ಯಾವುದೇ ಅಭಿವೃದ್ಧಿ ಕಾಮಗಾರಿಗಳೂ ನಡೆದಿರಲಿಲ್ಲ. ಆದುದರಿಂದ ಅಧ್ಯಯನದ ದೃಷ್ಟಿಯಿಂದ ಪಾಪಿನಾಯಕನ ಹಳ್ಳಿ ಪಂಚಾಯತ್ವ್ಯಾಪ್ತಿಯಲ್ಲಿ ಎರಡೇ ಹಳ್ಳಿಗಳನ್ನು ಪರಿಗಣಿಸಲಾಗಿದೆ. ಪಂಚಾಯತ್‌ನ ಒಟ್ಟು ಸದಸ್ಯರ ಸಂಖ್ಯೆ ೧೧. ಅದರಲ್ಲಿ ೯ ಸದಸ್ಯರು ಪಾಪಿನಾಯಕನಹಳ್ಳಿಯಿಂದ ಬಂದರೆ ಕೇವಲ ಒಬ್ಬರು ಸದಸ್ಯರು ವಡ್ಡರಹಳ್ಳಿಯಿಂದ. ಇದರಿಂದಾಗಿ ಇಡೀ ಪಂಚಾಯತ್ಪಾಪಿನಾಯಕನ ಹಳ್ಳಿಯವರ ಅಧೀನದಲ್ಲೇ ಇತ್ತು. ಪಂಚಾಯತ್ಕಚೇರಿ ಕೂಡ ಹಳ್ಳಿಯಲ್ಲೇ ಇತ್ತು. ಪಂಚಾಯತ್‌ಗೆ ಬರುವ ಅನುದಾನದ ಬಳಕೆಯಲ್ಲೂ ಪಾಪಿನಾಯಕನ ಹಳ್ಳಿಯೇ ಮುಂಚೂಣಿಯಲ್ಲಿತ್ತು. ಈ ಎಲ್ಲಾ ಲಕ್ಷಣಗಳನ್ನು ಗಮನದಲ್ಲಿಟ್ಟುಕೊಂಡು ಪಾಪಿನಾಯಕನ ಹಳ್ಳಿಯನ್ನೇ ಅಧ್ಯಯನದ ಕೇಂದ್ರ ಬಿಂದುವಾಗಿ ಪರಿಗಣಿಸಲಾಗಿದೆ.
ಅಧ್ಯಯನ ವಿಧಾನ
ಅಧ್ಯಯನ ವಿಧಾನ ಕುರಿತು ಹೇಳುವುದಾದರೆ ಇದೊಂದು ಎಂಪಿರಿಕಲ್ ಅಧ್ಯಯನ. ಗುಣಾತ್ಮಕ ಅಧ್ಯಯನದ ಕೆಲವು ಅಂಸಗಳು ಇವೆ ಹೊರತು ಗುಣಾತ್ಮಕ ಅಧ್ಯಯನ ವಿಧಾನವನ್ನು ಇಲ್ಲಿ ಅನುಸರಿಸಿಲ್ಲ. ಹಾಗೆಂದು ಮಾಹಿತಿ ಸಂಗ್ರಹವನ್ನು ಕೇವಲ ಪ್ರಶ್ನಾವಳಿಗೆ ಅಥವಾ ರಾಜಕೀಯ ಕ್ಷೇತ್ರಕ್ಕೆ ಸೀಮಿತಗೊಳಿಸಿಲ್ಲ. ಊರಲ್ಲಿ ಸತತವಾಗಿ ಎರಡು ತಿಂಗಳಿಂದಲೂ ಹೆಚ್ಚು ಸಮಯ ಅಡ್ಡಾಡಿ ಎಲ್ಲಾ ಮೂಲಗಳಿಂದ ಮತ್ತು ಎಲ್ಲಾ ಕ್ಷೇತ್ರಗಳಿಗೂ ಸಂಬಂಧಿಸಿದ ಮಾಹಿತಿಗಳನ್ನು ಸಂಗ್ರಹಿಸಲು ಪ್ರಯತ್ನಿಸಲಗಿದೆ. ವಸಾಹತು ಸಂದರ್ಭದ ಪಂಚಾಯತ್ ವ್ಯವಸ್ಥೆಗೆ ಸಂಬಂಧಿಸಿದ ಮಾಹಿತಿಯನ್ನು ಊರ ಹಿರಿಯರನ್ನು ಸಂದರ್ಶಿಸಿ ಸಂಗ್ರಹಿಸಿದ್ದೇನೆ. ಹಿಂದಿನ ಪಂಚಾಯತ್‌ನ ಕೆಲವು ಅಧ್ಯಕ್ಷರುಗಳನ್ನು ಹೊರತುಪಡಿಸಿ ಇತರ ಎಲ್ಲರನ್ನೂ ಭೇಟಿಯಾಗಿದ್ದೆ. ಮಾಹಿತಿ ನೀಡಿದ ಎಲ್ಲ ಅಧ್ಯಕ್ಷರು ಮತ್ತು ಸದಸ್ಯರ ಹೆಸರುಗಳನ್ನು ಬದಲಾಯಿಸಲಾಗಿದೆ. ವಸಾಹತು ಸಂದರ್ಭದ ಪ್ರಥಮ ಅಧ್ಯಕ್ಷರ ಉದ್ವಾಳ ವೀರಪ್ಪನವರು ತುಂಬಾ ಹಿಂದೆಯೇ ತೀರಿಕೊಂಡಿದ್ದರು. ೧೯೪೫ ಮತ್ತು ೧೯೫ರ ಮಧ್ಯೆ ಪಂಚಾಯತ್ ಚೇರ್‌ಮೆನ್‌ಗಳಾದ ಮೇಲೆ ಸಿದ್ದಪ್ಪ ಮತ್ತು ಮೇಟಿ ವೀರಣ್ಣನವರು ಹೀಗೆ ಕೆಲವು ವರ್ಷಗಳ ಹಿಂದೆ ತೀರಿಕೊಂಡರು. ಅದೇ ರೀತಿ ಕೊನೆಯ ಗೌಡರಾದ ಬಾಬನ ಗೌಡರು ಕೂಡ ಅಧ್ಯಯನದ ಸಂದರ್ಭದಲ್ಲಿ ಜೀವಂತ ಇರಲಿಲ್ಲ. ಉಳಿದ ಎಲ್ಲಾ ಅಧ್ಯಕ್ಷರುಗಳು ಇಂದೂ ಇದ್ದಾರೆ. ಕೇಳಿದಾಗಲೆಲ್ಲಾ ತಮ್ಮ ಅನುಭವಗಳನ್ನು ಹೇಳಿ ಸಹಕರಿಸಿದ್ದಾರೆ. ಹಿಂದಿನ ಅಧ್ಯಕ್ಷರುಗಳು ಮತ್ತು ಅವರ ಅಧಿಕಾರ ಅವಧಿಯ ಪಟ್ಟಿಯೊಂದನ್ನು ಪರಿಶಿಷ್ಟ ಎರಡರಲ್ಲಿ (ಕೋಷ್ಠಕ – ೧) ಕೊಟ್ಟಿದ್ದೇನೆ.
೧೯೯೪ – ೯೯ರ ಪಂಚಾಯತ್‌ನ ಎಲ್ಲಾ ಸದಸ್ಯರನ್ನು ಸಂದರ್ಶನ ಮಾಡಲಾಗಿದೆ. ಅವರ ಸಾಮಾಜಿಕ, ಆರ್ಥಿಕ ಹಾಗೂ ರಾಜಕೀಯ ಹಿನ್ನೆಲೆ ಪಂಚಾಯತ್‌ ಸಂಸ್ಥೆಗಳ ಬಗ್ಗೆ ಅವರ ಅರಿವು ಮತ್ತು ಭಾಗವಹಿಸುವಿಕೆ ಇತ್ಯಾದಿಗಳಿಗೆ ಸಂಬಂಧಿಸಿದ ಮಾಹಿತಿಯನ್ನು ಪ್ರಶ್ನಾವಳಿ ಮೂಲಕ ಸಂಗ್ರಹಿಸಲಾಗಿದೆ. (ವಿವರಗಳನ್ನು ಪರಿಶಿಷ್ಟ ಎರಡು; ಕೋಷ್ಠಕ – ೨ ರಲ್ಲಿ ಕೊಟ್ಟಿದೆ). ಊರಿನ ವಿವಿಧ ಜಾತಿ, ಕಸುಬು, ವಯಸ್ಸು, ಲಿಂಗಗಳಿಗೆ ಸೇರಿದ ೮೧ ಮಂದಿಯನ್ನು ಭೇಟಿಯಾಗಿ ಪಂಚಾಯತ್‌ಬಗ್ಗೆ ಅವರ ಅಭಿಪ್ರಾಯಗಳನ್ನು ಸಂಗ್ರಹಿಸಲಾಗಿದೆ. ಇದರ ಜತೆಗೆ ಊರ ಇತರ ಮಹನೀಯರನ್ನು ಮಾತಾಡಿಸಿ ಹಳ್ಳಿಯ ಸಾಮಾಜಿಕ, ಆರ್ಥಿಕ, ರಾಜಕೀಯ ಹಾಗೂ ಸಾಂಸ್ಕೃತಿಕ ಕ್ಷೇತ್ರಗಳಿಗೆ ಸಂಬಂಧಿಸಿದ ಮಾಹಿತಿ ಸಂಗ್ರಹಿಸಿದ್ದೇನೆ. ಮಾಹಿತಿ ಕೊಟ್ಟು ಸಹಕರಿಸಿದ ಊರ ಮಹನೀಯರ ಒಂದು ಪಟ್ಟಿಯನ್ನು ಪರಿಶಿಷ್ಟ ಎರಡು; ಕೋಷ್ಠಕ – ೩ರಲ್ಲಿ ಕೊಟ್ಟಿದ್ದೇನೆ. ಹಳ್ಳಿಯಲ್ಲಿ ಮಾಹಿತಿ ಸಂಗ್ರಹಿಸುವುದು ವಿಶೇಷ ಕಷ್ಟವಾಗಲಿಲ್ಲ. ಅದರಲ್ಲೂ ಕೆಳವರ್ಗದ ಜನರಂತೂ ತಮಗೆ ತಿಳಿದುದನ್ನು ಸಂತೋಷವಾಗಿಯೆ ಹಂಚಿಕೊಳ್ಳಲು ಸಿದ್ಧರಿದ್ದರು. ಆದರೆ ಮೇಲುವರ್ಗದವರು ತಮ್ಮ ಆಸ್ತಿಪಾಸ್ತಿ ವಿವರಗಳನ್ನು ಅಷ್ಟು ಸಲೀಸಾಗಿ ಬಿಟ್ಟು ಕೊಡಲಿಲ್ಲ.
ಹಳ್ಳಿಗೆ ಸಂಬಂಧಿಸಿದ ಅಂಕಿ ಅಂಶಗಳನ್ನು ಮೂರು ಮೂಲಗಳಿಂದ ಪಡೆಯಲಾಗಿದೆ. ಒಂದು ಸೆನ್ಸಸ್, ಎರಡು ಪಂಚಾಯತ್ ದಾಖಲೆಗಳು ಮತ್ತು ಮೂರು, ಸ್ಥಳೀಯ ಸರಕಾರೇತರ ಸಂಸ್ಥೆ ಸಂಗ್ರಹಿಸಿದ ಅಂಕಿ ಅಂಶಗಳು. ಈ ಅಧ್ಯಯನ ೧೯೯೯ರ ಕೊನೆಗೆ ನಡೆದಿದೆ. ೧೯೯೧ರ ಜನಗಣತಿ ಆಧಾರಿತ ಅಂಕಿ ಅಂಶಗಳು ಕೊಡಮಾಡುವ ಚಿತ್ರಣ ಅಧ್ಯಯನದ ಸಂದರ್ಭದಲ್ಲಿ ವಾಸ್ತವಕ್ಕೆ ತುಂಬಾ ದೂರ ಇದ್ದವು. ಹಳ್ಳಿಯ ಕುಟುಂಬಗಳ ಸಂಖ್ಯೆ, ಜನ ಸಂಖ್ಯೆ, ವಿವಿಧ ಆರ್ಥಿಕ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡಿರುವವರ ಸಂಖ್ಯೆ, ಇತ್ಯಾದಿಗಳಿಗೆ ಸಂಬಂಧಿಸಿದ ಸೆನ್ಸಸ್ ಅಂಕಿ ಅಂಶಗಳು ವಾಸ್ತವಕ್ಕೆ ದೂರವಾಗಿದ್ದವು. ಆದುದರಿಂದ ಸೆನ್ಸಸ್ ಅಂಕಿ ಅಂಶಗಳನ್ನು ಕಡಿಮೆ ಪ್ರಮಾಣದಲ್ಲಿ ಇಲ್ಲಿ ಉಪಯೋಗಿಸಲಾಗಿದೆ. ಮನೆ ಅಥವಾ ಕುಟುಂಬಗಳ ಸಂಖ್ಯೆ, ಪಂಚಾಯತ್‌ಗೆ ಬರುವ ಅನುದಾನ, ಸ್ಥಳೀಯವಾಗಿ ಸಂಗ್ರಹವಾಗುವ ಸಂಪನ್ಮೂಲ, ವಿವಿಧ ಕಾಮಗಾರಿಗಳಲ್ಲಿ ವಿನಿಯೋಜನೆಯಾದ ಮೊತ್ತ, ಬಡತನ ರೇಖೆಗಿಂತ ಕೆಳಗಿರುವ ಕುಟುಂಬಗಳ ಸಂಖ್ಯೆ, ಫಲಾನುಭವಿಗಳ ಸಾಮಾಜಿಕ ಹಾಗೂ ಆರ್ಥಿಕ ಹಿನ್ನೆಲೆ, ಇತ್ಯಾದಿ ಮಾಹಿತಿಗಳನ್ನು ಗ್ರಾಮ ಮತ್ತು ತಾಲ್ಲೂಕು ಪಂಚಾಯತ್‌ದಾಖಲೆಗಳಿಂದ ಪಡೆಯಲಾಗಿದೆ. ಸ್ಥಳೀಯ ಸರಕಾರೇತರ ಸಂಸ್ಥೆ, ಅರುಣೋದಯ, ತನ್ನ ಪ್ರೊಜೆಕ್ಟ್‌ಗಾಗಿ ಹಳ್ಳಿಯಲ್ಲಿರುವ ವಿವಿಧ ಆರ್ಥಿಕ ಚಟುವಟಿಕೆಗಳು, ಅವುಗಳಲ್ಲಿ ತೊಡಗಿಸಿಕೊಂಡವರ ಸಂಖ್ಯೆ, ವಾರದ ಆದಾಯ, ಭೂ ಹಿಡುವಳಿ, ಶಿಕ್ಷಣ ಮಟ್ಟ, ಇತ್ಯಾದಿಗಳಿಗೆ ಸಂಬಂಧಿಸಿದ ಮಾಹಿತಿಯನ್ನು ಸಮೀಕ್ಷೆ ನಡೆಸಿ ಸಂಗ್ರಹಿಸಲಾಗಿತ್ತು. ಅವುಗಳನ್ನು ಇಲ್ಲಿ ಉಪಯೋಗಿಸಿದ್ದೇನೆ. ಹಳ್ಳಿಗೆ ಸಂಬಂಧಿಸಿದ ಇತರ ಮಾಹಿತಿಗಳನ್ನು ತಾಲ್ಲೂಕು ಕಚೇರಿ, ಕೆ.ಇ.ಬಿ. ಅರಣ್ಯ ಇಲಾಖೆ, ತಾಲ್ಲೂಕು ಪಂಚಾಯತ್ಕಚೇರಿ, ಪಶು ವೈದ್ಯ ಆಸ್ಪತ್ರೆ, ಗಣಿ ಮತ್ತು ಭೂಗರ್ಭ ಕಚೇರಿ, ಕಾರ್ಮಿಕ ಕಲ್ಯಾಣ ಇಲಾಖೆ ಮುಂತಾದ ಕಚೇರಿಗಳಿಂದ ಸಂಗ್ರಹಿಸಲಾಗಿದೆ. ಕೆಲವು ಕಚೇರಿಗಳಲ್ಲಿ ಸಲೀಸಾಗಿ ಮಾಹಿತಿ ದೊರೆತರೆ ಇನ್ನು ಕೆಲವು ಕಡೆ ಹಲವಾರು ಬಾರಿ ಓಡಾಡಿದ ನಂತರ ಮಾಹಿತಿ ದೊರಕುತ್ತಿತ್ತು. ಉದಾಹರಣೆಯಾಗಿ ಗಣಿ ಮತ್ತು ಭೂಗರ್ಭ ಕಚೇರಿಯಿಂದ ಮಾಹಿತಿ ಸಂಗ್ರಹಿಸಲು ಪಟ್ಟ ಪಾಡನ್ನು ಅಧ್ಯಾಯ ನಾಲ್ಕರಲ್ಲಿ ವಿವರಿಸಿದ್ದೇನೆ.
ವಿಕೇಂದ್ರೀಕರಣ ಮತ್ತು ಸಶಕ್ತೀಕರಣ
ಅಧ್ಯಯನದ ಇತಿಮಿತಿಗಳನ್ನು ವಿವರಿಸುವ ಮುನ್ನ ಪುಸ್ತಕದಲ್ಲಿ ಆಗಾಗ ಬರುವ ಎರಡು ಪದಗಳನ್ನು – ವಿಕೇಂದ್ರೀಕರಣ ಮತ್ತು ಸಶಕ್ತೀಕರಣಗಳನ್ನು ವಿವರಿಸಬೇಕಾಗಿದೆ. ವಿಕೇಂದ್ರೀಕರಣವನ್ನು ಆಡಳಿತದ ರಚನೆಗಳಲ್ಲಿ ಆಗುವ ಹೆಚ್ಚಳವೆಂದು ನಿರ್ವಚಿಸಿಕೊಳ್ಳಲಾಗಿದೆ. ಹಾಗೆಂದ ಮಾತ್ರಕ್ಕೆ ಅದನ್ನು ಒಂದು ಗುರಿ ಎನ್ನುವ ಅರ್ಥದಲ್ಲಿ ಪರಿಗಣಿಸಿಲ್ಲ. ಬದಲಿಗೆ ನಿರ್ದಿಷ್ಟ ಉದ್ದೇಶ ಈಡೇರಿಕೆಗೆ ಅಗತ್ಯವಾದ ಮಾರ್ಗವೆಂದು ವಿಕೇಂದ್ರೀಕರಣವನ್ನು ಅರ್ಥೈಸಿಕೊಳ್ಳಲಾಗಿದೆ. ಸ್ವಲ್ಪ ವಿಸ್ತಾರವಾಗಿ ಹೇಳುವುದಾದರೆ ಕೇಂದ್ರೀಕೃತ ವ್ಯವಸ್ಥೆ ಗ್ರಾಮೀಣ ಮಟ್ಟದ ಜನರ ಅವಶ್ಯಕತೆಗಳಿಗೆ ಸ್ಪಂದಿಸಲು ವಿಫಲವಾಗಿದೆ. ಆದುದರಿಂದ ಆಡಳಿತದ ರಚನೆಗಳನ್ನು ಹೆಚ್ಚಿಸಿ ತಳ ಮಟ್ಟಕ್ಕೂ ಆಡಳಿತದ ರಚನೆಗಳನ್ನು ತಲುಪಿಸಬೇಕು. ಹಾಗೆ ಆದಾಗ ಮಾತ್ರ ಜನರ ಸಮಸ್ಯೆಗಳಿಗೆ ಆಡಳಿತ ಸ್ಪಂದಿಸಲು ಸಾಧ್ಯ ಎನ್ನುವ ಗೃಹಿತದಿಂದ ಪಂಚಾಯತ್ಸಂಸ್ಥೆಗಳಿಗೆ ಪ್ರಾಮುಖ್ಯತೆ ಬಂದಿದೆ. ಆಡಳಿತದ ರಚನೆಗಳನ್ನು ತಳ ಮಟ್ಟಕ್ಕೆ ತಲುಪಿಸುವುದಾದರೂ ಯಾಕೆ? ಜನರ ಬೇಕು ಬೇಡಗಳನ್ನು ಅರಿತು ವ್ಯವಹರಿಸಲು ಜನರಿಂದ ದೂರವಿರುವ ಆಡಳಿತಕ್ಕೆ ಸಾಧ್ಯವಿಲ್ಲ. ಜನರ ಹತ್ತಿರವೆ ಇರುವ ಆಡಳಿತ ಮಾತ್ರ ಈ ರೀತಿ ವ್ಯವಹರಿಸಲು ಸಾಧ್ಯ. ಆದುದರಿಂದ ಇಲ್ಲಿ ಒತ್ತು ಇರುವುದು ಸಂಸ್ಥೆಯ ಅಸ್ತಿತ್ವಕ್ಕಲ್ಲ, ಅದು ಎಷ್ಟರ ಮಟ್ಟಿಗೆ ತಳಮಟ್ಟದ ಜನರ ಸಮಸ್ಯೆಗಳಿಗೆ ಸ್ಪಂದಿಸುತ್ತದೆ ಎನ್ನುವ ಅಂಶಗಳ ಮೇಲೆ.
ಒಂದು ಕಾಲದಲ್ಲಿ ಸಂಪತ್ತಿನ ಮರು ವಿತರಣೆಯ ವಿಚಾರದಿಂದ ಬೇರ್ಪಡಿಸಿ ಸಮಾನತೆಯ ಚರ್ಚೆಯನ್ನು ಊಹಿಸಲು ಅಸಾಧ್ಯವಾಗಿತ್ತು. ರಷ್ಯಾ ಮತ್ತು ಇತರ ಎಡ ಪಂಥೀಯ ರಾಷ್ಟ್ರಗಳಲ್ಲಿ ಸರಕಾರೀ ನೇತೃತ್ವದ ಅಭಿವೃದ್ಧಿ ಪ್ರಕ್ರಿಯೆ ಮೂಲೆ ಗುಂಪಾಗುವುದರೊಂದಿಗೆ ಸಂಪತ್ತಿನ ಮರುವಿವರಣೆಯ ಪ್ರಶ್ನೆ ಕೂಡ ನೆನೆಗುದಿಗೆ ಬಿದ್ದಿದೆ. ಮುಕ್ತ ಮಾರುಕಟ್ಟೆ ಮತ್ತು ವ್ಯಕ್ತಿಯ ಸಶಕ್ತೀಕರಣ ಈಗ ಚಾಲ್ತಿಯಲ್ಲಿರುವ ಪದಗಳು. ಅಂತಾರಾಷ್ಟ್ರೀಯ / ರಾಷ್ಟ್ರೀಯ ಪರಿಸರ ನಿರ್ಮಿಸಿರುವ ಈ ಇತಿಮಿತಿಯೊಳಗೆ ಸಾಧ್ಯವಾಗುವ ಸಮಾಜ ಪರಿವರ್ತನೆಯ ಮಾದರಿಯೆಂದರೆ ಮಾನವ ಮುಖಿ ಅಭಿವೃದ್ಧಿ ಮಾತ್ರ. ಇಲ್ಲಿ ಇಡೀ ವ್ಯವಸ್ಥೆಯನ್ನು ಬದಲಾಯಿಸುವ ಪ್ರಯತ್ನವಿಲ್ಲ. ವ್ಯಕ್ತಿಯ ಪರಿವರ್ತನೆಗೆ ಮಹತ್ವ. ಉತ್ತಮ ಆರೋಗ್ಯ, ಶಿಕ್ಷಣ ಮತ್ತು ಯಾವುದಾದರೂ ಒಂದು ಕೆಲಸದಲ್ಲಿ ಪರಿಣತಿ ಪಡೆದರೆ ವ್ಯಕ್ತಿಯೊಬ್ಬನ ಬದುಕವ ಸಾಧ್ಯತೆಯೇ ಸಕಾರಾತ್ಮಕವಾಗಿ ಬದಲಾಗಬಹುದೆನ್ನುವ ಗೃಹಿತ ಇಲ್ಲಿದೆ. ಆರೋಗ್ಯ, ಶಿಕ್ಷಣ ಮತ್ತು ಇತರ ಸವಲತ್ತುಗಳ ಮೂಲಕ ವ್ಯಕ್ತಿಯೊಬ್ಬನ ಸಂಪನ್ಮೂಲ ಹೆಚ್ಚಿಸಿಕೊಳ್ಳುವ ಸಾಧ್ಯತೆಗಳನ್ನು ಹೆಚ್ಚಿಸುವುದಕ್ಕೆ ಈ ಮಾದರಿಯ ಪ್ರಾಮುಖ್ಯತೆ. ಉತ್ತಮ ಆರೋಗ್ಯ ಮತ್ತು ಶಿಕ್ಷಣದಿಂದ ಆಧುನಿಕ ಕಸುಬಿಗೆ ಅಗತ್ಯವಾದ ಪರಿಣತಿ ಹೊಂದಿ ಹೊಸತಾಗಿ ರೂಪುಗೊಳ್ಳುವ ಕ್ರಮ ಮಾರುಕಟ್ಟೆಯಲ್ಲಿ ಪಾಲುಗೊಳ್ಳಲು ಅನುಕೂಲ. ಆ ಮೂಲಕ ತನ್ನ ಮತ್ತು ಕುಟುಂಬದ ಆದಾಯವನ್ನು ಸುಧಾರಿಸಿ ಕೊಳ್ಳಬಹುದೆಂಬ ಗೃಹಿತವಿದೆ. ಹೊಸ ಭಾಷೆಯ ಅರಿವು, ಹೊಸ ವಿಚಾರದ ಅರಿವು, ಹೊಸ ಕಸುಬಿನ ಕಲಿಕೆ ಇತ್ಯಾದಿಗಳು ಸಶಕ್ತೀಕರಣ ಪದದ ವ್ಯಾಪ್ತಿಯಲ್ಲಿ ಬರುತ್ತವೆ. ಇಲ್ಲಂತು ಅರಿವು, ಭಾಗವಹಿಸುವಿಕೆ, ಆರೋಗ್ಯ, ಶಿಕ್ಷಣ, ವಸತಿ ಮತ್ತು ಇತರ ಮೂಲಭೂತ ಸೌಲಭ್ಯಗಳ ಹೊಂದುವಿಕೆ ಇತ್ಯಾದಿಗಳಿಂದ ಸಶಕ್ತೀಕರಣವನ್ನು ಗುರುತಿಸಲಾಗಿದೆ.
ಇಷ್ಟಾಗ್ಯೂ ಇದೊಂದು ಪರಿಪೂರ್ಣ ಅದ್ಯಯನ ಎಂದು ತಿಳಿಯುವ ಹಾಗಿಲ್ಲ. ತುಲನಾತ್ಮಕ ವಿವರಣೆ ಇಲ್ಲದಿರುವುದು ಈ ಅಧ್ಯಯನದ ಬಹು ದೊಡ್ಡ ಕೊರತೆ. ಒಣ ಭೂಪ್ರದೇಶದ ಗ್ರಾಮ ಪಂಚಾಯತನ್ನು ನೀರಾವರಿ ಇರುವ ಭೂಪ್ರದೇಶದ ಪಂಚಾಯತ್‌ಗೆ ಹೋಲಿಸಿ ನೋಡುತ್ತಿದ್ದರೆ ತಕ್ಕ ಮಟ್ಟಿನ ಪರಿಪೂರ್ಣತೆಯನ್ನು ನಿರೀಕ್ಷಿಸಬಹುದಿತ್ತು. ಹಿಂದೆ ತಿಳಿಸಿದಂತೆ ಸಮಯ ಮತ್ತು ಸಂಪನ್ಮೂಲ ಕೊರತೆಯಿಂದ ಕೇವಲ ಒಣ ಭೂಪ್ರದೇಶದ ಗ್ರಾಮ ಪಂಚಾಯತ್‌ಗೆ ಅಧ್ಯಯನವನ್ನು ಸೀಮಿತಗೊಳಿಸಬೇಕಾಯಿತು. ಇದರ ಜತೆಗೆ ಹಳ್ಳಿಯ ರಾಜಕೀಯ ಪ್ರಕ್ರಿಯೆಯನ್ನು ರಾಜ್ಯದ ಅಥವಾ ದೇಶದ ಇತರ ಭಾಗಗಳಲ್ಲಿ ನಡೆದ ಅಧ್ಯಯನಗಳಿಗೆ ಹೋಲಿಸಿಲ್ಲ. ತುಂಬಾ ಸೀಮಿತ ಅವಧಿಯಲ್ಲಿ ಅಧ್ಯಯನ ಮುಗಿಸಬೇಕಾದ ಒತ್ತಡ ಇದ್ದುದರಿಂದ ಇತರ ಪ್ರದೇಶಗಳಲ್ಲಿ ನಡೆದ ಅಧ್ಯಯನಗಳನ್ನು ಪರಿಶೀಲಿಸಲಾಗಿಲ್ಲ. ಕಾರಣ ಎಷ್ಟೇ ಒಳ್ಳೆಯದಿದ್ದರೂ ಹಳ್ಳಿಯ ರಾಜಕೀಯ ಪ್ರಕ್ರಿಯೆಯನ್ನು ತುಲನಾತ್ಮಕವಾಗಿ ನೋಡದಿರುವುದು ಅಧ್ಯಯನದ ದೊಡ್ಡ ಕೊರತೆ ಎನ್ನುವುದರಲ್ಲಿ ಸಂಶಯವಿಲ್ಲ. ಇದರಿಂದಾಗಿ ಇಲ್ಲಿ ಬಂದಿರುವ ತೀರ್ಮಾನಗಳಿಗೆ ತುಂಬಾ ಸೀಮಿತ ಅನ್ವಯಿಕೆ ಇರಬಹುದು. ಎರಡು, ವಿಕೇಂದ್ರೀಕರಣ ರಾಜಕೀಯ ಅಧಿಕಾರದ ವಿತರಣೆಗೆ ಸಂಬಂಧಿಸಿದ ಪ್ರಶ್ನೆ ಕೂಡ. ಆದರೆ ಇದನ್ನು ಇಲ್ಲಿ ಅಭಿವೃದ್ಧಿ ಅಧ್ಯಯನದ ದೃಷ್ಟಿಕೋನದಿಂದ ನೋಡಲಾಗಿದೆ; ರಾಜಕೀಯ ಶಾಸ್ತ್ರದ ಹಿನ್ನೆಲೆಯಿಂದ ನೋಡಲಾಗಿಲ್ಲ. ಇದರಿಂದಾಗಿ ರಾಜಕೀಯ ಶಾಸ್ತ್ರದ ಹಿನ್ನೆಲೆ ಕೊಡಬಹುದಾದ ತಿಳುವಳಿಕೆಯಿಂದ ಈ ಅಧ್ಯಯನ ವಂಚಿತವಾಗಿದೆ.
ಪುಸ್ತಕದಲ್ಲಿ ಬರುವ ಅಧ್ಯಾಯಗಳನ್ನು ಈ ಕೆಳಗಿನಂತೆ ಜೋಡಿಸಲಾಗಿದೆ. ಮೊದಲನೆ ಅಧ್ಯಾಯ ಪಾಪಿನಾಯಕನ ಹಳ್ಳಿಯ ಕಿರು ಪರಿಚಯವನ್ನು ಮಾಡಿಸುತ್ತದೆ. ಹಳ್ಳಿಯಲ್ಲಿರುವ ವಿವಿಧ ಜಾತಿಗಳು, ಧರ್ಮಗಳು ಮತ್ತು ಅವರ ಸಾಮಾಜಿಕ ಸ್ಥಾನಮಾನಗಳ ವಿವರಗಳನ್ನು ಈ ಅಧ್ಯಾಯದಲ್ಲಿ ಕಾಣಬಹುದು. ಹಳ್ಳಿಯ ಆರ್ಥಿಕ ಹಾಗೂ ಸಾಂಸ್ಕೃತಿಕ ಬದುಕನ್ನು ಎರಡನೆ ಅಧ್ಯಾಯದಲ್ಲಿ ವಿವರಿಸಿದ್ದೇನೆ. ಅಧ್ಯಾಯ ಮೂರರಲ್ಲಿ ಸ್ಥಳೀಯ ರಾಜಕೀಯ ಚರಿತ್ರೆಯನ್ನು ಎರಡು ಹಂತಗಳಲ್ಲಿ ಗುರುತಿಸಿದ್ದೇನೆ. ಒಂದು, ವಸಾಹತು ಸಂದರ್ಭದಲ್ಲಿನ ಗ್ರಾಮ ಪಂಚಾಯತ್ವ್ಯವಸ್ಥೆ ಅಥವಾ ಸ್ಥಳೀಯ ಸ್ವ – ಸರಕಾರ ಪದ್ಧತಿ, ಎರಡು, ಸ್ವಾತಂತ್ರ್ಯ ನಂತರದ ಗ್ರಾಮ ಪಂಚಾಯತ್ ವ್ಯವಸ್ಥೆ. ಎಂಪಿರಿಕಲ್ ವಿಧಾನ ವಿಕೇಂದ್ರೀಕರಣವನ್ನು ನಿರ್ವಚಿಸಿಕೊಳ್ಳುವ ಮತ್ತು ವಿಕೇಂದ್ರೀಕರಣದ ಗತಿಯನ್ನು ಗುರುತಿಸುವ ಬಗೆಯನ್ನು ಅಧ್ಯಾಯ ನಾಲ್ಕರಲ್ಲಿ ವಿವರಿಸಲಾಗಿದೆ. ಈ ದೃಷ್ಟಿಕೋನ ಕೊಡ ಮಾಡುವ ವಿಧಾನದಿಂದ ಪಿ.ಕೆ. ಹಳ್ಳಿಯ ವಿಕೇಂದ್ರೀಕರಣ ಪ್ರಕ್ರಿಯೆಯನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸಲಾಗಿದೆ. ಈ ವಿಧಾನದ ಇತಿಮಿತಿಗಳೇನು? ಬದಲಿ ಆಲೋಚನೆಗಳೇನು? ಅವು ಎಷ್ಟರ ಮಟ್ಟಿಗೆ ವಿಕೇಂದ್ರೀಕರಣವನ್ನು ಅರ್ಥಮಾಡಿಕೊಳ್ಳಲು ಸಹಕಾರಿಯಾಗಿವೆ ಎಂಬುದರ ಚರ್ಚೆ ಮುಂದಿನ ಅಧ್ಯಾಯದಲ್ಲಿದೆ. ಕೆಳವರ್ಗದ ಸಶಕ್ತೀಕರಣ ಯಾಕೆ ಸಾಧ್ಯವಾಗುತ್ತಿಲ್ಲ? ಯಾವ ಯಾವ ಅಂಶಗಳು ವಿಕೇಂದ್ರೀಕರಣ ತಳಮಟ್ಟದಲ್ಲಿ ಪ್ರಕಟಗೊಳ್ಳುವಲ್ಲಿ ಅಡ್ಡಿಯಾಗಿವೆ? ಪರಿಣಾಮಕಾರಿ ವಿಕೇಂದ್ರೀಕರಣಕ್ಕೆ ಪೂರಕವಾದ ಪರಿಸರವೇನು? ಇತ್ಯಾದಿ ಪ್ರಶ್ನೆಗಳಿಗೆ ಉತ್ತರ ಹುಡುಕುವ ಪ್ರಯತ್ನ ಪುಸ್ತಕದ ಆರನೇ ಅಧ್ಯಾಯದಲ್ಲಿದೆ. ಪುಸ್ತಕದ ಕೊನೆಯ ಅಧ್ಯಾಯದಲ್ಲಿ ಕೆಲವು ತಾತ್ಕಾಲಿಕ ತೀರ್ಮಾನಗಳನ್ನು ಕೊಡಲಾಗಿದೆ. ಕೋಷ್ಠಕಗಳು, ಮಾಹಿತಿ ನೀಡಿದ ಮಹನೀಯರ ಪಟ್ಟಿ ಮತ್ತು ತಳ ಮಟ್ಟದಲ್ಲಿ ವಿಕೇಂದ್ರೀಕರಣವನ್ನು ಬಲಪಡಿಸಲು ಕೆಲವು ಸಲಹೆಗಳನ್ನು ಪರಿಶಿಷ್ಟ ೧, ೨ ಮತ್ತು ೩ ರಲ್ಲಿ ಕ್ರಮವಾಗಿ ಕೊಡಲಾಗಿದೆ.

೧೩. ಹೆನ್ರಿ ಮೆಡಿಕ್, ಪಂಚಾಯತ್ ರಾಜ್‌ಎ ಸ್ಟಡಿ ಆಫ್ ರೂರಲ್ ಲೋಕಲ್ ಗವರ್ನ್‌‌ಮೆಂಟ್‌ಇನ್ ಇಂಡಿಯಾ, ಲಂಡನ್: ಲೋಂಗ್‌ಮೆನ್, ೧೯೭೦
೧೪. ಆರ್.ಪಿ.ಮಿಶ್ರ (ಸಂಪಾದಿಸಿದ), ಲೋಕಲ್‌ಲೆವೆಲ್ ಪ್ಲಾನಿಂಗ್ ಆಂಡ್ ಡೆವಲಪ್‌ಮೆಂಟ್, ನ್ಯೂಡೆಲ್ಲಿ : ಸ್ಟರ್ಲಿಂಗ್ ಪಬ್ಲಿಷರ್ಸ್, ೧೯೮೩
೧೫. ಪಿ.ಎನ್.ಶಂಕರನ್, “ಪಂಚಾಯತ್ ರಾಜ್: ಇನ್‌ಸ್ಟಿಟ್ಯುಶನಲ್ ಡೈಮೆನ್‌ಶನ್ಸ್ ಆಂಡ್ ಡಿಫೀಶಿಯನ್ಸ್‌ಸೀಸ್”, ಕುರುಕ್ಷೇತ್ರ, ಸಂಚಿಕೆ ೪೫, ಸಂಖ್ಯೆ ೯, ಜೂನ್ ೧೯೯೭, ಪುಟ ೫೧ – ೫೩
೧೬. ಒ.ಪಿ.ಬೊಹ್ರ “ಡಿಸೆಂಟ್ರಲೈಸೇಷನ್ ಆಂಡ್ ಡಿವೊಲ್ಯೂಷನ್ ಆಫ್ ಪವರ್ಸ್ಆಂಡ್ ಫಂಕ್ಚನ್ಸ್ ಟು ಪಂಚಾಯತ್ಸ್” ಜರ್ನಲ್ ಆಫ್ ರೂರಲ್ ಡೆವಲಪ್‌ಮೆಂಟ್, ಸಂಚಿಕೆ ೧೯, ಸಂ.೨. ಏಪ್ರಿಲ್ ಜೂನ್ ೨೦೦೦, ಪುಟ ೧೮೫ – ೯೭
೧೭. ಎಂ.ಎ. ವೂಮನ್ ಆಂಡ್ ಅಭಿಜಿತ್ ದತ್ತ (ಸಂಪಾದಿಸಿದ), ಪಂಚಾಯತ್ಸ್ ಆಂಡ್ ದಿಯರ್ ಫಿನಾನ್ಸ್,ನ್ಯೂ ಡೆಲ್ಲಿ: ಇನ್‌ಸ್ಟಿಟ್ಯೂಟ್ ಆಫ್ ಸೋಶಿಯಲ್ ಸಯನ್ಸ್, ೧೯೯೫
೧೮. ಎಂ.ಎ. ವೂಮನ್, ಡಿಸೆಂಟ್ರಲೈಸೇಷನ್‌ಆಫ್ ರಿಸೋರ್ಸಸ್ ಫ್ರೋಮ್‌ಸ್ಟೇಟ್‌ಟು ಪಂಚಾಯತ್‌ರಾಜ್‌ಇನ್‌ಸ್ಟಿಟ್ಯುಶನ್ಸ್: ಸರ್ಚ್‌ಫಾರ್‌ಎ ನೊರ್ಮೆಟೀವ್ ಎಪ್ರೋಚ್, ನ್ಯೂ ಡೆಲ್ಲಿ: ಇನ್‌ಸ್ಟಿಟ್ಯೂಟ್ ಆಫ್ ಸೋಶಿಯಲ್ ಸಯನ್ಸ್, ೧೯೯೫
೧೯. ರಜನಿ ಕೊಥಾರಿ, ಸ್ಟೇಟ್‌ಎಗೆಯಿನ್‌ಸ್ಟ್ ಡೆಮಾಕ್ರಸಿ : ಇನ್‌ಸರ್ಚ್ ಆಫ್ ಹ್ಯೂಮನ್‌ಗವರ್ನೆನ್ಸ್, ಡೆಲ್ಲಿ : ಅಜಂತಾ ಪಬ್ಲಿಕೇಷನ್ಸ್, ೧೯೮೮
೨೦. ಡಿ.ಎಲ್. ಸೇತ್ ಆಂಡ್ ಆಶಿಶ್ ನಂದಿ (ಸಂಪಾದಿಸಿದ), ಮಲ್ಟಿವರ್ಸ್‌ಆಫ್‌ಡೆ ಮಾಕ್ರಸಿ, ನ್ಯೂಡೆಲ್ಲಿ: ಸೇಜ್ ಪಬ್ಲಿಕೇಷನ್ಸ್, ೧೯೯೬
೨೧. ಅಲೆನ್‌ಗಿಲ್ಬರ್ಟ್ ಆಂಡ್ ಜೋಸೆಫ್ ಲಿಟೆನ್, ಪವರ್ಟಿ ಆಂಡ್ ಡೆವಲಪ್‌ಮೆಂಟ್: ಅರ್ಬನೈಸೇಷನ್ ಇನ್ ಥರ್ಡ್ ವರ್ಲ್ಡ್‌, ಆಕ್ಸ್‌ಫರ್ಡ್: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೮೩
೨೨. ಜೂಪ್ ಡಬ್ಲ್ಯು ಡಿ ವಿಟ್, ಪವರ್ಟಿ, ಪಾಲಿಸಿ ಆಂಡ್ ಪೊಲಿಟಿಕ್ಸ್‌ಇನ್ ಮೆಡ್ರಾಸ್ ಸ್ಲಮ್ಸ್‌, ನ್ಯೂಡೆಲ್ಲಿ: ಸೇಜ್ ಪಬ್ಲಿಷರ್ಸ್, ೧೯೯೬.
೨೩. ಡೆರೆಕ್ಟರೇಟ್ ಆಫ್ ಸೆನ್ಸಸ್ ಆಪರೇಷನ್, ಡಿಸ್ಟ್ರಿಕ್ಟ್ ಸೆನ್ಸಸ್ ಹೇಂಡ್‌ಬುಕ್ ಬಳ್ಳಾರಿ ಡಿಸ್ಟ್ರಿಕ್ಟ್, ಬೆಂಗಳೂರು : ಗವರ್ನ್‌ಮೆಂಟ್ ಆಫ್ ಕರ್ನಾಟಕ, ೧೯೯೧
೨೪. ಡಿಪಾರ್ಟ್‌‌ಮೆಂಟ್ ಆಫ್ ಎನಿಮಲ್ ಹಸ್‌ಬೆಂಡ್ರಿ ಆಂಡ್ ವೆಟರ್‌ನರಿ, ೧೬ನೇ ಜಾನುವಾರು ಗಣತಿ, ಹೊಸಪೇಟೆ: ವೆಟರ್‌ನರಿ ವೈದ್ಯಾಧಿಕಾರಿಗಳು, ೧೯೯೮
೨೫. ಕೆ.ಇ.ಬಿ. ಕಛೇರಿ, ಕರೆಂಟ್ ಕನೆಕ್ಷನ್ ಕೊಟ್ಟಿರುವ ಪಂಪ್ ಸೆಟ್ಟುಗಳ ದಾಖಲೆ, ಹೊಸಪೇಟೆ: ಆಸಿಸ್ಟೆಂಟ್ ಎಂಜಿನೀಯರ್‌, ೧೯೬೮, ೧೯೮೮, ಮತ್ತು ೧೯೯೯
೨೬. ಕೆ.ಎಸ್.ಶಿವಣ್ಣ, “ಕೃಷಿ ವ್ಯವಸ್ಥೆ:, ಬಿ.ಷೇಕ್‌ಆಲಿ ಮತ್ತು ಕೆ.ಎಸ್.ಶಿವಣ್ಣ, (ಸಂಪಾದಿಸಿ) ಕರ್ನಾಟಕ ಚರಿತ್ರೆ ಕ್ರಿ.ಶ. ೧೩೩೬ – ೧೭೬೦ – ಸಂಪುಟ ೩, ಹಂಪಿ: ಕನ್ನಡ ವಿಶ್ವವಿದ್ಯಾಲಯ, ೧೯೯೭, ಪುಟ ೧೫೩ – ೧೯೯
೨೭. ತಾಲ್ಲೂಕು ಕಚೇರಿ, ತಾಲ್ಲೂಕಿನಲ್ಲಿ ಸುರಿದ ಮಳೆಯ ಕ್ರೋಢಿಕೃತ ಅಂಕಿ ಅಂಶಗಳು, ಹೊಸಪೇಟೆ: ಅಂಕಿ ಅಂಶಗಳ ಅಧಿಕಾರಿ, ೧೯೭೧ – ೧೯೯೮
೨೮. ಜೆ.ಕೆ.ಲಿಸೆನ್ ಮತ್ತು ಇತರರು (ಸಂಪಾದಿಸಿದ), ವಿಮೆನ್, ಮೈಗ್ರೆಂಟ್ಸ್ ಆಂಡ್ ಟ್ರೈಬಲ್ಸ್: ಸರ್‌ವಯಿವಲ್ ಸ್ಟ್ರೇಟಜಿ ಇನ್ ಏಶಿಯಾ,ನ್ಯೂಡೆಲ್ಲಿ: ಮನೋಹರ್ ಪಬ್ಲಿಷರ್ಸ್, ೧೯೮೯
೨೯. ಡಿಸೋಜ (ಸಂಪಾದಿಸಿದ), ದಿ ಇಂಡಿಯನ್ ಸಿಟಿ ಪವರ್ಟಿ, ಇಕಲಾಜಿ ಆಂಡ್ ಅರ್ಬನ್ ಡೆವಲಪ್‌ಮೆಂಟ್, ನ್ಯೂಡೆಲ್ಲಿ: ಮನೋಹರ್ ಪಬ್ಲಿಷರ್ಸ್, ೧೯೭೯
೩೦. ಚಂದ್ರಶೇಖರ ದಾಮ್ಲೆ, “ಲೇಂಡ್ ರಿಫೋರ್ಮ್ಸ್ ಲೆಜಿಸ್ಲೇಷನ್ ಇನ್ ಕರ್ನಾಟಕ ಮಿತ್ ಆಫ್ ಸಕ್‌ಸಸ್”, ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೨೪, ಸಂಖ್ಯೆ ೩೩, ಆಗೋಸ್ತ್‌೧೯೮೯, ಪುಟ ೧೮೯೬ – ೧೯೦೬
೩೧. ಎ.ಆರ್. ರಾಜಪುರೋಹಿತ್‌(ಸಂಪಾದಿಸಿದ), ಲೇಂಡ್ ರಿಫೋಮ್ಸ್‌ಇನ್ ಇಂಡಿಯಾ, ನ್ಯೂಡೆಲ್ಲಿ: ಆಶಿಶ್ ಪಬ್ಲಿಷಿಂಗ್ ಹೌಸ್, ೧೯೮೪.
೩೨. ರುಡೊಲ್ಪ್ ಆಂಡ್ ರುಡೊಲ್ಪ್, ಇನ್ ಪರ್‌ಸುಟ್‌ಆಫ್ ಲಕ್ಷ್ಮೀ: ದಿ ಪೊಲಿಟಿಕಲ್‌ಎಕನಾಮಿ ಆಫ್ ದಿ ಇಂಡಿಯನ್‌ಸ್ಟೇಟ್, ಚಿಕಾಗೊ: ಯುನಿವರ್ಸಿಟಿ ಪ್ರೆಸ್, ೧೯೮೭
೩೩. ಮರಿಯೊ ರುಟೇನ್, “ಸೋಶಿಯಲ್ ಪ್ರೊಫೈಲ್ ಆಫ್‌ ಎಗ್ರಿಕಲ್ಚರಲ್ ಆಂತ್ರಪ್ರನರ್ಸ್: ಎಕನಾಮಿಕ್ ಬಿಹೇಯರ್ ಆಂಡ್ ಲೈಫ್ ಸ್ಟೈಲ್‌ ಆಫ್ ಮಿಡ್ಲ್ ಲಾರ್ಜ್ ಫಾಮರ್ಸ್ ಇನ್‌ಸೆಂಟ್ರಲ್ ಗುಜರಾತ್”, ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೨೧, ಸಂಖ್ಯೆ ೧೩, ೧೯೮೬, ಪುಟ ೧೫ – ೨೩
೩೪. ರುದ್ರ ಎ, “ಬಿಗ್ ಫಾಮರ್ಸ್ ಆಫ್ ಪಂಜಾಬ್: ಸೆಕೆಂಡ್ ಇನ್‌ಸ್ಟಾಲ್‌ಮೆಂಟ್ ಆಫ್ ರಿಸಲ್ಟ್ಸ್‌’ ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೪, ಸಂಖ್ಯೆ ೫೭, ೧೯೬೯ ಪುಟ ೨೧೩ – ೧೯
೩೫. ಪ್ರಸಾದ್.ಪಿ. “ರಿಯಕ್ಚನರಿ ರೋಲ್ ಆಫ್ ಯುಸರ್ಸ್: ಕ್ಯಾಪಿಟಲ್ ಇನ್ ರೂರಲ್ ಇಂಡಿಯಾ,” ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೯, ಸಂಖ್ಯೆ ೩೨, ೩೩ ಆಂಡ್ ೩೪, ೧೯೭೪ ಪುಟ ೧೩೦೫ – ೮
೩೬. ಕೃಷ್ಣಭಾರಧ್ವಜ್‌, ಎಕ್ಯುಮ್ಯುಲೇಷನ್ಸ್, ಎಕ್ಸ್‌ಚೇಂಜ್ ಆಂಡ್ ಡೆವಲಪ್‌ಮೆಂಟ್, ನ್ಯೂಡೆಲ್ಲಿ: ಸೇಜ್ ಪಬ್ಲಿಕೇಷನ್ಸ್, ೧೯೯೪.
೩೭. ಪ್ರಣಾಬ್ ಬರ್ದಾನ್, ಪೊಲಿಟಿಕಲ್ ಎಕನಾಮಿ ಆಫ್‌ಡೆವಲಪ್‌ಮೆಂಟ್ ಇನ್ ಇಂಡಿಯಾ, ಆಕ್ಸ್‌ಫರ್ಡ್: ಆಕ್ಸ್‌‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೮೪
೩೮. ಜಿ.ಎಸ್.ಬಲ್ಲ (ಸಂಪಾದಿಸಿದ), ಎಕನಾಮಿಕ್ ಲಿಬರಲೈಸೇಷನ್ ಆಂಡ್ ಇಂಡಿಯನ್ ಎಗ್ರಿಕಲ್ಚರ್, ನ್ಯೂ ಡೆಲ್ಲಿ: ಇನ್‌ಸ್ಟಿಟ್ಯೂಟ್ ಫಾರ್ ಸ್ಟಡೀಸ್ ಇನ್ ಇಂಡಸ್ಟ್ರಿಯಲ್ ಡೆವಲಪ್‌ಮೆಂಟ್, ೧೯೯೪.
೩೯. ಗವರ್ನ್‌‌ಮೆಂಟ್ ಆಫ್ ಇಂಡಿಯಾ, ರಿಪೋರ್ಟ್ ಆಫ್ ದಿ ಟೇಕ್ಸ್‌ಸೇಷನ್ ಇನ್‌ಕ್ವಯರಿ ಕಮಿಟಿ ೧೯೫೩ – ೧೯೫೪, ನ್ಯೂಡೆಲ್ಲಿ: ೧೯೫೫.
೪೦. ವೆಂಕಟರಂಗಯ್ಯ ಆಂಡ್ ಪಟ್ಟಾಭಿರಾಮ್ (ಸಂಪಾದಿಸಿದ), ಲೋಕಲ್ ಗವರ್ನ್‌‌ಮೆಂಟ್ ಇನ್ ಇಂಡಿಯಾ: ಸಿಲೆಕ್ಟ್ ರೀಡಿಂಗ್ಸ್, ಮನಿಷಾ ಗ್ರಂಥಾಲಯ ಲಿಮಿಟೆಡ್, ೧೯೬೭
೪೧. ಶ್ರೀರಾಮ್ ಮಹೇಶ್ವರಿ, ಲೋಕಲ್ ಗವರ್ನ್‌‌ಮೆಂಟ್ ಇನ್ ಇಂಡಿಯಾ, ನ್ಯೂ ಡೆಲ್ಲಿ: ಆರ್ಕ್ಸ್‌‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೭೧, ಪುಟ ೨೦ – ೨೧.
೪೨. ರಾಬರ್ಟ್ ಸಿವೆಲ್, ಎ ಫೊರ್‌ಗೊಟನ್ ಎಂಪಾಯರ್: ವಿಜಯನಗರ, ನ್ಯೂಡೆಲ್ಲಿ: ಏಶಿಯನ್ ಎಜುಕೇಶನಲ್ ಸರ್ವೀಸಸ್, ೧೯೮೦
೪೩. ಕೃಷ್ಣಸ್ವಾಮಿ ಅಯ್ಯಂಗಾರ್, ಸೋರ್‌ಸಸ್ ಆಫ್ ವಿಜಯನಗರ ಹಿಸ್ಟರಿ, ಸೆಲ್ಲಿ: ಗ್ಯಾನ್ ಪಬ್ಲಿಷಿಂಗ್ ಹೌಸ್, ೧೯೮೬.
೪೪. ಚಂದ್ರ ಪೂಜಾರಿ, “ಟ್ರೆಂಡ್ಸ್ ಇನ್ ಎಂತ್ರ್‌ಪ್ರನರ್‌ಶಿಪ್ ಆಂಡ್ ರೀಜನಲ್ ಡೆವಲಪ್‌ಮೆಂಟ್”, ಅನ್‌ ಪಬ್ಲಿಶ್‌ಡ್‌ ಪಿಹೆಚ್.ಡಿ. ಥೀಸಿಸ್ ಸಬ್‌ಮಿಟೆಡ್ ಟು ಮಂಗಳೂರು ಯುನಿವರ್ಸಿಟಿ, ೧೯೯೭
೪೫. ಎಂ.ಎನ್. ಶ್ರೀನಿವಾಸ್, “ದಿ ಸೋಶಿಯಲ್ ಸಿಸ್ಟಮ್‌ ಆಫ್ ಮೈಸೂರು ವಿಲೇಜ್‌”, ಲೇಖನ ಮೆಕಿಮ್‌ಮಾರಿಯೇಟ್ (ಸಂಪಾದಿಸಿದ), ವಿಲೇಜ್ ಇಂಡಿಯಾ, ಚಿಕಾಗೊ: ಚಿಕಾಗೊ ಯುನಿವರ್ಸಿಟಿ
೪೬. ರಾಮ್‌ರೆಡ್ಡಿ.ಜಿ. (ಸಂಪಾದಿಸಿದ), ಪೇಟರ್ನ್ಸ್‌ ಆಫ್ ಪಂಚಾಯತ್‌ ರಾಜ್‌ ಇನ್ ಇಂಡಿಯಾ, ಡೆಲ್ಲಿ: ಮೆಕ್‌ಮಿಲನ್ ಪ್ರೆಸ್, ೧೯೭೭.
೪೭. ಗವರ್ನ್‌‌ಮೆಂಟ್ ಆಫ್ ಇಂಡಿಯಾ, ರಿಪೋರ್ಟ್‌ಆಫ್‌ದಿ ಟೀಮ್ ಫಾರ್ ದಿ ಸ್ಟಡಿ ಆಫ್ ಕಮ್ಯುನಿಟಿ ಡೆವಲಪ್‌ಮೆಂಟ್ ಪ್ರೊಜೆಕ್ಟ್ಸ್‌ಆಂಡ್ ನೇಶನಲ್‌ಎಕ್ಸ್‌ಟೆನ್‌ಸನ್‌ಸರ್ವಿಸ್, ನ್ಯೂಡೆಲ್ಲಿ: ಗವರ್ನ್‌‌ಮೆಂಟ್ ಆಫ್ ಇಂಡಿಯಾ, ೧೯೫೭.
೪೮. ಉಮಾಪತಿ. ಎಮ್. ಲೋಕಲ್‌ಸೆಲ್ಪ್ – ಗವರ್ನ್‌‌ಮೆಂಟ್ ಇನ್ ಕರ್ನಾಟಕ, ಮೈಸೂರು: ಮೈಸೂರು ಯುನಿವರ್ಸಿಟಿ, ೧೯೮೮.
೪೯. ಅಬ್ದುಲ್‌ಆಜೀಜ್‌, ಡಿಸೆಂಟ್ರಲೈಸ್‌ಡ್ ಪ್ಲಾನಿಂಗ್: ದಿ ಕರ್ನಾಟಕ ಎಕ್ಸ್‌ಪೀರಿಯನ್ಸ್, ನ್ಯೂ ಡೆಲ್ಲಿ: ಸೇಜ್ ಪಬ್ಲಿಕೇಷನ್ಸ್, ೧೯೯೩
೫೦. ರಂಜೀತ್‌ಗುಹಾ, “ದಿ ಪ್ರೋಸ್ ಆಫ್ ಕೌಂಟರ್ ಇನ್‌ಸರ್‌ಜನ್‌ಸಿ,” ಇನ್ ರಂಜೀತ್ ಗುಹಾ (ಸಂಪಾದಿಸಿದ), ಸಬಾಲ್ಟರ್ನ್‌ಸ್ಟಡೀಸ್ – ಸಂಚಿಕೆ ಎರಡು, ನ್ಯೂಡೆಲ್ಲಿ: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೮೩, ಪುಟ ೧ – ೪೩.
೫೧. ಗವರ್ನ್‌‌ಮೆಂಟ್‌ಆಫ್‌ಕರ್ನಾಟಕ, ದಿ ಕರ್ನಾಟಕ ಜಿಲ್ಲಾ ಪರಿಷದ್ಸ್‌, ತಾಲ್ಲೂಕ್ ಪಂಚಾಯತ್‌ಸಮಿತಿಸ್, ಮಂಡಲ್ ಪಂಚಾಯತ್ಸ್ ಆಕ್ಟ್, ೧೯೮೩, ಬೆಂಗಳೂರು: ಗವರ್ನ್‌‌ಮೆಂಟ್ ಆಫ್ ಕರ್ನಾಟಕ ೧೯೮೭.
೫೨. ಹಿ.ಚಿ. ಬೋರಲಿಂಗಯ್ಯ, ಗಿರಿಜನ ನಾಡಿಗೆ ಪಯಣ, ಬೆಂಗಳೂರು: ರಾಗಿರೊಟ್ಟಿ ಪ್ರಕಾಶನ, ೧೯೯೧
೫೩. ಗುರುಪ್ರೀತ್ ಮಹಾಜನ್, “ಕಲ್ಷರಲ್ ಎಂಬೋಡಿಮೆಂಟ್ ಆಂಡ್ ಹಿಸ್ಟರೀಸ್ ಟುವರರ್ಡ್ಸ್ ಕನ್‌ಸ್ಟ್ರಕ್ಷನ್ ಆಫ್ ಸೆಲ್ಫ್,” ಲೇಖನ ಉಪೇಂದ್ರ ಬಕ್ಷಿ ಆಂಡ್ ಬಿಕು ಪರೇಕ್ (ಸಂಪಾದಿಸಿದ) ಕ್ರೈಸಿಸ್ ಆಂಡ್ ಚೇಂಜ್ ಇನ್ ಕಾಂಟೆಂಪರರಿ ಇಂಡಿಯಾ, ನ್ಯೂ ಡೆಲ್ಲಿ: ಸೇಜ್ ಪಬ್ಲಿಕೇಷನ್ಸ್, ೧೯೯೫, ಪುಟ ೩೫೦ – ೩೬೯
೫೪. ಚಂದ್ರ ಪೂಜಾರಿ,ಸ್ವದೇಶಿ – ಒಂದು ವಿಶ್ಲೇಷಣೆ, ಹಂಪಿ: ಕನ್ನಡ ವಿಶ್ವವಿದ್ಯಾಲಯ, ೧೯೯೯
೫೫. ಡಾ. ಪ್ರಭಾತ್ ದತ್ತ, “ಪೀಪಲ್ಸ್ ಪಾರ್ಟಿಸಿಪೇಷನ್, ರೂರಲ್ ಎಡ್‌ಮಿನಿಸ್ಟ್ರೇಷನ್‌ ಆಂಡ್ ದಿ ಬ್ಯುರೊಕ್ರೆಸಿ: ದಿ ವೆಸ್ಟ್ ಬೆಂಗಾಲ್ ಎಕ್ಸ್‌ಪೀರಿಯನ್ಸ್,” ಕುರುಕ್ಷೇತ್ರ, ಸಂಚಿಕೆ ೪೬, ಸಂಖ್ಯೆ ೭, ಏಪ್ರಿಲ್ ೧೯೯೮, ಪುಟ ೪೯ – ೫೩.
೫೬. ಅರುಣ್ ಕುಮಾರ್ (ಸಂಪಾದಿಸಿದ), ಪಬ್ಲಿಕ್ ಎಡ್‌ಮಿನಿಸ್ಟ್ರೇಷನ್‌ ಟುಡೆ ಅಂಡ್ ಟುಮಾರೊ, ನ್ಯೂ ಡೆಲ್ಲಿ: ಅನ್‌ಮೋಲ್ ಪಬ್ಲಿಕೇಷನ್ಸ್, ೨೦೦೦
೫೭. ಅಬ್ದುಲ್‌ ಆಜೀಜ್‌ ಆಂಡ್ ಡೇವಿಡ್ ಅರ್‌ನಾಲ್ಡ್ (ಸಂಪಾದಿಸಿದ), ಡಿಸೆಂಟ್ರಲೈಸ್‌ಡ್ ಗವರ್‌‌ನೆನ್ಸ್ ಇನ್ ಏಶಿಯನ್ ಕಂಟ್ರೀಸ್, ನ್ಯೂಡೆಲ್ಲಿ: ಸೇಜ್‌ಪಬ್ಲಿಷರ್ಸ್, ೧೯೯೬.
೫೮. ಯಂಗ್‌.ಕೆ. ಜಂಡರ್ ಆಂಡ್ ಡೆವಲಪ್‌ಮೆಂಟ್: ಎ ರೆಲೆಷನಲ್ ಎಪ್ರೋಚ್‌, ಆಕ್ಸ್‌ಫರ್ಡ್: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೯೮
೫೯. ಪೈರ್ ಪಿ. ಪೆಡಗೊಗಿ ಆಫ್ ದಿ ಒಪ್ರೆಸ್‌ಡ್, ನ್ಯೂಯೊರ್ಕ್: ಸೀಬರಿ ಪ್ರೆಸ್, ೧೯೭೩
೬೦. ಹೊಕ್ಸ್‌ವರ್ತ್ ಎಂ.ಇ., ಬಿಯೊಂಡ್ ಒಪ್ರೆಸನ್: ಫೆಮಿನಿಸ್ಟ್ ಥಿಯರಿ ಆಂಡ್ ಪೊಲಿಟಿಕಲ್ ಸ್ಟ್ರೆಟಜಿ, ನ್ಯೂಯಾರ್ಕ್: ಕಾಂಟಿನಮ್, ೧೯೯೦
೬೧. ಡಾ. ಸ್ನೇಹಲತಾ ಪಂಡಾ, “ಪಂಚಾಯತಿಗಳಲ್ಲಿ ನಿರ್ಣಯಾಧಿಕಾರ ಮಹಿಳೆಯರ ಪಾತ್ರ,” ಯೋಜನಾ, ಸಂಪುಟ ೧೪, ನವೆಂಬರ್ ೧೯೯೮, ಪುಟ ೨ – ೧೦.
೬೨. ಮನು ಬಾಸ್ಕರ್, “ವಿಮೆನ್ ಪಂಚಾಯತ್ ಮೆಂಬರ್ಸ್ ಇನ್ ಕೇರಳ: ಎ ಪ್ರೊಫೈಲ್‌,” ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲೀ, ಸಂಚಿಕೆ ೩೨, ಸಂಖ್ಯೆ ೧೭, ಏಪ್ರೀಲ್ ೧೯೯೭, ಪುಟ ೧೩ – ೨೦.
೬೩. ಡಾ. ಮಹಿಪಾಲ್, “ಪಂಚಾಯತ್ಸ್ ಆಂಡ್ ಹ್ಯುಮನ್ ರೈಟ್ಸ್,” ಕುರುಕ್ಷೇತ್ರ, ಆಗಸ್ಟ್ ೨೦೦೦, ಪುಟ ೩೬ – ೪೦೬೪.
೬೪. ಎಂ.ಎಸ್. ಜೋನ್ ಆಂಡ್ ಜೋಸ್ ಚಾತುಕುಲಮ್, “ಡಿಸೆಂಟ್ರಲೈಸ್‌ಡ್ ಪ್ಲಾನಿಂಗ್ ಆಂಡ್ ಪಂಚಾಯತ್ಸ್‌ಇನ್ ಕೇರಳ,” ಕುರುಕ್ಷೇತ್ರ, ಸಂಚಿಕೆ ೪೭, ಸಂಖ್ಯೆ ೧೨, ಸೆಪ್ಪಂಬರ್‌೧೯೯೯, ಪುಟ ೨೦ – ೨೩
೬೫. ಟಿ.ಎಮ್. ತೊಮಸ್ ಐಸಾಕ್ ಆಂಡ್ ಕೆ.ಎನ್. ಹರಿಲಾಲ್, “ಪ್ಲಾನಿಂಗ್ ಫಾರ್ ಎಂಪವರ್‌ಮೆಂಟ್: ಪೀಪಲ್ಸ್ ಕೇಂಪೆಯ್‌ನ್‌ಫಾರ್ ಡೆಸೆಂಟ್ರಲೈಸ್‌ಡ್ ಪ್ಲಾನಿಂಗ್ ಇನ್ ಕೇರಳ,” ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೩೨, ಸಂಖ್ಯೆ ೧ ಅಂಡ್ ೨, ಜನವರಿ ೧೯೯೭, ಪುಟ ೫೩ – ೫೮.
೬೬. ಎಸ್.ಪಿ.ರಂಗರಾವ್, “ಅಟೊನೊಮಿ – ದಿ ಎಸೆನ್ಸ್ ಆಫ್ ಪಂಚಾಯತ್ ರಾಜ್,” ಕುರುಕ್ಷೇತ್ರ, ಸಂಚಿಕೆ ೪೬, ಸಂಖ್ಯೆ ೭, ಏಪ್ರೀಲ್ ೧೯೯೮, ಪುಟ ೨೫ – ೩೩
೬೭. ಬಿ.ಎಸ್.ಭಾರ್ಗವ ಆಂಡ್ ಅವಿನಾಶ್ ಸಮಲ್, “ಇನ್‌ಸ್ಟಿಟ್ಯುಶನಲ್ ಮೆಕಾನಿಸಂ ಫಾರ್ ಡಿಸೆಂಟ್ರಲೈಸ್‌ಡ್ ಪ್ಲಾನಿಂಗ್,” ಕುರುಕ್ಷೇತ್ರ, ಸಂಚಿಕೆ ೪೬, ಸಂಖ್ಯೆ ೭, ಏಪ್ರೀಲ್ ೧೯೯೮, ಪುಟ ೩೫ – ೩೭.
೬೮. ಎಸ್.ಎಸ್. ಮೀನಾಕ್ಷಿ ಸುಂದರಂ, “ಗ್ರಾಮ ಸಭಾ: ಲೆಸನ್ಸ್‌ಫ್ರೊಮ್‌ಕರ್ನಾಟಕ,” ಕುರುಕ್ಷೇತ್ರ, ಸಂಚಿಕೆ ೪೮, ಸಂಖ್ಯೆ ೧, ಅಕ್ಟೋಬರ್‌, ೧೯೯೯, ಪುಟ ೫೫ – ೬೦
೬೯. ದೀಪಾಂಕರ್ ಗುಪ್ತ, ಮಿಸ್ಟೇಕನ್ ಮೊಡರ್ನಿಟಿ: ಇಂಡಿಯಾ ಬಿಟ್ವಿನ್ ವರ್ಲ್ಡ್ಸ್‌, ಹಾರ್ಪರ್ ಕೊಲಿನ್ಸ್, ೨೦೦೦
೭೦. ಜೊಸ್‌ಸಿ.ರಾಫೆಲ್, ಡಿಸೆಂಟ್ರಲೈಸ್‌ಡ್ ಪ್ಲಾನಿಂಗ್ ಇನ್ ಕರ್ನಾಟಕ, ಪೂನಾ: ಸೆಂಟರ್ ಫಾರ್ ಡೆವಲಪ್‌ಮೆಂಟ್ ಸ್ಟಡೀಸ್ ಆಕ್ಟಿವಿಟಿಸ್, ೧೯೯೦.
೭೧. ಕೆ.ಎಸ್. ನಾರಾಯಣ, “ಕರ್ನಾಟಕ ಗ್ರಾಮ ಪಂಚಾಯತ್: ಒನ್ ಇಯರ್ ಆಫ್ ಎಕ್ಸ್‌ಪೀರಿಯನ್ಸ್ ಫ್ರೋಮ್‌ಫೀಲ್ಡ್” ಕುರುಕ್ಷೇತ್ರ, ಏಪ್ರೀಲ್, ೧೯೯೫
೭೨. ಬಿ.ಎಸ್. ಭಾರ್ಗವ ಮತ್ತು ಜೋಸ್ ಸಿ.ರಾಫೆಲ್, “ವರ್ಕಿಂಗ್ ಆಫ್ ಗ್ರಾಮ ಸಭಾಸ್ ಇನ್ ಕರ್ನಾಟಕ: ಎ ಸ್ಟಡಿ ಎಟ್ ಮೈಕ್ರೊ ಲೆವೆಲ್,” ಜರ್ನಲ್ ಆಫ್ ರೂರಲ್ ಡೆವಲಪ್‌ಮೆಂಟ್, ಸಂಚಿಕೆ ೧೩, ಏಪ್ರೀಲ್ – ಜೂನ್, ೧೯೯೪
೭೩. ಜಿ.ವಿ.ಜೋಷಿ, “ಗ್ರಾಮ ಸಭಾ ಇನ್ ಕರ್ನಾಟಕ ಎ ನಾನ್ ಸ್ಟಾರ್‌ಟರ್,” ಕುರುಕ್ಷೇತ್ರ, ಏಪ್ರೀಲ್ ೧೯೯೫.
೭೪. ಬಿಕು ಪರೇಕ್‌, “ಕಲ್ಚರಲ್ ಡೈವರ್ಸಿಟಿ ಆಂಡ್ ಲಿಬರಲ್ ಡೆಮಾಕ್ರಸಿ”, ಲೇಖನ ಗುರ್‌ಪ್ರೀತ್ ಮಹಾಜನ್ (ಸಂಪಾದನೆ), ಡೆಮಾಕ್ರಸಿ, ಡಿಫರೆನ್ಸ್ ಆಂಡ್ ಸೋಶಿಯಲ್ ಜಸ್ಟೀಸ್, ಡೆಲ್ಲಿ: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೯೮.
೭೫. ಕಿಮ್ಲಿಕ, ಡಬ್ಲ್ಯು,ಲಿಬರಲಿಸಂ, ಕಮ್ಯುನಿಟಿ ಆಂಡ್ ಕಲ್ಚರ್, ಆಕ್ಸ್‌ಫರ್ಡ್: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೮೯
೭೬. ಆಂಡ್ರೆ ಬಿಟೆ, ದಿ ಐಡಿಯ ಆಫ್ ನೆಚುರಲ್ ಇನ್‌ಇಕ್ವಾಲಿಟಿ ಆಂಡ್ ಅದರ್ ಎಸ್ಸೆಯಸ್,ಡೆಲ್ಲಿ: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೮೭
೭೭. ಕರ್ನಾಟಕ ಸರಕಾರ, ವಾರ್ಷಿಕ ಯೋಜನೆ ೨೦೦೦ – ೨೦೦೧: ಒಂದು ಪಕ್ಷಿ ನೋಟ, ಬಳ್ಳಾರಿ: ಜಿಲ್ಲಾ ಪಂಚಾಯತ್, ೨೦೦೦
೭೮. ಎ.ಆರ್. ದೇಸಾಯಿ, ರೂರಲ್ ಸೋಶಿಯಲಾಜಿ ಇನ್ ಇಂಡಿಯಾ, ಬಾಂಬೆ: ಪೊಪ್ಯುಲರ್ ಪ್ರಕಾಶನ, ೧೯೬೯
೭೯. ರುಕ್ಮಿಣಿ ರಮಣಿ, ಸ್ಲಮ್ಸ್ ಆಫ್ ಮೆಡ್ರಾಸ್: ಸಿಟಿ, ಮೆಡ್ರಾಸ್: ಮೆಡ್ರಾಸ್ ಇನ್‌ಸ್ಟಿಟ್ಯುಟ್ ಆಫ್ ಡೆವಲಪ್‌ಮೆಂಟ್ ಸ್ಟಡೀಸ್, ೧೯೮೫
೮೦. ಎಸ್.ಎಮ್. ಮೈಕೇಲ್, ದಲಿತ್ಸ್ ಇನ್ ಮೊಡರ್ನ್ ಇಂಡಿಯಾ, ನ್ಯೂ ಡೆಲ್ಲಿ: ವಿಸ್ತಾರ್ ಪಬ್ಲಿಕೇಷನ್ಸ್, ೧೯೯೯
೮೧. ಮರಿಯೊ ರುಟೇನ್, ಫಾರ್ಮ್ಸ್ ಆಂಡ್ ಪ್ಯಾಕ್ಟರೀಸ್: ಸೋಶಿಯಲ್ ಪ್ರೊಫೈಲ್ ಆಫ್ ಲಾರ್ಜ್ ಫಾರ್ಮರ್ಸ್ ಆಂಡ್ ರೂರಲ್ ಇಂಡಸ್ಟ್ರೀಯಲಿಸ್ಟ್ಸ್‌ಇನ್‌ವೆಸ್ಟ್ ಇಂಡಿಯ, ಡೆಲ್ಲಿ: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೯೫
೮೨. ಟಿ.ಕೆ.ಉಮನ್, “ಮಿತ್ ಆಂಡ್ ರಿಯಾಲಿಟಿ ಇನ್ ಇಂಡಿಯನ್ ಕಮ್ಯುನಿಟೇರಿಯನ್‌ವಿಲೇಜ್,” ಜರ್ನಲ್ ಆಫ್ ಕಾಮನ್‌ವೆಲ್ತ್ ಪೊಲಿಟಿಕಲ್ ಸ್ಟಡೀಸ್, ಸಂಚಿಕೆ ೪, ಸಂಖ್ಯೆ ೨, ೧೯೬೬, ಪುಟ ೧೦೩ – ೭
೮೩. ಟಿ.ಕೆ. ಉಮನ್, ಏಲಿಯನ್ ಕನ್‌ಸಪ್ಟ್ಸ್ ಆಂಡ್ ಸೌತ್ ಏಶಿಯನ್ ರಿಯಾಲಿಟಿ: ರೆಸ್‌ಪೊನ್ಸಸ್ ಆಂಡ್ ರಿಫ್ಯೋರ್‌ಮ್ಯುಲೇಷನ್ಸ್, ನ್ಯೂ ಡೆಲ್ಲಿ: ಸೇಜ್ ಪಬ್ಲಿಕೇಷನ್ಸ್, ೧೯೯೫
೮೪. ಯೋಗೇಂದ್ರ ಸಿಂಗ್, “ಸೋಶಿಯಲ್‌ಸ್ಟ್ರಕ್ಚರ್ ಆಂಡ್ ವಿಲೇಜ್ ಪಂಚಾಯತ್ಸ್,” ಲೇಖನ, ಎ.ಆರ್. ದೇಸಾಯಿಯವರ ರೂರಲ್‌ಸೋಶಿಯಾಲಜಿ ಇನ್ ಇಂಡಿಯಾ, ಪುಟ ೫೭೦ – ೭೯
೮೫. ಸುಮಿತ್ ಸರ್ಕಾರ್, ರೈಟಿಂಗ್ ಸೋಶಿಯಲ್ ಹಿಸ್ಟರಿ, ಡೆಲ್ಲಿ: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೯೮
೮೬. ಎಂ.ವೈ. ಘೋರ್ಪಡೆ, “ವಿಕೇಂದ್ರೀಕರಣ ತತ್ವ ಮತ್ತು ಆಚರಣೆ ವಿಚಾರ ಸಂಕಿರಣದ ಆಶಯ ಭಾಷಣ,” ಟಿ.ಆರ್. ಚಂದ್ರಶೇಖರ (ಸಂಪಾದಿಸಿದ), ವಿಕೇಂದ್ರೀಕರಣ ತತ್ವ ಮತ್ತು ಆಚರಣೆ, ವಿದ್ಯಾರಣ್ಯ: ಕನ್ನಡ ವಿಶ್ವವಿದ್ಯಾಲಯ, ೨೦೦೦.
೮೭. ಜೇಮ್ಸ್‌ಸ್ಕೋಟ್, ವೆಪನ್ಸ್ ಆಫ್ ದಿ ವೀಕ್: ಎವ್ರಿಡೆ ಫಾರ್ಮ್ಸ್ ಆಫ್ ಪೆಸೆಂಟ್ ರೆಸಿಸ್ಟೆನ್ಸ್, ನ್ಯೂ ಹೆವನ್: ಯೇಲ್ ಯುನಿವರ್ಸಿಟಿ ಪ್ರೆಸ್, ೧೯೯೮
೮೮. ಡೊಗ್ಲಸ್‌ಹೇನ್ಸ್ ಆಂಡ್ ಗ್ಯಾನ್ ಪ್ರಕಾಶ್ (ಸಂಪಾದಿಸಿದ), ರೆಸಿಸ್ಟೆನ್ಸ್ ಆಂಡ್ ಎವ್ರಿಡೆ ಸೋಶಿಯಲ್ ರಿಲೇಷನ್ಸ್ ಇನ್ ಸೌತ್ ಏಶಿಯಾ, ಡೆಲ್ಲಿ: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೯೧
೮೯. ದೀಪಾಂಕರ್ ಗುಪ್ತ, ರೈವಲ್‌ರಿ ಆಂಡ್ ಬ್ರದರ‍್ಹುಡ್: ಪೊಲಿಟಿಕ್ಸ್ ಇನ್ ದಿ ಲೈಫ್ ಆಫ್ ಫಾರ್ಮರ್ಸ್ ಇನ್ ನೋದರ್ನ್ ಇಂಡಿಯಾ, ಡೆಲ್ಲಿ: ಆಕ್ಸ್‌ಫರ್ಡ್ ಯುನವಿರ್ಸಿಟಿ ಪ್ರೆಸ್, ೧೯೯೭
೯೦. ರಾಬರ್ಟ್ ಬೊಕಾಕ್‌, ಹೆಚ್‌ಮಾನಿ, ಇಂಗ್ಲೆಂಡ್: ಎಲಿಸ್ ಹಾರ್‌ವುಡ್ ಲಿಮಿಟಿಡ್, ೧೯೮೬
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ಪರಿಶಿಷ್ಟ – ೧ (೧)
ಕೋಷ್ಠಕ – ೧
ಕೆಲವು ಸಾಮಾನ್ಯ ಅಂಕಿ ಅಂಶಗಳು
ತಾಲ್ಲೂಕು, ಜಿಲ್ಲೆ ಮತ್ತು ರಾಜ್ಯಕ್ಕೆ ಹೋಲಿಸಿ ಪಾಪಿನಾಯಕನ ಹಳ್ಳಿಯ ಕೆಲವು ಅಂಕಿ ಅಂಶಗಳು
	ವಿವರಗಳು
	ಪಿ.ಕೆ.ಹಳ್ಳಿ
	ಹೊಸಪೇಟೆ
	ಬಳ್ಳಾರಿ
	ಕರ್ನಾಟಕ

	ಜನಸಂಖ್ಯೆ
	೩೬೫೪
	೩೧೨೮೯
	೧೮೯೦೦೯೨
	೪೪೭೭೨೦೧

	ವಿಸ್ತೀರ್ಣ (ಚ.ಕಿ.ಮೀ)
	೧೮೭೧*
	೯೩೪
	೯೮೮೫
	೧೯೧೭೯೧

	ಸಾಕ್ಷರತೆ
	೧೧೩೩
	೧೨೫೭೫೩
	೬೯೩೭೯೦
	೨೧೦೧೩೧೯೩

	ಒಟ್ಟು ಕೆಲಸಗಾರರು
	೧೫೪೯
	೧೨೭೦೭೧
	೮೦೯೯೮೯
	೧೭೨೯೨೧೧೭

	ಕೃಷಿಕರು
	೪೭೧
	೨೮೦೨೫
	೨೬೫೭೬೮
	೫೯೧೫೬೩೩

	ಕೃಷಿ ಕಾರ್ಮಿಕರು
	೪೫೮
	೫೧೬೨೪
	೩೩೬೧೦೨
	೪೯೯೯೯೫೯

	ಪಶುಸಂಗೋಪನೆ
	೧೧
	೧೨೩೨
	೧೦೦೪೯
	೬೧೬೭೩೩

	ಗಣಿಗಾರಿಕೆ
	೩೧೪
	೬೮೭೫೭
	೧೬೫೪೩
	೧೧೬೩೬೯

	ಗುಡಿಕೈಗಾರಿಕೆ
	೦೩
	೧೪೩೫
	೧೧೪೨೫
	೩೨೨೧೫೧

	ಆಧುನಿಕ ಕೈಗಾರಿಕೆ
	೦೭
	೮೨೪೩
	೩೩೪೪೭
	೧೫೨೮೯೭೫

	ಕಟ್ಟೋಣ ಕೆಲಸ
	೩೪
	೨೭೬೮
	೧೩೭೧೦
	೪೨೭೯೭೨

	ವ್ಯಾಪಾರ ಮತ್ತು ವಾಣಿಜ್ಯ
	೪೨
	೧೨೧೯೭
	೫೨೨೯೪
	೧೩೭೯೯೫೪

	ಸಾರಿಗೆ ಮತ್ತು ಸಂಪರ್ಕ
	೧೫೭
	೪೫೭೫
	೧೯೧೯೮
	೪೫೪೯೬೪

	ಇತರೆ ಸೇವೆಗಳು
	೪೨
	೧೦೨೧೫
	೫೧೪೫೩
	೧೫೨೯೪೦೭


ಸೂಚನೆ : *ಹೆಕ್ಟೇರುಗಳಲ್ಲಿ
ಮೂಲ : ೧. ಡೈರೆಕ್ಟರ್ ಆಫ್ ಸೆನ್ಸಸ್ ಆಪರೇಶನ್, ಡಿಸ್ಟ್ರಿಕ್ಟ್ ಸೆನ್ಸಸ್ ಹೇಂಡ್ ಬುಕ್/ಬಳ್ಳಾರಿ ಡಿಸ್ಟ್ರಿಕ್ಟ್‌, ಬೆಂಗಳೂರು : ಗವರ್ನ್‌‌ಮೆಂಟ್ ಆಫ್ ಕರ್ನಾಟಕ, ೧೯೯೧
೨. ಡೈರೆಕ್ಟರ್ ಆಫ್ ಸೆನ್ಸ್‌ಸ್ ಆಪರೇಶನ್‌, ಸೆನ್ಸ್‌ಸ್ ಆಫ್ ಇಂಡಿಯಾ – ಪ್ರೈಮರಿ ಸೆನ್ಸಸ್‌ಎಬ್‌ಸ್ಟ್ರೇಕ್ಟ್ – ಸಿರೀಸ್ – ಎರಡು, ಬೆಂಗಳೂರು : ಗವರ್ನ್‌‌ಮೆಂಟ್ ಆಫ್ ಕರ್ನಾಟಕ, ೧೯೯೧
 
ಕೋಷ್ಠಕ – ೨
ಪಾಪಿನಾಯಕನ ಹಳ್ಳಿ
ಜಾತಿವಾರು ಕುಟುಂಬಗಳು ಮತ್ತು ಪಂಚಾಯತ್ ಪ್ರಾತಿನಿಧ್ಯ – ೧೯೯೪ – ೨೦೦೦
	ಜಾತಿ
	ಮನೆ ತೆರಿಗೆ
ರಿಜಿಸ್ಟರ್ ಪ್ರಕಾರ
ಕುಟುಂಬಗಳ ಸಂಖ್ಯೆ
	ಅರುಣೋದಯ
ಸಮೀಕ್ಷೆ ಪ್ರಕಾರ
ಕುಟುಂಬಗಳ ಸಂಖ್ಯೆ
	ಪಂಚಾಯತ್
ಸದಸ್ಯರ ಸಂಖ್ಯೆ

	ಲಿಂಗಾಯತರು
	೧೫೩
	೧೧೫
	೦೧

	ಕುರುಬರು
	೮೦
	೬೬
	೦೧

	ನಾಯಕರು
	೧೦೬
	೧೪೮
	೦೨

	ಉಪ್ಪಾರರು
	೧೬
	೨೦
	೦೧

	ಮುಸ್ಲಿಮರು
	೬೯
	೬೭
	೦೧

	ಹರಿಜನರು
	೧೧೦
	೧೨೬
	೦೧

	ವಡ್ಡರು
	೮೮
	೯೨
	೦೨

	ಬ್ರಾಹ್ಮಣರು
	೦೮
	೦೭
	೦೦

	ಕಂಬಾರರು
	೦೬
	೦೪
	೦೦

	ಕ್ರಿಶ್ಚಿಯನ್‌ರು
	೩೨
	೩೭
	೦೦

	ಈಡಿಗರು
	೦೮
	೦೯
	೦೦

	ವೈಶ್ಯರು
	೦೯
	೦೬
	೦೦

	ಅಗಸರು
	೧೪
	೧೫
	೦೦

	ಕ್ಷೌರಿಕರು
	೦೪
	೦೪
	೦೦

	ಇತರರು
	೧೨೬
	೪೫
	೦೦

	ಒಟ್ಟು
	೮೫೩
	೭೮೧
	೦೯


ಮೂಲ : ೧. ಗ್ರಾಮ ಪಂಚಾಯತ್‌ಕಛೇರಿ, ಮನೆ ತೆರಿಗೆ ಸಂಗ್ರಹ ರಿಜಿಸ್ಟರ್ – ೧೯೯೯ – ೨೦೦೦, ಪಾಪಿನಾಯಕನಹಳ್ಳಿ: ಪಂಚಾಯತ್‌ಕಾರ್ಯದರ್ಶಿ, ೧೯೯೯
೨. ಅರುಣೋದಯ, ರಿಪ್ರೋಡಕ್ಟೀವ್ ಆಂಡ್‌ಚೈಲ್ಡ್‌ಹೆಲ್ತ್‌ಕೇರ್ ಸಮೀಕ್ಷೆ (ಆರ್.ಸಿ.ಹೆಚ್. ಸಮೀಕ್ಷೆ), ಪಾಪಿನಾಯಕನ ಹಳ್ಳಿ: ಪೊಯಿರಾಡ, ೧೯೯೯
 
ಕೋಷ್ಢಕ – ೩
ಪಾಪಿನಾಯಕನ ಹಳ್ಳಿ
ಗ್ರಾಮಪಂಚಾಯತ್ ಸದಸ್ಯರ ಸಾಮಾಜಿಕ ಹಾಗೂ ಆರ್ಥಿಕ ಹಿನ್ನೆಲೆ
	ಹಿನ್ನಲೆ
	ಸದಸ್ಯರು
	ಊರವರು (ಕುಟುಂಬಗಳು)

	ಶಿಕ್ಷಣ :

	ಶಿಕ್ಷಣವೇ ಇಲ್ಲ
	೦೪ (೪೪%)
	೫೭೦ (೭೩%)

	ಪ್ರಾಥಮಿಕ ಶಾಲೆ
	೦೫ (೫೬%)
	೧೩೩ (೧೭%)

	ಪ್ರೌಢಶಾಲೆ
	೦೦ (೦೦)
	೦೫೫ (೭%)

	ಪ್ರೌಢಶಾಲೆ ಮೇಲ್ಪಟ್ಟು
	೦೦ (೦೦)
	೦೧೬ (೨%)

	ಕೌಟುಂಬಿಕ ಹಿನ್ನೆಲೆ :

	ವಿಭಕ್ತ ಕುಟುಂಬ
	೦೪ (೪೪%)
	೫೦೫ (೬೫%)

	ಅವಿಭಕ್ತ ಕುಟುಂಬ
	೦೫ (೫೬%)
	೨೭೧ (೩೫%)

	ಲಿಂಗ :

	ಮಹಿಳೆಯರು
	೦೫ (೫೫%)
	೧೭೮೪ (೪೯%)*

	ಪುರುಷರು
	೦೪ (೪೪%)
	೧೮೭೦ (೫೧%)*

	ವಯಸ್ಸು :

	೧೮ – ೩೦
	೦೧ (೧೧%)
	ಸ.ಇ.

	೩೧ – ೪೫
	೦೪ (೪೪%)
	ಸ.ಇ.

	೪೬ – ೬೦
	೦೪ (೪೪%)
	ಸ.ಇ.

	ವೃತ್ತಿ/ಕೆಲಸ

	ಕೃಷಿಕೂಲಿ
	೦೧ (೧೧%)
	೩೫ (೪%)

	ಕೃಷಿ
	೦೩ (೩೩%)
	೧೫೮ (೨೦%)

	ವ್ಯಾಗನ್ ಲೋಡಿಂಗ್
	೦೪ (೪೪%)
	೨೭೨ (೩೫%)

	ಗಣಿ ಕಾರ್ಮಿಕರು
	೦೦ (೦೦)
	೯೬ (೧೨%)

	ವ್ಯಾಪಾರ
	೦೧ (೧೧%)
	೩೯ (೫%)

	ಸೇವಾವಲಯ
	೦೦ (೦೦)
	೧೬೦ (೨೧%)

	ಇತರ
	೦೦(೦೦)
	೨೧ (೩%)

	ಭೂಹಿಡುವಳಿ :

	ಭೂಮಿ ಇಲ್ಲದವರು
	೦೨ (೨೨%)
	೫೫೦ (೭೦%)

	೨ ಎಕರೆಗಿಂತ ಕಡಿಮೆ ಹಿಡುವಳಿ
	೦೫ (೫೬%)
	೬೬ (೦೮%)

	೩ ರಿಂದ ೫ ಎಕರೆ ಹಿಡುವಳಿ
	೦೧ (೧೧%)
	೧೦೧ (೧೩%)

	೬ ರಿಂದ ೧೦ ಎಕರೆ ಹಿಡುವಳಿ
	೦೨ (೨೨%)
	೪೨ (೦೫%)

	೧೦ ಎಕರೆ ಮೇಲ್ಪಟ್ಟು ಹಿಡುವಳಿ
	೦೦ (೦೦)
	೨೨ (೦೩%)

	ವಾರದ ಆದಾಯ (ರೂ. ಗಳಲ್ಲಿ):

	ರೂ. ೨೦೦ ಕ್ಕಿಂತ ಕಡಿಮೆ
	೦೨(೨೨%)
	೨೨೫ (೨೯%)

	ರೂ. ೨೦೧ – ೫೦೦
	೦೩ (೩೩%)
	೩೯೧ (೫೦%)

	ರೂ. ೫೦೧ – ೧೦೦೦
	೦೧ (೧೧%)
	೧೫೦ (೧೯%)

	ರೂ. ೧೦೦೦ ಮೇಲ್ಪಟ್ಟು
	೦೩ (೩೩%)
	೧೫ (೦೨%)

	ರಾಜಕೀಯ ಪಕ್ಷ :

	ಕಾಂಗ್ರೆಸ್
	೦೩ (೩೩%)
	ಸ.ಇ.

	ಜನತಾ ದಳ
	೦೫ (೫೫%)
	ಸ.ಇ.

	ಬಿ.ಜೆ.ಪಿ.
	೦೦ (೦೦)
	ಸ.ಇ.

	ಪಕ್ಷೇತರ
	೦೧ (೧೧%)
	ಸ.ಇ.


ಸೂಚನೆ : ಸ.ಇ. = ಮಾಹಿತಿ ಸಂಗ್ರಹಿಸಿಲ್ಲ, *=ಜನ ಸಂಖ್ಯೆ,
ಮೂಲ :  ೧. ಸದಸ್ಯರ ಅಂಕಿ ಅಂಶಗಳು ಪ್ರಾಥಮಿಕ ಸಮೀಕ್ಷೆ ಆಧಾರಿತ
೨. ಊರವರ ಅಂಕಿ ಅಂಶಗಳು ಅರುಣೋದಯ, ಆರ್.ಸಿ.ಹೆಚ್. ಸಮೀಕ್ಷೆ, ಪಾಪಿನಾಯಕನ ಹಳ್ಳಿ: ಪೊಯಿರಾಡ, ೧೯೯೯
೩. ಡೈರೆಕ್ಟರ್ ಆಫ್ ಸೆನ್ಸಸ್ ಆಪರೇಷನ್, ಡಿಸ್ಟ್ರೀಕ್ಟ್‌ಹೇಂಡ್‌ಬುಕ್  – ಬಳ್ಳಾರಿ, ಡಿಸ್ಟ್ರಿಕ್ಟ್ ಬೆಂಗಳೂರು : ಗವರ್ನ್‌‌ಮೆಂಟ್ ಆಫ್ ಕರ್ನಾಟಕ,
೧೯೯೧.
 
ಕೋಷ್ಠಕ – ೪
ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್
ಪಂಚಾಯತ್‌ಸದಸ್ಯರ ಅರಿವು ಮತ್ತು ಭಾಗವಹಿಸುವಿಕೆ ಸಂಬಂಧಿಸಿದ ಅಂಕಿ ಅಂಶಗಳು
	ಪಂಚಾಯತ್‌ಕೆಲಸಗಳು
	ಅರಿವು ಇರುವ
ಸದಸ್ಯರ ಸಂಖ್ಯೆ
	ಭಾಗವಹಿಸುವ
ಸದಸ್ಯರ ಸಂಖ್ಯೆ

	ಗ್ರಾಮಸಭೆ
	೦೯ (೧೦೦%)
	೦೮ (೯೮೯%)

	ಫಲಾನುಭವಿಗಳ ಆಯ್ಕೆ
	೦೭ (೭೭%)
	೦೪ (೪೪%)

	ಆಯವ್ಯಯ ಪಟ್ಟಿ ಬಗ್ಗೆ
	೦೬ (೫೫%)
	೦೧ (೧೧%)

	ಸಮಿತಿಗಳ ಅಸ್ತಿತ್ವ
	೦೧ (೧೧%)
	೦೦ (೦೦)

	ಕೃಷಿ ಅಭಿವೃದ್ಧಿ ಯೋಜನೆಗಳು
	೦೨ (೨೨%)
	೦೨ (೨೨%)

	ಕೃಷಿಯೇತರ ಚಟುವಟಿಕೆಗಳ ಅಭಿವೃದ್ಧಿ
	೦೦ (೦೦)
	೦೦ (೦೦)

	ವಾರ್ಷಿಕ ಯೋಜನೆ
	೦೧ (೧೧%)
	೦೧ (೧೧%)

	ಪರಿಸರ ಸಂರಕ್ಷಣೆ
	೦೦ (೦೦)
	೦೦ (೦೦)


ಮೂಲ : ಪ್ರಾಥಮಿಕ ಸಮೀಕ್ಷೆ
 
ಕೋಷ್ಠಕ – ೫
ಪಾಪಿನಾಯಕನ ಹಳ್ಳಿ
ಸಂದರ್ಶನ ಮಾಡಿದ ಊರವರ ಸಾಮಾಜಿಕ ಹಾಗೂ ಆರ್ಥಿಕ ಹಿನ್ನೆಲೆ
	ಹಿನ್ನೆಲೆ
	ಸಂದರ್ಶಿಸಿದ
ಕುಟುಂಬಗಳು
	ಊರವರು
(ಕುಟುಂಬಗಳು)

	ಜಾತಿ :

	ಹರಿಜನರು
	೧೧ (೧೪%)
	೧೨೬ (೧೬%)

	ವಡ್ಡರು
	೧೬ (೦೭%)
	೯೨ (೧೨%)

	ನಾಯಕರು
	೧೭ (೨೧%)
	೧೪೮ (೧೯%)

	ಕುರುಬರು
	೧೧ (೧೪%)
	೬೬ (೦೮%)

	ಉಪ್ಪಾರರು
	೦೩ (೦೪%)
	೨೦ (೦೩%)

	ಮುಸ್ಲಿಮರು
	೦೭ (೦೯%)
	೬೭ (೦೯%)

	ಲಿಂಗಾಯತರು
	೧೨ (೧೫%)
	೧೧೫ (೧೫%)

	ಕ್ರಿಶ್ಚಿಯನ್ನರು
	೦೬ (೦೭%)
	೩೭ (೦೫%)

	ಇತರರು
	೦೯ (೧೧%)
	೧೧೦ (೧೪%)

	ಶಿಕ್ಷಣ :

	ಶಿಕ್ಷಣವೇ ಇಲ್ಲ
	೪೩ (೫೩%)
	೫೬೭ (೭೩%)

	ಪ್ರಾಥಮಿಕ ಶಾಲೆ
	೨೫ (೩೧%)
	೧೨೯ (೧೭%)

	ಪ್ರೌಢಶಾಲೆ
	೦೫ (೦೬%)
	೦೫೮ (೭%)

	ಪ್ರೌಢಶಾಲೆ ಮೇಲ್ಪಟ್ಟು
	೦೮ (೧೦%)
	೧೦೭ (೨%)

	ಲಿಂಗ :
	 
	 

	ಮಹಿಳೆಯರು
	೨೧ (೨೬%)
	೧೭೮೪ (೪೯%)*

	ಪುರುಷರು
	೬೦ (೭೪%)
	೧೮೭೦ (೫೧%)*

	ವೃತ್ತಿ/ಕೆಲಸ :

	ಕೃಷಿ ಕೂಲಿ
	೧೦ (೧೨%)
	೩೫ (೪%)

	ಕೃಷಿ
	೨೩ (೨೮%)
	೧೫೮ (೨೦%)

	ವ್ಯಾಗನ್‌ಲೋಡಿಂಗ್‌
	೧೧ (೧೪%)
	೨೭೨ (೩೫%)

	ಗಣಿ ಕಾರ್ಮಿಕರು
	೧೩ (೧೬%)
	೯೬ (೧೨%)

	ಇತರ
	೨೪ (೩೦%)
	೨೨೦ (೨೯%)

	ಭೂ ಹಿಡುವಳಿ :
	 
	 

	ಭೂಮಿ ಇಲ್ಲದವರು
	೨೫ (೪೩%)
	೫೫೦ (೭೦%)

	೨ ಎಕರೆಗಿಂತ ಕಡಿಮೆ ಹಿಡುವಳಿ
	೧೪ (೧೭%)
	೬೬ (೮%)

	೩ ರಿಂದ ೫ ಎಕರೆ ಹಿಡುವಳಿ
	೧೭ (೨೧%)
	೧೦೧ (೧೩%)

	೬ ರಿಂದ ೧೦ ಎಕರೆ ಹಿಡುವಳಿ
	೧೨ (೧೫%)
	೪೨ (೫%)

	೧೦ ಎಕರೆ ಮೇಲ್ಪಟ್ಟು ಹಿಡುವಳಿ
	೦೩ (೦೪%)
	೨೨ (೩%)

	ವಾರದ ಆದಾಯ (ರೂ. ಗಳಲ್ಲಿ) :
	 
	 

	ರೂ. ೨೦೦ಕ್ಕಿಂತ ಕಡಿಮೆ
	೦೬ (೧೦%)
	೨೨೫ (೨೯%)

	ರೂ. ೨೦೧ – ೫೦೦
	೨೧ (೨೬%)
	೩೯೧ (೫೦%)

	ರೂ. ೫೦೧ – ೧೦೦೦
	೨೬ (೩೨%)
	೧೫೦(೧೯%)

	ರೂ. ೧೦೦೦ ಮೇಲ್ಪಟ್ಟು
	೨೬ (೩೨%)
	೧೫ (೦೨%)


ಸೂಚನೆ : * = ಜನಸಂಖ್ಯೆ
ಮೂಲ :೧. ಸಂದರ್ಶನ ಮಾಡಿದ ಊರವರ ಅಂಕಿ ಅಂಶಗಳು ಪ್ರಾಥಮಿಕ       ಸಮೀಕ್ಷೆ ಆಧಾರಿತ
೨. ಊರವರ ಅಂಕಿ ಅಂಶಗಳು ಅರುಣೋದಯ, ಆರ್.ಸಿ.ಹೆಚ್. ಸಮೀಕ್ಷೆ, ಪಾಪಿನಾಯಕನ ಹಳ್ಳಿ: ಪೊಯಿರಾಡ, ೧೯೯೯
೩. ಡೈರೆಕ್ಟರ್ ಆಫ್ ಸೆನ್ಸಸ್ ಆಪರೇಷನ್, ಡಿಸ್ಟ್ರೀಕ್ಟ್‌ಹೇಂಡ್‌ಬುಕ್ -ಬಳ್ಳಾರಿ, ಡಿಸ್ಟ್ರಿಕ್ಟ್ ಬೆಂಗಳೂರು : ಗವರ್ನ್‌‌ಮೆಂಟ್ ಆಫ್ ಕರ್ನಾಟಕ, ೧೯೯೧.
 
ಕೋಷ್ಠಕ – ೬
ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್‌
ಊರವರ ಅರಿವು ಮತ್ತು ಭಾಗವಹಿಸುವಿಕೆ ಸಂಬಂಧಿಸಿದ ಅಂಕಿ ಅಂಶಗಳು
	ಪಂಚಾಯತ್‌ ಕೆಲಸಗಳು
	ಅರಿವು ಇರುವ
ಊರವರ ಸಂಖ್ಯೆ
	ಭಾಗವಹಿಸುವ
ಊರವರ ಸಂಖ್ಯೆ

	ಗ್ರಾಮಸಭೆ
	೪೨ (೫೨೦%)
	೧೩ (೧೬%)

	ಫಲಾನುಭವಿಗಳ ಆಯ್ಕೆ
	೧೮ (೨೨%)
	೦೭ (೦೯%)

	ವಾರ್ಷಿಕ ಯೋಜನೆ
	೦೧ (೦೧%)
	೦೦ (೦೦)

	ಆಯವ್ಯಯ ಪಟ್ಟಿ
	೧೦ (೦೧%)
	೦೧ (೦೦%)

	ಸಮಿತಿಗಳ ಅಸ್ತಿತ್ವ
	೦೧ (೦೧%)
	೦೦ (೦೦)

	ಮಹಿಳಾ ಸದಸ್ಯರ ಸಂಖ್ಯೆ
	೨೪ (೩೦%)
	ಅ.ಇ.

	ಮಹಿಳಾ ಸದಸ್ಯರ ಭಾಗವಹಿಸುವಿಕೆ
	೦೨ (೦೨%)
	ಅ.ಇ.


ಸೂಚನೆ : ಅ.ಇ.= ಅನ್ವಯಿಸುವುದಿಲ್ಲ.
ಮೂಲ : ಪ್ರಾಥಮಿಕ ಸಮೀಕ್ಷೆ
 
ಕೋಷ್ಠಕ – ೭
ಪಾಪಿನಾಯಕನ ಹಳ್ಳಿ
ಮನೆ ತೆರಿಗೆ ಮತ್ತು ಅದರಲ್ಲಿ ಸೇರಿರುವ ಇತರ ಕರಗಳು (ರೂಪಾಯಿಗಳಲ್ಲಿ)
	ಕರಗಳು
	ಆರ್.ಸಿ.ಸಿ. ಮನೆ
	ಮಧ್ಯಮ
ಗಾತ್ರದ ಮನೆ
	ಸಣ್ಣ ಮನೆ

	ಮನೆ ತೆರಿಗೆ
	೩೫.೦೦
	೨೫.೦೦
	೧೫.೦೦

	ಭೂ ತೆರಿಗೆ
	೨೦.೦೦
	೧೨.೫೦
	೦೭.೫೦

	ನೀರಿನ ಕರ
	೧೦.೦೦
	೦೬.೨೫
	೦೩.೭೫

	ವಿದ್ಯುತ್‌ಕರ
	೦೬.೦೦
	೦೩.೪೦
	೦೨.೨೫

	ಆರೋಗ್ಯ ಕರ
	೦೪.೦೦
	೦೨.೨೫
	೦೧.೫೦

	ಗ್ರಂಥಾಲಯ ಕರ
	೦೨.೪೦
	೦೧.೫೦
	೦೦.೯೦

	ಶಿಕ್ಷಣ ಕರ
	೦೨.೦೦
	೦೧.೧೫
	೦೦.೭೫

	ಒಟ್ಟು ಮೊತ್ತ
	೮೦.೦೦
	೫೩.೦೦
	೩೨.೦೦


 
ಕೋಷ್ಠಕ – ೮
ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್
ಕರಗಳ ವಸೂಲಿ, ಬೇಡಿಕೆ ಮತ್ತು ಬಾಕಿ (ರೂಪಾಯಿಗಳಲ್ಲಿ)
	ವರ್ಷ
	ಹಿಂದಿನ ಬಾಕಿ
	ಚಾಲ್ತಿ ಬೇಡಿಕೆ
	ಒಟ್ಟು
	ವಸೂಲಿ
	ಉಳಿದ ಬಾಕಿ

	೧೯೯೪ – ೯೫
	ಸಿಕ್ಕಿಲ್ಲ
	ಸಿಕ್ಕಿಲ್ಲ
	ಸಿಕ್ಕಿಲ್ಲ
	ಸಿಕ್ಕಿಲ್ಲ
	ಸಿಕ್ಕಿಲ್ಲ

	೧೯೯೫ – ೯೬
	೬೬೭೭೧.೩೫
	೨೫೫೨೭.೪೦
	೯೩೨೯೮.೭೫
	೩೨೪೯೦
	೬೦೮೦೮.೮೦

	೧೯೯೬ – ೯೭
	೬೦೮೦೮.೮೦
	೪೬೦೨೭.೦೦
	೧೦೬೮೩೬.೦೦
	೩೦೦೮೯
	೭೮೭೪೬.೯೦

	೧೯೯೭ – ೯೮
	೭೮೭೪೬.೯೦
	೪೬೦೨೭.೦೦
	೧೨೪೭೭೩.೦೦
	೧೮೬೫೧
	೧೦೬೧೨೨.೦೦

	೧೯೯೮ – ೯೯
	೧೦೬೧೨೨.೦೦
	೬೭೭೧೦.೦೦
	೧೭೩೮೩೨.೦೦
	೭೩೦೦
	೧೦೦೭೩೨.೦೦


ಮೂಲ :          ಗ್ರಾಮ ಪಂಚಾಯತ್  ಕಛೇರಿ, ಪಾಪಿನಾಯಕನಹಳ್ಳಿ ಗ್ರಾಮ ಪಂಚಾಯತ್‌ವರ್ಗ – ೧ ಮತ್ತು ಜವಾಹಾರ್ ರೋಜ್‌ಗಾರ್ ಯೋಜನೆ : ೧೯೯೪ – ೯೮ನೇ ಸಾಲಿನ ಲೆಕ್ಕ ಪರಿಶೋಧನಾ ವರದಿ, ಪಾಪಿನಾಯಕನಹಳ್ಳಿ : ಪಂಚಾಯತ್ ಕಾರ್ಯದರ್ಶಿಗಳು, ೧೯೯೫ – ೯೯
 
ಕೋಷ್ಠಕ – ೯
ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್‌
ಜವಹಾರ್ ರೋಜ್‌ಗಾರ್ ಯೋಜನೆಯಡಿಯಲ್ಲಿ ಆದ ವಿವಿಧ ಕಾಮಗಾರಿಗಳು – ೧೯೯೪ – ೯೯
	ಕಾಮಗಾರಿಗಳು
	ಹಳ್ಳಿಯ ವಿವಿಧ ವಾರ್ಡುಗಳಲ್ಲಿ ವಿನಿಯೋಜಿಸಿದ ಮೊತ್ತ

	
	ವಾರ್ಡ್‌ ೧
	ವಾರ್ಡ್‌ ೨
	ವಾರ್ಡ್‌ ೩
	ವಾರ್ಡ್‌ ೪
	ವಾರ್ಡ್‌ ೫
	ಇತರೆ
	ಒಟ್ಟು

	ಬಂಡೆ ಹಾಸುವುದು
	೧೮೬೦೮೭
	ಇಲ್ಲ
	೮೩೫೪೦
	ಇಲ್ಲ
	ಇಲ್ಲ
	೧೩೪೭೧೧
	೪೦೪೩೩೮

	ಚರಂಡಿ ನಿರ್ಮಾಣ
	೨೯೭೧೫
	೧೪೦೩೯
	೪೮೩೭
	೪೦೧೬೭
	ಇಲ್ಲ
	೨೬೧೫೫
	೧೧೪೯೧೩

	ರಸ್ತೆ ನಿರ್ಮಾಣ
	೧೬೨೮೦
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	೧೬೨೮೦

	ಪೈಪ್‌ಲೈನ್ ದುರಸ್ತಿ
	ಇಲ್ಲ
	೧೨೦೯೯
	೨೦೧೨೬
	೮೬೫೭
	ಇಲ್ಲ
	ಇಲ್ಲ
	೪೦೮೮೨

	ನೀರಿನ ತೊಟ್ಟಿ ತಯಾರಿ
	ಇಲ್ಲ
	ಇಲ್ಲ
	ಇಲ್ಲ
	೨೦೦೩೭
	ಇಲ್ಲ
	ಇಲ್ಲ
	೨೦೦೨೭

	ಕಚೇರಿ ಕಟ್ಟಡ ಕರ್ಚು
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	೮೯೩೦೮
	೮೯೩೦೮

	ಅಗಸಿ ಬಾಗಿಲು
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	೪೫೯೭೨
	೪೫೯೭೨

	ಒಟ್ಟು ಮೊತ್ತ
	೨೩೨೦೮೨
	೨೬೧೩೮
	೧೦೮೫೦೩
	೪೮೮೨೪
	ಇಲ್ಲ
	೩೧೦೨೪೬
	೭೯೧೫೦೨


ಸೂಚನೆ :ವಡ್ಡರ ಹಳ್ಳಿಯಲ್ಲಿ ವಿನಿಯೋಜನೆಯಾದ ಮೊತ್ತ ಇತರ ಕಾಲಂನಲ್ಲಿದೆ. ಈ ಕಾಲಂನಲ್ಲಿ ಬರುವ ರೂ. ೮೯೩೦೮ ಮಾತ್ರ ಪಾಪಿನಾಯಕನ ಹಳ್ಳಿ ಪಂಚಾಯತ್ ಕಟ್ಟಡ ದುರಸ್ತಿ ಮತ್ತು ಸುತ್ತು ಗೋಡೆ ನಿರ್ಮಾಣಕ್ಕೆ ಸಂಬಂಧಿಸಿದ್ದು.
ಮೂಲ : ಗ್ರಾಮ ಪಂಚಾಯತ್ ಕಛೇರಿ, ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್ ವರ್ಗ – ೧ ಮತ್ತು ಜವಾಹರ್ ರೋಜ್‌ಗಾರ್ ಯೋಜನೆ : ೧೯೯೪ – ೯೮ನೇ ಸಾಲಿನ ಲೆಕ್ಕ ಪರಿಶೋಧನಾ ವರದಿ. ಪಾಪಿನಾಯಕನಹಳ್ಳಿ: ಕಾರ್ಯದರ್ಶಿಗಳು, ೧೯೯೪ – ೯೯.
 
ಕೋಷ್ಠಕ – ೧೦
ಪಾಪಿನಾಯಕನಹಳ್ಳಿ ಗ್ರಾಮ ಪಂಚಾಯತ್‌
ಆದಾಯ ಮತ್ತು ಖರ್ಚು – ೧೯೯೪ – ೯೫ ರಿಂದ ೧೯೯೮ – ೯೯ (ರೂಪಾಯಿಗಳಲ್ಲಿ)
	ಆದಾಯ ವಿವರಗಳು
	೧೯೯೪ – ೯೫
	೯೫ – ೯೬
	೯೬ – ೯೭
	೯೭ – ೯೮
	೯೮ – ೯೯

	ಪ್ರಾರಂಭದ ಶಿಲ್ಕು
	೫೧೦೩
	೩೦೬೨೩
	೪೨೯೪೬
	೩೬೮೨೮
	೨೮೪೮೯

	ಜಿಲ್ಲಾ ಪಂಚಾಯತ್ ಅನುದಾನ
	೮೬೩೫೬
	೧೨೫೦೦೦
	೧೦೦೦೦೦
	೧೦೦೦೦೦
	೯೩೩೭೭

	ಗ್ರಂಥಾಲಯ ಅನುದಾನ
	ಇಲ್ಲ
	ಇಲ್ಲ
	೬೯೦೦
	೨೧೦೦
	ಇಲ್ಲ

	ಕರ ವಸೂಲಿ
	೧೭೬೬೦
	೨೯೬೯೨
	೨೯೮೪೪
	೧೮೬೫೧
	೭೩೦೧೯

	ಇತರ
	೮೫೯೯
	ಇಲ್ಲ
	ಇಲ್ಲ
	ಇಲ್ಲ
	೨೧೪೧

	ಒಟ್ಟು ಆದಾಯ
	೧೧೭೭೧೮
	೧೮೫೩೧೫
	೧೭೯೬೯೦
	೧೫೭೫೭೯
	೧೯೭೦೨೬

	ಖರ್ಚಿನ ವಿವರಗಳು

	ಸಿಬ್ಬಂದಿ ವೇತನ:
	೧೨೩೩
	೧೪೭೫೦
	೧೫೨೧೦
	೧೪೨೬೦
	೨೦೯೭೫

	ಗ್ರಂಥಾಲಯ ಸಿಬ್ಬಂದಿ ವೇತನ, ಸಾದಿಲ್ವಾರು
	ಇಲ್ಲ
	ಇಲ್ಲ
	೪೫೦೦
	೨೧೦೦
	ಇಲ್ಲ

	ಶೇಕಡಾ ೨೦ರ ಖರ್ಚು
	೧೮೯೦೦
	೧೪೭೨೧
	ಇಲ್ಲ
	ಇಲ್ಲ
	೧೨೮೮೦

	ಅಧ್ಯಕ್ಷರ, ಉಪಾಧ್ಯಕ್ಷರ ಗೌರವ ಧನ
	೪೫೦೦
	೪೦೫೦
	೫೦೮೦
	೬೦೦೦
	೧೫೦೦

	ಸದಸ್ಯರ ಸಭಾ ಭತ್ಯ
	೬೨೦
	೭೦೦
	೭೨೦
	೧೮೦೦
	ಇಲ್ಲ

	ಕೆ.ಇ.ಬಿ.ಬಿಲ್ಲು ಪಾವತಿ
	೧೪೭೨೪
	೮೭೬೮
	೯೦೩೪
	೧೮೦೩೬
	ಇಲ್ಲ

	ವಿದ್ಯುತ್ ಸಾಮಗ್ರಿ ಬಿಲ್ಲು
	೧೯೫೧೨
	೨೬೩೦೬
	ಇಲ್ಲ
	೨೮೧೪೦
	೪೩೩೬

ಸೂಚನೆ : ೧೯೯೪ – ೯೫ ಮತ್ತು ೯೫ – ೯೬ರ ಆದಾಯ ಮತ್ತು ಖರ್ಚಿನ ಕಾಲಂಗಳ ಮೊತ್ತ ಹೊಂದಾಣಿಕೆ ಆಗಿವೆ. ಉಳಿದ ವರ್ಷಗಳ ಮೊತ್ತಗಳು ಹೊಂದಾಣಿಕೆ ಆಗಿಲ್ಲ.
ಮೂಲ : ಗ್ರಾಮ ಪಂಚಾಯತ್ ಕಚೇರಿ, ಪಾಪಿನಾಯಕನಹಳ್ಳಿ ಹಳ್ಳಿ ಗ್ರಾಮ ಪಂಚಾಯತ್‌ವರ್ಗ – ೧ ಮತ್ತು ಜವಾಹಾರ್ ರೋಜ್‌ಗಾರ್ ಯೋಜನೆ : ೧೯೯೪ – ೯೮ನೇ ಸಾಲಿನ ಲೆಕ್ಕ ಪರಿಶೋಧನಾ ವರದಿ, ಪಾಪಿನಾಯಕನಹಳ್ಳಿ : ಪಂಚಾಯತ್‌ಕಾರ್ಯದಶಿಗಳು, ೧೯೯೪ – ೯೯.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ಕೃತಜ್ಞತೆಗಳು
ಈ ಪುಸ್ತಕವನ್ನು ಪ್ರಕಟಿಸಲು ಎಲ್ಲ ರೀತಿಯಲ್ಲೂ ಪ್ರೋತ್ಸಾಹಿಸಿದ ಮಾನ್ಯ ಕುಲಪತಿಗಳಾದ ಡಾ. ಎಂ.ಎಂ. ಕಲಬುರ್ಗಿಯವರಿಗೆ ನಾನು ಕೃತಜ್ಞನಾಗಿದ್ದೇನೆ. ಕ್ಷೇತ್ರಕಾರ್ಯ ಸಂದರ್ಭದಲ್ಲಿ ನನ್ನೊಂದಿಗೆ ಸುತ್ತಾಡಿ ಹಳ್ಳಿಯನ್ನು ಅರ್ಥಮಾಡಿಕೊಳ್ಳುವ ಕೆಲಸವನ್ನು ಸುಲಭಗೊಳಿಸಿದ ನನ್ನ ಸಂಶೋಧನಾ ವಿದ್ಯಾರ್ಥಿ ಸಿದ್ದಪ್ಪನವರಿಗೆ ನಾನು ಆಭಾರಿಯಾಗಿದ್ದೇನೆ. ಈ ಪುಸ್ತಕದ ಹಸ್ತಪ್ರತಿಯನ್ನು ಓದಿ ಸೂಕ್ತ ಸಲಹೆ ನೀಡಿದ ಡಾ. ಸದಾನಂದ, ಡಾ.ಕೆ.ವಿ. ನಾರಾಯಣ, ಡಾ. ಟಿ.ಆರ್. ಚಂದ್ರಶೇಖರ, ಡಾ. ರಹಮತ್, ಡಾ. ಟಿ.ಪಿ. ವಿಜಯ ಮತ್ತು ತಾರಕೇಶ್ವರ ಅವರಿಗೆ ಕೃತಜ್ಞನಾಗಿದ್ದೇನೆ. ಕನ್ನಡ ಭಾಷೆ ತಿದ್ದಿ ಸಹಕರಿಸಿದ ಶ್ರೀಧರ ಪಿಸ್ಸೆ ಮತ್ತು ಶ್ರೀ ಜನಾರ್ಧನ ಅವರಿಗೆ ಕೃತಜ್ಞತೆಗಳು. ನನ್ನ ಕೃತಿಯ ಪ್ರಕಟನೆಯ ಹಿನ್ನೆಲೆಯಲ್ಲಿ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಎಂ.ವಿ.ನಾವಡ, ಪುಟ ವಿನ್ಯಾಸ ಮಾಡಿದ ಶ್ರೀ ಸುಜ್ಞಾನಮೂರ್ತಿ, ಮುಖಪುಟವನ್ನು ರಚಿಸಿದ ಶ್ರೀ ಕೆ.ಕೆ.ಮಕಾಳಿ ಹಾಗೂ ಅಕ್ಷರ ಸಂಯೋಜಿಸಿದ ಋತ್ವಿಕ್ ಕಂಪ್ಯೂಟರ್ಸ್ ಅವರಿಗೆ ನನ್ನ ಕೃತಜ್ಞತೆಗಳು.
* * *
ಈ ಪುಸ್ತಕ ಮರು ಮುದ್ರಣಗೊಳ್ಳಲು ಪ್ರೋತ್ಸಾಹಿಸಿದ ಮಾನ್ಯ ಕುಲಪತಿಗಳಾದ ಡಾ.ಎ. ಮುರಿಗೆಪ್ಪ ಅವರಿಗೂ ಕುಲಸಚಿವರಾದ ಡಾ. ಹಿ.ಚಿ. ಬೋರಲಿಂಗಯ್ಯ ಅವರಿಗೂ ಪುಸ್ತಕ ವಿನ್ಯಾಸ ಮಾಡಿ ಅಚ್ಚುಕಟ್ಟಾಗಿ ಪ್ರಕಟವಾಗಲು ಸಹಕರಿಸಿದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೂ, ಮುಖಪುಟ ರೂಪಿಸಿದ ಶ್ರೀ. ಕೆ.ಕೆ. ಮಕಾಳಿ ಅವರಿಗೂ ಹಾಗೂ ಅಕ್ಷರ ಸಂಯೋಜಿಸಿದ ಯಾಜಿ ಗ್ರಾಫಿಕ್ಸ್‌ನ ಸವಿತಾ ಯಾಜಿ ಅವರಿಗೂ ನನ್ನ ಕೃತಜ್ಞತೆಗಳು.
ಎಂ. ಚಂದ್ರಪೂಜಾರಿ
 ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ಪರಿಶಿಷ್ಟ – ೧ (೨)
ಕೋಷ್ಠಕ – ೧೧
ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್
ಆಶ್ರಯ ಯೋಜನೆಯ ಫಲಾನುಭವಿಗಳ ಪಟ್ಟಿ – ೧೯೯೯
	ಜಾತಿ
	ಹಂಚಿಕೆಯಾದ
ಸೈಟುಗಳ ಸಂಖ್ಯೆ
	ಒಟ್ಟು

	ಕುರುಬರು

	೧೪
	೯೨

	೧೧

	(ಕುಂಬಾರ ಈಡಿಗ, ಗೊಲ್ಲ ಮತ್ತು ಇತರರು) ಖಾಲಿ ಇರುವ ಸೈಟುಗಳು
	೧೯*

	೨೪೯


ಸೂಚನೆ : ವಾಸ್ತವದಲ್ಲಿ ಖಾಲಿ. ಅನಧಿಕೃತವಾಗಿ ಕೆಲವರ ವಶದಲ್ಲಿವೆ.
ಮೂಲ :೧. ಗ್ರಾಮ ಪಂಚಾಯತ್‌ಕಛೇರಿ, ಆಶ್ರಯ ಯೋಜನೆ ಫಲಾನುಭವಿಗಳ ಪಟ್ಟಿ, ಪಾಪಿನಾಯಕನ ಹಳ್ಳಿ, ೧೯೯೯
೨. ಕುಟುಂಬಗಳ ಸಂಖ್ಯೆ – ಅರುಣೋದಯ, ಆರ್.ಸಿ.ಹೆಚ್. ಸಮೀಕ್ಷೆ, ಪಾಪಿನಾಯಕನ ಹಳ್ಳಿ: ಪೊಯಿರಾಡ, ೧೯೯೯
೩. ಬಿ.ಪಿ.ಎಲ್. ಕುಟುಂಬಗಳ ಸಂಖ್ಯೆ – ಜಿಲ್ಲಾ ಪಂಚಾಯತ್‌, ಗ್ರಾಮೀಣ ಕುಟುಂಬಗಳ ಆರ್ಥಿಕ ಸಮೀಕ್ಷೆಯ ಗ್ರಾಮವಾರು ಯಾದಿ – ೧೯೯೭ – ೯೯, ಬಳ್ಳಾರಿ : ಜಿಲ್ಲಾ ಪಂಚಾಯತ್, ೧೯೯೯.
 
ಕೋಷ್ಠಕ – ೧೨
ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್
ವಸತಿ, ಆರೋಗ್ಯ ಮತ್ತು ಶಿಕ್ಷಣ ವ್ಯವಸ್ಥೆ ಕುರಿತು ಅತೃಪ್ತಿ ಸೂಚಿಸಿದ ಕುಟುಂಬಗಳ ಸಂಖ್ಯೆ

ಮೂಲ : ಪ್ರಾಥಮಿಕ ಸಮೀಕ್ಷೆ
 
ಕೋಷ್ಠಕ – ೧೩
ಪಾಪಿನಾಯಕನ ಹಳ್ಳಿ
ಪ್ರಾಥಮಿಕ, ಪ್ರೌಢ ಮತ್ತು ಕಾಲೇಜು ಶಿಕ್ಷಣ ಪಡೆದ ಕನಿಷ್ಟ ಒಬ್ಬ ಸದಸ್ಯ/
ಸದಸ್ಯೆಯೂ ಇಲ್ಲದ ಕುಟುಂಬಗಳು – ೧೯೯೯
	ಜಾತಿ
	ಕನಿಷ್ಠ ಒಬ್ಬ ಸದಸ್ಯ/ಸದಸ್ಯೆಯೂ ಇಲ್ಲ ಕುಟುಂಬಗಳ ಸಂಖ್ಯೆ

ಮೂಲ : ಅರುಣೋದಯ, ಆರ್.ಸಿ.ಹೆಚ್.ಸಮೀಕ್ಷೆ, ಪಾಪಿನಾಯಕನಹಳ್ಳಿ : ಪೊಯಿರಾಡ, ೧೯೯೯.

ಮೂಲ: ಪಾಪಿನಾಯಕನಹಳ್ಳಿ, ಶಾಲೆಗಳ ಹಾಜರು ಪಟ್ಟಿ, ಪಾಪಿನಾಯಕನಹಳ್ಳಿ : ವಿವಿಧ ಶಾಲೆಗಳು, ೧೯೯೯ – ೨೦೦೦.
 
ಕೋಷ್ಠಕ – ೧೫
ಪಾಪಿನಾಯಕನ ಹಳ್ಳಿ
ವಿವಿಧ ಯೋಜನೆಗಳಲ್ಲಿ ನಿರ್ಮಿಸಲಾದ ಒಟ್ಟು ಮನೆಗಳು – ೧೯೯೫ – ೧೯೯೯
	ವರ್ಷ
	ಆಶ್ರಯ
	ಇಂದಿರಾ ಆವಾಜ್
	ಅಂಬೇಡ್ಕರ್‌
	ಒಟ್ಟು

	೧೯೯೫ – ೯೬
	೦೯
	೨೩
	ಇಲ್ಲ
	೩೨

	೧೯೯೬ – ೯೭
	ಇಲ್ಲ
	೧೭
	೧೧
	೨೮

	೧೯೯೭ – ೯೮
	ಇಲ್ಲ
	೦೮
	ಇಲ್ಲ
	೦೮

	೧೯೯೮ – ೯೯
	೨೯
	೦೬
	೧೪
	೪೯

	ಒಟ್ಟು
	೩೮
	೫೪
	೨೫
	೧೧೭


ಮೂಲ : ತಾಲ್ಲೂಕು ಪಂಚಾಯತ್ ಕಛೇರಿ, ವಿವಿಧ ಯೋಜನೆಗಳ ಅಡಿಯಲ್ಲಿ ನಿರ್ಮಿಸಲಾದ ಮನೆಗಳ ಪಟ್ಟಿ – ೧೯೯೮ – ೯೯, ಹೊಸಪೇಟೆ : ಪಂಚಾಯತ್‌ವಿಸ್ತರಣಾ ಅಧಿಕಾರಿ, ೧೯೯೯.
 
ಕೋಷ್ಠಕ – ೧೬
ಪಾಪಿನಾಯಕನ ಹಳ್ಳಿ
ಹಳ್ಳಿಯಲ್ಲಿರುವ ವೈದ್ಯಕೀಯ ಸೌಲಭ್ಯ – ೧೯೯೯ – ೨೦೦೦
	ಸೌಲಭ್ಯಗಳು
	ಸರಕಾರಿ
	ಖಾಸಗಿ

	ಎಂ.ಬಿ.ಬಿ.ಎಸ್. ವೈದ್ಯರುಗಳು
	ಇಲ್ಲ
	ಇಲ್ಲ

	ಆಯುವೇದಿಕ್ ವೈದ್ಯರುಗಳು
	೦೧
	ಇಲ್ಲ

	ರಿಜಿಸ್ಟರ‍್ಡ್‌ ಮೆಡಿಕಲ್ ಪ್ರಾಕ್ಟಿಸನರ್ಸ್
	ಇಲ್ಲ
	೦೬

	ತೆರೆದಿರುವ ಕ್ಲಿನಿಕ್‌ಗಳು
	ಇಲ್ಲ
	೦೨

	ಮನೆಗಳಿಗೆ ಭೇಟಿ ನೀಡುವ ಅರ್.ಎಂ.ಪಿ.ಗಳು
	ಇಲ್ಲ
	೦೪

	ಹೆಲ್ತ್ ವಿಸಿಟರ್ಸ್
	೦೨
	ಇಲ್ಲ

	ಮೆಡಿಕಲ್ ಸ್ಟೋರ್
	ಇಲ್ಲ
	೦೧


ಮೂಲ : ಪ್ರಾಥಮಿಕ ಸಮೀಕ್ಷೆ
 
ಕೋಷ್ಠಕ – ೧೭
ಪಾಪಿನಾಯಕನ ಹಳ್ಳಿ
ಸಾರಾಯಿ ಅಂಗಡಿಗಳು
	ವಿವರ
	ಸಂಖ್ಯೆ

	ಒಟ್ಟು ಅಂಗಡಿಗಳು
	೦೫

	ಒಂದು ಅಂಗಡಿಯ ದಿನ ವ್ಯಾಪಾರ
	೩೦೦ – ೩೫೦ ಪ್ಯಾಕೆಟ್‌ಗಳು

	ಇಡೀ ಹಳ್ಳಿಯಲ್ಲಿ ಒಂದು ದಿನ ಖರ್ಚಾಗುವ ಸಾರಾಯಿ
	೧೫೦೦ – ೧೭೫೦ ಪ್ಯಾಕೆಟ್‌ಗಳು

	ಶನಿವಾರ ಮತ್ತು ಆದಿತ್ಯವಾರ ಖರ್ಚಾಗುವ ಸಾರಾಯಿ
	೨೨೫೦ – ೨೫೦೦ ಪ್ಯಾಕೆಟ್‌ಗಳು

	ಒಂದು ಪ್ಯಾಕೆಟ್ ಸಾರಾಯಿ ಬೆಲೆ
	ರೂ. ೦೯

	ಇಡೀ ಹಳ್ಳಿ ಸಾರಾಯಿಗಾಗಿ ಮಾಡುವ ದಿನದ ಖರ್ಚು
	ರೂ. ೧೩೫೦೦ – ೧೫೭೫೦


ಮೂಲ : ಪ್ರಾಥಮಿಕ ಸಮೀಕ್ಷೆ
 
ಕೋಷ್ಠಕ – ೧೮
ಪಾಪಿನಾಯಕನ ಹಳ್ಳಿ
ನೀರು ಮತ್ತು ನೈರ್ಮಲೀಕರಣ ವ್ಯವಸ್ಥೆ ಕುರಿತು ಅತೃಪ್ತಿ ಸೂಚಿಸಿದ ಕುಟುಂಬಗಳ ಸಂಖ್ಯೆ
	ಜಾತಿ
	ಒಟ್ಟು
ಕುಟುಂಬಗಳು
	ಸಂದರ್ಶಿಸಿದ
ಕುಟುಂಬಗಳು
	ಅತೃಪ್ತಿ ಸೂಚಿಸಿದ ಕುಟುಂಬಗಳ ಸಂಖ್ಯೆ

	
	
	
	ನೀರು (%)
	ನೈರ್ಮಲೀಕರಣ (%)

	ಹರಿಜನರು
	೧೨೬
	೧೧
	೫೭
	೧೨

	ವಡ್ಡರು
	೯೨
	೦೬
	೪೬
	೦೭

	ನಾಯಕರು
	೧೪೮
	೧೭
	೬೨
	೪೩

	ಕುರುಬರು
	೬೬
	೧೧
	೧೨
	೦೬

	ಉಪ್ಪಾರರು
	೨೦
	೦೩
	ಇಲ್ಲ
	೦೨

	ಮುಸ್ಲಿಮರು
	೬೭
	೦೭
	೦೯
	೦೯

	ಲಿಂಗಾಯತರು
	೧೧೫
	೧೨
	೦೯
	೫೮

	ಕ್ರಿಶ್ಚಿಯನ್‌ರು
	೩೭
	೧೦
	೦೫
	೦೨

	ಇತರರು
	೧೧೦
	೦೪
	೪೫
	೩೪

	ಒಟ್ಟು
	೭೮೧
	೮೧
	೨೪೫
	೧೬೧


ಮೂಲ : ಪ್ರಾಥಮಿಕ ಸಮೀಕ್ಷೆ
 
ಕೋಷ್ಠಕ – ೧೯
ಭೂ ಹಿಡುವಳಿ – ಜಾತಿವಾರು
ಪಟ್ಟಾ ಮತ್ತು ಒತ್ತುವರಿ ಭೂಮಿ ಹೊಂದಿರುವ ಕುಟುಂಬಗಳ ಸಂಖ್ಯೆ
	ಜಾತಿ
	೦ – ೨ ಎಕರೆ
	೩ – ೫ ಎಕರೆ
	೬ – ೧೦ ಎಕರೆ
	೧೦ ಎಕರೆ ಮೇಲ್ಪಟ್ಟು
	ಒಟ್ಟು

	
	ಪಟ್ಟಾ
	ಒತ್ತುವರಿ
	ಪಟ್ಟಾ
	ಒತ್ತುವರಿ
	ಪಟ್ಟಾ
	ಒತ್ತುವರಿ
	ಪಟ್ಟಾ
	ಒತ್ತುವರಿ
	ಪಟ್ಟಾ
	ಒತ್ತುವರಿ

	ಹರಿಜನರು
	೧೪
	೨೮
	೧೪
	೩೦
	೦೩
	೦೩
	೦೧
	ಇಲ್ಲ
	೩೨
	೬೧

	ವಡ್ಡರು
	೦೬
	೦೬
	೧೫
	೦೬
	೦೩
	೦೭
	೦೧
	ಇಲ್ಲ
	೨೫
	೧೯

	ನಾಯಕರು
	೧೪
	೧೦
	೧೯
	೧೨
	೦೬
	೦೫
	೦೨
	ಇಲ್ಲ
	೪೧
	೨೭

	ಉಪ್ಪಾರರು
	೦೨
	೧೦
	೦೩
	೦೩
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	೦೫
	೦೪

	ಕುರುಬರು
	೧೨
	೦೮
	೧೦
	೦೫
	೦೫
	೦೧
	೦೩
	ಇಲ್ಲ
	೩೦
	೧೫

	ಲಿಂಗಾಯತರು
	೧೪
	೦೮
	೨೨
	೧೦
	೧೭
	೦೬
	೧೨
	ಇಲ್ಲ
	೧೮
	೦೨

	ಮುಸ್ಲಿಮರು
	೦೨
	ಇಲ್ಲ
	೦೯
	೦೧
	೦೫
	೦೧
	೦೨
	ಇಲ್ಲ
	೧೮
	೦೨

	ಕ್ರಿಶ್ಚಿಯನ್ನರು
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ
	ಇಲ್ಲ

	ಇತರರು
	೦೨
	೦೮
	೦೯
	೦೫
	೦೩
	೦೧
	೦೧
	ಇಲ್ಲ
	೨೫
	೧೪


ಮೂಲ : ಅರುಣೋದಯ, ಆರ್.ಸಿ.ಹೆಚ್.ಸಮೀಕ್ಷೆ, ಪಾಪಿನಾಯಕನಹಳ್ಳಿ: ಪೊಯಿರಾಡ, ೧೯೯೯
 
ಕೋಷ್ಠಕ – ೨೦
ಪಾಪಿನಾಯಕನ ಹಳ್ಳಿ
ಕುಟುಂಬಗಳ ವಾರದ ಆದಾಯ – ೧೯೯೯ – ೨೦೦೦
	ಜಾತಿ
	ವಿವಿಧ ವಾರದ ಆದಾಯಗಳಿರುವ ಕುಟುಂಬಗಳ ಸಂಖ್ಯೆ

	
	ರೂ. ೦
– ೨೦೦
	ರೂ. ೨೦೧
– ೫೦೦
	ರೂ. ೫೦೧
– ೧೦೦೦
	ರೂ. ೧೦೦೦
ಮೇಲ್ಪಟ್ಟು
	ಒಟ್ಟು
ಕುಟುಂಬಗಳು

	ಹರಿಜನರು
	೩೦
	೮೨
	೧೪
	ಇಲ್ಲ
	೧೨೬

	ವಡ್ಡರು
	೩೦
	೪೬
	೧೬
	ಇಲ್ಲ
	೯೨

	ನಾಯಕರು
	೪೩
	೭೮
	೨೬
	೦೧
	೧೪೮

	ಉಪ್ಪಾರರು
	೦೬
	೧೦
	೦೪
	ಇಲ್ಲ
	೨೦

	ಕುರುಬರು
	೨೫
	೩೪
	೦೭
	ಇಲ್ಲ
	೬೬

	ಲಿಂಗಾಯತರು
	೨೭
	೪೧
	೩೫
	೧೨
	೧೧೫

	ಮುಸ್ಲಿಮರು
	೨೦
	೨೮
	೧೮
	ಇಲ್ಲ
	೬೭

	ಕ್ರಿಶ್ಚಿಯನ್ನರು
	೦೭
	೨೪
	೦೬
	ಇಲ್ಲ
	೩೭

	ಇತರರು
	೩೬
	೪೮
	೨೪
	೦೨
	೧೧೦

	ಒಟ್ಟು
	೨೨೫
	೩೯೧
	೧೫೦
	೧೫
	೭೮೧


ಮೂಲ : ಅರುಣೋದಯ, ಆರ್.ಸಿ.ಹೆಚ್.ಸಮೀಕ್ಷೆ, ಪಾಪಿನಾಯಕನ ಹಳ್ಳಿ: ಪೊಯಿರಾಡ, ೧೯೯೯
 
ಕೋಷ್ಠಕ – ೨೧
ಪಾಪಿನಾಯಕನ ಹಳ್ಳಿ ಗ್ರಾಮ ಪಂಚಾಯತ್
ಆಶ್ರಯ ಯೋಜನೆ ಫಲಾನುಭವಿಗಳ ಪಟ್ಟಿ : ೧೯೯೯
	ಜಾತಿ
	ಒಟ್ಟು ಕುಟುಂಬಗಳ
ಸಂಖ್ಯೆ
	ಬಿ.ಪಿ.ಎಲ್.
ಕುಟುಂಬಗಳು
	ಹಂಚಿಕೆಯಾದ
ನಿವೇಶನಗಳು
	ಬೇಡಿಕೆ

	ಹರಿಜನರು
	೬೬
	೦೩
	೦೯
	೧೮

	ಕಮ್ಮಾರರು
	೦೬
	೦೨
	೦೩
	೦೧

	ವಡ್ಡರು
	೯೨
	೧೭
	೧೪
	೪೬

	ಲಿಂಗಾಯತರು
	೧೧೫
	೨೭
	೧೧
	೦೯

	ಮುಸ್ಲಿಮರು
	೬೭
	೨೭
	೧೧
	೧೯

	ಉಪ್ಪಾರರು
	೨೦
	ಇಲ್ಲ
	೦೭
	ಇಲ್ಲ

	ನಾಯಕರು
	೧೪೮
	೪೮
	೨೭
	೨೮

	ಅಗಸರು
	೧೪
	೧೩
	೦೫
	೦೨

	ಇತರರು
	೨೫೩
	೧೧೨
	೧೧
	೨೫

	ಖಾಲಿ ಇರುವ
ಸೈಟುಗಳು
	 – –
	 – –
	೧೯
	 – –

	ಒಟ್ಟು
	೭೮೧
	೨೪೯
	೧೧೭
	೨೪೩


ಸೂಚನೆ : ೧. ಪಂಚಾಯತ್ ದಾಖಲೆ ಪ್ರಕಾರ ಖಾಲಿ ಇವೆ. ವಾಸ್ತವದಲ್ಲಿ ಆ ಸೈಟುಗಳು ಕೂಡ ಅನಧಿಕೃತವಾಗಿಯೇ ಊರವರ ಸ್ವಾಧೀನದಲ್ಲಿದೆ
೨. ವಸತಿ ವ್ಯವಸ್ಥೆಯ ಬಗ್ಗೆ ಅತೃಪ್ತಿ ಸೂಚಿಸಿದವರನ್ನು ಬೇಡಿಕೆ ಕಾಲಂನಲ್ಲಿ ತೋರಿಸಲಾಗಿದೆ.
೩. ಬಿ.ಪಿ.ಎಲ್‌. = ಬಡತನ ರೇಖೆಗಿಂತ ಕೆಳಗಿರುವ ಕುಟುಂಬಗಳು
ಮೂಲ : ೧. ಒಟ್ಟು ಕುಟುಂಬಗಳ ಸಂಖ್ಯೆ – ಅರುಣೋದಯ, ಆರ್.ಸಿ.ಹೆಚ್. ಸಮೀಕ್ಷೆ, ಪಾಪಿನಾಯಕನಹಳ್ಳಿ: ಪೊಯಿರಾಡ, ೧೯೯೯
೨. ಬಿ.ಪಿ.ಎಲ್. ಕುಟುಂಬಗಳ ಸಂಖ್ಯೆ – ಜಿಲ್ಲಾ ಪಂಚಾಯತ್, ಗ್ರಾಮೀಣ ಕುಟುಂಬಗಳ ಆರ್ಥಿಕ ಸಮೀಕ್ಷೆಯ ಗ್ರಾಮವಾರಿ ಯಾದಿ ೧೯೯೮:೯೯, ಬಳ್ಳಾರಿ : ಜಿಲ್ಲಾ ಪಂಚಾಯತ್ ಕಛೇರಿ, ೧೯೯೯
 
ಕೋಷ್ಠಕ – ೨೨
ಪಾಪಿನಾಯಕನ ಹಳ್ಳಿ
ವಿವಿಧ ಆರ್ಥಿಕ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡಿರುವ ಕುಟುಂಬಗಳ
ಸಂಖ್ಯೆ – ೧೯೯೯
	ಜಾತಿ
	ಕೃಷಿಕೂಲಿ
	ಕೃಷಿ
	ವ್ಯಾಗನ್
	ಗಣಿಕೆಲಸ
	ವ್ಯಾಪಾರ
	ಸೇವಾ
ವಲಯ
	ಇತರ
	ಒಟ್ಟು

	ಹರಿಜನರು
	೦೬
	೦೭
	೯೨
	೦೭
	೦೨
	೧೦
	೦೨
	೧೨೬

	ವಡ್ಡರು
	೦೩
	೦೯
	೪೬
	೦೮
	೦೨
	೨೩
	೦೧
	೯೨

	ನಾಯಕರು
	೦೫
	೨೭
	೬೫
	೨೧
	೦೪
	೨೪
	೦೨
	೧೪೮

	ಉಪ್ಪಾರರು
	೦೩
	೦೫
	೦೩
	೦೩
	ಇಲ್ಲ
	೦೬
	ಇಲ್ಲ
	೨೦

	ಕುರುಬರು
	೦೪
	೨೮
	೧೫
	೦೮
	೦೨
	೦೬
	೦೩
	೬೬

	ಲಿಂಗಾಯತರು
	೦೪
	೪೩
	೧೪
	೧೧
	೧೬
	೨೧
	೦೬
	೧೧೫

	ಮುಸ್ಲಿಮರು
	೦೩
	೨೧
	೦೬
	೦೬
	೦೧
	೨೮
	೦೨
	೬೭

	ಕ್ರಿಶ್ಚಿಯನ್ನರು
	ಇಲ್ಲ
	ಇಲ್ಲ
	ಇಲ್ಲ
	೨೦
	೦೧
	೧೬
	ಇಲ್ಲ
	೩೭

	ಇತರರು
	೦೪
	೧೬
	೩೧
	೧೨
	೧೩
	೨೬
	೦೫
	೧೧೦

	ಒಟ್ಟು
	೩೫
	೧೫೮
	೨೭೨
	೯೬
	೩೯
	೧೬೦
	೨೧
	೭೮೧


ಮೂಲ : ಅರುಣೋದಯ, ಆರ್.ಸಿ.ಹೆಚ್. ಸಮೀಕ್ಷೆ, ಪಾಪಿನಾಯಕನ ಹಳ್ಳಿ : ಪೊಯಿರಾಡ, ೧೯೯೯
 
ಕೋಷ್ಠಕ – ೨೩
ಕೇಂದ್ರೀಯ ಗಣಿ ಕಾರ್ಮಿಕರ ಆಸ್ಪತ್ರೆ ಕಾರಿಗನೂರು
ಕ್ಷಯ, ಉಸಿರಾಟಕ್ಕೆ ಸಂಬಂಧಿಸಿದ ಖಾಯಿಲೆಗಳು ಮತ್ತು ಇತರ ರೋಗಿಗಳ ಸಂಖ್ಯೆ
	ತಿಂಗಳು
	೧೯೯೬
	೧೯೯೮

	
	ಕ್ಷಯ/
ಉಸಿರಾಟಕ್ಕೆ
ಸಂಬಂಧಿಸಿದ
ರೋಗಿಗಳು
	ಇತರ
ರೋಗಿಗಳು
	ಒಟ್ಟು
ರೋಗಿಗಳು
	ಕ್ಷಯ/
ಉಸಿರಾಟಕ್ಕೆ
ಸಂಬಂಧಿ
ರೋಗಿಗಳು
	ಇತರ
ರೋಗಿಗಳು
	ಒಟ್ಟು
ರೋಗಿಗಳು

	ಜನವರಿ
	೪೪೭
	೧೨೭೪
	೧೭೨೧
	೬೧೮
	೯೮೪
	೧೬೦೨

	ಫೆಬ್ರವರಿ
	೫೧೦
	೧೨೦೫
	೧೭೧೫
	೫೮೦
	೯೨೧
	೧೫೦೧

	ಮಾರ್ಚ್
	೩೩೧
	೧೧೫೧
	೧೪೮೨
	೫೨೧
	೭೬೨
	೧೨೮೩

	ಏಪ್ರೀಲ್
	೨೯೪
	೯೩೮
	೧೨೩೨
	೩೫೯
	೭೪೩
	೧೧೦೨

	ಮೇ
	೨೭೫
	೮೯೩
	೧೧೬೮
	೧೨೫
	೧೨೫೩
	೧೩೭೮

	ಜೂನ್
	೧೪೭
	೧೨೧೫
	೧೩೬೨
	೧೬೫
	೧೪೦೬
	೧೫೭೧

	ಜುಲೈ
	೨೮೪
	೧೪೫೪
	೧೭೩೮
	ದಾ.ಇ.
	ದಾ.ಇ.
	೧೪೬೪

	ಆಗಸ್ಟ್
	೫೮೪
	೧೫೫೧
	೨೧೪೫
	ದಾ.ವ.
	ದಾ.ಇ.
	೧೩೦೩

	ಸೆಪ್ಟೆಂಬರ್
	೨೮೨
	೧೯೪೬
	೨೨೨೮
	ದಾ.ಇ.
	ದಾ.ಇ.
	೧೩೩೨

	ಅಕ್ಟೋಬರ್
	೧೯೮
	೧೭೫೭
	೧೯೫೫
	೭೨೭
	೬೮೭
	೧೪೧೪

	ನವೆಂಬರ್
	೨೦೧
	೧೬೫೮
	೧೮೫೯
	೫೫೮
	೬೬೫
	೧೨೨೩

	ಡಿಸೆಂಬರ್
	೫೩೫
	೧೨೦೬
	೧೮೪೧
	೫೩೨
	೭೩೬
	೧೨೬೮


ಮೂಲ : ಕೇಂದ್ರೀಯ ಗಣಿ ಕಾರ್ಮಿಕರ ಆಸ್ಪತ್ರೆ, ಡೈಲಿ ಸ್ಟೆಟಿಸ್ಟಿಕಲ್ ರಿಪೋರ್ಟ್, ಕಾರಿಗನೂರು : ಮುಖ್ಯ ವೈಧ್ಯಾಧಿಕಾರಿಗಳು, ೧೯೯೯
 
ಕೋಷ್ಠಕ – ೨೪
ಪ್ರಾಥಮಿಕ ಆರೋಗ್ಯ ಕೇಂದ್ರ – ಗಾದಿಗನೂರು
ವಿವಿಧ ಹೊರ ರೋಗಿಗಳ ಸಂಖ್ಯೆ – ೧೯೯೮ ರಿಂದ ಆಗಸ್ಟ್‌೨೦೦೦ ದವರೆಗೆ
	ರೋಗಗಳು
	ರೋಗಿಗಳ ಸಂಖ್ಯೆ

	 
	೧೯೯೮
	೧೯೯೯
	ಆಗೋಸ್ತ್‌ ೨೦೦೦

	ಬೇಧಿ
	೫೪೦೦
	೪೮೯೫
	೩೪೩೧

	ಕ್ಷಯ ಮತ್ತು ಶ್ವಾಶಕೋಶದ ತೊಂದರೆಗಳು
	೬೩೩೦
	೬೯೦೧
	೪೮೩೮

	ಮಲೇರಿಯಾ
	೨೩
	೨೮
	೦೬

	ಚರ್ಮದ ಖಾಯಿಲೆಗಳು
	೨೬೪೦
	೩೨೯೪
	೨೩೧೭

	ಕಣ್ಣಿನ ತೊಂದರೆಗಳು
	೧೪೦೬
	೧೫೭೫
	೯೭೧

	ಕಿವಿ ತೊಂದರೆಗಳು
	೭೭೧
	೭೩೦
	೪೬೦

	ಇತರ ಖಾಯಿಲೆಗಳು
	೫೪
	೩೬
	೩೩


ಸೂಚನೆ : ಮೇಲಿನ ಅಂಕಿ ಅಂಶಗಳಲ್ಲಿ ಪಾಪಿನಾಯಕನಹಳ್ಳಿಯ ಜತೆ ವಡ್ಡರ ಹಳ್ಳಿ ಮತ್ತು ಶಂಕರ ನಗರ ಕ್ಯಾಂಪ್‌ನ ಸಂಖ್ಯೆಗಳು ಸೇರಿವೆ.
ಮೂಲ : ಪ್ರಾಥಮಿಕ ಆರೋಗ್ಯ ಕೇಂದ್ರ, ಹೊರ ರೋಗಿಗಳ ಮಾಸಿಕ ವರದಿ, ಗಾದಿಗನೂರು : ಮುಖ್ಯ ವೈದ್ಯಾಧಿಕಾರಿಗಳು, ೨೦೦೦
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ಪರಿಶಿಷ್ಟ – ೨
ಕೋಷ್ಠಕ – ೧
ಪಾಪಿನಾಯಕನಹಳ್ಳಿ
೧೯೯೪ ಹಿಂದಿನ ಪಂಚಾಯತ್‌ಚೇರ್‌ಮೆನ್‌ಗಳ ಪಟ್ಟಿ*
	ಕ್ರ.ಸ.
	ಹೆಸರು
	ಜಾತಿ/ಧರ್ಮ
	ಅವಧಿ

	೧.
	ಉದ್ವಾಳ ವೀರಭದರಪ್ಪ
	ಲಿಂಗಾಯತರು
	೧೯೪೦ – ೪೫**

	೨.
	ಮೇಟಿ ದೊಡ್ಡ ವೀರಪ್ಪ
	ಲಿಂಗಾಯತರು
	೧೯೪೫ – ೫೨**

	೩.
	ಮೇಟಿ ಜಂಬಣ್ಣ
	ಲಿಂಗಾಯತರು
	೧೯೫೨ – ೫೮**

	೪.
	ಮೇಟಿ ಪಂಪಣ್ಣ
	ಲಿಂಗಾಯತರು
	೧೯೬೦ – ೬೫

	೫.
	ಮೇಟಿ ಪಂಪಣ್ಣ
	ಲಿಂಗಾಯತರು
	೧೯೬೫ – ೭೦

	೬.
	ಮೇಟಿ ಪಂಪಣ್ಣ
	ಲಿಂಗಾಯತರು
	೧೯೭೦ – ೭೫

	೮.
	ಮಲ್ಲೇಶಪ್ಪ
	ಲಿಂಗಾಯತರು
	೧೯೭೮ – ೮೦

	೯.
	ಉದ್ವಾಳ ಸಣ್ಣ ವೀರಭದ್ರಪ್ಪ
	ಲಿಂಗಾಯತರು
	೧೯೮೦ – ೮೩**

	೧೦.
	ಮಲ್ಲಿಯಪ್ಪ
	ಕುರುಬರು
	೧೯೮೭ – ೮೯

	೧೧.
	ಕಾರಿಗನೂರು ಬಸಣ್ಣ
	ನಾಯಕರು
	೧೯೮೯ – ೯೨


ಸೂಚನೆ : ೧. *= ಊರವರು ಕೊಟ್ಟ ಮಾಹಿತಿ ಆಧಾರದಲ್ಲಿ ಚೇರ್‌ಮೆನ್‌ಗಳ ಅವಧಿಯನ್ನು ನಿರ್ಧರಿಸಲಾಗಿದೆ; ಅವುಗಳಿಗೆ ಸಂಬಂಧಿಸಿದ ದಾಖಲೆಗಳನ್ನು ನೋಡಿಲ್ಲ. ಆದುದರಿಂದ ಚೇರ್‌ಮೆನ್‌ಗಳ ಅವಧಿಯಲ್ಲಿ ಸ್ವಲ್ಪ ಹೆಚ್ಚು ಕಡಿಮೆ ಇರುವ ಸಾಧ್ಯತೆ ಇದೆ.
೨. **= ತೀರಿಕೊಂಡಿದ್ದಾರೆ. ಉಳಿದವರನ್ನು ಭೇಟಿ ಮಾಡಿ ಹಿಂದಿನ ಪಂಚಾಯತ್ ವ್ಯವಸ್ಥೆ ಬಗ್ಗೆ ಮಾಹಿತಿ ಸಂಗ್ರಹಿಸಿದ್ದೇನೆ.
ಮೂಲ : ಪ್ರಾಥಮಿಕ ಸಮೀಕ್ಷೆ.
 
ಕೋಷ್ಠಕ – ೨
ಪಾಪಿನಾಯಕನ ಹಳ್ಳಿ
೧೯೯೪ರ ಪಂಚಾಯತ್ ಸದಸ್ಯರು ಮತ್ತು ಅಧ್ಯಕ್ಷರುಗಳ ಪಟ್ಟಿ
	ಕ್ರ.ಸ.
	ಹೆಸರು
	ಲಿಂಗ
	ಜಾತಿ/ಧರ್ಮ
	ವಯಸ್ಸು
	ಕಸುಬು
	ಹುದ್ದೆ

	೧.
	ಭರ್ಮಪ್ಪ*
	ಪುರುಷ
	ಲಿಂಗಾಯತರು
	೪೫
	ಕೃಷಿ
	ಅಧ್ಯಕ್ಷರು

	೨.
	ತಿಮ್ಮಪ್ಪ
	ಪುರುಷ
	ವಡ್ಡರು
	೪೦
	ಗಣಿಕಾರ್ಮಿಕರು
	ಅಧ್ಯಕ್ಷರು

	೩.
	ಅಂಕ್ಲಮ್ಮ
	ಮಹಿಳೆ
	ನಾಯಕರು
	೪೫
	ವ್ಯಾಪಾರ
	ಸದಸ್ಯರು

	೪.
	ಆಮೀನಮ್ಮ
	ಮಹಿಳೆ
	ಮುಸ್ಲಿಮರು
	೪೫
	ಮನೆಕೆಲಸ
	ಸದಸ್ಯರು

	೫.
	ರಾಮಲಿಂಗಂ
	ಮಹಿಳೆ
	ವಡ್ಡರು
	೪೦
	ಬೀಡಿಕಟ್ಟುವವರು
	ಸದಸ್ಯರು

	೬.
	ತಿಪ್ಪಮ್ಮ
	ಮಹಿಳೆ
	ಕುರುಬರು
	೬೦
	ಮನೆಕೆಲಸ
	ಸದಸ್ಯರು

	೭.
	ಚೆನ್ನಮ್ಮ
	ಮಹಿಳೆ
	ಉಪ್ಪಾರರು
	೪೮
	ಕೂಲಿ
	ಸದಸ್ಯರು

	೮.
	ಮೆಟ್ನಮ್ಮ
	ಪುರುಷ
	ನಾಯಕರು
	೪೮
	ಗಣಿಕಾರ್ಮಿಕರು
	ಸದಸ್ಯರು

	೯.
	ತಾಯಪ್ಪ**
	ಪುರುಷ
	ಹರಿಜನರು
	೫೦
	ಗಣಿಕಾರ್ಮಿಕರು
	ಸದಸ್ಯರು

	೧೦.
	ಲೆಂಕಿಯಪ್ಪ
	ಪುರುಷ
	ಹರಿಜನರು
	೪೫
	ಗಣಿಕಾರ್ಮಿಕರು
	ಸದಸ್ಯರು


ಸೂಚನೆ : ೧. *= ೧೯೯೪ ರಿಂದ ೧೯೯೬ ವರಗೆ ಅಧ್ಯಕ್ಷರಾಗಿದ್ದರು. ೧೯೯೬ ನಂತರ ತಿಮ್ಮಪ್ಪನವರು ಅಧ್ಯಕ್ಷರಾದರು.
೨. **= ೧೯೯೪ ರಿಂದ ೧೯೯೬ ರವರೆಗೆ ಸದಸ್ಯರಾಗಿದ್ದರು. ೧೯೯೬ರ ನಂತರ ಲೆಂಕಿಯಪ್ಪನವರು ಸದಸ್ಯರಾದರು.
ಮೂಲ : ಪ್ರಾಥಮಿಕ ಸಮೀಕ್ಷೆ.
 
ಕೋಷ್ಠಕ – ೩
ಪಾಪಿನಾಯಕನ ಹಳ್ಳಿ
ಅಧ್ಯಯನಕ್ಕೆ ಸಂಬಂಧಿಸಿದ ಮಾಹಿತಿ ಕೊಟ್ಟು ಸಹಕರಿಸಿದ ಊರ ಗಣ್ಯರು,
ಅಧಿಕಾರಿಗಳು ಮತ್ತು ಇತರರು*
	ಕ್ರ.ಸ.
	ಹೆಸರು
	ವಿಳಾಸ

	೧.
	ಕೋಮರಪ್ಪ
	ಕೃಷಿಕರು ಮತ್ತು ತಾಲ್ಲೂಕು ಪಂಚಾಯತ್‌ ಸದಸ್ಯರು, ಪಿ.ಕೆ.ಹಳ್ಳಿ

	೨.
	ಗಂಟೆ ಶಿವಮೂರ್ತಿ
	ತಿಮ್ಮಪ್ಪನ ಗುಡಿ ಪೂಜಾರಿ ಮತ್ತು ಈಗಿನ ಪಂಚಾಯತ್ ಅಧ್ಯಕ್ಷರು, ಪಿ.ಕೆ.ಹಳ್ಳಿ

	೩.
	ಜಂಬನ ಗೌಡ್ರು
	ಬೈಲುವದ್ದಿಗೇರಿ ಪಂಚಾಯತ್‌ನ ಮಾಜಿ ಚೇರ್‌ಮೆನ್, ಹೊಸಪೇಟೆ

	೪.
	ಸ್ಟೇಷನ್ ಮಾಸ್ತರರು
	ಪಾಪಿನಾಯಕನ ಹಳ್ಳಿ ರೈಲ್ವೇ ಸ್ಟೇಷನ್

	೫.
	ಪೀರ್ ಸಾಬ್
	ಮೊಹರಂ ಹಬ್ಬದಂದು ದೇವರು ಹೊರುವವರು, ಪಾಪಿನಾಯಕನಹಳ್ಳಿ

	೬.
	ರೆಹಮನ್ ಉಲ್ಲಾ
	ಮಾಜಿ ತಾಲ್ಲೂಕು ಪಂಚಾಯತ್ ಅಧ್ಯಕ್ಷರು, ಹೊಸಪೇಟೆ

	೮.
	ಪಂಚಾಯತ್ ಕಾರ್ಯದರ್ಶಿ
	ಪಾಪಿನಾಯಕನ ಹಳ್ಳಿ

	೯.
	ಗ್ರಾಮ ಲೆಕ್ಕಿಗರು
	ಹೊಸಪೇಟೆ

	೧೦.
	ಮೆಥ್ಯೂ ಮೇರಿ
	ಅರುಣೋದಯ ಸಂಸ್ಥೆಯ ಮುಖ್ಯಸ್ಥರು

	೧೧.
	ವಿಜಯ ಕುಮಾರ್
	ಕೃಷಿಕರು ಮತ್ತು ವ್ಯಾಪಾರಿಗಳು

	೧೨.
	ಶಿವಪ್ಪ
	ರೈತ ಸಂಘದ ಅಧ್ಯಕ್ಷರು

	೧೩.
	ಪೋತಣ್ಣ
	ಕೃಷಿಕರು, ಪಿ.ಕೆ.ಹಳ್ಳಿ

	೧೪.
	ರಾಮಪ್ಪ
	ಅಂಬೇಡ್ಕರ್ ಸಂಘದ ಅಧ್ಯಕ್ಷರು,

	೧೫.
	ಬಸವರಾಜ್
	ವೈದ್ಯರು, ಖಾಸಗಿ ಕ್ಲಿನಿಕ್, ಪಿ.ಕೆ.ಹಳ್ಳಿ

	೧೬.
	ಜಗದೀಶ್
	ಮೆಡಿಕಲ್ ಸ್ಟೋರ್ ಮಾಲೀಕರು,

	೧೭.
	ವೀರಭದ್ರಪ್ಪ
	ಅರುಣೋದಯ ಸಂಸ್ಥೆಯ ವ್ಯವಸ್ಥಾಪಕರು

	೧೮.
	ಕೋಮರಪ್ಪ
	ಅಂಕ್ಲಮ್ಮನ ಗುಡಿಯ ಪೂಜಾರಿ

	೧೯.
	ಗವಿಯಪ್ಪ
	ರೆಡಾಕ್ಸೈಡ್ ಫ್ಯಾಕ್ಟರಿ ಮಾಲೀಕರು, ಹೊಸಪೇಟೆ

	೨೦.
	ಗಣೇಶ
	ಡಾಲ್ಮಿಯಾ ಕಾರ್ಮಿಕ ಸಂಘದ ನಾಯಕರು

	೨೧.
	ಪಿಳ್ಳೆ
	ಡಾಲ್ಮಿಯಾ ಕಾರ್ಮಿಕ ಸಂಘದ ನಾಯಕರು

	೨೨.
	ನಾಡಿಗರ ತಿಮ್ಮಪ್ಪ
	ಕೃಷಿಕರು, ಪಿ.ಕೆ.ಹಳ್ಳಿ

	೨೩.
	ಕುರುಬರ ಪಕೀರಪ್ಪ
	ಹೊಟೇಲು ಮಾಲಿಕ

	೨೪.
	ಉದ್ವಾಳ ನೀಲಕಂಠಪ್ಪ
	ಕೃಷಿಕರು, ಸಹಕಾರಿ ಸಂಘದ ಮಾಜಿ ಅಧ್ಯಕ್ಷರು, ಪಿ.ಕೆ.ಹಳ್ಳಿ

	೨೫.
	ಪಿ.ಟಿ.ರುದ್ರಪ್ಪ
	ಕೃಷಿ, ಸಹಕಾರಿ ಸಂಘದ ಮಾಜಿ ಅಧ್ಯಕ್ಷರು

	೨೬.
	ಯು.ಪಂಪಾಪತಿ
	ಕೃಷಿ, ಯುವಕ ಸಂಘದ ಮಾಜಿ ಅಧ್ಯಕ್ಷರು

	೨೭.
	ಯು. ನಾಗೇಂದ್ರಪ್ಪ
	ಕೃಷಿಕರು, ಪಿ.ಕೆ.ಹಳ್ಳಿ

	೨೮.
	ಎಂ.ಪಂಪಾಪತಿ
	ಕೃಷಿಕರು, ಪಿ.ಕೆ.ಹಳ್ಳಿ

	೨೯.
	ಮಲ್ಲಪ್ಪ
	ಕೃಷಿಕರು, ಪಿ.ಕೆ.ಹಳ್ಳಿ

	೩೦.
	ಶಿವಲಿಂಗಪ್ಪ
	ಗಣಿ ಕಾರ್ಮಿಕರು, ಪಿ.ಕೆ.ಹಳ್ಳಿ

	೩೧.
	ತಿಮ್ಮಪ್ಪ
	ನ್ಯಾಯ ಬೆಲೆ ಅಂಗಡಿ ಮಾಲಿಕ, ಪಿ.ಕೆ.ಹಳ್ಳಿ

	೩೨.
	ಕರೀಂಸಾಬ್
	ಕೃಷಿಕರು, ಪಿ.ಕೆ.ಹಳ್ಳಿ

	೩೩.
	ಅಶೋಕ್
	ವೈದ್ಯರು, ಖಾಸಗಿ ಕ್ಲಿನಿಕ್, ಪಿ.ಕೆ.ಹಳ್ಳಿ

	೩೪.
	ಪ್ರಭಾಕರ
	ವೈದ್ಯರು, ಸರಕಾರಿ ಆಸ್ಪತ್ರೆ, ಪಿ.ಕೆ.ಹಳ್ಳಿ


ಸೂಚನೆ: * ಪ್ರಶ್ನಾವಳಿಯ ಮೂಲಕ ಸಂದರ್ಶಿಸಿದವರನ್ನು ಹೊರತು ಪಡಿಸಿ ಮಾಹಿತಿ ನೀಡಿದವರ ಪಟ್ಟಿ
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ಪರಿಶಿಷ್ಟ – ೩
ಕೆಲವು ಸಲಹೆಗಳು
ಒಟ್ಟು ಪರಿಸರ ಬದಲಾಗದೆ ಏನೂ ಆಗದು ಎನ್ನುವ ನಿಲುವು ಅವಾಸ್ತವಿಕ. ಚೌಕಟ್ಟನ್ನು ಬದಲಾಯಿಸುವ ಮತ್ತು ದಿನ ನಿತ್ಯದ ಸಮಸ್ಯೆಗಳಿಗೆ ಸ್ಪಂದಿಸುವ ಕೆಲಸ ಜತೆಜತೆಯಾಗಿ ನಡೆಯಬೇಕಾಗಿದೆ. ಈಗಾಗಲೇ ಇರುವ ಪರಿಕರಗಳನ್ನು ಪರಿಣಾಮಕಾರಿಯಾಗಿ ಬಳಸುವುದರ ಕುರಿತು ಅಥವಾ ಗ್ರಾಮ ಪಂಚಾಯತ್ ಸಂಸ್ಥೆಗಳನ್ನು ಹೇಗೆ ತಳ ಮಟ್ಟದಲ್ಲಿ ಬಲಗೊಳಿಸಬಹುದು ಎನ್ನುವುದರ ಕುರಿತು ಕೆಲವು ಸಲಹೆಗಳನ್ನು ಮುಂದಿಡಲಾಗಿದೆ. ಇಲ್ಲಿ ಮುಖ್ಯವಾಗಿ ನಾಲ್ಕು ವಿಚಾರಗಳನ್ನು – ತಳಮಟ್ಟದ ಯೋಜನೆ, ಗ್ರಾಮ ಸಭೆ, ಗ್ರಾಮ ಪಂಚಾಯತ್‌ನ ಆದಾಯ ಹೆಚ್ಚಿಸುವ ಮತ್ತು ಖರ್ಚನ್ನು ಹತೋಟಿಯಲ್ಲಿರಿಸುವ ಮಾರ್ಗಗಳು – ಸ್ವಲ್ಪ ವಿಸ್ತಾರವಾಗಿ ಚರ್ಚಿಸಿದ್ದೇನೆ.
ತಳಮಟ್ಟದ ಯೋಜನೆಗಳು
ಗ್ರಾಮ ಪಂಚಾಯತ್ ಬಂದ ನಂತರ ತಳಮಟ್ಟದಲ್ಲಿ ಯೋಜನೆಗಳು ನಡಿಯಬೇಕೆಂದು ಪ್ರಯತ್ನಗಳು ನಡೆದಿವೆ. ಸರಕಾರ ಆಗಾಗ ಈ ಬಗ್ಗೆ ಸುತ್ತೋಲೆಗಳನ್ನು ಕಳುಹಿಸಿ ಕ್ರಮ ಕೈಗೊಳ್ಳಲು ಸಂಬಂಧಪಟ್ಟವರಿಗೆ ಸೂಚಿಸುತ್ತದೆ. ಉದಾಹರಣೆಗೆ ೧೯೯೯ರಲ್ಲಿ ನಡೆದ ಇಂತಹ ಒಂದು ಕಾರ್ಯಕ್ರಮವನ್ನು ವಿವರಿಸುತ್ತೇನೆ. ವಿಕೇಂದ್ರೀಕೃತ ಯೋಜನೆ ತಯಾರಿಗೆ ಪೂರಕವಾಗಿ ಜಿಲ್ಲಾ ಮಟ್ಟದ ಅಧಿಕಾರಿಗಳಿಗೆ, ಜಿಲ್ಲಾ ಪಂಚಾಯತ್ ಪ್ರತಿನಿಧಿಗಳಿಗೆ ತರಬೇತು ನಡೆಸಬೇಕೆಂದಾಯಿತು. ಬಳ್ಳಾರಿ ಜಿಲ್ಲಾ ಪರಿಷತ್‌ವತಿಯಿಂದ ಆ ಕಾರ್ಯಕ್ರಮ ನಡಿಯಿತು. ಅದಕ್ಕೆ ಸಂಪನ್ಮೂಲ ವ್ಯಕ್ತಿಗಲೆಂದು ಬೆಂಗಳೂರಿನ ಇನ್‌ಸ್ಟಿಟ್ಯೂಟ್ ಫಾರ್ ಸೋಶಿಯಲ್ ಅಂಡ್‌ಎಕನಾಮಿಕ್ ಚೇಂಜ್ ಸಂಸ್ಥೆಯಿಂದ ಅಬ್ದುಲ್ ಅಜೀಜ್‌ಮತ್ತು ಅವರ ಸಂಗಡಿಗರು ಬಂದರು. ಯೋಜನೆ ಅಂದರೇನು? ಅದರಲ್ಲಿ ಬರುವ ವಿವಿಧ ಘಟಕಗಳು ಯಾವುವು? ಅವುಗಳ ನಡುವಿರುವ ಸಂಬಂಧವೇನು? ಇತ್ಯಾದಿಗಳ ಕುರಿತು ಪಾಂಡಿತ್ಯ ಪೂರ್ಣ ಭಾಷಣ ಮಾಡಿದರು. ಈ ಕ್ರಮದಲ್ಲಿ ತರಬೇತು ಪಡೆದ ಜಿಲ್ಲಾ ಅಧಿಕಾರಿಗಳು ತಾಲ್ಲೂಕು ಮಟ್ಟದ ಅಧಿಕಾರಿಗಳಿಗೆ ಮತ್ತು ಅವರು ಗ್ರಾಮ ಮಟ್ಟದ ಅಧಿಕಾರಿಗಳಿಗೆ ತರಬೇತು ನಡೆಸಬೇಕೆಂಬ ನಿರ್ಣಯವಾಯಿತು. ಯೋಜನೆ ತಯಾರಿಸುವ ಈ ಕ್ರಮ ಯಾವ ರೀತಿಯಲ್ಲಿ ಹಿಂದಿನ ಕೇಂದ್ರೀಕೃತ ಕ್ರಮಕ್ಕಿಂತ ಭಿನ್ನವೆಂದು ಅರ್ಥವಾಗುವುದಿಲ್ಲ. ಇಲ್ಲಿ ರಾಜ್ಯ ಮಟ್ಟದ ಅಧಿಕಾರಿಗಳ ಬದಲು ಜಿಲ್ಲಾ, ತಾಲ್ಲೂಕು ಮತ್ತು ಗ್ರಾಮಮಟ್ಟದ ಅಧಿಕಾರಿಗಳು ಪಾಲುಗೊಳ್ಳುತ್ತಾರೆ; ಜನರೆಲ್ಲಿದ್ದಾರೆ? ಜನರಲ್ಲಿವೆ? ಎಂದರೆ ಖಂಡಿತವಾಗಿಯೂ ಇಲ್ಲ ಎನ್ನಲು ಸಾಧ್ಯವಿಲ್ಲ. ಯಾಕೆಂದರೆ ಆಯಾಯ ಮಟ್ಟದಲ್ಲಿರುವ ಜನಪ್ರತಿನಿಧಿಗಳು ಭಾಗವಹಿಸಿದ್ದಾರೆ. ಆದರೆ ಇವರಿಗೂ ಯೋಜನೆಗೂ ಏನು ಸಂಬಂಧ? ಅಧಿಕಾರಿಗಳು ತಯಾರಿಸಿದ ಯೋಜನೆಗೆ ತೇಪ ಹಚ್ಚುವ ಕೆಲಸ ಬಿಟ್ಟರೆ ಬೇರೇನು ಇಲ್ಲಿ ಸಾಧ್ಯವಿಲ್ಲ. ಈ ತೇಪ ಹಚ್ಚುವ ಕೆಲಸವಾದರೂ ತಾಲ್ಲೂಕು ಮತ್ತು ಜಿಲ್ಲಾ ಕೇಂದ್ರಗಳಲ್ಲಿ ನಡಿಯುತ್ತದೆ. ಗ್ರಾಮದ ಹಂತದಲ್ಲಿ ಅದೂ ಇಲ್ಲ. ತಳಮಟ್ಟದಲ್ಲಿ ಇಡೀ ಯೋಜನೆಯ ರುವಾರಿ ಕಾರ್ಯದರ್ಶಿ. ಸ್ವಲ್ಪ ಓದಿದ ಸದಸ್ಯರು ಅಥವಾ ಅಧ್ಯಕ್ಷರು ಇದ್ದರೆ ತಮ್ಮ ಸ್ಥಳೀಯ ಬೇಕು ಬೇಡಗಳ ಪ್ರಶ್ನೆ ಬರಬಹುದು. ಇಲ್ಲವಾದರೆ ಇದೊಂದು ಯಾಂತ್ರಿಕ ಕೆಲಸ. ಒಂದು ಫಾರ್ಮೇಟ್ ಇರುತ್ತದೆ. ಅದರಲ್ಲಿ ಕೇಳಿದ ಅಂಕಿ ಅಂಶಗಳನ್ನು ತುಂಬಿಸಿ ಕಳುಹಿಸುವುದು. ಇಲ್ಲಿಗೆ ವಿಕೇಂದ್ರೀಕೃತ ಯೋಜನೆ ಮುಗಿಯಿತು. ಇಲ್ಲೆಲ್ಲೂ ಜನರ ಭಾಗವಹಿಸುವಿಕೆ ಇಲ್ಲ.
ಯೋಜನೆ ಮೇಲಿನಿಂದ ಕೆಳಗೆ ಬರಬಾರದು. ಯೋಜನೆಯು ಕೆಳಗಿನಿಂದ ಮೇಲೆ ಹೋಗಬೇಕು ಎನ್ನುವ ಮಾತುಗಳನ್ನು ಕೇಳಿ ಕೇಳಿ ಸಾಕಾಗಿದೆ, ಎಂದು ಕರ್ನಟಕದ ಗ್ರಾಮೀಣ ಅಭಿವೃದ್ಧಿ ಮತ್ತು ಪಂಚಾಯತ್ ಮಂತ್ರಿಯವರು ಹೇಳಿದ್ದಾರೆ.[1] ಅವರು ಹೇಳುವುದರಲ್ಲೂ ಅರ್ಥವಿದೆ. ಅವರ ಪ್ರಕಾರ ಯೋಜನೆಗಳು ಕೆಳಗಿನಿಂದ ಮೇಲೆ ಹೋಗಬೇಕೆಂದು ಎಲ್ಲರಿಗೂ ತಿಳಿದಿದೆ. ಆದರೆ ಅದನ್ನು ಕಾರ್ಯ ರೂಪಕ್ಕೆ ತರಲು ಏನು ಮಾಡಬೇಕೋ ಅದನ್ನು ನಾವು ಮಾಡುತ್ತಿಲ್ಲವೆಂದು ಅಭಿಪ್ರಾಯ ಪಟ್ಟಿದ್ದಾರೆ. ಅವರ ಅಭಿಪ್ರಾಯದಂತೆ ಕೆಳಗಿನಿಂದ ಮೇಲೆ ಯೋಜನೆ ಹೋಗಬೇಕಾದರೆ ಸಂಪನ್ಮೂಲದ ಕ್ರೋಢೀಕರಣವೂ ಕೆಳಗೆ ನಡೆಯಬೇಕು. ಆದರೆ ಈಗ ನಡೆಯುತ್ತಿರುವುದೇನು? ಸಂಪನ್ಮೂಲವೆಲ್ಲ ಕೇಂದ್ರದಲ್ಲಿ ಮಡುಗಟ್ಟಿಕೊಂಡಿವೆ. ಪಂಚಾಯತ್‌ಗಳಲ್ಲಿ ವರಮಾನ ಏನಿದೆ? ಪಂಚಾಯತ್ ವರಮಾನ ಯೋಜನೆಗಳ ಬಗ್ಗೆ ಮಾತಾಡುವುದು ನಿಷ್ಪ್ರಯೋಜಕ ಎನ್ನುವ ಗೃಹಿಕೆ ಮಾನ್ಯ ಮಂತ್ರಿಯವರದ್ದು.[2] ಅದು ಸರಿ ಕೂಡ. ಇನ್ನು ಕೆಲವರು ಮಾತೆತ್ತಿದರೆ ಕೇರಳದ ಉದಾಹರಣೆ ಕೊಡುತ್ತಾರೆ. ಅಲ್ಲಿ ಶೇಕಡಾ ೪೦ ರಷ್ಟು ಸಂಪನ್ಮೂಲ ಪಂಚಾಯತ್‌ಗಳಿಗೆ ವಿಲೇವಾರಿ ಆಗುತ್ತದೆ. ನಮ್ಮಲ್ಲೇನಿದೆ ಮಣ್ಣು; ಶೇಕಡಾ ೧೦ ರಷ್ಟು ಕೂಡ ಸಂಪನ್ಮೂಲ ಪಂಚಾಯತ್‌ಗೆ ಬರುವುದಿಲ್ಲ. ಇಷ್ಟು ಅಲ್ಪಪ್ರಮಾಣದ ಸಂಪನ್ಮೂಲ ಇಟ್ಟುಕೊಂಡು ಹೇಗೆ ಯೋಜೆನ ಮಾಡುವುದು?
ಇವೆಲ್ಲಾ ಒಪ್ಪಬೇಕಾದ ಅಂಶಗಳೇ. ಅದರ ಜತೆಗೆ ಇತರ ಕೆಲವು ಅಂಶಗಳನ್ನು ಪರಿಗಣಿಸಬೇಕಗಿದೆ. ಮುಖ್ಯವಾಗಿ ಕೇವಲ ಸಂಪನ್ಮೂಲ ಬಂದ ಕೂಡಲೇ ಕ್ರಾಂತಿಯಾಗುತ್ತದೆ ಎಂಬ ಭ್ರಮೆ ಯಾಕೆ? ನಮ್ಮಲ್ಲೇ ರಾಜ್ಯ ಸರಕಾರದಿಂದ ಧಾರಾಳ ಸಂಪನ್ಮೂಲ ಪಡೆದು ನಡೆಯುವ ಬೇಕಾದಷ್ಟು ಯೋಜನೆಗಳಿಲ್ಲವೇ.[3] ಅವೆಲ್ಲಾ ಅವುಗಳ ಮೂಲ ಉದ್ದೇಶಕ್ಕೆ ಅನುಗುಣವಾಗಿ ನಡೆದಿವೆ ಎನ್ನುವುದು ಕಷ್ಟ. ಬಹುತೇಕ ಸಂದರ್ಭಗಳಲ್ಲಿ ಅವುಗಳ ಲಾಭ ಸಮಾಜದ ಮೇಲ್ವರ್ಗಗಳಿಗೆ ಸೀಮಿತವಾಗಿವೆ. ಹಾಗಾಗಿ ಸಂಪನ್ಮೂಲ ಹೆಚ್ಚಾದ ಕೂಡಲೇ ಜನ ಸಾಮಾನ್ಯರ ಬದುಕು ಸುಧಾರಿಸುತ್ತದೆ ಎನ್ನುವುದು ಆರ್ಥಿಕ ಪ್ರಗತಿಗೆ ಒತ್ತು ಕೊಡುವ ಅಭಿವೃದ್ಧಿ ಮಾದರಿಯ ಒಂದು ಜಡ್ಡುಗಟ್ಟಿದ ಉದಾಹರಣೆ. ಕೇರಳದಲ್ಲಿ ತಳಮಟ್ಟದಿಂದ ಯೋಜನೆ ಸಾಧ್ಯವಾಗಿರುವುದು ಕೇವಲ ಸಂಪನ್ಮೂಲದ ಹೆಚ್ಚಳದಿಂದ ಅಲ್ಲ. ಗ್ರಾಮ ಪಂಚಾಯತ್ ವ್ಯವಸ್ಥೆ ಜಾರಿ ಬರುವ ಮೊದಲೇ ಕೇರಳದಲ್ಲಿ ನಡೆದಿರುವ ಮೂಲಭೂತ ಆರ್ಥಿಕ ಹಾಗೂ ಸಾಮಾಜಿಕ ಸುಧಾರಣೆಗಳ ಪಾತ್ರ ಅಲ್ಲಿನ ಪಂಚಾಯತ್‌ಕ್ರಾಂತಿಯ ಹಿಂದಿದೆ. ಅಲ್ಲಿ ನಡೆದ ಭೂ ಸುಧಾರಣೆ, ಶಿಕ್ಷಣ ಮತ್ತು ಆರೋಗ್ಯ ಕ್ಷೇತ್ರಗಳಲ್ಲಿ ಅವರ ಸಾಧನೆ, ಇತ್ಯಾದಿಗಳು ಇಂದಿನ ಅವರ ತಳ ಮಟ್ಟದ ರಾಜಕೀಯಕ್ಕೆ ಅಗತ್ಯವಾದ ಅಡಿಪಾಯ ಒದಗಿಸಿವೆ. ಇದನ್ನು ನಮ್ಮ ರಾಜ್ಯದ ಅದರಲ್ಲೂ ಉತ್ತರ ಕರ್ನಾಟಕದ ಸ್ಥಿತಿಗೆ ಹೋಲಿಸಲು ಸಾಧ್ಯವೇ ಇಲ್ಲ. ಇಲ್ಲಿನ ಹಳ್ಳಿಗಳಲ್ಲಿ ಈಗಲೂ ಊಳಿಗಮಾನ್ಯ ವ್ಯವಸ್ಥೆಯ ಎಲ್ಲಾ ಲಕ್ಷಣಗಳನ್ನು ಕಾಣಬಹುದು. ಎಪ್ಪತ್ತರ ದಶಕದ ಭೂ ಸುಧಾರಣೆಯ ಕಿಂಚಿತ್ ಪರಿಣಾಮ ಇಲ್ಲಿ ಆಗಿಲ್ಲ. ಇನ್ನು ಶಿಕ್ಷಣ ಮತ್ತು ಆರೋಗ್ಯ ಸ್ಥಿತಿಯಂತೂ ತುಂಬಾ ಕೆಟ್ಟದಾಗಿದೆ. ಕೃಷಿ ಮುಖ್ಯ ಮತ್ತು ಏಕ ಮಾತ್ರ ಕಸುಬು. ಇಂತಹ ಪರಿಸರದಲ್ಲಿ ಹೆಚ್ಚಿನ ಅಭಿವೃದ್ಧಿ ಸಂಪನ್ಮೂಲ ಭೂಮಾಲಿಕರು, ವ್ಯಾಪಾರಿಗಳು, ಮತ್ತು ಇತರ ಬಲಾಢ್ಯರ ಜೇಬಿಗೆ ಸೇರಬಹುದೇ ಹೊರತು ಜನ ಸಾಮಾನ್ಯರಿಗೂ ತಲುಪುತ್ತದೆ ಎನ್ನುವ ಗ್ಯಾರಂಟಿ ಇಲ್ಲ.
ತಳಮಟ್ಟದ ಯೋಜನೆಗಳಿಗೆ ಸಂಪನ್ಮೂಲದ ಅವಶ್ಯಕತೆಯೇ ಇಲ್ಲ ಎಂದು ವಾದಿಸುವ ಉದ್ದೇಶ ಇದಲ್ಲ. ಖಂಡಿತವಾಗಿಯೂ ಸಂಪನ್ಮೂಲದ ಅವಶ್ಯಕತೆ ಇದೆ. ಸಂಪನ್ಮೂಲ ಎಷ್ಟು ಮುಖ್ಯವೋ ಅಷ್ಟೇ ಮುಖ್ಯ ಆ ಸಂಪನ್ಮೂಲ ಬಳಕೆಯಾಗುವ ಆರ್ಥಿಕ ಹಾಗೂ ಸಾಮಾಜಿಕ ಪರಿಸರ. ಆ ಪರಿಸರವನ್ನು ಸುಧಾರಿಸಿದೆ ನೇರವಾಗಿ ಸಂಪನ್ಮೂಲ ಸುರಿದರೆ ಅದು ಉಳ್ಳವರ ಜೇಬಿಗೆ ಸೇರುವುದರಲ್ಲಿ ಹೆಚ್ಚು ತ್ರಾಸವಿಲ್ಲ. ಆದುದರಿಂದ ಪರಿಸರ ಸುಧಾರಣೆಗೂ ತಕ್ಕಮಟ್ಟಿನ ಗಮನ ಹರಿಸಲೇಬೇಕಾಗಿದೆ. ತಳ ಮಟ್ಟದ ಜನರಿಗೆ ಯೋಜನೆ ಅಂದರೇನು? ಅದರಲ್ಲಿ ಅವರು ಯಾವ ರೀತಿ ಭಾಗವಹಿಸಬೇಕು? ಇದರ ಒಟ್ಟು ಪರಿಣಾಮವೇನು? ಇತ್ಯಾದಿಗಳ ಪರಿಚಯದ ಅಗತ್ಯವಿದೆ. ಇದನ್ನು ಹೇಳಿಕೊಡದೆ ನೇರವಾಗಿ ನೀವು ಯೋಜನೆಯಲ್ಲಿ ಭಾಗವಹಿಸಿ ಎಂದರೆ ಜನರಿಗೂ ಕಷ್ಟವಾದೀತು. ಆದುದರಿಂದ ಯೋಜನೆಯ ಕುರಿತು ಜನರಲ್ಲಿ ಅರಿವು ಮೂಡಿಸುವ ಕೆಲಸ ಒಂದು ಸಾಮಾಜಿಕ ಚಳವಳಿಯರ ರೂಪದಲ್ಲಿ ನಡೆಯಬೇಕಾಗಿದೆ. ಅಂತಹ ಚಳವಳಿಗೆ ಅವಶ್ಯವಾದ ಕೆಲವು ಅಂಶಗಳನ್ನು ಇಲ್ಲಿ ಸೂಚಿಸುವುದೇ ನನ್ನ ಉದ್ದೇಶ. ಯೋಜನೆಯೆಂದ ಕೂಡಲೇ ಅದು ಅಧಿಕಾರಿಗಳು ಅಥವಾ ತುಂಬಾ ಓದಿದವರು ಮಾಡುವ ಕೆಲಸ ಎನ್ನುವ ಭಾವನೆ ಇದೆ. ಯೋಜನೆ ಅಷ್ಟೊಂದು ಸಂಕೀರ್ಣ ಎಂದು ಯಾಕೆ ತಿಳಿಯಬೇಕು. ಪ್ರತಿಯೊಬ್ಬ ವ್ಯಕ್ತಿಯೂ ಒಂದಲ್ಲ ಒಂದು ರೀತಿಯ ಯೋಜನೆ ಮಾಡುತ್ತಲೇ ಇರುತ್ತಾನೆ. ಅದು ಆತನ ಕೃಷಿಗೆ ಸಂಬಂಧಿಸಿ ಇರಬಹುದು ಅಥವಾ ಕೌಟುಂಬಿಕ ವಿಚಾರಗಳಿಗೆ ಸಂಬಂಧಿಸಿ ಇರಬಹುದು. ಇಲ್ಲೆಲ್ಲಾ ಆತನಿಗೆ/ಅವಳಿಗೆ ಗೊತ್ತಿಲ್ಲದಂತೆ ಕೆಲವು ತತ್ವಗಳು ಕೆಲಸ ಮಾಡುತ್ತಿರುತ್ತವೆ. ಒಂದು, ಯಾವುದೋ ಒಂದು ಸ್ಥಿತಿಯಲ್ಲಿರುವ ಕೃಷಿಯನ್ನು ಮತ್ತೊಂದು ಸ್ಥಿತಿಗೆ ಕೊಂಡೊಯ್ಯಬೇಕು. ಎರಡು, ಅದಕ್ಕೆ ಹಲವಾರು ದಾರಿಗಳು ಇರಬಹುದು; ಪ್ರತಿದಾರಿ ಕೂಡ ಬೇರೆ ಬೇರೆ ಪ್ರಮಾಣದ ಸಂಪನ್ಮೂಲ, ಕಾಲ, ಇತ್ಯಾದಿಗಳ ವಿನಿಯೋಜನೆಯನ್ನು ಬಯಸಬಹುದು. ಮೂರು, ಆತನ ಇತಿಮಿತಿಗಳನ್ನು ಗಮನದಲ್ಲಿರಿಸಿಕೊಂಡು ಹಲವಾರು ದಾರಿಗಳಲ್ಲಿ ಒಂದನ್ನು ಆಯ್ಕೆ ಮಾಡಿಕೊಳ್ಳುವುದು. ನಾಲ್ಕು, ಆಯ್ಕೆ ಮಾಡಿದ ದಾರಿಯಲ್ಲಿ ಮುಂದುವರಿದು ಗುರಿ ಸಾಧನೆಗೆ ಪ್ರಯತ್ನಿಸುವುದು. ಐದು, ಗುರಿ ಸಾಧನೆಯಾಗದಿದ್ದರೆ ಯಾಕೆ ಆಗಲಿಲ್ಲ ಎಂದು ವಿಮರ್ಶೆ ಮಾಡಿಕೊಂಡು ಹಿಂದೆ ಅನುಸರಿಸಿದ ಮಾರ್ಗ ಸರಿಯಿಲ್ಲದಿದ್ದರೆ ತಿದ್ದುಪಡಿ ಮಾಡಿಕೊಂಡು ಮುಂದುವರಿಯುವುದು. ಇವೆಲ್ಲಾ ಯೋಜನೆಯ ಭಾಗಗಳೇ.
ಮೇಲಿನ ತತ್ವವನ್ನೇ ತಳ ಮಟ್ಟದ ಯೋಜನೆಗೆ ಬಳಸುವ. ಹಳ್ಳಿಯ ಆರ್ಥಿಕ ಸ್ಥಿತಿ ಯಾವುದೋ ಹಂತದಲ್ಲಿದೆ. ಆ ಸ್ಥಿತಿಯಿಂದ ಬೇರೊಂದು ಸ್ಥಿತಿಗೆ ಬದಲಾಯಿಸಿಕೊಳ್ಳಬೇಕು. ಇದು ಯೋಜನೆಯ ಸ್ಥೂಲ ಉದ್ದೇಶ. ಇದಕ್ಕೆ ಹಲವಾರು ಮಾರ್ಗಗಳಿರಬಹುದು. ಹಳ್ಳಿಯ ಇತಿಮಿತಿಗಳನ್ನು ಗಮನದಲ್ಲಿಟ್ಟುಕೊಂಡು ಅವುಗಳಲ್ಲಿ ಕೆಲವು ಮಾರ್ಗಗಳನ್ನು ಆಯ್ಕೆ ಮಾಡುವುದು ಯೋಜನೆಯ ಭಾಗವೇ. ಗುರಿ ಮತ್ತು ಮಾರ್ಗ ನಿರ್ಧಾರವಾದ ನಂತರ ಅವುಗಳ ಸಾಧನೆಗೆ ಅಗತ್ಯವಾದ ಸಂಪನ್ಮೂಲಗಳ ಹೊಂದಾಣಿಕೆಯ ಪ್ರಶ್ನೆ. ಇವೆಲ್ಲವನ್ನು ಗ್ರಾಮ ಮಟ್ಟದಿಂದಲೇ ಆರಂಭಿಸಬಹುದು. ಈಗ ಇರುವ ಪ್ರತಿನಿಧೀಕರಣದ ವ್ಯಾಪ್ತಿಯಲ್ಲೆ ಈ ಪ್ರಯೋಗವನ್ನು ಮಾಡಬಹುದು. ಪ್ರತಿ ವಾರ್ಡ್‌‌ಗೂ ಮೂರು ಜನ ಸದಸ್ಯರಿರುತ್ತಾರೆ. ಆ ಮೂರು ಜನ ತಮ್ಮ ವಾರ್ಡ್‌ಲ್ಲಿರುವ ಮನೆಗಳನ್ನು ಮೂರು ಗುಂಪುಗಳಾಗಿ ವಿಂಗಡಿಸಿಕೊಳ್ಳಬಹುದು. ಗುಂಪುಗಳಾಗಿ ವಿಂಗಡಿಸಿಕೊಂಡರೆ ಪಾಲುಗೊಳ್ಳುವ ಸದಸ್ಯರಿಗೆ ತಮ್ಮ ಅಭಿಪ್ರಾಯಗಳನ್ನು ಮಂಡಿಸಲು ಅನುಕೂಲವಾಗುತ್ತದೆ. ಪ್ರತಿ ಗುಂಪು ತಮಗೆ ಅನುಕೂಲವಾದ ಸ್ಥಳ ಮತ್ತು ಸಮಯದಲ್ಲಿ ಸಭೆ ಸೇರಿ ಚರ್ಚಿಸಬಹುದು. ಚರ್ಚಿಸಬೇಕಾದ ಮುಖ್ಯ ವಿಚಾರಗಳು ನಾಲ್ಕು. ಒಂದು, ವಾರ್ಡ್‌ನ ಈಗಿನ ಸ್ಥಿತಿಯೇನು? ಎರಡು, ಆಗಬೇಕಾದ ಕೆಲಸಗಳೇನು? ಮೂರು, ಗುರಿ ಸಾಧನೆ ಬೇಕಾದ ಸಂಪನ್ಮೂಲವೆಷ್ಟು? ನಾಲ್ಕು, ಈ ಸಂಪನ್ಮೂಲವನ್ನು ಹೇಗೆ ಭರಿಸಬಹುದು? – ತಮ್ಮ ವಾರ್ಡಿನ ಕೊಡುಗೆ, ಹೊರಗಿನಿಂದ ಬರಬಹುದಾದ ಸಹಾಯ ಧನ ಇತ್ಯಾದಿಗಳ ನಿರ್ಧಾರ. ಇದರಿಂದ ಕ್ರಮ ಬದ್ಧವಾದ ಒಂದು ಯೋಜನೆಯಾಗುತ್ತದೆ ಎಂದು ನಾನು ವಾದಿಸುತ್ತಿಲ್ಲ. ಈಗಿನ ಮೇಲಿನಿಂದ ಇಳಿಯುವ ಯೋಜನೆಗೆ ಪರ್ಯಾಯವಾಗಿ ತಳಮಟ್ಟದ ಯೋಜನೆ ಒಮ್ಮಿಂದೊಮ್ಮೆಗೆ ಸಾಧ್ಯವಿಲ್ಲ. ಇದಕ್ಕೂ ತಕ್ಕ ಮಟ್ಟಿನ ತಯಾರಿ ಅಗತ್ಯ. ಮೇಲೆ ವಿವರಿಸಿದ ಯೋಜನೆಯ ಕ್ರಮ ಜನರನ್ನು ಯೋಜನೆ ಪ್ರಕ್ರಿಯೆಯಲ್ಲಿ ಭಾಗಿಗಳಾಗಿರುವ ಪ್ರಾಥಮಿಕ ಹಂತವೆಂದು ಭಾವಿಸಬಹುದು. ಈ ಅಂಶವನ್ನು ಗ್ರಾಮ ಸಭೆಯ ಕುರಿತು ವಿವರಿಸುವಾಗ ಮುಂದುವರಿಸಲಿದ್ದೇನೆ.
ಎಲ್ಲವೂ ತಳ ಮಟ್ಟದಲ್ಲೇ ನಿರ್ಧಾರವಾಗಬೇಕು ಅಥವಾ ಆದೀತು ಎನ್ನುವ ಭ್ರಮೆ ಇದಲ್ಲ. ಆದರೆ ಆಯಾಯ ಹಂತದಲ್ಲಿ ಆಗಬೇಕಾದ ಯೋಜನೆಗಳು ಆಯಾಯ ಹಂತದಲ್ಲಿ ಆದರೆ ಅವು ವಾಸ್ತವಕ್ಕೆ ಹತ್ತಿರವಾಗಬಹುದು ಎನುವ ಅಭಿಪ್ರಾಯವಿದು. ಗ್ರಾಮೀಣ ಜನರಿಗೆ ಒಮ್ಮಿಂದೊಮ್ಮೆಲೆ ತಮ್ಮ ಹಳ್ಳಿಯ ಪರಿಪೂರ್ಣ ಯೋಜನೆ ಮಾಡುವುದು ಕಷ್ಟ. ಪ್ರಾರಂಭದ ಹಂತದಲ್ಲಿ ಯೋಜನೆ ತಯಾರಿಯ ಪ್ರಾಥಮಿಕ ಪಾಠಗಳು ಬೇಕೇ ಬೇಕು. ಅದನ್ನು ಜಿಲ್ಲಾ ಮತ್ತು ತಾಲ್ಲೂಕು ಮಟ್ಟದ ಅಧಿಕಾರಿಗಳು ನೀಡಬಹುದು. ಆದುದರಿಂದ ಜಿಲ್ಲಾ ಮತ್ತು ತಾಲ್ಲೂಕು ಮಟ್ಟದ ಅಧಿಕಾರಿಗಳಿಗೆ ಪ್ರತಿನಿಧಿಗಳಿಗೆ ಈಗ ಕೊಡುತ್ತಿರುವ ತರಬೇತು ನಿರರ್ಥಕವಲ್ಲ. ಆದರೆ ಅವುಗಳ ಉದ್ದೇಶ ಯೋಜನೆ ತಯಾರಿಯ ಪೂರ್ವ ಸಿದ್ಧತೆಗೆ ಸೀಮಿತಗೊಂಡರೆ ಉತ್ತಮ. ಯೋಜನೆ ತಯಾರಿ ಕೆಲಸವನ್ನು ಕ್ರಮೇಣ ಗ್ರಾಮೀಣ ಜನರೇ ಪೂರೈಸುವ ಉದ್ದೇಶವಿರಬೇಕು.[4] ಅಧಿಕಾರಿಗಳು ಡೆಲ್ಲಿಯಲ್ಲಿರಲಿ ಜಿಲ್ಲಾ ಕೇಂದ್ರಗಳಲ್ಲಿರಲಿ ಅಧಿಕಾರಿಗಳೇ. ಅವರಿಗೆ ಪ್ರತಿ ಹಳ್ಳಿಯ ಸಮಸ್ಯೆ ಏನೆಂದು ತಿಳಿಯುವುದು ಕಷ್ಟವೇ. ಸ್ಥಳೀಯ ಜನರೇ ಸ್ಥಳೀಯ ಸಮಸ್ಯೆಗಳನ್ನು ಸರಿಯಾಗಿ ಅರ್ಥಮಾಡಿಕೊಳ್ಳಬಲ್ಲರು. ಸಮಸ್ಯೆಗೆ ಪರಿಹಾರ ಕೂಡ ಕಂಡುಕೊಳ್ಳಬಲ್ಲರು. ಇದು ಸಾಧ್ಯವಾಗಬೇಕಾದರೆ ಈಗ ಇರುವ ಗ್ರಾಮ ಸಭೆಯನ್ನು ಸ್ವಲ್ಪ ಬದಲಾಯಿಸಿಕೊಳ್ಳಬೇಕು.
ಗ್ರಾಮ ಸಭೆ
ಈಗಿನ ಗ್ರಾಮ ಸಭೆಗೆ ಊರಿನ ವಯಸ್ಕರೆಲ್ಲಾ ಸದಸ್ಯರು. ವರ್ಷಕ್ಕೆ ಕನಿಷ್ಠ ಎಂದರೆ ಎರಡು ಗ್ರಾಮ ಸಭೆಗಳು ನಡಿಯಬೇಕು. ಅದು ಎಲ್ಲಿ, ಹೇಗೆ ನಡಿಯಬೇಕು, ಯಾರು ನಡಿಸಬೇಕು, ಅಲ್ಲಿ ಚರ್ಚೆಗೆ ಬರಬೇಕಾದ ವಿಚಾರಗಳೇನು? ಇತ್ಯಾದಿಗಳನ್ನು ಪಂಚಾಯತ್‌ಅಧಿನಿಯಮ ತಿಳಿಸುತ್ತದೆ. ಹಳ್ಳಿಯ ಅಭಿವೃದ್ಧಿಗಾಗಿ ನಡಿಯುವ ಬಹುತೇಕ ಕಾರ್ಯಕ್ರಮಗಳು, ಯೋಜನೆಗಳು, ಆದಾಯ ಇವೆಲ್ಲಾ ಇಲ್ಲಿ ಚರ್ಚಿತವಾಗಿ ನಿರ್ಧಾರವಾಗಬೇಕು. ಇವೆಲ್ಲಾ ಪೇಪರಿನಲ್ಲಿ ಗ್ರಾಮ ಸಭೆ ಕುರಿತು ಇರುವ ವಿಚಾರಗಳು. ವಾಸ್ತವದಲ್ಲಿ ಗ್ರಾಮ ಸಭೆಯ ಸ್ಥಿತಿಗತಿ ಬೇರೆಯೇ ಇದೆ. ಪಂಚಾಯತ್ ಕುರಿತು ನಡೆದ ಅಧ್ಯಯನಗಳ ಪ್ರಕಾರ ಗ್ರಾಮ ಸಭೆಗಳೆ ನಡಿಯುವುದಿಲ್ಲ. ಒಂದು ವೇಳೆ ನಡೆದರೂ ಅದು ನಿಜವಾದ ಅರ್ಥದಲ್ಲಿ ಗ್ರಾಮ ಸಭೆಯಲ್ಲ. ಅಂದರೆ ಅಲ್ಲಿ ಊರವರೆಲ್ಲಾ ಸೇರಿರುವುದಿಲ್ಲ, ಸೇರಿದ್ದಾರೆ ಎಂದು ಸಾಧಿಸಲು ಬೋಗಸ್ ಸಹಿ ಇರುತ್ತದೆ, ಊರವರಿಗೆ ಮಾಹಿತಿ ಇರುವುದಿಲ್ಲ, ಮುಖ್ಯವಾದ ವಿಚಾರಗಳು ಚರ್ಚಿತವಾಗಿರುವುದಿಲ್ಲ. ಹೀಗೆ ಗ್ರಾಮ ಸಭೆ ಬಗ್ಗೆ ಹತ್ತು ಹಲವು ಅಪವಾದಗಳಿವೆ. ಇವೆಲ್ಲಾ ಸರಿ. ಇದಕ್ಕಿಂತಲೂ ಮುಖ್ಯವಾದ ಒಂದು ಪ್ರಶ್ನೆ ಕೇಳಬೇಕಾಗಿದೆ. ಅದೇನೆಂದರೆ ಈಗ ಕಾನೂನಿನಲ್ಲಿರುವ ಗ್ರಾಮ ಸಭೆಯನ್ನು ಯಥಾರೂಪದಲ್ಲಿ ಕಾರ್ಯಗತಗೊಳಿಸಲು ಸಾಧ್ಯವೇ?
ಈ ಪ್ರಶ್ನೆಗೆ ಹೌದು ಅಥವಾ ಅಲ್ಲ ಎಂದು ಉತ್ತರಿಸುವ ಮುನ್ನ ನಿಯಮಾನುಸಾರ ನಡಿಯುವ ಒಂದು ಗ್ರಾಮ ಸಭೆಯನ್ನು ಕಲ್ಪಿಸುವ. ಒಂದು ಗ್ರಾಮ ಪಂಚಾಯತ್‌ವ್ಯಾಪ್ತಿಗೆ ಎರಡು ಅಥವಾ ಮೂರು ಹಳ್ಳಿಗಳು ಬರಬಹುದು. ಎಲ್ಲಾ ಹಳ್ಳಿಗಳನ್ನು ಸೇರಿಸಿ ಸಭೆ ಮಾಡಬೇಕೆಂದಿಲ್ಲ; ಪ್ರತಿ ಹಳ್ಳಿಗೂ ಪ್ರತ್ಯೇಕ ಸಭೆ ನಡಿಸಬಹುದು. ಒಂದು ಹಳ್ಳಿಯಲ್ಲಿ ಕನಿಷ್ಠ ೩೦೦ ಮನೆಗಳಿವೆ ಎಂದು ಊಹಿಸುವ. ಒಂದು ಮನೆಯಿಂದ ಸಭೆಗೆ ಒಬ್ಬ ಬಂದರೂ ಒಟ್ಟು ಹಾಜರಿ ೩೦೦ ಆಗುತ್ತದೆ. ಈ ೩೦೦ ಜನರನ್ನು ಸೇರಿಸಿಕೊಂಡು ಗ್ರಾಮದ ಅಭಿವೃದ್ಧಿಗೆ ಸಂಬಂಧಿಸಿದ ವಿಚಾರ ಕುರಿತು ಚರ್ಚಿಸಿ ನಿರ್ಧಾರಕ್ಕೆ ಬರಬೇಕು. ಅಲ್ಲಿ ಸೇರಿರುವ ಪ್ರತಿಯೊಬ್ಬರೂ ತಮ್ಮ ಅಭಿಪ್ರಾಯ ಮಂಡಿಸಲು ಕೇವಲ ಮೂರು ನಿಮಿಷ ತೆಗೆದುಕೊಂಡರೂ ವಿಚಾರ ಮಂಡನೆಗೆ ಕನಿಷ್ಠ ೧೫ ಗಂಟೆಗಳು ಬೇಕು. ವಿಚಾರ ಮಂಡನೆಯಾದ ನಂತರ ವಾಗ್ವಾದಗಳು ನಡಿಯಬಹುದು. ಇವುಗಳು ಒಂದು ಹಂತಕ್ಕೆ ಒಂದು ತೀರ್ಮಾನಕ್ಕೆ ಬರಲು ಇನ್ನೂ ಎರಡರಿಂದ ಮೂರು ಗಂಟೆಗಳ ಕಾಲಾವಕಾಶ ಬೇಕು. ಅಂದರೆ ಒಂದು ಅಂಶದ ತೀರ್ಮಾನಕ್ಕೆ ಕನಿಷ್ಠ ೧೭ ರಿಂದ ೧೮ ಗಂಟೆಗಳು ಬೇಕು. ಈ ಕ್ರಮದಲ್ಲಿ ಗ್ರಾಮ ಸಭೆ ನಡೆಸಲು ಸಾಧ್ಯವೇ? ಆದುದರಿಂದಲೇ ಈಗ ಇರುವ ಕ್ರಮದಲ್ಲಿ ಗ್ರಾಮ ಸಭೆ ಫಲಕಾರಿಯಾಗುವುದು ಬಿಡಿ; ಅದು ನಡಿಯಲು ಸಾಧ್ಯವೇ ಇಲ್ಲ.
ಗ್ರಾಮ ಸಭೆ ಸರಿಯಾಗಿ ನಡಿಯಬೇಕಾದರೆ ಪುಸ್ತಕ ವ್ಯವಸ್ಥೆಯನ್ನು ಈ ಕೆಳಗಿನಂತೆ ಬದಲಾಯಿಸಿಕೊಳ್ಳಬಹುದು.
೧. ಇಡಿ ಹಳ್ಳಿಯನ್ನು ಸೇರಿಸಿ ಚರ್ಚಿಸುವ ಬದಲು ಪ್ರತಿ ವಾರ್ಡ್‌‌ನಲ್ಲಿ ಇಪ್ಪತ್ತರಿಂದ ಮೂವತ್ತು ಮನೆಗಳನ್ನು ಸೇರಿಸಿ ಒಂದು ಮಿನಿ ಗ್ರಾಮಸಭೆ ನಡೆಸಬಹುದು. ಒಂದು ವಾರ್ಡ್‌‌ನಲ್ಲಿ ೧೦೦ ಮನೆಗಳಿದ್ದರೆ ಮೂರರಿಂದ ನಾಲ್ಕು ಗ್ರಾಮ ಸಭೆಗಳು ನಡಿಯಬಹುದು. ಇಡಿ ಹಳ್ಳಿಯಲ್ಲಿ ಮೂರು ವಾರ್ಡ್‌‌ಗಳಿದ್ದರೆ ಒಂಬತ್ತರಿಂದ ಹನ್ನೆರಡು ಮಿನಿ ಸಭೆಗಳು ನಡಿಯಬಹುದು.
೨. ಈ ಮಿನಿ ಗ್ರಾಮ ಸಭೆಗಳನ್ನು ನಡಿಸುವ ಜವಾಬ್ದಾರಿ ಆಯಾಯ ವಾರ್ಡ್‌‌ನಿಂದ ಬರುವ ಪ್ರತಿನಿಧಿಗಳಿಗೆ ಸೇರಿದ್ದು. ವಾರ್ಡ್‌ನ ಪಂಚಾಯತ್ ಸದಸ್ಯರು ಪ್ರತಿ ಮನೆಗಳ ಗುಂಪಿಗೆ ಒಬ್ಬರನ್ನು ಅಥವಾ ಇಬ್ಬರನ್ನು ಪ್ರತಿನಿಧಿಗಳಾಗಿ ಆಯ್ಕೆ ಮಾಡಬಹುದು.
೩. ವಾರ್ಡ್‌‌ನ ಸದಸ್ಯ ಮತ್ತು ಮಿನಿ ಗ್ರಾಮ ಸಭೆ ಕೂಡಿಸಲು ಆಯ್ಕೆಯಾದ ಪ್ರತಿನಿಧಿಗಳು ಅವರವರ ವ್ಯಾಪ್ತಿಗೆ ಬರುವ ಮನೆಗಳನ್ನು ಸೇರಿಸಿ ಸಭೆ ನಡೆಸಬಹುದು. ಈ ಪುಟ್ಟ ಗುಂಪಿನಲ್ಲಿ ಅವರ ಬೇಕು ಬೇಡಗಳು, ಸಮಸ್ಯೆಗಳು, ಪರಿಹಾರಗಳು, ಸಂಪನ್ಮೂಲ ಹೊಂದಾಣಿಕೆ ಇತ್ಯಾದಿಗಳು ಚರ್ಚೆಯಾಗಬಹುದು, ತೀರ್ಮಾನವಾಗಬಹುದು.
೪. ಒಂದು ವಾರ್ಡ್‌‌ನಲ್ಲಿ ಮೂರರಿಂದ ನಾಲ್ಕು ಸಭೆಗಳು ನಡಿಯಬೇಕಾಗುತ್ತದೆ. ನಂತರ ಆಯಾಯ ಗುಂಪಿನ ಪ್ರತಿನಿಧಿಗಳು ಮತ್ತು ಆ ವಾರ್ಡ್‌‌ನ ಸದಸ್ಯರು ಸೇರಿ ಆ ವಾರ್ಡ್‌ನ ಎಲ್ಲಾ ಮಿನಿ ಗ್ರಾಮ ಸಭೆಗಳಿಂದ ಬಂದ ತೀರ್ಮಾನಗಳನ್ನು ಕ್ರೋಢಿಕರಿಸಬಹುದು. ಇದೇ ರೀತಿ ಎಲ್ಲಾ ವಾರ್ಡ್‌ನ ಸದಸ್ಯರು ಸೇರಿ ಆ ವಾರ್ಡ್‌ನ ಎಲ್ಲಾ ಮಿನಿ ಗ್ರಾಮ ಸಭೆಗಳಿಂದ ಬಂದ ತೀರ್ಮಾನಗಳನ್ನು ಕ್ರೋಢಿಕರಿಸಬಹುದು. ಇದೇ ರೀತಿ ಎಲ್ಲಾ ವಾರ್ಡ್‌ಗಳಿಂದ ಕ್ರೋಢೀಕೃತವಾಗಿ ಬಂದ ತೀರ್ಮಾನಗಳನ್ನು ಎಲ್ಲಾ ಸದಸ್ಯರು ಮತ್ತು ಮಿನಿ ಗ್ರಾಮ ಸಭೆಯ ಪ್ರತಿನಿಧಿಗಳು ಪರಿಶೀಲಿಸಿ ಕ್ರೋಢಿಕರಿಸಬೇಕು. ಇದು ಸಮಸ್ತ ಹಳ್ಳಿಯ ನಿರ್ಧಾರವಾಗುತ್ತದೆ.
ಈಗ ಗ್ರಾಮ ಸಭೆ ಆಗುವುದೇ ಅಪರೂಪ. ಒಂದು ವೇಳೆ ಸಭೆ ನಡೆದರೂ ಅಲ್ಲಿ ಫಲಾನುಭವಿಗಳ ಆಯ್ಕೆ ಬಿಟ್ಟರೆ ಬೇರೆ ಯಾವ ವಿಷಯವೂ ಚರ್ಚೆಗೆ ಬರುವುದಿಲ್ಲ. ಇಂತಹ ಸ್ಥಿತಿಯಿಂದ ತಳ ಮಟ್ಟದ ಜನರ ಪರಿಪೂರ್ಣ ಪಾಲುಗೊಳ್ಳುವಿಕೆಯನ್ನು ಒಮ್ಮಿಂದೊಮ್ಮೆಲೆ ಊಹಿಸುವುದು ಕಷ್ಟ. ಒಂದು ಉತ್ತಮ ವಿಧಾನ ಕಾರ್ಯರೂಪಕ್ಕೆ ಬರುವ ಮುನ್ನ ಹಲವಾರು ಪ್ರಯೋಗಗಳು ನಡಿಯಬಹುದು. ಅಂತಹುಗಳಲ್ಲಿ ಇದೂ ಒಂದು; ಇದುವೇ ಅಂತಿಮವಲ್ಲ. ಇದರ ಮುಖ್ಯ ಉದ್ದೇಶ ಈಗಿನ ಗೊಂದಲಮಯ ಗ್ರಾಮ ಸಭೆಯಿಂದ ಬಿಡುಗಡೆ. ಅದಕ್ಕಾಗಿ ಮೇಲಿನ ವಿಧಾನವನ್ನು ಪ್ರಯೋಗಾತ್ಮಕವಾಗಿ ಬಳಸಬಹುದು. ಇಲ್ಲಿ ಸಭೆಯನ್ನು ಕೇವಲ ಪಲಾನುಭವಿಗಳ ಆಯ್ಕೆಗೆ ಸೀಮಿತಗೊಳಿಸುವ ಉದ್ದೇಶವಿಲ್ಲ. ಜನರು ತಮ್ಮ ಬೇಕು ಬೇಡಗಳನ್ನು ಪಟ್ಟಿ ಮಾಡುವ ಮತ್ತು ಅವುಗಳನ್ನು ಕಾರ್ಯರೂಪಕ್ಕೆ ತರುವ ಕುರಿತು ಆಲೋಚಿಸಬೇಕಾಗಿದೆ ಇಲ್ಲಿ. ಸಮಸ್ಯೆಗಳನ್ನು ಪಟ್ಟಿ ಮಾಡುವಲ್ಲಿ ಜನರು ಯಾವತ್ತು ಹಿಂದೆ ಬಿದ್ದಿಲ್ಲ. ಅದರೆ ಅದರ ಪರಿಹಾರ ಕುರಿತು ಅವರು ಆಲೋಚಿಸಿಲ್ಲ. ಯಾಕೆಂದರೆ ಅವರಿಗೆ ಆಲೋಚಿಸಲು ಅಧಿಕಾರದಲ್ಲಿರುವವರು ಅವಕಾಶ ಕೊಟ್ಟಿಲ್ಲ. ಸಮಸ್ಯೆ, ಅದರ ಪರಿಹಾರ ಎರಡು ಕೂಡ ತಳಮಟ್ಟದವರಿಂದ ತೀರ್ಮಾನವಾದಾಗ ವಿಕೇಂದ್ರೀಕರಣ ಅರ್ಥಪೂರ್ಣವಾಗುತ್ತದೆ.
ಆದಾಯ ಮತ್ತು ಖರ್ಚು
ಆದಾಯ ಮತ್ತು ಖರ್ಚಿನ ವಿವರಗಳಿಗಿಂತ ಮುನ್ನ ಇವಕ್ಕೆ ಸಂಬಂಧಿಸಿದ ಕೆಲವೊಂದು ತಾತ್ವಿಕ ವಿಚಾರಗಳನ್ನು ಗಮನಿಸಬೇಕಾಗಿದೆ. ಒಂದು, ಸಮಷ್ಠಿ ನಿಯಮ ಮತ್ತು ಎರಡು, ಸಮುದಾಯದ ಅಥವಾ ಸಾರ್ವಜನಿಕ ಸೊತ್ತಿನ ಬಳಕೆ. ಇವೆರಡು ಪರಸ್ಪರ ಸಂಬಂಧಿಸಿವೆ. ಸಮಷ್ಠಿ ನಿಯಮ ಕುರಿತು ಈಗಾಗಲೇ ಇರುವ ಚರ್ಚೆಯ ಪ್ರಕಾರ ನಿಯಮವನ್ನು ಮಾಡುವವರು ಸಮಾಜದ ಮೇಲ್ವರ್ಗದವರು. ಅಂತಹ ನಿಯಮಗಳು ವರ್ಗಾಸಕ್ತಿಯನ್ನು ಹೊರತು ಪಡಿಸಿ ಇರಲು ಸಾಧ್ಯವಿಲ್ಲ. ಮೇಲ್ವರ್ಗದವರು ರೂಪಿಸಿದ ನಿಯಮಗಳು ಅವರ ಆಸಕ್ತಿಗಳಿಗೆ ಪೂರಕವಾಗಿರುತ್ತದೆ. ಸಮಾಜದ ಎಲ್ಲಾ ವರ್ಗಗಳ, ಅದರಲ್ಲೂ ಸಮಾಜದ ಕೆಳ ವರ್ಗಗಳ, ಆಸಕ್ತಿಗೆ ಪೂರಕವಾಗಿ ಇರಲು ಸಾಧ್ಯವೇ ಇಲ್ಲ. ಇಂತಹ ನಿಯಮಗಳನ್ನು ಸಮಷ್ಠಿ ನಿಯಮ ಎನ್ನುವುದೇ ತಪ್ಪು. ಸಮಷ್ಠಿ ನಿಯಮವೇ ಅಲ್ಲದಿರುವುದನ್ನು ಅನುಸರಿಸುವ ಅಗತ್ಯವಾದರೂ ಏನಿದೆ? ಒಂದು ವೇಳೆ ಅನುಸರಿಸದಿದ್ದರೆ ಅದು ನಿಯಮವನ್ನು ಉಲ್ಲಂಘಿಸಿದಂತಾಗುವುದಿಲ್ಲ; ಬದಲಿ ನಿಯಮಗಳಿಗೆ ಪ್ರಯತ್ನಿಸಿದಂತಾಗುತ್ತದೆ.
ಆದರೆ ಬದಲಿ ನಿಯಮಗಳಿಗೆ ಪ್ರಯತ್ನಿಸುವುದು ಬೇರೆ ನಿಯಮಗಳ ಉಲ್ಲಂಘನೆ ಬೇರೆ. ಬದಲಿ ನಿಯಮಗಳ ರೂಪಿಸುವುದಕ್ಕಾಗಿ ನಿಯಮಗಳ ಉಲ್ಲಂಘನೆ ಸ್ವಾಗತಾರ್ಹ. ಆದರೆ ಸುಲಭ ದಾರಿಗಾಗಿ ನಿಯಮಗಳ ಉಲ್ಲಂಘನೆ ಬದಲಿ ನಿಯಮಗಳ ರೂಪುಗೊಳ್ಳುವಿಕೆಯಲ್ಲಿ ಸಮಾಪ್ತಿಯಾಗುವುದಿಲ್ಲ. ಇದೊಂದು ತುಂಬಾ ತಾತ್ಕಾಲಿಕ ಪರಿಹಾರ ಅಷ್ಟೇ. ಸಮಾಜದ ಮೂಲಭೂತ ಪರಿವರ್ತನೆ ಬಯಸುವ ಯಾವ ಐಡಿಯಾಲಾಜಿ ಕೂಡ ಇಂತಹ ತೇಪೆ ಹಚ್ಚುವ ಕಾರ್ಯಕ್ರಮಗಳಿಗೆ ಮಹತ್ವ ಕೊಡುವುದಿಲ್ಲ. ಆದುದರಿಂದ ಸಮಷ್ಠಿ ನಿಯಮವನ್ನು ಯಾರು ಮುರಿದರೂ ತಪ್ಪೇ ಆಗಬೇಕು. ಇದು ಸಮಾನತೆಯ ತಾಂತ್ರಿಕ ಅನುಸರಣೆ ಅಲ್ಲ. ತಾಂತ್ರಿಕ ಅನುಸರಣೆ ವಿವಿಧ ಸಂಸ್ಕೃತಿಯಲ್ಲಿ ಬದುಕುವವರ ಬದುಕಿನ ಸಾಧ್ಯತೆಗಳನ್ನು ಇಲ್ಲವಾಗಿಸುತ್ತದೆ. ಇಲ್ಲಿ ಮಾತಾಡುತ್ತಿರುವುದು ಹೆಚ್ಚು ಕಡಿಮೆ ಒಂದೇ ಉತ್ಪಾದನಾ ಸಂಬಂಧದ ಪರಿಸರದಲ್ಲಿ ವ್ಯವಹರಿಸುವವರ ಕುರಿತು, ಇವರ ಸಾಂಸ್ಕೃತಿಕ ಆಚರಣೆಗಳು ಭಿನ್ನವಾಗಿರಬಹುದು; ಸಾಮಾಜಿಕ ವ್ಯವಸ್ಥೆಯನ್ನು ಎಲ್ಲಾ ಮನೆಗಳಿಗೆ ವಿಸ್ತರಿಸಬಹುದು. ಒಂದು ನಿರ್ದಿಷ್ಟ ಅವಧಿಯಲ್ಲಿ ನೀರು ಬಿಡುವುದರಿಂದ ಪ್ರತಿ ಮನೆಗೂ ಮೀಟರು ಅಳವಡಿಸುವ ಅಗತ್ಯವಿಲ್ಲ. ಇದರಿಂದ ಆದಾಯ ಹೆಚ್ಚುತ್ತದೆ. ನೀರಿನ ದುರ್ಬಳಕೆ ತಪ್ಪುತ್ತದೆ. ಜತೆಗೆ ನೀರಿಗಾಗಿ ನಡೆಯುವ ಬೀದಿ ಜಗಳವೂ ತಪ್ಪುತ್ತದೆ.
೨. ಹೊಸ ವಾಣಿಜ್ಯ ಮಳಿಗೆಗಳು – ರಾಷ್ಟ್ರೀಯ ಹೆದ್ದಾರಿ ೬೩ ಈ ಹಳ್ಳಿಯನ್ನು ಇಬ್ಬಾಗಿಸುತ್ತದೆ. ರಸ್ತೆ ಬದಿಯಲ್ಲಿ ಹಲವಾರು ಹೋಟೇಲುಗಳು, ಅಂಗಡಿಗಳು, ಒಂದು ಮೆಡಿಕಲ್ ಸ್ಟೋರ್, ಕಿರಾಣಿ ಅಂಗಡಿಗಳು ಮತ್ತು ಎರಡು ಕ್ಲಿನಿಕ್‌ಗಳಿವೆ. ಇವುಗಳಿಗೆಲ್ಲಾ ಸರಿಯಾದ ಕಟ್ಟಡಗಳಿಲ್ಲದೆ ಹಳೆ ಕಟ್ಟಡಗಳಲ್ಲಿ ವ್ಯಾಪಾರ ಮಾಡುತ್ತಿದ್ದಾರೆ. ಪಂಚಾಯತ್ ವತಿಯಿಂದ ಭೂಮಿ ಖರೀದಿಸಿ ಒಂದು ವಾಣಿಜ್ಯ ಮಳಿಗೆ ಶುರುಮಾಡಿದರೆ ಹೊಸ ವ್ಯಾಪಾರ ವಹಿವಾಟು ಶುರುಮಾಡುವವರಿಗೆ ಅನುಕೂಲವಾಗುತ್ತದೆ. ಪಂಚಾಯತ್‌ನ ಆದಾಯವು ಹೆಚ್ಚುತ್ತದೆ.
೩. ಕಲ್ಯಾಣ ಮಂಟಪ – ಊರಲ್ಲಿ ಸಾವಿರಕ್ಕೆ ಹತ್ತಿರ ಮನೆಗಳಿವೆ. ವರ್ಷಕ್ಕೆ ಹಲವಾರು ಮದುವೆಗಳು ನಡೆಯುತ್ತವೆ. ಈಗ ಹೆಚ್ಚಿನ ಮದುವೆಗಳು ಹಂಪಿಯ ವಿರೂಪಾಕ್ಷ ದೇವಸ್ಥಾನದಲ್ಲಿ ನಡೆಯುತ್ತದೆ. ಇದರ ಬದಲು ತಿಮ್ಮಪ್ಪನ ಗುಡಿ ಪಕ್ಕಕ್ಕಿರುವ ಸಮುದಾಯ ಭವನವನ್ನೇ ಕಲ್ಯಾಣಮಂಟಪವಾಗಿ ಕಡಿಮೆ ಖರ್ಚಿನಲ್ಲಿ ಪರಿವರ್ತಿಸಬಹುದು. ವರ್ಷಕ್ಕೆ ೫೦ ಮದುವೆ ಮತ್ತು ಇತರ ಸಮಾರಂಭಗಳು ನಡೆದು ಪ್ರತಿ ಸಮಾರಂಭಕ್ಕೂ ಕನಿಷ್ಠ ರೂ. ೫೦೦ ಬಾಡಿಗೆ ವಸೂಲಿಯಾದರೂ ರೂ. ೨೫೦೦ ಕ್ಕಿಂತಲೂ ಹೆಚ್ಚಿನ ಆದಾಯ ಗ್ರಾಮಪಂಚಾಯತ್‌ಗೆ ಬರಬಹುದು.
೪. ಕೃಷಿ ನೀರಾವರಿ – ಹಳ್ಳಿಯ ಪೂರ್ವ ಮತ್ತು ಪಶ್ಚಿಮ ಎರಡು ದಿಕ್ಕುಗಳಿಗೂ ಗುಡ್ಡಗಳ ಸಾಲುಗಳಿವೆ. ಮಳೆಗಾಲದಲ್ಲಿ ಅವುಗಳ ಮೇಲೆ ಸುರಿದ ಮಳೆ ವ್ಯರ್ತವಾಗಿ ಹೋಗುತ್ತಿದೆ. ಎರಡು ಗುಡ್ಡಗಳು ಸೇರಿವಲ್ಲಿ ಕಡಿಮೆ ವೆಚ್ಚದಲ್ಲಿ ಚೆಕ್ ಡ್ಯಾಮ್‌ಗಳನ್ನು ಕಟ್ಟಿಸಬಹುದು. ಡ್ಯಾಮ್ ನಿರ್ಮಿಸಲು ಹಣಕ್ಕಾಗಿ ಹುಡುಕಾಟ ಅಗತ್ಯವಿಲ್ಲ. ವಾಟರ್ ಶೆಡ್ ಡೆವಲಪ್‌ಮೆಂಟ್‌ನ ಹೆಸರಿನಲ್ಲಿ ಸರಕಾರ ತುಂಬಾ ಹಣ ಖರ್ಚು ಮಾಡುತ್ತಿದೆ. ಆ ಯೋಜನೆಯಡಿಯಲ್ಲಿ ಹಣ ಪಡೆದು ಚೆಕ್‌ಡ್ಯಾಮ್‌ಗಳನ್ನು ನಿರ್ಮಿಸಬಹುದು. ಇದರಿಂದ ಅಂರ್ತಜಲ ಹೆಚ್ಚುತ್ತದೆ. ಬರಡು ಭೂಮಿಯ ಕೃಷಿಗೆ ಅನುಕೂಲವಾಗುತ್ತದೆ. ನೀರು ಬಳಕೆಗೆ ಒಂದು ಕನಿಷ್ಠ ತೆರಿಗೆಯನ್ನು ಹಾಕಬಹುದು. ಕೃಷಿಗೆ ಬಾಡಿಗೆ ನೀರು ಪಡೆದು ಅಭ್ಯಾಸವಿರುವ ಜನರಿಗೆ ಪಂಚಾಯತ್ ವಿಧಿಸುವ ತೆರಿಗೆ ವಿಚಿತ್ರವಾಗಲಿಕ್ಕಿಲ್ಲ.
ಸದಸ್ಯರು ಮತ್ತು ಹಳ್ಳಿಗರು ಮನಸ್ಸು ಮಾಡಿದರೆ ಇದೇ ರೀತಿಯ ಇತರ ಹಲವಾರು ಆದಾಯದ ಮೂಲಗಳು ಸಿಗಬಹುದು. ಅಂತಹ ಮೂಲಗಳನ್ನು ಬಳಸಿಕೊಂಡು ಪಂಚಾಯತ್‌ನ ಆದಾಯ ಹೆಚ್ಚಿಸಿಕೊಳ್ಳಬಹುದು. ವಿಕೇಂದ್ರೀಕರಣ ಒಂದು ವಿಧದಲ್ಲಿ ಸ್ವಾಯತ್ತತೆಯೂ ಹೌದು. ಆದರೆ ಅದು ಕಾರ್ಯರೂಪಕ್ಕೆ ಬರಬೇಕಾದರೆ ಸ್ಥಳೀಯವಾಗಿ ಸ್ವಲ್ಪಮಟ್ಟಿನ ಆದಾಯ ರೂಪುಗೊಳ್ಳುವುದು ಅಗತ್ಯ. ಪ್ರತಿಯೊಂದಕ್ಕೂ ಹೊರಗಿನ ನೆರವಿಗೆ ಕೈಚಾಚುವುದು ಹಳ್ಳಿಯ ಸ್ವಾಭಿಮಾನದ ದೃಷ್ಟಿಯಿಂದ ಮತ್ತು ಸ್ವಾಯತ್ತತೆಯನ್ನು ಬಯಸುವ ದೃಷ್ಟಿಯಿಂದ ಆರೋಗ್ಯಕರವಲ್ಲ.
ಖರ್ಚು
ಖರ್ಚಿಗೆ ಸಂಬಂಧಪಟ್ಟಂತೆ ಎರಡು ವಿಚಾರಗಳನ್ನು ಚರ್ಚಿಸಬಹುದು. ೧. ಯಾವುದೇ ಖರ್ಚು ಯಾವುದೇ ಸಮಸ್ಯೆ ಪರಿಹಾರಕ್ಕಾಗಿ ಅಥವಾ ಹೆಚ್ಚಿನ ಸವಲತ್ತಿಗಾಗಿ ಆಗುತ್ತಿದೆ. ೨. ಸಮಸ್ಯೆ ಪರಿಹಾರ ಅಥವಾ ಸವಲತ್ತಿನ ಹೆಚ್ಚಳ ಯಾವುದೋ ಒಂದು ವಿಧಾನದಿಂದ ಆಗುತ್ತಿದೆ. ಈಗ ಅನುಸರಿಸುತ್ತಿರುವ ವಿಧಾನ ಸರಿಯೇ ಅಥವಾ ಬದಲಿ ವಿಧಾನಕ್ಕೆ ಯಾಕೆ ಪ್ರಯತ್ನಿಸಬಾರದೆನ್ನುವ ಪ್ರಶ್ನೆ ಕೇಳಿಕೊಂಡರೆ ಕೆಲವೊಂದು ಹೊಸ ವಿಧಾನಗಳು ಸಿಗಬಹುದು. ಉದಾಹರಣೆಗೆ ಗ್ರಾಮೀಣ ನೈರ್ಮಲ್ಯೀಕರಣ ವ್ಯವಸ್ಥೆ. ಪ್ರತಿ ವರ್ಷ ವಾರ್ಷಿಕ ಬಜೆಟಿನಲ್ಲಿ ಚರಂಡಿ ವ್ಯವಸ್ಥೆ ಅಥವಾ ನೈರ್ಮಲ್ಯೀಕರಣಕ್ಕೆ ಹಣ ವ್ಯಯವಾಗುತ್ತದೆ. ಜತೆಗೆ ಜವಾಹರ್ ರೋಜ್‌ಗಾರ್ ಯೋಜನೆಯಡಿಯಲ್ಲಿ ಚರಂಡಿ ನಿರ್ಮಾಣಕ್ಕಾಗಿ ಹಣ ವ್ಯಯವಾಗುತ್ತಿದೆ. ಚರಂಡಿ ನಿರ್ಮಾಣದ ಉದ್ದೇಶವಾದರೂ ಏನು? ಜನರು ಬಳಸಿದ ನೀರು ಒಂದೇ ಕಡೆ ಸಂಗ್ರಹವಾಗದೆ ಚಲಿಸುವಂತಾಗಬೇಕು. ಆ ರೀತಿ ಚಲಿಸಿದರೆ ಕೊಚ್ಚೆ ನಿರ್ಮಾಣವಾಗುವುದು ತಪ್ಪುತ್ತೆ, ಸೊಳ್ಳೆಗಳ ಕಾಟ ತಪ್ಪುತ್ತೆ ಮತ್ತು ಮಲೇರಿಯಾ ಅಥವಾ ಇತರ ಕಾಯಿಲೆಗಳು ಕಡಿಮೆಯಾಗುತ್ತೆ ಎನ್ನುವ ಗ್ರಹಿಕೆ ಇದೆ. ಮೇಲಿನ ಉದ್ದೇಶಗಳು ಈಡೇರಿವೆಯೇ? ಲಕ್ಷಗಟ್ಟಲೆ ಹಣ ಚರಂಡಿ ನಿರ್ಮಾಣ ಮತ್ತು ಬಂಡೆ ಹಾಸುವುದಕ್ಕೆ ವ್ಯಯವಾಗುತ್ತಿದೆ. ಆದರೆ ಕೊಳಚೆ ನಿರ್ಮಾಣವಾಗುವುದು ಕಡಿಮೆಯಾಗಿಲ್ಲ, ಮಲೇರಿಯಾ ಮತ್ತು ಇತರ ಕಾಯಿಲೆಗಳು ಕಡಿಮೆಯಾಗಿಲ್ಲ. ಹೀಗಿರುವಾಗ ಈ ಖರ್ಚು ಕುರಿತು ಯಾಕೆ ಪನರ್ ಪರಿಶೀಲಿಸಬಾರದು.
ಇಲ್ಲಿ ಎರಡು ಸಾಧ್ಯತೆಗಳಿವೆ. ಒಂದು ಚರಂಡಿಯನ್ನು ತುಂಬಾ ಅಚ್ಚುಕಟ್ಟಾಗಿ ನಿರ್ಮಿಸುವುದು. ಅದರಲ್ಲಿ ಕಸ ಕಡ್ಡಿ ತುಂಬದಂತೆ ಕ್ರಮ ವಹಿಸುವುದು. ಎರಡು, ಬದಲಿ ವ್ಯವಸ್ಥೆಗೆ ಪ್ರಯತ್ನಿಸುವುದು. ಚರಂಡಿಗೆ ಮೂರು ಮೂಲಗಳಿಂದ ನೀರು ಸೇರುತ್ತದೆ. ಬಟ್ಟೆ ಒಗೆದ ನೀರು, ಪಾತ್ರೆ ತೊಳೆದ ನೀರು ಮತ್ತು ಸ್ನಾನದ ನೀರು. ಪ್ರತಿ ವರ್ಷ ಜುಲೈಯಿಂದ ಫೆಬ್ರವರಿ ತನಕ ಅಗಸ ಊರವರ ಬಟ್ಟೆಗಳನ್ನು ಊರ ಕೆರೆಯಲ್ಲಿ ತೊಳೆಯುತ್ತಾನೆ. ಆ ಅವಧಿಯಲ್ಲಿ ಬಟ್ಟೆ ಒಗೆದ ನೀರು ಚರಂಡಿಗೆ ಸೇರುವುದಿಲ್ಲ. ಉಳಿದ ಸಂದರ್ಭದಲ್ಲಿ ಪ್ರತಿಯೊಬ್ಬರೂ ಅವರವರ ಮನೆಯೆದುರೆ ಬಟ್ಟೆ ಒಗೆಯುವುದು. ಹೀಗೆ ವರ್ಷದ ಎಲ್ಲಾ ಅವಧಿಯಲ್ಲೂ ಪ್ರತಿ ಮನೆಯಿಂದ ಕನಿಷ್ಠ ಕೆಲವು ಲೀಟರು ನೀರು ಚರಂಡಿ ಸೇರುತ್ತದೆ. ಒಂದು ಕಡೆಯಿಂದ ನೀರಾವರಿ ಇಲ್ಲದ ಇಂತಹ ಪ್ರದೇಶಗಳಲ್ಲಿ ನೀರು ಅಪವ್ಯಯವಾಗುತ್ತಿದೆ. ಇನ್ನೊಂದು ಕಡೆಯಲ್ಲಿ ಸಮರ್ಪಕವಾದ ಚರಂಡಿ ವ್ಯವಸ್ಥೆ ಇಲ್ಲದೆ ಈ ನೀರು ಕೊಳಚೆ ನಿರ್ಮಾಣಕ್ಕೆ ಕಾರಣವಾಗುತ್ತಿದೆ. ಈ ಎರಡು ಸಮಸ್ಯೆಗಳ ಪರಿಹಾರಕ್ಕೆ ಬದಲಿ ಉಪಾಯ ಹುಡುಕಬೇಕಾಗಿದೆ. ಈ ಹಳ್ಳಿಯನ್ನು ಗಮನದಲ್ಲಿಟ್ಟುಕೊಂಡು ಕೆಲವು ಸಲಹೆಗಳನ್ನು ನೀಡಬಹುದು. ಅಂಗಳ ಅಥವಾ ಮನೆಯೆದುರು ಸ್ವಲ್ಪ ಜಾಗವಿರುವ ಮನೆಗಳು ಅಲ್ಲಿ ತೆಂಗಿನ ಸಸಿ ಅಥವಾ ತರಕಾರಿ ಬೆಳೆಯಬಹುದು. ಬಳಕೆಯಾದ ನೀರನ್ನು ಚರಂಡಿಗೆ ಬಿಡುವ ಬದಲು ತೆಂಗಿನ ಅಥವಾ ತರಕಾರಿ ಬುಡಕ್ಕೆ ಬಿಡಬಹುದು. ಕೆಲವು ಮನೆಗಳಲ್ಲಿ ಅಂತಹ ಪ್ರಯತ್ನ ನಡೆದಿದೆ. ಅಂತವುಗಳಿಂದ ಚರಂಡಿ ಸೇರುವ ನೀರು ಕಡಿಮೆಯಿದೆ. ಈ ವಿಧಾನವನ್ನು ಎಲ್ಲಾ ಮನೆಗಳಲ್ಲಿ ಬಳಸಲು ಸಾಧ್ಯವಿಲ್ಲ. ಇಲ್ಲಿನ ಗುಂಪು ಮನೆಗಳ ಕ್ರಮದಿಂದಾಗಿ ಮನೆಯೆದುರು ಅಥವಾ ಹಿಂಭಾಗದಲ್ಲಿ ಖಾಲಿ ಜಾಗವೇ ಇಲ್ಲ. ಅಂತಹ ಕಡೆ ಚರಂಡಿ ನಿರ್ಮಣ ಮಾಡಿ ನೀರನ್ನು ಖಾಲಿ ಜಾಗಕ್ಕೆ ಸಾಗಿಸಿ ಉಪಯೋಗಿಸುವಂತಾಗಬೇಕು. ಖಾಸಗಿ/ಸಾರ್ವಜನಿಕ ವಿಂಗಡನೆ ಕೂಡ ಚರಂಡಿ ಮತ್ತು ಇತರ ಸಾರ್ವಜನಿಕ ವ್ಯವಸ್ಥೆಗಳ ದುರಾವಸ್ಥೆಗೆ ಕಾರಣವಾಗಿರಬಹುದು. ಮನೆಯಿಂದ ಹೊರಗಿರುವ ಜಾಗ ಸಾರ್ವಜನಿಕ; ಅದನ್ನು ಹೇಗೆ ಬೇಕಾದರೂ ಬಳಸಹಬಹುದು. ಅದರ ದುರುಪಯೋಗವೇ ಹೆಚ್ಚು. ಇದರ ಪರಿಹಾರಕ್ಕೆ ಒಳ್ಳೆಯ ಉಪಾಯವೆಂದರೆ ಸಮಸ್ಯೆಯನ್ನು ಖಾಸಗೀಕರಣಗೊಳಿಸುವುದು. ಇಷ್ಟರವರೆಗೆ ನಡೆದ ಸಾರ್ವಜನಿಕ ಪ್ರಯತ್ನಗಳಲ್ಲಿ ಲಾಭ ಖಾಸಗೀಕರಣಗೊಂಡು ನಷ್ಟ ಸಾರ್ವಜನಿಕಗೊಳ್ಳುತ್ತಿತ್ತು. ಇಲ್ಲಿ ಸಮಸ್ಯೆಯನ್ನು ಖಾಸಗೀಕರಣಗೊಳಿಸುವ ಮೂಲಕ ಸಮಸ್ಯೆಗೆ ಕಾರಣವಾದವರನ್ನು ಸಮಸ್ಯೆಯ ಪರಿಹಾರಕ್ಕೆ ಜವಾಬ್ದಾರಿ ಮಾಡಬಹುದು.

[4]ಕೇರಳದಲ್ಲಿ ತಳಮಟ್ಟದ ಯೋಜನೆ ಕಾರ್ಯರೂಪಕ್ಕೆ ಬರುವ ಮುನ್ನ ಸಾಕಷ್ಟು ಪೂರ್ವ ಸಿದ್ಧತೆ ನಡೆದಿದೆ. ಐದು ಹಂತದ ಕಾರ್ಯಕ್ರಮಗಳನ್ನು ಹಮ್ಮಿಕೊಂಡಿದ್ದಾರೆ. ಮೊದಲ ಹಂತದಲ್ಲಿ ಗ್ರಾಮ ಸಭೆ ಸೇರಿ ಜನರು ತಮ್ಮ ಬೇಕು ಬೇಡಗಳನ್ನು ಪಟ್ಟಿ ಮಾಡುವ ಕೆಲಸ. ಎರಡನೇ ಹಂತದಲ್ಲಿ ಡೆವಲಪ್‌ಮೆಂಟ್ ಸೆಮಿನಾರ್ ಮಾಡಿ ಜನರು ಪಟ್ಟಿ ಮಾಡಿದ ಬೇಕು ಬೇಡಗಳನ್ನು ಪರಿಷ್ಕರಿಸಿ ಸಮಸ್ಯೆಗಳು ಮತ್ತು ಅವುಗಳ ಪರಿಹಾರಕ್ಕೆ ದಾರಿಗಳನ್ನು ಸೂಚಿಸಲಾಗುತ್ತದೆ. ಮೂರನೇ ಹಂತದಲ್ಲಿ ಈ ಪರಿಹಾರಗಳನ್ನು ಯೋಜನೆಯಲ್ಲಿ ಸೇರಿಸಬಹುದಾದ ಪ್ರೋಜೆಕ್ಟ್‌ಗಳಾಗಿ ಪರಿವರ್ತಿಸಲಾಗುತ್ತದೆ. ನಾಲ್ಕನೇ ಹಂತದಲ್ಲಿ ಇಂತಹ ಪ್ರೋಜೆಕ್ಟ್‌ಗಳನ್ನು ಸೇರಿಸಿ ಹಳ್ಳಿಯ ಯೋಜನೆ ತಯಾರಾಗುತ್ತದೆ. ಐದನೆ ಹಂತದಲ್ಲಿ ಹಳ್ಳಿಯ ಯೋಜನೆ ತಾಲ್ಲೂಕು ಮತ್ತು ಜಿಲ್ಲಾ ಯೋಜನೆಗಳೊಂದಿಗೆ ಸೇರಿಸುವ ಕೆಲಸ. (ಟಿ.ಎಮ್. ತೋಮಸ್ ಐಸಾಕ್ ಮತ್ತು ಕೆ.ಎನ್. ಹರಿಲಾಲ್, ಪ್ಲ್ಯಾನಿಂಗ್ ಫಾರ್ ಎಂಪವರ್‌ಮೆಂಟ್: ಪೀಪಲ್ಸ್ ಕೆಂಪೇಯಿನ್ ಫಾರ್ ಡಿಸೆಂಟ್ರಲೈಸ್‌ಡ್ ಪ್ಲ್ಯಾನಿಂಗ್ ಇನ್ ಕೇರಳ, ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೩೨, ಸಂಖ್ಯೆ ೧೨೨, ಜನವರಿ ೧೯೯೭, ಪುಟ ೫೩-೫೮)
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೧. ಊರು, ಕೇರಿ, ಜಾತಿ, ಧರ್ಮ ಇತ್ಯಾದಿ (೧)
ಹೊಸಪೇಟೆಯಿಂದ ಪಾಪಿನಾಯಕನ ಹಳ್ಳಿಗೆ ೧೨ ಕಿ.ಮೀ. ದೂರ. ಸುಮಾರು ಅರ್ಧ ಗಂಟೆ ಪ್ರಯಾಣ. ಹಳ್ಳಿಯ ಹೆಸರು ಉದ್ದವಿದೆ. ಇಷ್ಟುದ್ದದ ಹೆಸರನ್ನು ಬರೆದು ಬರೆದು ಅಧಿಕಾರಿಗಳು ಸುಸ್ತಾಗಿರಬೇಕು. ಹಾಗಾಗಿ ಹಳ್ಳಿಯ ಹೆಸರನ್ನು ಪಿ.ಕೆ. ಹಳ್ಳಿ ಎಂದು ಮೊಟಕುಗೊಳಿಸಿದ್ದಾರೆ. ಕೆಲವು ಕಡೆ ನಾನು ಕೂಡ ಹಳ್ಳಿಯ ಮೊಟಕು ಹೆಸರನ್ನೇ ಬಳಸಿದ್ದೇನೆ. ರಾಷ್ಟ್ರೀಯ ಹೆದ್ದಾರಿ ಹಳ್ಳಿಯನ್ನು ಇಬ್ಭಾಗವಾಗಿಸಿದೆ.[1] ಹೆದ್ದಾರಿಯ ಎರಡೂ ಮಗ್ಗುಲಿಗೆ, ಸುಮಾರು ಒಂದು ಕಿ.ಮೀ. ದೂರದವರೆಗೆ, ಮನೆಗಳಿವೆ. ಮನೆಗಳಿಗೆ ತಾಗಿಕೊಂಡಂತೆ ಅಥವಾ ಮನೆಗಳ ಮುಂದೆ ಕೆಲವು ಪೆಟ್ಟಿಗೆ ಅಂಗಡಿಗಳು, ಆರು ಹೋಟೆಲುಗಳು ಮತ್ತು ಕೆಲವು ಕಿರಾಣಿ ಅಂಗಡಿಗಳು ಇವೆ. ಹೊಸಪೇಟೆ ಕಡೆಯಿಂದ ಹಳ್ಳಿಗೆ ಹೋದರೆ ಸಿಗುವ ಮೊದಲ ಕಟ್ಟಡ ಗ್ರಾಮ ಪಂಚಾಯತಿ ಕಚೇರಿ. ಅದು ಹೆದ್ದಾರಿಯ ಬಲಭಾಗಕ್ಕಿದೆ. ಬಳ್ಳಾರಿ ಕಡೆಯಿಂದ ಬಂದರೆ ಹರಿಜನ ಕೇರಿ ಮತ್ತು ಅದರ ಎದುರು ಇರುವ ಅಂಬೇಡ್ಕರ್ ಪ್ರಾಥಮಿಕ ಶಾಲೆ ಸಿಗುತ್ತದೆ. ಪಂಚಾಯತ್ ಕಚೇರಿ ಎದುರು ಹಂಪಿಗೆ ಹೋಗುವ ರಸ್ತೆ ಕವಲೊಡೆದಿದೆ. ಹೊಸಪೇಟೆ ನಗರ ಪ್ರಾಧಿಕಾರದವರು ಹಂಪಿಗೆ ಸ್ವಾಗತ ಕೋರುವ ಬೃಹದಾಕಾರದ ದ್ವಾರವನ್ನು ಇಲ್ಲೆ ನಿರ್ಮಿಸಿದ್ದಾರೆ. ೧೯೯೯ರ ಕೊನೆಯಲ್ಲಿ ಈ ರಸ್ತೆ ಮತ್ತು ಅದಕ್ಕೆ ಸಂಬಂಧಿಸಿದ ಆನೆಗೊಂದಿ ಬಳಿ ಆಗುತ್ತಿರುವ ಸೇತುವೆಯು ರಾಷ್ಟ್ರೀಯ ಮತ್ತು ಅಂತರಾಷ್ಟ್ರೀಯ ಚರ್ಚೆಯ ವಸ್ತುವಾಗಿತ್ತು.[2] ಹಂಪಿಗೆ ಹೋಗುವ ರಸ್ತೆಯ ಎಡಭಾಗದಲ್ಲಿ ದ್ವಾರದಿಂದ ಸ್ವಲ್ಪ ದೂರದಲ್ಲಿ ಜ್ಯೋತಿನಗರವಿದೆ. ಜ್ಯೋತಿನಗರ ಹಳ್ಳಿಯ ಬದುಕಿಗೆ ಇತ್ತೀಚಿನ ಸೇರ್ಪಡೆ. ಹೊಸಪೇಟೆ ಚರ್ಚ್ ಅಧಿಕಾರಿಗಳು ಇಲ್ಲಿ ಕೆಲವು ಎಕರೆ ಭೂಮಿ ಕೊಂಡಿದ್ದರು. ಇತ್ತೀಚಿನವರೆಗೂ ಅದು ಖಾಲಿಯೇ ಇತ್ತು. ಎರಡು ವರ್ಷಗಳ ಹಿಂದೆ ಅಲ್ಲೊಂದು ಚರ್ಚ್ ಕಟ್ಟಿಸಿದರು. ೧೯೯೭ರಲ್ಲಿ ಡಾಲ್ಮಿಯಾ ಗಣಿ ಮಾಲಿಕರು ಗಣಿಗಾರಿಕೆಯನ್ನು ತಾತ್ಕಾಲಿಕವಾಗಿ ಮುಚ್ಚಿದಾಗ ಅದರಲ್ಲಿ ದುಡಿಯುತ್ತಿದ್ದ ಸುಮಾರು ೩೨ ಕ್ರಶ್ಚಿಯನ್ ಕುಟುಂಬಗಳು ವಸತಿಗಾಗಿ ಚರ್ಚ್ ಅಧಿಕಾರಿಗಳನ್ನು ಸಂಪರ್ಕಿಸಿದರು. ಚರ್ಚು ತನ್ನ ಸುತ್ತಲಿನ ಪ್ರದೇಶದಲ್ಲಿ ೩೨ ಮನೆಗಳನ್ನು ಕಟ್ಟಿಸಿ ನಿರ್ವಸತಿಗರಿಗೆ ವಸತಿ ವ್ಯವಸ್ಥೆ ಮಾಡಿತು. ಜ್ಯೋತಿನಗರದ ಕೆಳಭಾಗಕ್ಕೆ ಹೊಲಗಳಿವೆ. ಹಂಪಿಯ ರಸ್ತೆಯಲ್ಲೆ ಮುಂದುವರೆದರೆ ಸ್ವಲ್ಪ ದೂರ ಹೊಲಗಳು ನಂತರ ಹಳ್ಳಿಯ ವ್ಯಾಪ್ತಿಗೆ ಸೇರಿದ ಅರಣ್ಯ ಪ್ರದೇಶ ಶುರುವಾಗುತ್ತದೆ. ಅಲ್ಲಿರುವ ಬೋರ್ಡ್ ಆ ಜಾಗವನ್ನು ಅರಣ್ಯ ಪ್ರದೇಶವೆಂದು ಸಾರುತ್ತಿದೆ. ಆದರೆ ಅರಣ್ಯದಲ್ಲಿ ಕಂಡುಬರುವ ಮರಗಿಡಗಳು ಆ ಪ್ರದೇಶದಲ್ಲಿ ಎಲ್ಲೂ ಇಲ್ಲ.
ಮಹದ್ವಾರದ ಬಳಿ ಹಿಂತಿರುಗಿ ಬಂದರೆ, ಅಲ್ಲಿಂದ ಹೆದ್ದಾರಿಯ ಎಡಭಾಗಕ್ಕೆ ಸುಮಾರು ೧೫ ಮೀಟರು ದೂರದಲ್ಲಿ ತಿಮ್ಮಪ್ಪನ ಗುಡಿ ಪ್ರತ್ಯೇಕವಾಗಿ ಗೋಚರಿಸುತ್ತದೆ. ಇದು ವಿಜಯನಗರ ಕಾಲದ ಗುಡಿ, ಗುಡಿಯ ಸುತ್ತಲಿನ ಗೋಡೆ ಬಲಭಾಗದಲ್ಲಿ ಕುಸಿದಿರುವುದರಿಂದ ಗುಡಿಗೆ ಎರಡು ಪ್ರವೇಶದ್ವಾರಗಳು ಇರುವಂತೆ ಕಾಣುತ್ತಿದೆ. ಸುತ್ತು ಗೋಡೆಯೊಳಗೆ, ಗುಡಿಯ ಬಳಭಾಗದಲ್ಲಿ, ಸಂಸದರ ಧನ ಸಹಾಯದಿಂದ ಒಂದು ಸಮುದಾಯ ಭವನ ಎದ್ದಿದೆ. ಡಾಲ್ಮಿಯಾ ಗಣಿ ಬಳಿಯಲ್ಲಿ ನಡೆಯುತ್ತಿದ್ದ ಪ್ರಾಥಮಿಕ ಶಾಲೆಯನ್ನು ಈ ಸಮುದಾಯ ಭವನಕ್ಕೆ ಸ್ಥಳಾಂತರಿಸಲಾಗಿದೆ. ಈ ಗುಡಿಯ ಮುಖ್ಯ ದ್ವಾರದಿಂದ ಒಂದು ಕಚ್ಛಾರಸ್ತೆ ಗ್ರಾಮ ಚಾವಡಿಯನ್ನು ಸೇರುತ್ತದೆ. ಈ ರಸ್ತೆ ಹಿಂದೆ, ಮನೆಗಳು ಕಡಿಮೆ ಇದ್ದ ಸಂದರ್ಭದಲ್ಲಿ, ವಿಶಾಲವಾಗಿತ್ತೋ ಏನೋ. ಪಕ್ಕದಲ್ಲಿರುವ ಮನೆಗಳು ರಸ್ತೆಯನ್ನು ಎರಡು ಬದಿಯಿಂದ ಆಕ್ರಮಿಸಿಕೊಂಡಿರುವುದರಿಂದ ಈಗ ಇದು ರಸ್ತೆ ಹೋಗಿ ಓಣಿಯಾಗಿದೆ. ಗುಡಿಯ ಮುಖ್ಯ ದ್ವಾರಕ್ಕೆ ತಾಗಿಕೊಂಡಂತೆ ಎರಡು ಲಿಂಗಾಯತರ ಮನೆಗಳನ್ನು ಬಿಟ್ಟರೆ ಹೆಚ್ಚಿನವು ಮುಸ್ಲಿಮರ ಮನೆಗಳು. ಇದೇ ಓಣಿಯಲ್ಲಿ ಹಿಂದೆ ಗೌಡಿಕೆ ನಡೆಸುತ್ತಿದ್ದ ಬಾಬನ ಗೌಡನ ಮನೆಯಿದೆ. ಈಗ ಅವರಿಲ್ಲ. ಹಳೇ ಮನೆಯ ಸ್ಥಳದಲ್ಲಿ ಅವರ ಮಕ್ಕಳ ಹೊಸ ಮನೆಗಳು ಎದ್ದಿವೆ. ಗುಡಿಯ ಎದುರಿನ ರಸ್ತೆಯಲ್ಲಿ ನಡೆದು ಸ್ವಲ್ಪ ಮುಂದುವರಿದರೆ ಎಡಭಾಗಕ್ಕೆ ಕುರುಬರ ಓಣಿ ಸಿಗುತ್ತದೆ. ಐವತ್ತರ ದಶಕದಲ್ಲಿ ಆಂಧ್ರದ ಕಡೆಯಿಂದ ಇಲ್ಲಿಗೆ ಬಂದ ಕುರುಬರ ಕುಟುಂಬಗಳೇ ಇಲ್ಲಿ ಹೆಚ್ಚು ಇವೆ. ಗ್ರಾಮ ಚಾವಡಿಯಲ್ಲಿ ಹಿಂಭಾಗದಲ್ಲಿ ಉಪ್ಪಾರರ ಓಣಿ ಇದೆ. ಉಪ್ಪಾರರ ಓಣಿ ಎಂದು ಹೆಸರಿದ್ದರೂ ಇಲ್ಲಿ ಲಿಂಗಾಯತರ ಮನೆಗಳೇ ಹೆಚ್ಚು ಇವೆ. ಇದೆ ದಾರಿಯಲ್ಲಿ ಸ್ವಲ್ಪ ಮುಂದುವರಿದರೆ ಗ್ರಾಮ ಚಾವಡಿ ತಲುಪುತ್ತೇವೆ. ಗ್ರಾಮ ಚಾವಡಿಗೆ ಪ್ರತ್ಯೇಕ ಕಟ್ಟಡ ಇಲ್ಲ. ಅಗಸಿ ಬಾಗಿಲಿನ ಎರಡು ಬದಿಗಳಿಗೂ ತಾಗಿಕೊಂಡಂತೆ ಎರಡು ಕೊಠಡಿಗಳಿವೆ. ಇವೆ ಇಲ್ಲಿನ ಗ್ರಾಮ ಚಾವಡಿ ಕಟ್ಟಡಗಳು. ಅಗಸಿ ಬಾಗಿಲಿನ ಬಲಭಾಗಕ್ಕಿರುವ ಕೊಠಡಿಯಲ್ಲಿ ಒಂದು ಕಾಲದಲ್ಲಿ ಮಂಡಲ ಪಂಚಾಯತ್ ಕಚೇರಿ ಇತ್ತು. ೧೯೮೭ರಲ್ಲಿ ಮಲ್ಲಪ್ಪನವರು ಮಂಡಲ ಪ್ರಧಾನರಾಗಿದ್ದರು. ಈ ಕಚೇರಿಯಿಂದಲೇ ತಮ್ಮ ಮಂಡಲ ಪಂಚಾಯತ್ ವ್ಯವಹಾರಗಳನ್ನು ನಡೆಸಲು ತೀರ್ಮಾನಿಸಿದ್ದರು. ಒಂದು ವಿಧದಲ್ಲಿ ಇದು ಈಗಿನ ಗ್ರಾಮ ಪಂಚಾಯತ್ ಕಚೇರಿಗೆ ಹೋಲಿಸಿದರೆ ಊರಿನ ಮಧ್ಯಭಾಗದಲ್ಲೆ ಇದು. ಆದಾಗ್ಯೂ ಊರ ಪ್ರಮುಖರಲ್ಲಿ ಪಂಚಾಯತ್ ಕಚೇರಿ ಇಲ್ಲಿ ನಡೆಯುವುದನ್ನು ವಿರೋಧಿಸಿದರು. ಮಂಡಲ ಕಚೇರಿಯನ್ನು ಪುನಃ ಈಗಿನ ಪಂಚಾಯತ್ ಕಟ್ಟಡಕ್ಕೆ ಸ್ಥಳಾಂತರಿಸಲಾಯಿತು.
ಎಡ ಭಾಗದ ಕೊಠೆಡಿ ವಿವಿಧ ಉದ್ದೇಶಗಳಿಗೆ ಉಪಯೋಗವಾಗುತ್ತಿದೆ. ಅದು ಮೊಹರಂ ಹಬ್ಬದ ಸಂದರ್ಭದಲ್ಲಿ ಮಸೀದಿ ಕೊಠಡಿಯಾಗಿ ಕಾರ್ಯನಿರ್ವಹಿಸುತ್ತದೆ.[3] ಉಳಿದ ದಿನಗಳಲ್ಲಿ ಉರ್ದು ಶಾಲೆ ನಡೆಯುತ್ತಿದೆ. ಮೊಹರಂ ಕೊಠಡಿಯೆದುರು ಸಣ್ಣ ಗಾತ್ರದ ಮೊಹರಂ ಮೈದಾನ. ಇದರ ಮಧ್ಯ ಭಾಗದಲ್ಲಿ, ಕೊಠಡಿಯ ಸರಿ ಎದುರಿ, ಅಲಾಯಿ ಕುಣಿ. ಕಳೆದ ಮೊಹರಂ ಹಬ್ಬದಲ್ಲಿ ಸುಟ್ಟ ಕಟ್ಟಿಗೆಯ ಬೂದಿರಾಶಿ ಅಲಾಯಿಕುಣಿ ತುಂಬಾ ತುಂಬಿದೆ. ಅಲಾಯಿಕುಣಿಯ ಸ್ವಲ್ಪ ದೂರದಲ್ಲೇ ಇಮಾಮ್ ಸಾಬರ ಗೋರಿ ಇದೆ. ಅಲ್ಲಲ್ಲಿ ಕುಸಿದಿರುವ ಮೋಟು ಗೋಡೆ ನಾಲ್ಕು ಬದಿಯಿಂದಲೂ ಮೊಹರಂ ಮೈದಾನವನ್ನು ಸುತ್ತುವರಿದಿದೆ. ತಿಮ್ಮಪ್ಪನ ಗುಡಿಯಿಂದ ಬಂದ ಕಚ್ಚಾ ರಸ್ತೆ ಗ್ರಾಮ ಛಾವಡಿಯಿಂದ ಮುಂದಕ್ಕೆ ವಿಶಾಲವಾಗಿದೆ. ಇದು ಹಳ್ಳಿಯ ಬಜಾರ್ ರಸ್ತೆ, ಈಗಿನ ಹೆದ್ದಾರಿ ಆಧುನಿಕತೆಯ ಸಂಕೇತವಾದರೆ ಈ ಬಜಾರ್ ರಸ್ತೆ ಸಾಂಪ್ರದಾಯದ ಸಂಕೇತ. ಹೆದ್ದಾರಿ ಈ ಹಳ್ಳಿಯಲ್ಲಿ ಹಾದು ಹೋಗದಿರುತ್ತಿದ್ದರೆ ಈ ಬಜಾರ್ ರಸ್ತೆಯ ಇಲ್ಲಿನ ಹೆದ್ದಾರಿ. ಊರಿನ ಎಲ್ಲಾ ಹಬ್ಬಗಳ ಸಂದರ್ಭದಲ್ಲೂ ಬರುವ ವ್ಯಾಪಾರಿಗಳು ಈ ಬಜಾರ್ ರಸ್ತೆಯಲ್ಲೇ ಅಂಗಡಿ ಇಡುತ್ತಾರೆ. ಅಂಕ್ಲಮ್ಮನ ಜಾತ್ರೆ, ಊರ ಹೊರಗಿನ ಗುಡಿಯಲ್ಲಿ ನಡೆಯುತ್ತದೆ.[4] ಆದರೆ ಸಂತೆ ಮಾತ್ರ ಈ ಬೀದಿಯಲ್ಲೇ ಸೇರುತ್ತದೆ. ಈ ರಸ್ತೆಯ ಎರಡೂ ಬದಿಗೂ ಲಿಂಗಾಯತರ, ಅದೂ ಹಿಂದಿನ ಪ್ರತಿಷ್ಠಿತ ಲಿಂಗಾಯತ ಕುಟುಂಬಗಳ ಮನೆಗಳಿವೆ. ಈ ರಸ್ತೆ ಆಂಜನೇಯ ಗುಡಿಯೆದುರು ಬಲಕ್ಕೆ ತಿರುಗಿ ಹೆದ್ದಾರಿ ಸೇರುತ್ತದೆ.
ಕುರುಬರ ಸಮುದಾಯದವರು ಪ್ರತಿ ವರ್ಷ ಗಾದಿಲಿಂಗಪ್ಪ ಪುರಾಣವನ್ನು ಈ ಗುಡಿಯಲ್ಲೆ ಪಠಿಸುವುದು. ಇದೇನು ಆದಿಯಿಂದಲ್ಲೇ ಇದ್ದ ಸಂಪ್ರದಾಯವಲ್ಲ. ಹೀಗೆ ಐದು ವರ್ಷಗಳ ಹಿಂದೆ ಆರಂಭವಾಗಿದೆ. ಸುಮಾರು ೯ ದಿನಗಳ ಈ ಕಾರ್ಯಕ್ರಮದಲ್ಲಿ ಊರಿನವರೆಲ್ಲಾ ಸೇರುತ್ತಾರೆ. ಕೊನೆಯ ದಿನ ಸೇರಿದವರಿಗೆಲ್ಲಾ ಅನ್ನ ಸಂತರ್ಪಣೆ ಇದೆ. ಸಾಮೂಹಿಕ ವಿವಾಹಗಳು ಇದೆ ಸಂದರ್ಭದಲ್ಲಿ ಜರುಗುತ್ತವೆ. ವಧುವರರಿಗೆ ಉಚಿತ ಬಟ್ಟೆ, ತಾಳಿ, ಇತ್ಯಾದಿಗಳನ್ನು ಕೊಡುವುದರಿಂದ ಹೆಚ್ಚಿನ ಸಂಖ್ಯೆಯಲ್ಲಿ ವಿವಾಹಗಳು ಬಡೆಯುತ್ತಿವೆ. ಅವುಗಳಲ್ಲಿ ಬಾಲ್ಯವಿವಾಹಳ ಸಂಖ್ಯೆ ಕಡಿಮೆ ಇರಲಿಲ್ಲ. ಸಮಾಧಾನದ ಸಂಗತಿಯೆಂದರೆ ಇತ್ತೀಚಿನ ವರ್ಷಗಳಲ್ಲಿ ಬಾಲ್ಯ ವಿವಾಹಗಳ ಸಂಖ್ಯೆ ಕಡಿಮೆಯಾಗುತ್ತಿರುವುದು. ಈ ವರ್ಷ ನಡೆದ ಸಾಮೂಹಿಕ ವಿವಾಹದಲ್ಲಿ ಒಂದು ಬಾಲ್ಯ ವಿವಾಹವೂ ಇರಲಿಲ್ಲ. ಆಂಜನೇಯ ಗುಡಿ ಹಿಂಭಾಗದಿಂದ ಕಚ್ಚಾ ರಸ್ತೆಯಲ್ಲಿ ಸ್ವಲ್ಪ ದೂರ ಸಾಗಿದರೆ ಊರು ಕೆರೆ ಸಿಗುತ್ತದೆ. ಕೆರೆ ಪಕ್ಕ ಈಶ್ವರನ ಗುಡಿಯಿದೆ. ಹಾಗಾಗಿ ಊರವರಿಗೆ ಇದು ಈಶ್ವರನ ಕರೆಯಾಗಿದೆ. ಮಳೆಗಾಲದಲ್ಲಿ ನೀರು ತುಂಬುತ್ತದೆ. ಫೆಬ್ರವರಿ ಮಾರ್ಚ್ ಆಗುವಷ್ಟರಲ್ಲಿ ಕೆರೆ ಖಾಲಿ. ಕೃಷಿಗೆ ಈ ನೀರು ಉಪಯೋಗವಾಗುವುದಿಲ್ಲ. ದನಕರುಗಳ ಮತ್ತು ಮನುಷ್ಯರ ಸ್ನಾನ ಇಲ್ಲೇ ನಡೆಯುತ್ತದೆ. ಊರವರ ಬಟ್ಟೆಗಳನ್ನು ಅಗಸರು ಇಲ್ಲೆ ಶುಚಿ ಮಾಡುವುದು. ಇದಕ್ಕಾಗಿ ಅಗಸರಿಗೆ ವರ್ಷಕ್ಕೆ ೪೦ ಸೇರು ಜೋಳ ಅಥವಾ ಸಜ್ಜೆ ಅಥವಾ ನವಣೆ ಕೊಡುವ ಕ್ರಮ ಈಗಲೂ ಇದೆ. ಕೆರೆ ಕೋಡಿಯ ಕೆಳಗೆ ಸ್ಮಶಾನ ಭೂಮಿ. ಊರವರ ಪ್ರಕಾರ ಇದು ಶಾನುಭೋಗರ ಭೂಮಿ. ಅವರೆ ಊರವರಿಗೆ ಉದಾರವಾಗಿ ಬಿಟ್ಟಿದ್ದಾರೆ ಎನ್ನುವ ನಂಬಿಕೆ. ಕೆರೆಗೆ ಹೋಗುವ ರಸ್ತೆಯ ಅಕ್ಕಪಕ್ಕದ ಭೂಮಿಯನ್ನು ಸ್ಥಳೀಯರು ಆಕ್ರಮಿಸಿದ್ದಾರೆ. ಮುಳ್ಳುಗಂಟಿಗಳ ಬೇಲಿಯಿಂದ ತಮ್ಮ ದನಕರುಗಳಿಗೆ ಮೇವು ಸಂಗ್ರಹಕ್ಕಾಗಿ ಬಣವೆ ಹಟ್ಟಿಗಳನ್ನು ಇಲ್ಲೆ ಮಾಡಿಕೊಂಡಿದ್ದಾರೆ. ಕೆರೆಯ ಕೆಳ ಭಾಗದ ಮಣ್ಣು (ಇಲ್ಲೇ ಸ್ಮಶಾನ ಇರುವುದು) ಗೋಡೆ ಮೆತ್ತಲು ಅನುಕೂಲವಂತೆ. ಮಣ್ಣು ತೆಗೆದು ತೆಗೆದು ಹೊಂಡಗಳೇ ಆಗಿವೆ. ಸ್ಮಶಾನದ ಭೂಮಿಯನ್ನು ನೀವು ಯಾಕೆ ಆಕ್ರಮಿಸಿಕೊಂಡಿದ್ದೀರೆಂದು ಕೇಳಿದರೆ ನಾವು ಈ ಜಾಗಕ್ಕೆ ಶಾನುಭೋಗರ ಮನೆಯವರಿಗೆ ಕೊಡಬೇಕಾದ್ದನ್ನು ಕೊಟ್ಟೇ ಬಣವೆ ಹಟ್ಟಿಗಳನ್ನು ಮಾಡಿಕೊಂಡಿದ್ದೇವೆ ಎಂಬ ಉತ್ತರ ಬಂತು. ಅದು ಸರಿ. ಆದರೆ ಕೆರೆ ಕೆಳ ಭಾಗದಿಂದ ಈ ರೀತಿ ಮಣ್ಣು ತೆಗೆದರೆ ಕೋಡಿ ಹರಿಯುವುದಿಲ್ಲವೆ? ಎಂಬ ಪ್ರಶ್ನೆಗೆ ಈ ಮಣ್ಣು ಗೋಡೆ ಮೆತ್ತಲು ಅನುಕೂಲವಾಗಿದೆ ಎಂಬುದು ಅವರ ಉತ್ತರವಾಗಿತ್ತು.
ಕೋಡಿ ಮಣ್ಣಿಗೂ ಗೋಡೆಗೂ ಇರುವ ಸಂಬಂಧ ಅರ್ಥವಾಗಬೇಕಾದರೆ ಇಲ್ಲಿನ ಮನೆಗಳ ಬಗೆಗೆ ಸ್ವಲ್ಪ ತಿಳಿದಿರಬೇಕು. ಪ್ರಕೃತ್ತಿದತ್ತವಾದ ಕಲ್ಲುಗಳನ್ನು ಗೋಡೆ ಕಟ್ಟಲು ಉಪಯೋಗಿಸುತ್ತಾರೆ. ಕಲ್ಲುಗಳನ್ನು ಕೆತ್ತಿ ಅವುಗಳ ಉಬ್ಬು ತಗ್ಗುಗಳನ್ನು ತೆಗೆಯದಿರುವುದರಿಂದ ಗೋಡೆಯ ಉಬ್ಬು ತಗ್ಗುಗಳು ಜೀವಂತ ಇರುತ್ತವೆ. ಈ ಉಬ್ಬು ತಗ್ಗುಗಳನ್ನು ಮುಚ್ಚಲು ಸಿಮೆಂಟ್ ಬಳಸುವ ಕ್ರಮ ಹಿಂದೆ ಇರಲಿಲ್ಲ. ಈಗ ಸಿಮೆಂಟ್ ಇದೆ, ಅದರ ಉಪಯೋಗದ ಅರಿವೂ ಜನರಿಗಿದೆ. ಆದರೆ ಸಿಮೆಂಟ್ ಬಳಸುವಷ್ಟು ತಾಖತ್ತು ಉಳ್ಳವರು ಕಡಿಮೆ ಇದ್ದಾರೆ. ಅಂತವರಿಗೆಲ್ಲಾ ಏರಿ ಕೆಳಭಾಗದ ಮಣ್ಣು ಸಿಮೆಂಟಾಗಿ ಕೆಲಸ ಮಾಡುತ್ತಿದೆ. ಗೋಡೆಯ ಒಳಭಾಗ, ಹಿಂಭಾಗ ಮತ್ತು ಮುಂಭಾಗಕ್ಕೆ ಮಾತ್ರ ಈ ಮಣ್ಣು ಅಗತ್ಯ. ಗುಂಪು ಮನೆಗಳಿರುವ ಈ ಕಡೆ ಒಂದು ಮನೆಯ ಎಡ ಮತ್ತು ಬಲಭಾಗದ ಗೋಡೆಗಳು ಮತ್ತೊಂದು ಮನೆಯ ಗೋಡೆ. ಆದುದರಿಂದ ಆ ಗೋಡೆಗಳ ಹೊರಭಾಗಕ್ಕೆ ಆವೆ ಮಣ್ಣು ಮೆತ್ತುವ ಅವಶ್ಯಕತೆಯಿಲ್ಲ. ಮನೆ ಒಳಭಾಗದ ನೆಲಕ್ಕೆ ಬಂಡೆ ಹಾಕುವುದು ಅನುಕೂಲತೆಯ ಲಕ್ಷಣ. ಹಣ ಕೊಟ್ಟು ಬಂಡೆ ಹಾಸಲು ಸಾಧ್ಯವಿಲ್ಲದವರು ನಿರಾಶರಾಗುವ ಅವಶ್ಯಕತೆಯಿಲ್ಲ. ಬೀದಿಗೆ ಹಾಕಿದ ಬಂಡೆಯನ್ನು ಎಬ್ಬಿಸಿ ತಮ್ಮ ಮನೆ ನೆಲಕ್ಕೆ ಹಾಕಿಕೊಳ್ಳುವ ಕ್ರಮವಿದೆ. ಅದೇ ಮಾರ್ಗ ಬಳಸಿ ಕೆಲವರು ತಮ್ಮ ಮನೆಗಳನ್ನು ಅಂದಗೊಳಿಸಿದ್ದಾರೆ. ಮರದ ಅಥವಾ ಬಿದಿರಿನ ಅಡ್ಡ ಹಾಕಿ, ಅದರ ಮೇಲೆ ತಡಿಕೆ ಹಾಸಿ, ತಡಿಕೆಯ ಮೇಲೆ ಆವೆ ಮಣ್ಣು ಮೆತ್ತುವುದು ಛಾವಣಿ ನಿರ್ಮಾಣದ ಮೊದಲ ಹಂತ. ಆವೆ ಮಣ್ಣಿನ ಮೇಲುಭಾಗಕ್ಕೆ ನೀರು ಜಾರಿಹೋಗಲು ಸವಲು ಸವರಿದರೆ ಛಾವಣಿ ರೆಡಿ. ಹೀಗೆ ಏರಿ ಕೆಳಗಿನ ಮಣ್ಣು ಬಹುಪಯೋಗಿ.
ಊರವರ ಸ್ಮಶಾನಕ್ಕೆ ತಾಗಿಕೊಂಡೇ ಮುಸ್ಲಿರ ಸ್ಮಶಾನ. ಇದು ಹಿಂದೆ ಗೌಡಿಕೆ ಮಾಡುತ್ತಿದ್ದ ಮುಸ್ಲಿಂ ಕುಟುಂಬದವರಿಗೆ ಸೇರಿದ ಭೂಮಿ. ಇತ್ತೀಚಿನ ದಿನಗಳಲ್ಲಿ ಮುಸ್ಲಿಂ ಸ್ಮಶಾನದ ಬಗೆಗೂ ತಕರಾರು ಎದ್ದಿದೆ. ಗೌಡರ ಕುಟುಂಬದವರು ಪ್ರಕಾರ ಹಿಂದೆ ಕೆಲವೇ ಕುಟುಂಬಗಳಿರುವಾಗ ಒಂದು ಹೊಲದ ಸ್ವಲ್ಪ ಭಾಗವನ್ನು ಸ್ಮಶಾನವಾಗಿ ಉಪಯೋಗಿಸಲು ಅವಕಾಶ ಕೊಟ್ಟಿದ್ದೆವು. ಈಗ ಮುಸ್ಲಿಂ ಕುಟುಂಬಗಳು ಸಂಖ್ಯೆ ಅರುವತ್ತು ದಾಟಿದೆ. ಇವರಿಗೆಲ್ಲಾ ನಮ್ಮ ಹೊಲವನ್ನು ಬಿಟ್ಟರೆ ನಮ್ಮ ಹೆಣ ಇಡಲು ಬೇರೆ ಜಾಗ ಹುಡುಕಬೇಕಾಗುತ್ತದೆ. ಮುಸ್ಲಿಮರು ಸ್ಮಶಾನಕ್ಕಾಗಿ ಬೇರೆ ಭೂಮಿಯನ್ನು ಹುಡುಕಿಕೊಳ್ಳಬೇಕೆಂದು ತಾಕೀತು ಮಾಡಿದ್ದಾರೆ. ಈ ತಕರಾರಿಗೆ ಮುಸ್ಲಿಂ ಸಮುದಾಯದೊಳಗಿನ ಹಲವಾರು ಬೆಳವಣಿಗೆಗಳೆ ಕಾರಣ. ಅದನ್ನು ಮುಂದೆ ವಿವರಿಸಿದ್ದೇನೆ. ಅಂಜನೇಯ ಗುಡಿ ರಸ್ತೆ ಹೆದ್ದಾರಿ ಸೇರುವಲ್ಲಿ ಒಂದು ಅರಳಿಕಟ್ಟೆಯಿದೆ. ಸಂಜೆ ಹೊತ್ತು ಊರ ಯುವಕರು ಸೇರಿ ಪಟ್ಟಾಂಗ ಹೊಡೆಯುವ ತಾಣ ಇದು. ಈ ಅರಳಿಕಟ್ಟೆ ಎದುರು ಹೆದ್ದಾರಿಯಿಂದ ಬಲಭಾಗಕ್ಕೆ ಹೊರಡುವ ಒಂದು ಕಚ್ಚಾ ರಸ್ತೆ ರೈಲ್ವೆ ಸ್ಟೇಷನಿಗೆ ಹೋಗುತ್ತದೆ. ಈ ರಸ್ತೆ ಹೆದ್ದಾರಿಯಿಂದ ಕವಲೊಡೆಯುವಲ್ಲಿ ಐದು ದಿನಸಿ ಅಂಗಡಿಗಳು ಮತ್ತು ಒಂದು ಫ್ಲೋರ್ ಮಿಲ್ ಇದೆ. ಇಷ್ಟು ಕಿರಾಣಿ ಅಂಗಡಿಗಳು ಇಲ್ಲೇ ಆಗಿರುವುದಕ್ಕೆ ಕಾರಣವಿದೆ. ರೈಲ್ವೇ ಸ್ಟೇಷನ್ ಈ ಹಳ್ಳಿಯ ಆದಾಯದ ಒಂದು ಮುಖ್ಯ ಮೂಲ. ವಾರಕ್ಕೆ ಎರಡು ಸಾರಿ ಬರುವ ವ್ಯಾಗನ್‌ಗಳು ಇಡೀ ಹಳ್ಳಿಗೆ ಜೀವ ತುಂಬುತ್ತವೆ. ವ್ಯಾಗನ್ ಲೋಡಿಂಗ್ ಮುಗಿಸಿ ಬರುವ ಬಹುತೇಕ ಕಾರ್ಮಿಕರ ವ್ಯಾಪಾರ ಈ ಬೀದಿಯಲ್ಲಿರುವ ಅಂಗಡಿಗಳಲ್ಲಿ. ಸ್ಟೇಷನ್ ರಸ್ತೆಯ ಆರಂಭದಲ್ಲಿ ಬಲಭಾಗಕ್ಕೆ, ಹೆದ್ದಾರಿಯ ಮನೆಗಳ ಹಿಂಭಾಗಕ್ಕೆ, ಚಪ್ಪರದ ಹಳ್ಳಿಯಿದೆ. ಹಿಂದೆ ಇಲ್ಲಿ ಜೋಪಡಿ ಪಟ್ಟಿಗಳೇ ಇದ್ದುದರಿಂದ ಇಲ್ಲಿಗೆ ಚಪ್ಪರದ ಹಳ್ಳಿ ಎಂದು ಹೆಸರು ಬಂತು. ಈಗ ಜೋಪಡಿ ಪಟ್ಟಿಗಳು ಕಡಿಮೆ ಆಗಿವೆ. ಅವುಗಳ ಸ್ಥಾನದಲ್ಲಿ ಗೋಡೆ ನಿಲ್ಲಿಸಿ, ಶೀಟ್ ಹೊದೆಸಿದ ಅಥವಾ ಮಣ್ಣು ಹಾಸಿದ ಛಾವಣಿ ಮನೆಗಳು ಕಾಣಸಿಗುತ್ತವೆ. ಚಪ್ಪರದ ಹಳ್ಳಿ ಹೆಸರು ಈಗ ಅನ್ವಯವಾಗುವ ಸ್ಥಳವೇ ಬೇರೆ. ಹಿಂದಿನ ಚಪ್ಪರದ ಹಳ್ಳಿಯ ಕೆಳಭಾಗದಲ್ಲಿ ಆಶ್ರಯ ಸೈಟಿನಲ್ಲಿ ಹಲವಾರು ಜೋಪಡಿ ಪಟ್ಟಿಗಳು ತಲೆಯೆತ್ತುತ್ತಿವೆ. ಈಗ ಚಪ್ಪರದ ಹಳ್ಳಿ ಹೆಸರು ಅನ್ವಯವಾಗಬೇಕಾದ್ದು ಈ ಸ್ಥಳಕ್ಕೆ. ಆದರೆ ಅಲ್ಲಿನ ಜನರು ಆ ಸ್ಥಳಕ್ಕೆ ಅನ್ನಪೂರ್ಣೆಶ್ವರಿ ನಗರ ಎಂದು ಹೆಸರಿಟ್ಟಿದ್ದಾರೆ. ಒಂದು ವಿಧದಲ್ಲಿ ಆ ಹೆಸರು ಸರಿಯಾಗಿಯೇ ಇದೆ. ಅಲ್ಲಿ ಇರುವವರೆಲ್ಲಾ ಶ್ರಮಿಕರು. ಅವರ ದುಡಿತ ಊರಿನ ಮತ್ತು ಹೊರಗಿನ ದುಡಿಸಿಕೊಳ್ಳವವರಿಗೆ ಊಟ ಕೊಡುತ್ತಿದೆ. ನಿರ್ವಸತಿಗರಿಗೆ ಸೈಟು ವಿತರಣೆಗಾಗಿ ಆಶ್ರಯ ಯೋಜನೆಯ ಅಡಿಯಲ್ಲಿ ೧೯೮೯ರಲ್ಲೇ ಈ ಭೂಮಿ ಖರೀದಿಯಾಗಿತ್ತು. ಪ್ರತಿಬಾರಿ ಸೈಟು ಹಂಚಿಕೆಯ ಸಂದರ್ಭದಲ್ಲಿ ಗಲಾಟೆಯಾಗಿ ವಿತರಣೆ ಮುಂದಕ್ಕೆ ಹೋಗುತ್ತಿತ್ತು. ನಿರ್ವಸತಿಗರು ಸೈಟಿಗಾಗಿ ಕಾದು ಕಾದು ಸುಸ್ತಾದರು. ಆ ಸಂದರ್ಭದಲ್ಲಿ ಊರಲ್ಲಿ ಕೆಲವರು ರೈತ ಸಂಘದ ಮುಖಂಡತ್ವದಲ್ಲಿ ಈ ಸೈಟುಗಳನ್ನು ಅತಿಕ್ರಮಿಸಿ ಗುಡಿಸಲು ಹಾಕಿಕೊಂಡರು. ೧೯೯೯ರಲ್ಲಿ ಈ ಸೈಟಿನ ವಿಲೇವಾರಿ ನಡೆದು ಸುಮಾರು ೧೦೧ ಕುಟುಂಬಗಳಿಗೆ ಪಟ್ಟಾ ಕೊಡಲಾಯಿತು. ಈ ಹಿಂದೆ ಅತಿಕ್ರಮಿಸಿದವರಲ್ಲಿ ಬಡತನದ ರೇಖೆಗಿಂತ ಕೆಳಗಿನವರೆ ಹೆಚ್ಚು ಇದ್ದುದರಿಂದ ಅವರ ಸ್ವಾಧೀನತೆಯನ್ನು ಅಧಿಕೃತಗೊಳಿಸಲಾಯಿತು.
ಆಶ್ರಯ ಯೋಜನೆಯ ಈ ಜೋಪಡಿ ಪಟ್ಟಿಗಳ ಎದುರುಗಡೆ ರಸ್ತೆ ಮತ್ತೊಂದು ಮಗ್ಗುಲಿಗೆ ಸುಮಾರು ಏಳೆಂಟು ಎಕರೆ ಭೂಮಿ ಖಾಲಿ ಇದೆ. ಈ ಭೂಮಿಯನ್ನು ಹಿಂದೆ ವ್ಯಾಗನ್ ಗುತ್ತಿಗೆದಾರರೊಬ್ಬರ ಕೊಂಡಿದ್ದರು; ಈಗ ಅದು ಬೇರೆ ಯಾರದೋ ಹೆಸರಿನಲ್ಲಿದೆ. ಚಪ್ಪರದ ಹಳ್ಳಿಯ ಜನರು ಅದನ್ನು ಅತಿಕ್ರಮಿಸಬಹುದೆಂದು ಎತ್ತರದ ಕೋಡೆ ಕಟ್ಟಿದ್ದಾರೆ. ಸುತ್ತಲಿನ ಜನರು ಈ ಖಾಲಿ ಜಗವನ್ನು ಅತಿಕ್ರಮಿಸಿ ಗುಡಿಸಲು ಕಟ್ಟಿಕೊಳ್ಳಲಿಲ್ಲ; ಅದನ್ನು ಪಾಯಿಖಾನೆಯಾಗಿ ಬಳಸುತ್ತಿದ್ದಾರೆ. ಈ ಖಾಲಿ ಭೂಮಿಗೆ ತಾಗಿಕೊಂಡಂತೆ ರೈಲ್ವೆ ಸ್ಟೇಷನ್ ಕಡೆಗೆ ಮನೆಗಳ ಎರಡು ಸಾಲುಗಳಿವೆ. ಇಲ್ಲೇ ಒಂದು ಕಟ್ಟಡದಲ್ಲಿ ಮೂರು ಮನೆಗಳಿವೆ. ಆ ಮೂರರಲ್ಲಿ ಒಂದು ಪ್ರೌಡಶಾಲೆ. ಮನೆಯ ಜಗಲಿಯಲ್ಲಿ ಎಂಟನೆ ತರಗತಿ, ಮಧ್ಯದ ಕೊಠಡಿ ಬೋಧಕೇತರ ಮತ್ತು ಮುಖ್ಯೋಪಾಧ್ಯಾಯರ ಕೊಠಡಿಯಾಗಿ ಕೆಲಸ ಮಾಡುತ್ತಿದೆ. ಈ ಪ್ರೌಡಶಾಲೆಯ ಮುಂದಿನ ಸಾಲಿನಲ್ಲಿ ರೈಲ್ವೆ ನೌಕರರ ವಸತಿ ಗೃಹಗಳಿವೆ. ಅದೇ ಸಾಲಿನಲ್ಲಿ ವ್ಯಾಗನ್ ಲೋಡಿಂಗ್‌ಗೆ ಬಂದಿರುವ ವಲಸೆ ಕಾರ್ಮಿಕರ ಗುಡಿಸಲುಗಳಿವೆ. ಈ ಗುಡಿಸಲುಗಳ ಸಾಲು ಹರಿಜನಕೇರಿಯ ಹಿಂಭಾಗಕ್ಕೆ ಸೇರುತ್ತದೆ.
ಬಳ್ಳಾರಿ ಕಡೆಯಿಂದ ಬರುವಾಗ ಎಡಬಾಗಕ್ಕೆ ಸಿಗುವ ಮೊದಲ ಕಟ್ಟಡಗಳೆಂದರೆ ಹರಿಜನ ಕೇರಿ ಎದುರು ಇರುವ ಕೆಂಚಮ್ಮ ಮತ್ತು ತಾಯಮ್ಮನ ಗುಡಿಗಳು. ನಂತರ ಅಂಬೇಡ್ಕರ್ ಪ್ರಾಥಮಿಕ ಶಾಲೆ. ಇವುಗಳ ಹಿಂದುಗಡೆಗೆ ಹರಿಜನ ಕೇರಿ. ಊರಿಗೆ ಹೋಲಿಸಿದರೆ ಇಲ್ಲಿ ಮನೆಗಳು ಬಿಡಿ ಬಿಡಿಯಾಗಿವೆ; ಒಂದು ಮತ್ತೊಂದಕ್ಕೆ ಅಂಟಿಕೊಂಡಿಲ್ಲ. ಉದ್ದ ಮತ್ತು ಅಡ್ಡ ರಸ್ತೆಗಳು, ಅವುಗಳ ಎರಡೂ ಮಗ್ಗುಲಿಗೂ ವ್ಯವಸ್ಥಿತವಾಗಿ ಮನೆಗಳು. ನಲ್ಲಿ ಮತ್ತು ಬೀದಿ ದೀಪಗಳ ವ್ಯವಸ್ಥೆಯಿದೆ. ಹರಿಜನ ಕೇರಿ ಬೆಳೆಯುತ್ತ ಹಿಂದಕ್ಕೆ ಹೋದಂತೆ ವಲಸಿಗರ ಗುಡಿಸಲುಗಳು ರೈಲ್ವೆ ನಿಲ್ದಾಣದ ಕಡೆಯಿಂದ ಬೆಳೆದು ಹರಿಜನ ಕೇರಿಯತ್ತ ಬರುತ್ತಿವೆ. ಈ ವಲಸಿಗರ ಗುಡಿಸಲುಗಳಿಂದ ಸ್ವಲ್ಪ ದೂರದಲ್ಲಿ ರೈಲ್ವೆ ನಿಲ್ದಾಣ. ರೈಲ್ವೆ ಹಳಿಗಳ ಎರಡೂ ಪಕ್ಕದಲ್ಲೂ ಕಬ್ಬಿಣದ ಅದಿರಿನ ರಾಶಿ ಹತ್ತಡಿ ಎತ್ತರಕ್ಕೆ ಸುಮಾರು ಒಂದು ಕಿಲೋಮೀಟರು ದೂರಕ್ಕೆ ಬಿದ್ದಿದೆ. ರೈಲ್ವೆ ನಿಲ್ದಾಣ ಮತ್ತು ಅದರ ಸುತ್ತುಮುತ್ತಲಿನ ಪ್ರದೇಶ ಯಾವುದೇ ವಸಾಹತು ಕಾಲದ ಬಣಿ ಪ್ರದೇಶಕ್ಕೆ ಕಡಿಮೆಯಿಲ್ಲ. ಅದಿರು ಹೊತ್ತು ಓಡಾಡುವ ಲಾರಿಗಳು. ಅವುಗಳು ಎಬ್ಬಿಸುವ ಧೂಳು ನಿಲ್ದಾಣ ಮತ್ತು ಸುತ್ತು ಮುತ್ತಲಿನ ಪ್ರದೇಶದ ಬಣ್ಣವನ್ನೇ ಬದಲಾಯಿಸಿವೆ. ನಿಲ್ದಾಣದ ಮುಂಭಾಗದಲ್ಲಿ ಜಿ.ಜಿ. ಬ್ರದರ್ಸ್ ಅವರ ಫ್ಯಾಕ್ಟರಿ ಮತ್ತು ಅದಕ್ಕೆ ತಾಗಿಕೊಂಡಂತೆ ನೌಕರರ ಗುಡಿಸಲುಗಳಿವೆ. ಈ ಫ್ಯಾಕ್ಟರಿಯ ಮುಂದಿನ ರಸ್ತೆಯಲ್ಲಿ ಸ್ವಲ್ಪ ದೂರ ಸಾಗಿದರೆ ಡಾಲ್ಮಿಯಾ ಕಂಪನಿಯ ಕಾರ್ಮಿಕರ ವಸತಿ ಗೃಹಗಳು ಸಾಲುಗಳಿವೆ. ಕಾರ್ಮಿಕರ ಗುಡಿಸಲಿನ ಮತ್ತೊಂದು ಮಗ್ಗುಲಿಗೆ ಗಣೇಶನ ಗುಡಿ. ಇದು ಕಾರ್ಮಿಕರಿಗೆ ಸಮುದಾಯ ಭವನದಂತೆ ಕೆಲಸ ಮಾಡುತ್ತಿದೆ. ಡಾಲ್ಮಿಯಾ ಕಂಪೆನಿಯವರು ಕೆಲಸ ಸ್ಥಗಿತಗೊಳಿಸುವುದರೊಂದಿಗೆ ಇಲ್ಲಿನ ಕಾರ್ಮಿಕರಿಗೆ ನೀರು ಮತ್ತು ವಿದ್ಯುತ್ ಪೂರೈಕೆ ಕೂಡ ಸ್ಥಗಿತಗೊಂಡಿದೆ. ಕಾರ್ಮಿಕರು ಮುಷ್ಕರ ಆರಂಭಿಸಿದ ನಂತರ ಸಂಬಳವೂ ನಿಂತಿದೆ. ಅಕ್ಕಪಕ್ಕದ ಗಣಿಗಳ ದುಡಿತ ಮತ್ತು ಕೃಷಿ ಕೂಲಿ ಇವರ ಜೀವ ಉಳಿಸಿದೆ. ಇದೇ ರಸ್ತೆಯಲ್ಲಿ ಮುಂದುವರಿದರೆ ಸುಮಾರು ಏಳೆಂಟು ಕಿಲೋ ಮೀಟರು ದೂರದಲ್ಲಿ ಗಣಿಗಳಿವೆ. ಬಹುತೇಕ ಹೊಲಗಳು ರೈಲ್ವೆ ಹಳಿಗಳ ಎರಡೂ ಪಕ್ಕದಲ್ಲೂ ಚದುರಿದಂತಿವೆ. ಅದೇ ರೀತಿ ಹೆದ್ದಾರಿಯ ಎರಡೂ ಮಗ್ಗುಲಿಗೂ ಹೊಲಗಳಿವೆ. ಹೆದ್ದಾರಿ ಪಕ್ಕದ ಬಹುತೇಕ ಹೊಲಗಳು ಕೃಷಿಯಾಗಿಲ್ಲ. ಒಂದು ಕಾರಣ ನೀರಿನ ಕೊರತೆ, ಎರಡನೆಯದಾಗಿ ಹೆದ್ದಾರಿ ಪಕ್ಕದ ಭೂಮಿಗಳಿಗೆ ಇಂದು ಬೆಲೆ ಹೆಚ್ಚಾಗಿದೆ. ಕೃಷಿಯೇತರ ಉದ್ದೇಶಗಳಿಗೆ ಬಳಸುವುದು ಹೆಚ್ಚಾಗಿದೆ. ಹೀಗೆ ಅದನ್ನು ಮಾರಿ ಲಾಭ ಗಳಿಸುವವರ ಸಂಖ್ಯೆಯ ಹೆಚ್ಚಿದೆ.
ಜಾತಿ, ಧರ್ಮ ಇತ್ಯಾದಿ
ಮನೆ ತೆರಿಗೆ ರಿಜಿಸ್ಟರ್ ಪ್ರಕಾರ ಊರಲ್ಲಿ ಒಟ್ಟು ೮೫೫ ಮನೆಗಳಿವೆ. ಆದರೆ ಆ ಲೆಕ್ಕಚಾರವನ್ನು ನಂಬುವುದು ಸ್ವಲ್ಪ ಕಷ್ಟ, ಯಾಕೆಂದರೆ ಮನೆ ಕಟ್ಟಲು ಕಲ್ಲು ಹಾಕಿದವರು ಅದು ಅಧಿಕೃತ ಆಗುವವರೆಗೆ ತೆರಿಗೆ ಕಟ್ಟುತ್ತಾರೆ. ಒಮ್ಮೆ ತೆರಿಗೆ ರಿಜಿಸ್ಟರಿನಲ್ಲಿ ದಾಖಲಾದರೆ ಅವರ ಹಕ್ಕು ಕಾನೂನು ಬದ್ಧವಾಯಿತೆಂಬ ನಂಬಿಕೆ. ಇದಕ್ಕಾಗಿ ವಾಸ ಇರಲಿ ಇಲ್ಲದಿರಲಿ ತೆರಿಗೆ ರಿಜಿಸ್ಟರಿಗೆ ದಾಖಲಿಸುತ್ತಾರೆ. ಅಧಕೃತಗೊಂಡ ಬಳಿಕ ತೆರಿಗೆ ಕಟ್ಟದಿರುವ ಉದಾಹರಣೆಗಳು ತುಂಬಾ ಇವೆ. ಆದುದರಿಂದ ಈ ಲೆಕ್ಕಾಚಾರ ಸರಿಯಲ್ಲ. ಪ್ರಸ್ತಾವನೆಯಲ್ಲಿ ತಿಳಿಸಿದಂತೆ ಇದೇ ಹಳ್ಳಿಯಲ್ಲಿ ಕೆಲಸ ಮಾಡುತ್ತಿರುವ ಸರಕಾರೇತರ ಸಂಸ್ಥೆ, ಅರುಣೋದಯ, ಮಕ್ಕಳು ಮತ್ತು ಗರ್ಭಿಣಿಯರ ಆರೋಗ್ಯ ಕುರಿತ ಸರಕಾರದ ಪ್ರೊಜೆಕ್ಟ್‌ಗಾಗಿ ಎಲ್ಲಾ ಮನೆಗಳನ್ನು ಸರ್ವೆ ಮಾಡಿದೆ. ಅದರ ಅಂಕಿ – ಅಂಶಗಳ ಪ್ರಕಾರ ಊರಲ್ಲಿ ಇರುವ ಒಟ್ಟು ಮನೆಗಳು ೭೮೧. ವಿವಿಧ ಜಾತಿಗಳಿಗೆ ಸೇರಿದ ಕುಟುಂಬಗಳ ಸಂಖ್ಯೆ ಕೋಷ್ಠಕ – ೨ರಲ್ಲಿ ಇದೆ. ಲಿಂಗಾಯತರ ಒಟ್ಟು ಕುಟುಂಬಗಳು ೧೧೫.[5] ಹಳ್ಳಿಯ ಸಾಮಾಜಿಕ ವ್ಯವಸ್ಥೆಯಲಿ ಇವರು ಮೇಲು ಸ್ಥಾನದಲ್ಲಿದ್ದಾರೆ. ಇಲ್ಲಿನ ಬಹುತೇಕ ಲಿಂಗಾಯತರು ಕೃಷಿಕ ರೆಡ್ಡಿ ಪಂಗಡಕ್ಕೆ ಸೇರಿದವರು. ಅವರೊಳಗೆ ಹೆಣ್ಣು ಕೊಡುವ ತರುವ ಕ್ರಮವಿದೆ. ಸಾಂಪ್ರದಾಯಿಕ ನೀತಿ ನಿಯಮ ಪ್ರಕಾರ ಇವರ ಮನೆಯೊಳಗೆ ಬ್ರಾಹ್ಮಣರು ಮತ್ತು ಜಂಗಂರಿಗೆ ಮಾತ್ರ ಪ್ರವೇಶ. ಕೆಳಜಾತಿಯವರ ಮನೆಯೊಳಗೆ ಪ್ರವೇಶ ಅಥವಾ ಊಟ, ಪಾನೀಯ ಕೊಡುವುದು ಸಂಪ್ರದಾಯದ ಪ್ರಕಾರ ನಿಷಿದ್ದ. ಅಂದರೆ ಎಲ್ಲಾ ಲಿಂಗಾಯತರ ಮನೆಯಲ್ಲಿ ಆ ಸಂಪ್ರದಾಯಗಳು ಯಥಾ ರೀತಿಯಲ್ಲಿವೆ ಎನ್ನಲಾಗುವುದಿಲ್ಲ. ಕಿರಿಯರ ಯಜಮಾನಿಕೆ ಇರುವ ಕುಟುಂಬಗಳಲ್ಲಿ, ಶಾಲೆ ಕಾಲೇಜು ಓದಿದ ಯುವಕರು ಇರುವ ಕುಟುಂಬಗಳಲ್ಲಿ ಮೇಲಿನ ನಿಯಮಗಳು ತುಂಬಾ ಮಾರ್ಪಾಟುಗೊಂಡಿವೆ. ಹಳ್ಳಿಯ ಬಹುತೇಕ ಎಲ್ಲಾ ಸಂಸ್ಕೃತಿಕ ಕಾರ್ಯಕ್ರಮಗಳಲ್ಲೂ ಲಿಂಗಾಯತರದ್ದೇ ನಾಯಕತ್ವ. ತಿಮ್ಮಪ್ಪನ ಗುಡಿಯ ದಿನನಿತ್ಯದ ಪೂಜೆ ಕುರುಬರ ಪೂಜಾರಿ ಮಾಡುತ್ತಾರೆ. ವಾರ್ಷಿಕ ತೇರಿನಂದು ಕೂಡ ಪೂಜೆ ಕುರುಬರದ್ದೇ ಇರುತ್ತದೆ. ಆದರೆ ತಿಮ್ಮಪ್ಪ, ಲಕ್ಷ್ಮಿ ಮತ್ತು ಸರಸ್ವತಿಗಳ ಮೂರ್ತಿಗಳಿಗೆ ಅಭಿಷೇಕ ಜಂಗಮ ಸ್ವಾಮಿಗಳಿಂದಲೇ ನಡೆಯಬೇಕು. ಅಂಕ್ಲಮ್ಮನ ಜಾತ್ರೆಯಲ್ಲಿ ಪಾಶೆಪಡುಗ ಹೊರುವುದು ಲಿಂಗಾಯತ ಮನೆಯವರು.[6] ಮೊಹರಂ ಹಬ್ಬ ಆರಂಭವಾಗುವುದೇ ಲಿಂಗಾಯತರ ಮನೆಯಿಂದ ಕೆಂಪು ಸಕ್ಕರೆ ಬಂತ ನಂತರ. ಅಂಕ್ಲಮ್ಮನ ಪೂಜಾರಿಯ ಜತೆ, ಮೊಹರಂ ಹಬ್ಬದಂದು ಪೀರ್‌ಸಾಬರಲ್ಲಿ ಹೇಳಿಕೆ ಕೇಳುವವರಲ್ಲಿ ಮೊದಲಿಗರು ಲಿಂಗಾಯತರು. ಮಾರಿ ಹಬ್ಬಕ್ಕೆ ಕೋಣ ಬಿಡುವುದು ಲಿಂಗಾಯತ ಕುಟುಂಬದವರು. ೧೯೮೭ರವರೆಗೂ ಗ್ರಾಮಪಂಚಾಯತ್ಚೇರ್‌ಮೆನ್‌ಗಿರಿ ಒಂದಲ್ಲ ಒಂದು ಲಿಂಗಾಯತ ಕುಟುಂಬದವರಲ್ಲಿತ್ತು. ೧೯೮೭ರ ನಂತರ ರಾಜಕೀಯದಲ್ಲಿ ಲಿಂಗಾಯತರ ಅಧಿಕಾರ ಹೊರನೋಟಕ್ಕೆ ಕುಂಠಿತಗೊಂಡಂತೆ ಕಾಣುತ್ತದೆ. ಇವರ ರಾಜಕೀಯದ ಇಂದಿನ ಸ್ಥಿತಿಗತಿಯನ್ನು ಅರ್ಥಮಾಡಿಕೊಳ್ಳುವುದು ಕೂಡ ಈ ಅಧ್ಯಯನದ ಭಾಗವೇ ಆಗಿದೆ.
ಈ ಎಲ್ಲಾ ವಿವರಣೆಗಳು ಲಿಂಗಾಯತರನ್ನು ಆರ್ಥಿಕ, ರಾಜಕೀಯ ಭಿನ್ನತೆಗಳಿಲ್ಲದ ಒಂದು ಸಮುದಾಯವಾಗಿ ಚಿತ್ರಿಸಬಹುದು. ಜತೆಗೆ ಇವರೆಲ್ಲಾ ಬಲಿಷ್ಟ ಪಂಗಡಕ್ಕೆ ಸೇರಿದವರೆಂದಾಕ್ಷಣ ಪ್ರತಿಯೊಬ್ಬರೂ ಎಕರೆಗಟ್ಟಲೆ ಭೂಮಿ ಹೊಂದಿದ್ದಾರೆ ಅಥವಾ ರಾಜಕೀಯವಾಗಿ ಪ್ರಬಲರು ಎಂದು ತಿಳಿದುಕೊಳ್ಳುವ ಸಾಧ್ಯತೆ ಇದೆ. ಇದು ಸರಿಯಲ್ಲ. ವಾಸ್ತವಿಕವಾಗಿ ಇವರಲ್ಲಿ ಭೂಮಿ ಇಲ್ಲದವರು, ಕೃಷಿ ಕೂಲಿಗಳು, ವ್ಯಾಗನ್/ಗಣಿ ಕಾರ್ಮಿಕರು ಇದ್ದಾರೆ. ಆದರೆ ಇಂತಹವರ ಸಂಖ್ಯೆ ಇತರ ಜಾತಿಗಳಿಗೆ ಹೋಲಿಸಿದರೆ ಲಿಂಗಾಯತರಲ್ಲಿ ಕಡಿಮೆ ಇದೆ. ಶೈಕ್ಷಣಿಕವಾಗಿಯೂ ಇವರ ಸಾಧನೆ ಹಳ್ಳಿಯ ಇತರರಿಗಿಂತ ಉತ್ತಮವಿದೆ. ಆದರೆ ಇದು ಅಸಾಧಾರಣ ಎನ್ನುವಂತಿಲ್ಲ. ಇನ್ನು ಊರ ಯಜಮಾನಿಕೆಗಾಗಿ ಇವರೊಳಗೆ ಸತತ ಜಗಳ ನಡೆದಿದೆ ಮತ್ತು ನಡೆಯುತ್ತಿದೆ. ಹಳ್ಳಿಯ ರಾಜಕೀಯ ಚರಿತ್ರೆಯಲ್ಲಿ ಇವರ ಪಾತ್ರವನ್ನು ಅಲಕ್ಷಿಸಲು ಸಾಧ್ಯವೇ ಇಲ್ಲ. ಇವರೊಳಗೆ ಒಳಪಂಗಡಗಳಿಲ್ಲ. ಆದರೆ ಹಳ್ಳಿಯ ಇತರರಿಗೆ ಹೋಲಿಸಿದರೆ ಶ್ರೀಮಂತ ಕುಟುಂಬಗಳಿವೆ. ಈ ಶ್ರೀಮಂತ ಕುಟುಂಬಗಳ ನಡುವೆ ಹಳ್ಳಿಯ ಯಜಮಾನಿಕೆಗಾಗಿ ಸತತ ಹೋರಾಟ ನಡೆದಿದೆ. ಈ ಮನೆತನದ ಹೊರಾಟ ಖಾನ್‌ದಾನ್ ವೈರತ್ವವನ್ನು ಬಿಂಬಿಸುವ ಯಾವುದೇ ಮಸಾಲೆ ಹಿಂದಿ ಚಲನಚಿತ್ರಕ್ಕಿಂತ ಕಡಿಮೆಯಿಲ್ಲ. ಇದರಲ್ಲಿ ಹೊಡೆದಾವಿದೆ, ಬಡಿದಾಟವಿದೆ, ಮೋಸವಿದೆ, ವಂಚನೆಯಿದೆ, ಕೊನೆಗೆ ಕೊಲೆಯೂ ಇದೆ. ಮೇಟಿ ಮತ್ತು ಉದ್ವಾಳರ ಕುಟುಂಬದವರು ಈ ವೈರತ್ವದ ನಾಟಕದಲ್ಲಿ ಪ್ರಮುಖ ಪಾತ್ರಧಾರಿಗಳು. ಇತರ ಲಿಂಗಾಯತರು ಮತ್ತು ಇತರ ಜಾತಿಗೆ ಸೇರಿದವರು ಅವರವರ ಅನುಕೂಲಕ್ಕೆ ತಕ್ಕಂತೆ ಒಂದೋ ಮೇಟಿಗಳ ಜತೆ ಅಥವಾ ಉದ್ವಾಳರ ಜತೆ ಸೇರಿಕೊಳ್ಳುತ್ತಾರೆ.
ಹಳ್ಳಿಯ ಸಾಮಾಜಿಕ ವ್ಯವಸ್ಥೆಯಲ್ಲಿ ಒಂದು ತುದಿಯಲ್ಲಿ ಲಿಂಗಾಯತರಾದರೆ ಇನ್ನೊಂದು ತುದಿಯಲ್ಲಿ ಹರಿಜನರಿದ್ದಾರೆ. ಇದು ಹರಿಜನ ಕೇರಿಯ ಲೊಕೇಶನ್‌ನಿಂದಲೂ ಸ್ಪಷ್ಟವಾಗುತ್ತದೆ. ಹೆದ್ದಾರಿಗೆ ಸಮಾನಾಂತರವಾಗಿ ಹೊಸಪೇಟೆ ಕಡೆಯಿಂದ ಎಡ ಭಾಗಕ್ಕೆ ಬಜಾರ್ ರಸ್ತೆ ಮತ್ತು ಅದರ ಮಧ್ಯದಲ್ಲಿ ಬರುವ ಅಗಸಿ ಬಾಗಿಲು, ಅಗಸಿ ಬಾಗಿಲು ದಾಟಿ ತಿಮ್ಮಪ್ಪನ ಗುಡಿ ರಸ್ತೆ ಇತ್ಯಾದಿಗಳನ್ನು ಹಿಂದಿನ ಪುಟಗಳಲ್ಲಿ ವಿವರಿಸಿದ್ದೇನೆ. ಇಲ್ಲಿಂದ ಕಡಿಮೆ ಎಂದರೆ ಅರ್ಧ ಕಿಲೋಮೀಟರ್ ದೂರದಲ್ಲಿ ಹರಿಜನ ಕೇರಿಯಿದೆ. ಹಿಂದೆ ಮನೆಗಳು ಕಡಿಮೆ ಇದ್ದ ಸಂದರ್ಭದಲ್ಲಿ ಊರು ಮತ್ತು ಕೇರಿಯ ಅಂತರ ತುಂಬಾ ಸ್ಪಷ್ಟವಾಗಿತ್ತೋ ಏನೋ. ಇಂದು ಒಂದು ಕಡೆಯಿಂದ ಊರು ಬೆಳೆದಿದೆ. ಮತ್ತೊಂದು ಕಡೆಯಿಂದ ಕೇರಿಯೂ ಬೆಳೆದು ಪರಸ್ಪರ ಸಂಧಿಸುತ್ತಿವೆ. ಹಿಂದೆ ಅಗಸಿ ದಾಟಿ ಊರೊಳಗೆ ಖುಶಿ ಬಂದ ಹಾಗೆ ತರುಗಾಡುವ ಸ್ವಾತಂತ್ರ್ಯ ಹರಿಜನರಿಗೆ ಇರಲಿಲ್ಲ. ಮಾರಿ ಹಬ್ಬದಂದು ಅಗಸಿ ಬಾಗಿಲಿನಿಂದಲೇ ಕೋಣವನ್ನು ನಾಯಕರು ಹರಿಜನರಿಗೆ ಹಸ್ತಾಂತರಿಸುವುದು ಕ್ರಮ. ಊರು ಕೇರಿ ಬೇರೆ ಬೇರೆಯಾದರೂ ಸ್ಮಶಾನ ಎಲ್ಲರಿಗೂ ಒಂದೇ. ಊರವರು ಆಂಜನೇಯ ಗುಡಿ ಪಕ್ಕಕ್ಕಿರುವ ದಾರಿಯಿಂದ ಸ್ಮಶಾನಕ್ಕೆ ಹೆಣ ಸಾಗಿಸುತ್ತಾರೆ. ಹರಿಜನರು ಅದೇ ದಾರಿಯಿಂದ ಹೆಣ ಸಾಗಿಸಬೇಕೆಂದು ಹಟ ಹಿಡಿದಿದ್ದಾರೆ. ಊರವರ ಪ್ರಕಾರ ಹರಿಜನರಿಗೆ ಸ್ಮಶಾನಕ್ಕೆ ಹೋಗಲು ಸರಕಾರಿ ಶಾಲೆ ಪಕ್ಕದ ದಾರಿ ಹತ್ತಿರ. ಅದನ್ನು ಬಿಟ್ಟು ಗುಡಿ ಪಕ್ಕಕ್ಕೆ ದಾರಿ ಬೇಕು ಎನ್ನುವುದು ಅನಗತ್ಯ ಜಗಳಕ್ಕೆ ಕಾಲು ಕೆರೆದಂತೆ. ಹೀಗೆ ಹೆಣ ಸಾಗಿಸುವ ದಾರಿ ಕುರಿತು ಊರವರ ಮತ್ತು ಹರಿಜನರ ನಡುವೆ ಘರ್ಷಣೆ ನಡೆದಿದೆ. ಈ ದೃಷ್ಟಿಯಿಂದಲೇ ಊರ ಮಧ್ಯೆ ದಾಟಿಹೋಗುವ ಹೆದ್ದಾರಿಯನ್ನು ಆಧುನಿಕತೆಯ ಸಂಕೇತವೆನ್ನಬಹುದು. ಈ ರಸ್ತೆ ಆಗುವ ಸಂದರ್ಭದಲ್ಲಿ ಊರು ಈಗಿನ ಅಗಸಿ ಬಾಗಿಲು ಮತ್ತು ಅದರೊಳಗಿನ ಪ್ರದೇಶಗಳಿಗೆ ಸೀಮಿತವಾಗಿತ್ತು. ಆದರೆ ಬರ ಬರುತ್ತಾ ಊರು ಬೆಳೆದು ಈ ರಸ್ತೆಯ ಎರಡೂ ಕಡೆಗೂ ಮನೆಗಳಾದವು. ಈ ರಸ್ತೆಯಲ್ಲಿ ಓಡಾಡಲು ಹರಿಜನರಿಗೆ ಯಾರ ಅಪ್ಪಣೆಯ ಅಗತ್ಯವಿಲ್ಲ. ಹರಿಜನ ಕೇರಿಗೆ ತಾಗಿಕೊಂಡಂತೆ ಅಂಬೇಡ್ಕರ್ ಪ್ರಾಥಮಿಕ ಶಾಲೆಯಿದೆ. ಇಲ್ಲಿನ ಮಕ್ಕಳ ಸಾಮಾಜಿಕ ಹಿನ್ನಲೆ ಪುನಃ ನಮ್ಮನ್ನು ಹಲವಾರು ದಶಕಗಳ ಹಿಂದೆ ಕೊಂಡು ಒಯ್ಯುತ್ತದೆ. ಈ ಶಾಲೆಯಲ್ಲಿರುವ ಮಕ್ಕಳಲ್ಲಿ ಶೇಕಡಾ ೮೦ ಕ್ಕಿಂತಲೂ ಹೆಚ್ಚಿನ ಮಕ್ಕಳು ಹರಿಜನ ಕೇರಿಯವರೆ. ಇತರ ಮಕ್ಕಳಲ್ಲಿ ಶೇಕಡಾ ೧೫ ರಷ್ಟು ನಾಯಕರ ಮತ್ತು ಮುಸ್ಲಿಮರು ಮಕ್ಕಳು. ಶೇಕಡಾ ೫ ರಷ್ಟು ಇತರ ಸಮುದಾಯಗಳ ಮಕ್ಕಳಿದ್ದಾರೆ. ಆಧುನೀಕರಣದ ಬಹುದೊಡ್ಡ ಸಂಕೇತ ಕೂಡ ಊರು ಮತ್ತು ಕೇರಿಯ ಅಂತರವನ್ನು ಕಡಿಮೆಗೊಳಿಸಿಲ್ಲ.
ಇದರ ಜತೆ ಹರಿಜನ ಕೇರಿಯಲ್ಲಿನ ನ್ಯಾಯಬೆಲೆ ಅಂಗಡಿ, ಹರಿಜನ ಕೇರಿಗೆ ಸಮೀಪ ಇರುವ ಕುರುಬರ ಹೋಟೇಲು, ಸ್ಟೇಷನ್ ರೋಡ್, ಹೆದ್ದಾರಿಯಿಂದ ಕವಲೊಡೆಯುವಲ್ಲಿರುವ ಶೆಟ್ಟರ ಮತ್ತು ಲಿಂಗಾಯತರ ಕಿರಾಣಿ ಅಂಗಡಿಗಳು ಇತ್ಯಾದಿಗಳು ಹರಿಜನರ ಚಲನವಲನವನ್ನು ಊರಿನಿಂದ ಬೇರ್ಪಡಿಸಿ ಕೇರಿಯ ಸುತ್ತಮುತ್ತಲಿನ ಪ್ರದೇಶಕ್ಕೆ ಸೀಮಿತಗೊಳಿಸಿವೆ. ಇದರರ್ಥ ಹೆದ್ದಾಯಲ್ಲಿರುವ ಲಿಂಗಾಯತರ ಹೋಟೆಲುಗಳಿಗೆ ಹೋಗಲೇ ಬಾರದೆಂಬ ನಿಯಮವೇನೂ ಇಲ್ಲ. ಪ್ರತಿ ಹೋಟೆಲಿನ ಹೊರಭಾಗದಲ್ಲಿ ಒಂದು ನೀರಿನ ಫಿಲ್ಟರ್ ಮತ್ತು ಅದರ ಮೇಲೊಂದು ಲೋಟ ಇರುತ್ತದೆ. ಅದು ಹರಿಜನರಿಗೆ ಮೀಸಲು. ಹರಿಜನರಿಗೆ ಚಾ ಕುಡಿಯಲು ಬೇರೆಯದೇ ಲೋಟಗಳು. ಚಾ ಕುಡಿದು ಲೋಟ ತೊಳೆದಿಟ್ಟು ಹೋಗಬೇಕು. ತಿಂಡಿ ತಿಂದು ಪ್ಲೇಟು ತೊಳೆಯುವ ಅಗತ್ಯವಿಲ್ಲ. ಯಾಕೆಂದರೆ ತಿಂಡಿ ತಟ್ಟೆಯಲ್ಲಿ ಕೊಡುವುದಿಲ್ಲ; ಪೇಪರ್ ತುಂಡಲ್ಲಿ ಕೊಡುತ್ತಾರೆ. ತಿಂದು ಪೇಪರ್ ಬಿಸಾಕಿದರೆ ಆಯಿತು; ತಟ್ಟೆ ತೊಳೆಯುವ ಕೆಲಸವಿಲ್ಲ. ೧೯೯೯ರಲ್ಲಿನ ಲೋಕಸಭೆ ಚುನಾವಣೆಯಲ್ಲಿ ಸೋನಿಯಾ ಗಾಂಧಿ ಬಳ್ಳಾರಿ ಕ್ಷೇತ್ರದಿಂದ ಸ್ಪರ್ದಿಸಿದರು. ಆ ಸಂದರ್ಭದಲ್ಲಿ ದೊಡ್ಡ ದೊಡ್ಡ ಸುದ್ದಿ ಮಾಧ್ಯಮಗಳ ವರದಿಗಾರರು ಬಳ್ಳಾರಿ ಸುತ್ತ ಮುತ್ತ ತಿರುಗಾಡಿದ್ದಾರೆ. ಅವರಿಗೆಲ್ಲಾ ಇಲ್ಲಿನ ಹೋಟೆಲುಗಳ ಎರಡು ಲೋಟಗಳ ದೊಡ್ಡ ಸುದ್ದಿಯ ವಸ್ತುಗಳಾದವು.
ಅದರ ಪ್ರತಿಫಲವೋ ಏನೋ ಕೆಲವು ತಿಂಗಳುಗಳ ಹಿಂದೆ ಗಾದಿಗನೂರಿನ ಸಬ್‌ಇನ್‌ಸ್ಪೆಕ್ಟರ್ ಬಂದು ಹರಿಜನರಿಗೆ ಪ್ರತ್ಯೇಕ ಲೋಟ ಇಡಬಾರದೆಂದು ಹೋಟೇಲು ಮಾಲಿಕರಿಗೆ ಎಚ್ಚರಿಗೆ ನೀಡಿದರು. ಸಬ್‌ಇನ್‌ಸ್ಪೆಕ್ಟರ್ ಬಂದು ಎಚ್ಚರಿಕೆ ಕೊಟ್ಟು ಹೋಗುತ್ತಾರೆ; ಅವರಿಗೇನು ಗೊತ್ತು ಹೋಟೇಲು ಮಾಲಿಕರ ಸಮಸ್ಯೆ. ಪ್ರತೇಕ ಲೋಟ ಇಟ್ಟರೆ ಕಾನೂನು ಭಂಗವಾಗುತ್ತದೆ. ಇಡದಿದ್ದರೆ ಮೇಲುಜಾತಿ ಗಿರಾಕಿಗಳು ಬರುವುದಿಲ್ಲ. ತುಂಬಾ ಆಲೋಚಿಸಿ ಮಾಲಿಕರು ಈ ಸಮಸ್ಯೆಗೆ ಒಂದು ಹೊಸ ಪರಿಹಾರ ಕಂಡುಕೊಂಡರು. ಲೋಟ ಇಡುವ ಅಥವಾ ತೊಳೆಯುವ ಪ್ರಶ್ನೆ ಬಂದರೆ ತಾನೆ ಈ ಎಲ್ಲಾ ಸಮಸ್ಯೆ. ಅದಕ್ಕಾಗಿ ಉಪಯೋಗಿಸಿ ಬಿಸಾಕುವ ಪ್ಲಾಸ್ಟಿಕ್ ಲೋಟಗಳು ಹಳ್ಳಿ ಹೋಟೆಲುಗಳಿಗೂ ಬಂದವು. ಇದರಿಂದ ಚಾದ ಬೆಲೆ ಒಂದು ರೂಪಾಯಿ ಇದ್ದದ್ದು ಒಂದೂವರೆ ರೂಪಾಯಿಗೆ ಏರಿತು. ಹದಿನೈದು ಪೈಸೆಯ ಒಂದು ಪ್ಲಾಸ್ಟಿಕ್ ಲೋಟದಲ್ಲಿ ಕನಿಷ್ಠ ಮೂವತ್ತೈದು ಪೈಸೆ ಲಾಭ. ಸಮಾಜ ಪರಿವರ್ತನೆ ಇಷ್ಟೊಂದು ಲಾಭದಾಯಕವಾದರೆ ಯಾರು ತಾನೇ ಸುಮ್ಮನಿರುತ್ತಾರೆ. ಎಲ್ಲರೂ ಇದೇ ಕ್ರಮ ಅನುಸರಿಸಿದರೆ. ಹರಿಜನರು ಮಾತ್ರ ಇದರಿಂದ ಖುಶಿ ಪಡಲಿಲ್ಲ. ಸಮಾನತೆ ಇಷ್ಟೊಂದು ದುಬಾರಿಯಾಗುವುದಾದರೆ ಹೊಸ ಕ್ರಮ ನಮಗೆ ಬೇಡ; ಹಿಂದಿನದೇ ರೀತಿಯಲ್ಲಿ ಪ್ರತ್ಯೇಕ ಲೋಟದಲ್ಲಿ ಕೊಡಿ ಎನ್ನುವ ಸ್ಥಿತಿ ಅವರದ್ದು.
ಪ್ಲಾಸ್ಟಿಕ್ ಗ್ಲಾಸು ಬರುವ ಮುನ್ನ ಕೊಟ್ಟೂರಿನಿಂದ ವಲಸೆ ಬಂದ ಲಿಂಗಾಯತರೊಬ್ಬರು ತಮ್ಮ ಹೋಟೇಲಿನೊಳಗೆ ಹರಿಜನರನ್ನು ಸೇರಿಸುತ್ತಿದ್ದರು. ಅದೂ ಹೆಚ್ಚು ಸಮಯ ನಡೆಯಲಿಲ್ಲ. ಊರ ಇತರ ವ್ಯಾಪಾರಿಗಳು ಮತ್ತು ಮೇಲು ಜಾತಿಯ ಪ್ರತಿಷ್ಠಿತರು ಸೇರಿ ವಲಸಿಗರ ಮೇಲೆ ನಿರ್ಬಂಧ ಹೇರಿದರು. ಹಾಗಾಗಿ ಅವರು ಕೂಡ ಇತರರಂತೆ ಹರಿಜನರಿಗೆ ಪ್ರತ್ಯೇಕ ಗ್ಲಾಸು ಇಡಬೇಕಾಯಿತು. ಹರಿಜನರಲ್ಲಿ, ಹರಿಜನ ಮುಖ್ಯಸ್ಥರಲ್ಲಿ, ಪ್ರತ್ಯೇಕ ಲೋಟದ ಕುರಿತು ವಿಚಾರಿಸಿದಾಗ, “ಈಗ ಕಾಲ ಬದಲಾಗಿದೆ, ಹಿಂದಿನಂತೆ ನಾವು ಹೊರಗೆ ಕುಳಿತುಕೊಳ್ಳಬೇಕಾಗಿಲ್ಲ” ಎಂದರು. ವಾಸ್ತವದಲ್ಲಿ ಹರಿಜನರನ್ನು ಇತರರಿಗಿಂತ ಭಿನ್ನವಾಗಿ ನಡೆಸಿಕೊಂಡರೂ ಯಾಕೆ ಅವರ ನಾಯಕರು ನನಗೆ ಬೇರೆಯದೇ ಚಿತ್ರ ಕೊಡಲು ಪ್ರಯತ್ನಿಸಿದರೆಂದು ಅರ್ಥವಾಗಲಿಲ್ಲ. ಬಹುಶಃ ಹರಿಜನರಿಗೆ ಪ್ರವೇಶ ಒದಗಿಸದಿರುವುದು ತಮ್ಮ ನಾಯಕತ್ವದ ವಿಫಲತೆಯಾದಿತೆಂಬ ಭಯ ಇರಬಹುದು. ಹರಿಜನರು ಕುಡಿದಿಟ್ಟ ಗ್ಲಾಸು ತೊಳೆಯಲು ಕುರುಬರ ಹೋಟೇಲು ಮಾಲಿಕ ಕೂಡ ಹಿಂದೇಟು ಹಾಕುತ್ತಾರೆ. ಆ ಹೊಟೇಲಿಗೆ ಹರಿಜನರದ್ದೇ ಹೆಚ್ಚು ವ್ಯಾಪಾರವಿರುವುದರಿಂದ ಈ ನೋವನ್ನು ಅವರು ನುಂಗಿಕೊಳ್ಳಬೇಕಾಗಿದೆ. ಲಿಂಗಾಯತರು ಹೋಟೇಲುಗಳಿಗೆ ಹರಿಜನರು ಹೋಗದಿರುವುದನ್ನು ತಿಮ್ಮಪ್ಪನ ಗುಡಿಗೆ ಅವರು ಪ್ರವೇಶ ಮಾಡದಿರುವ ವಾದದಿಂದ ಅರ್ಥ ಮಾಡಿಕೊಳ್ಳಬಹುದು. ತಿಮ್ಮಪ್ಪನ ಗುಡಿಗೆ ಪ್ರವೇಶಿಸಬಾರದೆಂದು ಊರವರು ವಿರೋಧಿಸಿಲ್ಲ. ‘ಆದಾಗ್ಯೂ ನಾವು ಹೋಗಿತ್ತಿಲ್ಲ. ನಮ್ಮ ಆತ್ಮ ಸಾಕ್ಷಿ ಒಪ್ಪುತ್ತಿಲ್ಲ’ ಎಂದು ಹರಿಜನ ನಾಯಕರ ಅಭಿಪ್ರಾಯ. ಒಂದು ಕಾಲದಲ್ಲಿ ಮೇಲು ಜಾತಿಯವರು ಈ ಅಂತರವನ್ನು ಬಲಪ್ರಯೋಗದಿಂದ ಕಾಪಾಡಿಕೊಳ್ಳಬೇಕಿತ್ತು. ಈಗ ಬಲ ಪ್ರಯೋಗ ಸಾಧ್ಯವಿಲ್ಲ; ಅಗತ್ಯವೂ ಇಲ್ಲ. ಬದಲಾದ ಪರಿಸರ, ಮುಖ್ಯವಾಗಿ ಹೊಸ ಆರ್ಥಿಕ ಚಟುವಟಿಕೆಗಳು ಮತ್ತು ಇತರ ಬೆಳವಣಿಗೆಗಳು ಈ ಅಂತರವನ್ನು ಮುಂದುವರಿಸುತ್ತಿವೆ. ಹರಿಜನರಿಗೂ ಈ ಅಂತರವನ್ನು ಮುರಿಯುವ ಅವಶ್ಯಕತೆ ಕಾಣುತ್ತಿಲ್ಲ. ಅವಶ್ಯಕತೆ ಇದ್ದಾಗಲೆಲ್ಲಾ ಇಲ್ಲಿನ ಹರಿಜನರು ತಮ್ಮ ಇತಿಮಿತಿಯೊಳಗೆ ಪ್ರತಿಭಟಿಸಿದ್ದಾರೆ.
 
[1]೧೯೯೮ರಲ್ಲಿ ಇದು ರಾಷ್ಟ್ರೀಯ ಹೆದ್ದಾರಿ ೬೩ ಆಗಿದೆ. ಪೇಟೆಯಿಂದ ಬಳ್ಳಾರಿಗೆ ಪ್ರಯಾಣಿಸುವಾಗ ತಾಲ್ಲೂಕಿನ ಹಲವಾರು ಹಳ್ಳಿಗಳು ಹೆದ್ದಾರಿಯ ಬಲ ಭಾಗಕ್ಕೆ ಸಿಗುತ್ತವೆ. ಕೃಷಿಯೊಂದಿಗೆ ಗಣಿ ಕೆಲಸ ಈ ಹಳ್ಳಿಗಳ ಕೆಳ ವರ್ಗದ ಜನರ ಅವಿಭಾಜ್ಯ ಅಂಗ. ಗಣಿ ಎಬ್ಬಿಸುವ ಧೂಳು, ಸಿಡಿಮದ್ದು ಆಕಾಶಕ್ಕೆ ಸಿಡಿಸುವ ಧೂಳುಮಣ್ಣು, ಲಾರಿಗಳ ಭರಾಟೆ, ಇವೆಲ್ಲಾ ಹಳ್ಳಿಗಳ ಸಹಜ ಸ್ವರೂಪವನ್ನು ಮರೆ ಮಾಚಿವೆ. ಅಪರೂಪಕ್ಕೆ ಬರುವ ಮಳೆ ಗಣಿಗಾರಿಕೆ ಹುಟ್ಟು, ಹಾಕುವ ಧೂಳುಮಣ್ಣನ್ನು ಸುತ್ತಲಿನ ಹೊಲಗಳಲ್ಲಿ, ಕೆರೆಗಳಲ್ಲಿ ಪುಕ್ಕಟೆಯಾಗಿ ತುಂಬಿ ಕೆರೆಗಳ ನೀರನ್ನು ಕೆಂಪಾಗಿಸುತ್ತಿದೆ. ಸುತ್ತಲಿನ ಕೆರೆಗಳ ಹೂಳಲ್ಲಿ ಅರ್ಧಕ್ಕಿಂತಲೂ ಹೆಚ್ಚು ಭಾಗ ಈ ಗಣಿಗಳು ಹೊರಹಾಕಿದ ಧೂಳುಮಣ್ಣೆ ತುಂಬಿದೆ.
[2]ಹೀಗೆ ವರ್ಷಗಳ ಹಿಂದೆ ಈ ರಸ್ತೆಯನ್ನು ಅಗಲಗೊಳಿಸಿ ಹಂಪಿ, ಆನೆಗೊಂದಿಗಳ ಮೂಲಕ ಬೆಂಗಳೂರು ಪೂನಾ ಹೆದ್ದಾರಿಗೆ ಸೇರಿಸುವ ಯೋಜನೆ ಆರಂಭವಾಯಿತು. ಅದರ ಭಾಗವಾಗಿ ಆನೆಗೊಂದಿಯ ತಳವಾರಘಟ್ಟದಲ್ಲಿ ೧೯೯೭ರಿಂದ ಸೇತುವೆ ನಿರ್ಮಿಸುವ ಕೆಲಸ ಶುರುವಾಗಿಬಿಟ್ಟಿತು. ಅನೆಗೊಂದಿ ಮತ್ತು ಸುತ್ತಲಿನ ಊರಿನವರಿಗೆಲ್ಲಾ ತಮ್ಮ ಹಲವಾರು ವರ್ಷಗಳ ಕನಸು ನನಸಾಗುತ್ತದೆ ಎಂದು ಖುಶಿ. ಅವರ ಖುಶಿ ಹೆಚ್ಚು ಸಮಯ ಬಾಳಲಿಲ್ಲ. ೧೯೯೮ರಲ್ಲಿ ಯುನೆಸ್ಕೊದ ಅಧಿಕಾರಿಗಳು ಹಂಪಿ ಮತ್ತು ಸುತ್ತಲಿನ ಪ್ರದೇಶಗಳಿಗೆ ಭೇಟಿಯಿತ್ತರು. ಆನೆಗೊಂದಿ ಸೇತುವೆಯಾದರೆ ಜಿಂದಾಲ್‌ನ ಬೃಹತ್ ಗಾತ್ರದ ಲಾರಿಗಳು ಆ ಮಾರ್ಗದಲ್ಲಿ ಸಾಗಿದರೆ ಹಂಪಿಯ ಸ್ಮಾರಕಗಳಿಗೆ ಅಪಾಯವಿದೆ ಎಂದು ಯುನೆಸ್ಕೊದ ಅಧಿಕಾರಿಗಳು ಅಭಿಪ್ರಾಯ ಪಟ್ಟಿದ್ದಾರೆ. ಸೇತುವೆಯ ಕೆಲಸವನ್ನು ಅರ್ಧಕ್ಕೆ ನಿಲ್ಲಿಸಬೇಕೆಂದು ತಾಕೀತು ಮಾಡಿದ್ದಾರೆ. ಸೇತುವೆ ಕೆಲಸವನ್ನು ನಿಲ್ಲಿಸದಿದ್ದರೆ ಹಂಪಿಯನ್ನು ವರ್ಲ್ಡ್ ಹೆರಿಟೇಜ್ ಪಟ್ಟಿಯಿಂದ ತೆಗೆಯುವ ಬೆದರಿಕೆಯನ್ನು ಒಡ್ಡಲಾಗಿದೆ. ಆ ಪ್ರಕಾರ ಕರ್ನಾಟಕ ಸರಕಾರ ಸೇತುವೆ ಕೆಲಸ ನಿಲ್ಲಿಸಿದೆ. ಆದರೆ ಸ್ಥಳೀಯ ಜನತೆ ಸುಮ್ಮನೆ ಉಳಿದಿಲ್ಲ. ತಮ್ಮ ಹಲವಾರು ದಶಕಗಳ ಬೇಡಿಕೆ ಇಡೇರದಿದ್ದರೆ ಬಿಡುವುದಿಲ್ಲವೆಂದು ಪಟ್ಟು ಹಿಡಿದಿದ್ದಾರೆ. ಹೀಗೆ ಈ ರಸ್ತೆ ಮತ್ತು ಅದಕ್ಕೆ ಆನೆಗೊಂದಿ ಬಳಿ ಆಗುತ್ತಿರುವ ಸೇತುವೆ ಅಂತರಾಷ್ಟ್ರೀಯ ಸುದ್ದಿಯಾಗಿದೆ.
[3]ಮುಸ್ಲಿಂರು ಚಾರಿತ್ರಿಕವಾಗಿಯೇ ಈ ಹಳ್ಳಿಯ ಭಾಗವಾಗಿದ್ದಾರೆ. ವಸಾಹತು ಪೂರ್ವದಿಂದಲೇ ಇಲ್ಲಿ ಸುಮಾರು ೨೫ ರಿಂದ ೩೦ ಮುಸ್ಲಿಂ ಕುಟುಂಬಗಳು ಇದ್ದವೆಂದು ತಿಳಿದು ಬರುತ್ತದೆ. ಆದಾಗ್ಯೂ ಅವರಿಗೆ ಪ್ರತ್ಯೇಕ ಮಸೀದಿಯ ಅವಶ್ಯಕತೆ ಬಿದ್ದಿಲ್ಲ. ಮೊಹರಂ ಸಂದರ್ಭದಲ್ಲಿ ಅಗಸಿ ಬಾಗಿಲಿನ ಪಕ್ಕಕ್ಕಿರುವ ಕೊಠಡಿ ಮಸೀದಿಯಾಗಿ ಕೆಲಸ ಮಾಡುತ್ತಿತ್ತು. ಇತ್ತೀಚಿನ ದಿನಗಳಲ್ಲಿ ಅವರಿಗೂ ಒಂದು ಪ್ರತ್ಯೇಕ ಮಸೀದಿ ಕಟ್ಟಡ ಬೇಕೆಂದು ಅನ್ನಿಸಿದೆ. ಅದಕ್ಕಾಗಿ ವಕ್ಪ್ ಬೋರ್ಡ್ ಮತ್ತು ಇತರ ಸಹಾಯ ಧನ ಪಡೆದು ಸರಕಾರಿ ಪ್ರಾಥಮಿಕ ಶಾಲೆಯ ಹಿಂಭಾಗದಲ್ಲಿ ಒಂದು ಮಸೀದಿ ಕಟ್ಟಡದ ಕೆಲಸ ನಡೆಯುತ್ತಿದೆ. ಆ ಕಟ್ಟಡ ಮತ್ತು ಅದರ ಹಿಂದಿರುವ ರಾಜಕೀಯವನ್ನು ಮುಂದೆ ವಿವರಿಸಲಾಗಿದೆ.
[4]ಅಂಕ್ಲಮ್ಮನ ಗುಡಿ ಊರಿಂದ ಸುಮನಾರು ಒಂದೂವರೆ ಕಿ.ಮೀ.ದೂರದ ಪಶ್ಚಿಮದ ಗುಡ್ಡಗಳ ಸಮೀಪದಲ್ಲಿ ಇದೆ. ಅಲ್ಲಿಗೆ ರೈಲ್ವೆ ಹಳಿ ದಾಟಿ ಹೋಗಬೇಕು. ಇನ್ನೂ ಕೂಡ ಅಲ್ಲಿಗೆ ಹೋಗಲು ಸರಿಯಾದ ರಸ್ತೆ ಇಲ್ಲ. ಜಾತ್ರೆ ಸಂದರ್ಭದಲ್ಲಿ (ಜಾತ್ರೆ ಫೆಬ್ರವರಿ ತಿಂಗಳ ಕೊನೆಗೆ ನಡೆಯುತ್ತದೆ.) ಹೊಲಗಳ ನಡುವೆ ಕಚ್ಚಾ ರಸ್ತೆ ಮಾಡಿ ಸರಕು ಮತ್ತು ಜನರ ಓಡಾಟ ನಡೆಯುತ್ತದೆ.
[5]ಹಳ್ಳಿಗೆ ಸಂಬಂಧಿಸಿದ ಅಂಕಿ ಅಂಶಗಳನ್ನು ಮೂರು ಮೂಲಗಳಿಂದ ಪಡೆಯಲಾಗಿದೆ ಎಂದು ಪ್ರಸ್ತಾವನೆಯಲ್ಲಿ ತಿಳಿಸಿದ್ದೇನೆ. ಕುಟುಂಬಗಳ ಸಂಖ್ಯೆಯನ್ನು ಅರುಣೋದಯ ಸಂಸ್ಥೆಯ ಆರ್.ಸಿ.ಎಚ್. ಸಮೀಕ್ಷೆಯಿಂದ ಪಡೆಯಲಾಗಿದೆ.
[6]ಎರಡನೇ ಅಧ್ಯಾಯದ ಪುಟ ಸಂಖ್ಯೆ ೭೦ರಲ್ಲಿ ಪಾಶೆಪಡುಗದ ವಿವರ ಇದೆ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೧. ಊರು, ಕೇರಿ, ಜಾತಿ, ಧರ್ಮ ಇತ್ಯಾದಿ (೨)
ಹರಿಜನರ ಒಟ್ಟು ಕುಟುಂಬಗಳು ೧೨೬. ಅವರಲ್ಲಿ ಎರಡು ಮುಖ್ಯ ಬೆಡಗುಗಳಿವೆ – ಮಳಲೇರು ಮತ್ತು ಡಣಲೇರು. ಮಳಲೇರು ಬೆಡಗಿನವರ ಸಂಖ್ಯೆ ಹೆಚ್ಚಿದೆ. ಸುಮಾರು ೬೦ ಕುಟುಂಬಗಳಿರಬಹುದು. ೨೦ ಕುಟುಂಬಗಳು ಡಣಲೇರು ಬೆಡಗಿನವರದ್ದು. ಉಳಿದದ್ದು ಇತರ ಹರಿಜನರದ್ದು. ಇತರ ಹರಿಜನ ರೂಪುಗೊಳ್ಳುವಿಕೆ ತುಂಬಾ ಕುತೂಹಲಕಾರಿ. ಐವತ್ತರ ದಶಕದಿಂದಲೂ ಗಣಿಗಾರಿಕೆ ಮತ್ತು ವ್ಯಾಗನ್ ಲೋಡಿಂಗ್ ಹಳ್ಳಿಯ ಸರಹದ್ದಿನಲ್ಲಿ ನಡೆಯುತ್ತಿದೆ. ನೆರೆಯ ಆಂಧ್ರದ ಶೋಷಿತ ವರ್ಗಕ್ಕೆ ಬಿಡುಗಡೆ ಪಡೆಯಲು ಕರ್ನಾಟಕದ ಈ ಹಳ್ಳಿಗಳು ಉತ್ತಮ ತಾಣಗಳಾಗಿವೆ. ತಮ್ಮ ಊರು ಬಿಟ್ಟು ಓಡಿ ಬಂದವರಿಗೆ ಇಲ್ಲಿನ ಹಳ್ಳಿಗಳ ಆದಾಯದ ಹೊಸ ಮೂಲವನ್ನಿತ್ತಿವೆ, ಹೊಸ ಬದುಕನ್ನಿತ್ತಿವೆ. ಹಾಗೆ ಬಂದವರು ಮತ್ತು ಬರುವವರು ತಮ್ಮ ಹೊಸ ಜೀವನ ಆರಂಭಿಸುವುದೇ ರೈಲ್ವೆ ನಿಲ್ದಾಣ ಪಕ್ಕದ ಜೋಪಡಿಗಳಲ್ಲಿ. ಜೋಪಡಿಗಳನ್ನು ಬಾಡಿಗೆಗೆ ಕೊಡುವಷ್ಟರ ಮಟ್ಟಿಗೆ ಈ ಕ್ರಮ ಬೆಳೆದಿದೆ. ಪೇಟೆ ಪಟ್ಟಣಗಳಲ್ಲಿ ಜೋಪಡಿ ಜೀವನ ಒಂದು ಸಾಮಾನ್ಯ ವಿಷಯ. ಇಡೀ ನಗರದ ಶ್ರಮಿಕ ವರ್ಗ ಇರುವುದೇ ಈ ಜೋಪಡಿಗಳಲ್ಲಿ.[1] ಅವರ ಶ್ರಮವನ್ನು ಹೊರತುಪಡಿಸಿ ಆ ನಗರಗಳು ಒಂದು ದಿನ ಕೂಡ ಉಸಿರಾಡುವುದು ಕಷ್ಟ. ನಗರಗಳಿಗೆ ಉಸಿರು ಕೊಡುವ ಜನರಿಗೇ ಉಸಿರಾಡುವಷ್ಟು ಜಾಗ ಇಲ್ಲದಿರುವುದು ನಮ್ಮ ಉದಾತ್ತ ಸಂಸ್ಕೃತಿಯ ಒಂದು ದೊಡ್ಡ ವಿಪರ್ಯಾಸ. ಈ ದೃಷ್ಟಿಯಿಂದ ನಗರದ ಜೋಪಡಿಗಳು ನಮ್ಮ ಶತಮಾನದ ಊರು ಮತ್ತು ಕೇರಿ ಸಂಸ್ಕೃತಿಯ ಮುಂದುವರಿಕೆಯೇ ಅಲ್ಲವೇ? ಇಲ್ಲೂ ಹಾಗೆ ಊರ ಹೊಲಗಳಲ್ಲಿ ದುಡಿಯುವ, ಸುತ್ತಲಿನ ಗಣಿಗಳಲ್ಲಿ ದುಡಿಯುವ ಊರಿನ ಎಲ್ಲರಿಗೂ ಶ್ರಮ ಒದಗಿಸುವವರು ಊರಿಂದ ಹೊರಗೆ. ಒಂದು ಕಡೆಯಿಂದ ವಲಸಿಗರ ಸಂಖ್ಯೆ ಹೆಚ್ಚಾದಂತೆ ಜೋಪಡಿ ಪಟ್ಟಿಗಳ ಸಂಖ್ಯೆ ಹೆಚ್ಚಾಗಿ ಅದು ಹರಿಜನ ಕೇರಿಯತ್ತ ಮತ್ತು ಊರಿನತ್ತ ಬೆಳೆಯತೊಡಗಿತ್ತು. ಇನ್ನೊಂದು ಕಡೆಯಿಂದ ಹರಿಜನ ಕೇರಿ ಬೆಳೆಯುತ್ತಾ ರೈಲ್ವೆ ನಿಲ್ದಾಣದತ್ತ ಮುಂದುವರಿಯುತ್ತಿದೆ. ಈಗ ಇವುಗಳ ಸಂಧಿಸಿವೆ. ಅವುಗಳು ಕೇವಲ ಪ್ರಾದೇಶಿಕವಾಗಿ ಮಾತ್ರ ಸಂಧಿಸಿರುವುದಲ್ಲ; ಸಾಮಾಜಿಕವಾಗಿಯೂ ಸಂಧಿಸಿವೆ. ತಮ್ಮ ಊರುಗಳನ್ನು ಶಾಶ್ವತವಾಗಿ ಬಿಟ್ಟಯ ಬಂದವರು ಇಲ್ಲಿನ ಹರಿಜನ ಮತ್ತು ಕೆಳ ಜಾತಿಯವರೊಂದಿಗೆ ಸಂಬಂಧ ಬೆಳೆಸಿಕೊಂಡಿದ್ದಾರೆ. ಬರುವಾಗ ಅವರ ಜಾತಿ, ಒಳಪಂಗಡ ಯಾವುದಿತ್ತೋ ಏನೋ. ಹೊಸ ಸಂಬಂಧದೊಂದಿಗೆ ಸ್ಥಳೀಯ ಸಾಮಾಜಿಕ ಚೌಕಟ್ಟಿನೊಳಗೆ ಸೇರ್ಪಡೆಯಾದರು. ಇಂದು ಊರಲ್ಲಿ ಅತೀ ಹೆಚ್ಚು ಕುಟುಂಬಗಳಿರುವ ಎರಡು ಸಮುದಾಯಗಳೆಂದರೆ ನಾಯಕರು ಮತ್ತು ಹರಿಜನರದ್ದು.
ಹರಿಜನ ಕೇರಿಯ ನಾಯಕತ್ವ ಈಗ ಮಳಲೇರು ಬೆಡಗಿನವರದ್ದು. ಈಗ ನಾಯಕರಾಗಿರುವವರ ತಂದೆ ಸಣ್ಣ ಹನುಮಂತಪ್ಪ ಹರಿಜನರಲ್ಲಿ ಗಣ್ಯ ವ್ಯಕ್ತಿ. ಒಂದು ಕಾಲದಲ್ಲಿ ೬೦ ಎಕರೆ ಭೂಮಿ ಇತ್ತು. ೧೯೫೮ ರಿಂದ ೧೯೭೮ರವರೆಗೆ ಪಂಚಾಯತ್ ವೈಸ್ ಚೇರ್‌ಮೆನ್ ಆಗಿದ್ದರು. ಅಂದರೆ ಮೇಟಿ ಚಂದ್ರಶೇಖರಪ್ಪನವರು ಚೇರ್‌ಮೆನ್ ಆಗಿದ್ದಾಗ ಇವರು ವೈಸ್ ಚೇರ್‌ಮೆನ್, ಇವರ ಇಬ್ಬರು ಮಕ್ಕಳು ಹರಿಜನ ಕೇರಿಯ ರಾಜಕೀಯದಲ್ಲಿ ಇಂದು ಸಕ್ರಿಯವಾಗಿದ್ದಾರೆ. ಇವರ ಮನೆಗಳು ಅಂಬೇಡ್ಕರ್ ಶಾಲೆಯ ಹಿಂದಿನಿಂದ ಎರಡನೇ ಸಾಲಿನಲ್ಲಿ ಬರುತ್ತವೆ. ಕೇರಿಯ ಇತರ ಮನೆಗಳಿಗೆ ಹೋಲಿಸಿದರೆ ನಾಯಕರ ಮನೆಗಳು ದೊಡ್ಡದಿವೆ. ಇಡೀ ಕೇರಿಯಲ್ಲಿ ಮನೆಯೊಳಗೆ ನೀರಿನ ಪೈಪ್ ಇರುವ ಮೂರೋ ನಾಲ್ಕೋ ಮನೆಗಳಿವೆ. ಅದರಲ್ಲಿ ಎರಡು ಮನೆಗಳೂ ನಾಯಕರದ್ದೇ. ಆದರೆ ಹಿಂದಿನ ಭೂಮಿ ಇಲ್ಲ. ಬಾವಿ ತೋಡಿಸುವುದಕ್ಕಾಗಿ ಸಾಲ ಮಾಡಿ ಭೂಮಿ ಸಾಲಗಾರರ ಪಾಲಾಯಿತೆಂದು ಮಕ್ಕಳ ಅಂಬೋಣ. ಈಗ ಆರೇಳು ಎಕರೆ ಪಟ್ಟಾ ಭೂಮಿ ಮತ್ತು ಅಷ್ಟೇ ಪ್ರಮಾಣದ ಒತ್ತುವರಿ ಭೂಮಿಯ ಒಡೆಯರು ಇವರು. ಇವರ ತಂದೆಯವರ ಯಜಮಾನಿಕೆಗೆ ಮುನ್ನ ಮಳಲೇರು ಪೈಕಿಯ ಪಕೀರಪ್ಪ ಎನ್ನುವವರು ಹರಿಜನರ ಪ್ರಶ್ನಾತೀತ ಗುರಿಕಾರ. ‘ಅವರ ಅಧಿಕಾರ ವಿಪರೀತವಾಗಿತ್ತು. ಮದುವೆ ಮತ್ತು ಇತರ ಆಚರಣೆಗಳಲ್ಲಿ ಅವರದ್ದೇ ನಾಯಕತ್ವ. ಅಧಿಕಾರ ದುರುಪಯೋಗ ಮಾಡಿಕೊಂಡು ಇಡಿ ಹರಿಜನ ಕೇರಿಯನ್ನು ತಮ್ಮ ಹಿಡಿತದಲ್ಲಿ ಇಟ್ಟುಕೊಂಡಿದ್ದರು. ಅವರ ತಾಳಕ್ಕೆ ತಕ್ಕಂತೆ ಇತರರು ಕುಣಿಯಬೇಕು. ಅವರು ತೋರಿಸುವ ಹುಡುಗಿಯನ್ನು ಮದುವೆ ಮಾಡಿಕೊಳ್ಳಬೇಕು. ಅಂತಹ ವಿಪರೀತ ಸರ್ವಾಧಿಕಾರಿ ಆತ, ‘ಈಗಿನ ನಾಯಕರು ಪಕೀರಪ್ಪನವರನ್ನು ಬಣ್ಣಿಸಿದ್ದು ಹೀಗೆ. ಅವರು ಮುಂದುವರಿಸಿ,’ ಅದನ್ನು ಸಹಿಸದ ಕೇರಿಯವರು ವೈಸ್ ಚೇರ್‌ಮೆನ್ (ಆ ಘಟನೆ ನಡೆಯುವ ಸಂದರ್ಭದಲ್ಲಿ ಸಣ್ಣ ಹನುಮಂತಪ್ಪನವರು ವೈಸ್ ಚೇರ್‌ಮೆನ್ ಆಗಿದ್ದಾರೋ ಇಲ್ಲವೋ ಎಂದು ಖಾತ್ರಿ ಇಲ್ಲ) ಅವರ ನೇತೃತ್ವದಲ್ಲಿ ಪ್ರತಿಭಟಿಸಿದರು.’ ಪ್ರತಿಭಟಿಸಿದವರಿಗೆ ಆಗ ಯಜಮಾನಿಕೆಯಲ್ಲಿದ್ದ ಲಿಂಗಾಯತರ ಜತೆ ಸಂಪರ್ಕವೂ ಇತ್ತು. ಇವರೆಲ್ಲಾ ಸೇರಿ ಪಕೀರಪ್ಪನ ಯಜಮಾನಿಕೆಯನ್ನು ಕೊನೆಗಾಣಿಸಿದರು.
ಮಳಲೇರು ಪಂಗಡದವರ ಈಗಿನ ನಾಯಕತ್ವ ಪ್ರಶ್ನಾತೀತವಲ್ಲ. ಹರಿಜನರಲ್ಲೇ ಹಲವಾರು ಮಂದಿಗೆ ಇವರ ಬಗ್ಗೆ ಅಸಮಾಧಾನವಿದೆ. ಕೇರಿಗೆ ಬರುವ ಅಧಿಕಾರಿಗಳು ಈ ನಾಯಕರಲ್ಲೇ ಮಾತಾಡಿಸಿ ಹೋಗುತ್ತಾರೆ; ಉಳಿದವರ ಅಭಿಪ್ರಾಯ ಏನೆಂದು ತಿಳಿಯಲು ಪ್ರಯತ್ನಿಸುವುದಿಲ್ಲ. ಇವರೆಂದರೆ ಇಡೀ ಕೇರಿ ಎಂದು ತಿಳಿದುಕೊಳ್ಳುವ ಹೊರಗಿನವರ ಬಗೆಗೆ ಕೇರಿಯ ಇತರರಿಗೆ ಅಸಮಾಧಾನವಿದೆ. ಸರಕಾರದಿಂದ ಬರುವ ಅಭಿವೃದ್ಧಿ ಲಾಭಗಳು ಇವರ ಮೂಲಕವೆ ಹಾದು ಬರುವ ಸಂದರ್ಭಗಳಿವೆ. ತಕ್ಷಣಕ್ಕೆ ಅವರಿಗೆ ಸಿಕ್ಕ ಉದಾಹರಣೆ ಎಂದರೆ ಬಳ್ಳಾರಿ ಕ್ಷೇತ್ರದ ಮರು ಚುನಾವಣೆಯ ಹಿಂದಿನ ದಿನ ಹಂಚಲಾದ ಸಾರಾಯಿ ಪ್ಯಾಕೆಟ್. ದೂರಿಕೊಂಡವರ ಪ್ರಕಾರ ಸುಮಾರು ೩೦೦ ಸಾರಯಿ ಪ್ಯಾಕೆಟ್ ಕೇರಿಯಲ್ಲಿ ಹಂಚಲೆಂದು ನಾಯಕರಲ್ಲಿ ಕೊಡಲಾಯಿತು. ಆದರೆ ಇದರ ಅರ್ಧ ಭಾಗ ಕೂಡ ಹಂಚಿಲ್ಲವೆಂದು ಅವರ ದೂರು. ಹಂಚುವ ಜವಾಬ್ದಾರಿ ತೆಗೆದುಕೊಂಡವರ ಪ್ರಕಾರ (ನಾಯಕರ ಗುಂಪಿಗೆ ಸೇರಿದವರು) ಸಿಕ್ಕಿರುವುದು ಕೇವಲ ೧೦೦ ಪ್ಯಾಕೆಟ್. ಅದು ಇಡಿ ಕೇರಿಗೆ ಹಂಚಲು ಸಾಕಾಗುವುದಿಲ್ಲ. ಅದನ್ನು ಎಲ್ಲರಿಗೂ ಹಂಚುತ್ತಾ ಹೋದರೆ ಅನಗತ್ಯ ಬೈಗುಳ ತನ್ನಬೇಕಾದೀತೆಂದು ಪ್ಯಾಕೆಟ್ ಪಡಕೊಂಡ ವ್ಯಕ್ತಿ ಒಂದೆರಡು ಪ್ಯಾಕೆಟ್ ಜೇಬಿಗೆ ಸೇರಿಸಿ ಉಳಿದುದನ್ನು ತನ್ನ ಮನೆಯ ಜಗಲಿಯಲ್ಲೇ ವ್ಯಕ್ತಿ ಒಂದೆರಡು ಪ್ಯಾಕೆಟ್‌ಗಳಿಗೆ ನೂಕುನುಗ್ಗಲು ಶುರುವಾಯಿತು; ಕೆಲವರಿಗೆ ಸಿಕ್ಕಿದರೆ ಇನ್ನು ಕೆಲವರಿಗೆ ಸಿಗಲಿಲ್ಲ. ಇದರಿಂದ ಕೋಪಗೊಂಡ ಒಬ್ಬಾತ, ನನಗೆ ಸಿಗದಿದ್ದರೆ ಯಾರಿಗೂ ಸಿಗಬಾರದೆಂದು, ಪ್ಯಾಕೆಟ್‌ಗಳಿರುವ ಚೀಲವನ್ನು ಎತ್ತಿ ಅಂಗಳದಲ್ಲಿರುವ ಬಂಡೆಗೆ ಒಗೆದ. ಇದು ನಡೆದ ಘಟನೆ ಎಂದು ನಾಯಕರ ಗುಂಪಿಗೆ ಸೇರಿದವರ ಪ್ರತಿಕ್ರಿಯೆ. ಹರಿಜನ ಪ್ರತಿನಿಧಿಯ ಕುರಿತು ಇದೇ ರೀತಿಯ ದೂರು. ಆತ, ಈಗಿನ ನಾಯಕರ ಶೈಲಿಯನ್ನು ವಿರೋಧಿಸುವವರ ಪ್ರಕಾರ, ಹರಿಜನ ಮುಖಂಡರ ತಾಳಕ್ಕೆ ತಕ್ಕಂತೆ ಕುಣಿಯುತ್ತಾನೆ. ನಮಗೆ ನೀರಿಲ್ಲದಿದ್ದರೆ, ವಿದ್ಯುತ್ ಇಲ್ಲದಿದ್ದರೆ ಆತ ತಲೆಕೆಡಿಸಿಕೊಳ್ಳವುದಿಲ್ಲ; ದೊಡ್ಡ ಮನೆಯವರಿಗೆ ಸಮಸ್ಯೆಯಾದರೆ ಆತ ಕಂಬ ಹತ್ತಲು ರೆಡಿಯಾಗುತ್ತಾನೆ. ಹೀಗೆ ಪಂಚಾಯತ್ ಸದಸ್ಯರ ವಿರುದ್ಧ ಅವರಿಗಿದ್ದ ಆಕ್ರೋಶವನ್ನು ತೋಡಿಕೊಂಡರು.
ಊರಲ್ಲಿನ ದೇವದಾಸಿಯರಲ್ಲಿ ಶೇಕಡಾ ೯೫ರಷ್ಟು ಹರಿಜನ ಕೇರಿಯಲ್ಲೇ ಇದ್ದಾರೆ. ದೇವದಾಸಿಯರ ಸ್ಥಿತಿ ಚಿಂತಾಜನಕವಾಗಿದೆ. ಯೌವನ ಇರುವವರೆಗೆ ಯಾರಾದರೂ ಒಬ್ಬರ ಜತೆಗೆ ಇರುತ್ತಾರೆ. ಒಬ್ಬನಿಗೆ ಅಂಟಿಕೊಂಡರೆ ಆತ ಇವರ ಮತ್ತು ಮಕ್ಕಳ ಊಟ, ಬಟ್ಟೆ ವ್ಯವಸ್ಥೆ ನೋಡಿಕೊಳ್ಳುತ್ತಾನೆ. ಯೌವನ ಕುಂದುತ್ತಾ ಬಂದಂತೆ ಇವರ ಬದುಕಿನ ಬವಣೆ ಆರಂಭ. ಒಂದು ಕಡೆಯಿಂದ ಇಟ್ಟುಕೊಂಡವನು ದೂರವಾಗುತ್ತಾನೆ; ಅವನಿರುವಾಗ ಬರುತ್ತಿದ್ದ ಕನಿಷ್ಠ ಆದಾಯ ಕೂಡ ದೂರವಾಗುತ್ತದೆ. ಆತ ಹುಟ್ಟಿಸಿದ ಮಕ್ಕಳನ್ನು ಮತ್ತು ತಮ್ಮನ್ನು ಹೆತ್ತ ತಂದೆ/ತಾಯಿಯನ್ನು ಸಾಕುವ ಹೊಣೆ ದೇವದಾಸಿಯರದ್ದು. ಕೃಷಿ ಕೂಲಿ, ಗಣಿ/ವ್ಯಾಗನ್ ಲೋಡಿಂಗ್ ಇತ್ಯಾದಿಗಳಿಂದ ತಮ್ಮ ಸಂಸಾರ ದೂಗಿಸಬೇಕು. ‘ಇಷ್ಟೆಲ್ಲಾ ಸಂಕಷ್ಟ ದೇವದಾಸಿಯಾಗುವುದರಿಂದ ಇರುವಾಗ ಯಾಕೆ ದೇವದಾಸಿಯರಾಗಲು ಒಪ್ಪುತ್ತೀರಾ?’ ಎನ್ನುವ ಒಂದು ಮೂರ್ಖ ಪ್ರಶ್ನೆ ಕೇಳಿದೆ. ‘ಸ್ವಂತ ಇಚ್ಛೆಯಿಂದ ಯಾರು ದೇವದಾಸಿಯರಾಗುವುದಿಲ್ಲ. ನಮಗೇನು ಆಗುತ್ತದೆ ಎಂದು ತಿಳಿಯುವ ಮೊದಲೇ ನಾವು ದೇವದಾಸಿಯರಾಗುತ್ತೇವೆ,’ ಎಂದು ಅವರಲ್ಲಿ ಸ್ವಲ್ಪ ತಿಳಿದವರು ಉತ್ತರಿಸಿದರು. ದುಡಿಯುವ ಗಂಡು ಮಕ್ಕಳಿಲ್ಲದ ಪಾಲಕರು ತಮ್ಮ ಹೆಣ್ಣು ಮಕ್ಕಳನ್ನು ದೇವದಾಸಿಯರನ್ನಾಗಿಸುತ್ತಾರೆ ಎಂದು ಸ್ಥಳೀಯ ಸಮಾಜ ಸೇವಕಿ ಅಭಿಪ್ರಾಯ ಪಡುತ್ತಾರೆ.[2] ಅವರ ಪ್ರಕಾರ ದೇವದಾಸಿಯ ರಾದವರು ತಮ್ಮ ಹೆಣ್ಣು ಮಕ್ಕಳು ದೇವದಾಸಿಯರಾಗಬಾರದೆಂದು ಅಭಿಪ್ರಾಯ ಪಡುತ್ತಾರೆ. ಇದು ಆಶಾದಾಯಕ ಬೆಳವಣಿಗೆ. ಆದರೆ ಇದು ಕಾರ್ಯರೂಪಕ್ಕೆ ಬರಬೇಕಾದರೆ ಇವರ ಹೆಣ್ಣು ಮಕ್ಕಳನ್ನು ಮದುವೆಯಾಗಲು ಇತರರು ಮುಂದೆ ಬರಬೇಕು. ಅಂತಹ ಸಾಧ್ಯತೆ ಇದೆಯೇ ಎಂದು ಕೇರಿಯಲ್ಲಿ ವಿಚಾರಿಸಲು ದೇವದಾಸಿಯರ ಮಕ್ಕಳನ್ನು ಮದುವೆಯಾಗಲು ಕೇರಿಯ ಯುವಕರು ಹಿಂಜರಿಯುವುದಿಲ್ಲವೆಂದು ತಿಳಿಯಿತು.
ಸರಕಾರಿ ನಿಯಮದಂತೆ ವಡ್ಡರ ಒಂದು ನಿರ್ದಿಷ್ಟ ಪಂಗಡ, ಕಡಪೆ ವಡ್ಡರು, ಪರಿಶಿಷ್ಟ ಜಾರಿ ವ್ಯಾಖ್ಯಾನದೊಳಗೆ ಬರುತ್ತಾರೆ. ಇಲ್ಲಿನ ಎಲ್ಲಾ ವಡ್ಡರು ಅ ಪಂಗಡಕ್ಕೆ ಸೇರಿದವರಲ್ಲ ಆದರೆ ಸರಕಾರಿ ಪ್ರಕಾರ ಇಲ್ಲಿನ ಎಲ್ಲಾ ವಡ್ಡರು ಪರಿಶಿಷ್ಟ ಜಾತಿಗೆ ಸೇರಿದ್ದಾರೆ. ಇದನ್ನು ಇಲ್ಲಿ ಹಂಚಿಕೆಯಾಗುವ ಆಶ್ರಯ ಮನೆಗಳು, ಭಾಗ್ಯ ಜ್ಯೋತಿ ದೀಪಗಳು, ಪಂಚಾಯತ್ ಸದಸ್ಯರ ಸಂಖ್ಯೆ ಇತ್ಯಾದಿಗಳಿಂದ ತಿಳಿಯಬಹುದು. ಹರಿಜನ ಮತ್ತು ವಡ್ಡರನ್ನು ಸೇರಿಸಿ ಒಟ್ಟು ೨೧೮ ಮನೆಗಳಿವೆ. ಅದಕ್ಕಾಗಿಯೇ ಅವರಿಗೆ ಅತಿ ಹೆಚ್ಚಿನ ಪಂಚಾಯತ್ ಪ್ರತಿನಿಧೀಕರಣ ಒಂಭತ್ತರಲ್ಲಿ ಮೂರು ಸೀಟುಗಳು ಪರಿಶಿಷ್ಟರಿಗೆ ಕಾದಿರಿಸಲಾಗಿದೆ. ಈ ಹಳ್ಳಿಯಲ್ಲಿ ೯೨ ವಡ್ಡರ ಕುಟುಂಬಗಳಿವೆ. ಆದರೆ ಇಲ್ಲೊಂದು ವಿಪರ್ಯಾಸವಿದೆ. ಹರಿಜನರ ಕುಟುಂಬಗಳು ೧೨೬, ಆದರೂ ಅವರಿಗೆ ಒಂದೇ ಸೀಟು; ವಡ್ಡರ ಮನೆಗಳು ೯೨ ಆದಾಗ್ಯೂ ಅವರಿಗೆ ೨ ಸೀಟುಗಳು. ಇದು ಸ್ಥಳೀಯ ರಾಜಕೀಯ ಶಕ್ತಿಗಳ ಪ್ರಭಾವದಿಂದಲೂ ಇರಬಹುದು. ಅದೇನೆ ಇರಲಿ ಸರಕಾರಿ ದಾಖಲೆಗಳಲ್ಲಿ ವಡ್ಡರು ಮತ್ತು ಹರಿಜನರು ಸಮಾನರು. ಆದರೆ ಸ್ಥಳೀಯ ಸಾಮಾಜಿಕ ವ್ಯವಸ್ಥೆಯಲ್ಲಿ ಇವರಿಬ್ಬರೂ ಸಮಾನರೇ? ಖಂಡಿತವಾಗಿಯೂ ಅಲ್ಲ. ವಡ್ಡರ ಮನೆಗಳು ಊರಲ್ಲೇ ಇದ್ದರೆ ಹರಿಜನರ ಮನೆಗಳು ಕೇರಿಯಲ್ಲಿವೆ. ವಡ್ಡರು ಒಂದು ವಿಧದಲ್ಲಿ ಇತರ ಹಿಂದುಳಿದ ಜಾತಿಗಳು ಅನುಭವಿಸುವ ಎಲ್ಲಾ ಸ್ಥಾನಮಾನಗಳನ್ನು ಅನುಭವಿಸುತ್ತಾರೆ. ಹೋಟೆಲುಗಳಿಗೆ ಪ್ರವೇಶವಿದೆ, ಗುಡಿಗಳಿಗೆ ಪ್ರವೇಶವಿದೆ; ಬಹುತೇಕ ಎಲ್ಲಾ ಸಾಂಸ್ಕೃತಿಕ ಆಚರಣೆಗಳಲ್ಲಿ ಹಿಂದುಳಿದ ಜಾತಿಗಳಿಗಿರುವ ಎಲ್ಲಾ ಸವಲತ್ತುಗಳು ಇವರಿಗೂ ಇವೆ. ಹೆಚ್ಚಿನ ಸಂಖ್ಯೆಯ ವಡ್ಡರು ಚಪ್ಪರದ ಹಳ್ಳಿಯಲ್ಲಿದ್ದಾರೆ. ಇಲ್ಲ ವಾಸಿಸುವವರಲ್ಲಿ ಸಣ್ಣ/ಅತಿ ಸಣ್ಣ ಕೃಷಿಕರು ಮತ್ತು ಕೃಷಿ ಕೂಲಿಗಳೇ ಹೆಚ್ಚು. ಇಷ್ಟೆ ಸಂಖ್ಯೆಯ ಅಥವಾ ಇದಕ್ಕಿಂತಲೂ ಹೆಚ್ಚಿನ ಸಂಖ್ಯೆಯ ವಡ್ಡರ ಮನೆಗಳು ರೈಲ್ವೆ ನಿಲ್ದಾಣದ ಪಕ್ಕ ಇವೆ. ಇವರಲ್ಲಿ ಹೆಚ್ಚಿನವರು ಅರುವತ್ತರ ದಶಕದಲ್ಲಿ ಆಂಧ್ರದ ಕಡೆಯಿಂದ ನಲಸೆ ಬಂದವರು. ಇವರಲ್ಲಿ ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡವರ ಸಂಖ್ಯೆ ಹೆಚ್ಚು. ವ್ಯಾಗನ್ ಲೋಡಿಂಗ್, ಗಣಿ ಕೆಲಸ, ಕಟ್ಟಡ ನಿರ್ಮಾಣ, ಬೀಡಿ ಕಟ್ಟುವುದು ಇತ್ಯಾದಿ ಇಲ್ಲಿನ ವಡ್ಡರ ಕಸುಬುಗಳು. ಚಪ್ಪರದ ಹಳ್ಳಿಯಲ್ಲಿ ಒಂದು ಮಾರಿಯಮ್ಮನ ಗುಡಿ ಇದೆ. ಮಾರಿಯಮ್ಮನಿಗೆ ಗುಡಿ ಆದುದೇ ೧೯೮೫ರಲ್ಲಿ. ಅಲ್ಲಿವರೆಗೆ ಮಾರಿಯಮ್ಮನ ಮೂರ್ತಿ ತೆರೆದ ಸ್ಥಳದಲ್ಲಿ ಇತ್ತು. ವಾರಕ್ಕೊಮ್ಮೆ, ಶುಕ್ರವಾರ, ವಡ್ಡರ ಪೂಜಾರಿಯಿಂದ ಮಾರಿಯಮ್ಮನಿಗೆ ಪೂಜೆ. ವಾರ್ಷಿಕ ಉತ್ಸವ ಇದೆ. ಆದರೆ ಅದು ವಡ್ಡರಿಗೆ ಮತ್ತು ಊರ ಗಣ್ಯರಿಗೆ ಮಾತ್ರ ಸೀಮಿತ. ಊರವರೆಲ್ಲಾ ಸೇರಿ ಜಾತ್ರೆ ಇಲ್ಲ.
ಕುರುಬರ ಕುಟುಂಬಗಳು ೬೬ ಹಳ್ಳಿಯ ಸಾಂಸ್ಕೃತಿಕ ಬದುಕಿನಲ್ಲಿ ಕುರುಬರ ಸ್ಥಾನಮಾನ ವಿಚಿತ್ರವಾಗಿದೆ. ಊರಲ್ಲಿರುವ ಎಲ್ಲಾ ಗುಡಿಗಳಲ್ಲೂ ಪೂಜಾರಿಗಳು (ತಿಮ್ಮಪ್ಪನ ಗುಡಿ, ಅಂಜನೇಯನ ಗುಡಿ ಮತ್ತು ಅಂಕ್ಲಮ್ಮನ ಗುಡಿ) ಕುರಬರೇ. ತಿಮ್ಮಪ್ಪನ ಗುಡಿಯ ವಾರ್ಷಿಕ ಉತ್ಸವದಂದು (ಇದನ್ನು ಊರವರು ಉಛ್ಛಾಯವೆಂದು ಕರೆಯುತ್ತಾರೆ) ಮೂರ್ತಿಗಳ ಅಭಿಷೇಕಕ್ಕೆ ಅಯ್ನೋರನ್ನು ಕರೆಸುವ ಕ್ರಮವಿದ್ದರೂ ಜಾತ್ರೆಯ ಇಡೀ ಪುರೋಹಿತ್ಯ ವಹಿಸುವವರು ಕುರುಬರ ಜಾತಿಗೆ ಸೇರಿದ ಪೂಜಾರಿ. ಅದೇ ರೀತಿ ಅಂಕ್ಲಮ್ಮನ ದಿನನಿತ್ಯದ ಪೂಜೆ ಮತ್ತು ಜಾತ್ರೆಯ ಪೂಜೆ ಕೂಡ ಕುರುಬರ ಪೂಜಾರಿಯದ್ದು. ಬಾಳೆದಿಂಡೆಯಾಗಿ ಭಾಗಿಯಾಗುವವರು ಪೂಜಾರಿಯ ಮಕ್ಕಳು. ಒಂದು ವಿಧದಲ್ಲಿ ಕುರುಬರು ಹಳ್ಳಿಯ ಪುರೋಹಿತರೆನ್ನಬಹುದು. ಹಾಗಂತ ಇವರಿಗೆ ಬ್ರಾಹ್ಮಣರ ಸ್ಥಾನಮಾನ ಉಂಟೆಂದು ಹೇಳಲು ಸಾಧ್ಯವಿಲ್ಲ. ಹಳ್ಳಿಯ ಸಾಮಾಜಿಕ ವ್ಯವಸ್ಥೆಯಲ್ಲಿ ಬ್ರಾಹ್ಮಣರು, ಜಂಗಮರು, ಲಿಂಗಾಯತರ ನಂತರದ ಸ್ಥಾನ ಕುರುಬರದ್ದು. ಸಂಪ್ರದಾಯ ಪ್ರಕಾರ ಇವರಿಗೆ ಲಿಂಗಾಯತರ ಮನೆಯೊಳಗೆ ಪ್ರವೇಶವಿಲ್ಲ. ಲಿಂಗಾಯತರು ಇವರ ಮನೆಯಲ್ಲಿ ಊಟ, ಪಾನೀಯ ತೆಗೆದುಕೊಳ್ಳುವ ಕ್ರಮವಿಲ್ಲ. ಇಲ್ಲಿನ ಕುರುಬರಲ್ಲಿ ಮುಖ್ಯವಾಗಿ ಮೂರು ಬೆಡಗುಗಳಿವೆ. ಬಿಳಿಕುದುರೆ ಅಥವಾ ಗೌಡಿಕೆ ಬೆಡಗಿನವರು, ಮರಿಕುದುರೆ ಅಥವಾ ಶ್ಯಾನಭೋಗ ಬೆಡಗಿನವರು. ಆಂಧ್ರದ ಕಡೆಯಿಂದ ವಲಸೆ ಬಂದವರದ್ದು ಪ್ರತ್ಯೇಕ ಬೆಡಗು. ಅವರವರ ಬೆಡಗಿಗನುಸಾರ ಮನೆದೇವರು – ವೆಂಕಟೇಶ್ವರ, ಗವಿಸಿದ್ದೇಶ್ವರ, ಗಾದಿಲಿಂಗಪ್ಪ, ಇವೆಲ್ಲಾ ಒಂದೇ ದೇವರ ಬೇರೆ ಬೇರೆ ಹೆಸರುಗಳಿರಬಹುದು. ಕುರುಬರೆಂದರೆ ಕುರಿ ಸಾಕುವವರು ಎನ್ನುವ ಸಾಮಾನ್ಯ ಜ್ಞಾನ ಇಲ್ಲಿ ಅನ್ವಯವಾಗುವುದಿಲ್ಲ. ಇಲ್ಲಿನ ಕುರುಬರಂತೂ ಸಂಪೂರ್ಣ ಕೃಷಿ ಮತ್ತು ಕೃಷಿ ಸಂಬಂಧಿ ಚಟುವಟಿಕೆಗಳಲ್ಲಿ ತೊಡಗಿಸಿ ಕೊಂಡವರು. ಗಣಿಗಾರಿಕೆ ಆರಂಭವಾದ ನಂತರ ಕೃಷಿ ಕೂಲಿಗಳು, ಸಣ್ಣ ಮತ್ತು ಅತಿ ಸಣ್ಣ ಕೃಷಿಕ ಕುರುಬರು ಆ ಕಡೆಗೆ ವಾಲಿದ್ದಾರೆ. ಕುರಿ ಸಾಕಾಣೆ ಮಾಡುವ ಕುರುಬರೆಂದರೆ ಆಂಧ್ರದ ಕಡೆಯಿಂದ ವಲಸೆ ಬಂದ ಕುರುಬರು. ೫೦ರ ದಶಕದಲ್ಲಿ ಈ ಕಡೆ ಹುಲ್ಲು ಹುಲುಸಾಗಿ ಇದೆ, ಕುರಿ ಸಾಕಣೆಗೆ ಯೋಗ್ಯ ಪ್ರದೇಶವೆಂದು ಮೂರು ಕುಟುಂಬಗಳು ವಲಸೆ ಬಂದವು. ಅವುಗಳ ಬೆಳದು ಇಂದು ೧೨ ಕ್ಕೂ ಹೆಚ್ಚು ಕುಟುಂಬಗಳಾಗಿವೆ. ಕುರಿ ಸಾಕಣೆಗೆಂದು ಬಂದ ಅವರು ಕೂಡ ಕಾಲಕ್ರಮೇಣ ಕೃಷಿ ಮತ್ತು ಗಣಿ ಕೆಲಸಗಳತ್ತ ಆಕರ್ಷಿತರಾದರು. ಕುರುಬರ ಬಹುತೇಕ ಮನೆಗಳು ಒಂದು ಎರಡು ಮತ್ತು ಮೂರನೇ ವಾರ್ಡುಗಳಲ್ಲಿವೆ.
ಜನಸಂಖ್ಯೆಯ ದೃಷ್ಟಿಯಿಂದ ಬಲಿಷ್ಟ ಸಮುದಾಯವೆಂದರೆ ನಾಯಕರದ್ದು. ೧೪೮ ನಾಯಕರ ಕುಟುಂಬಗಳಿವೆ. ಗ್ರಾಮ ಚಾವಡಿಯ ಮುಂದೆ ಬಜಾರ್ ರಸ್ತೆಯ ಎಡಭಾಗಕ್ಕೆ ನಾಯಕರ ಓಣಿ. ಓಣಿಯ ಒಂದು ಭಾಗಕ್ಕೆ ನಾಯಕರ ಮನೆಗಳು ಮತ್ತೊಂದು ಭಾಗಕ್ಕೆ ಲಿಂಗಾಯತರ ಮನೆಗಳು. ಓಣಿಯ ತುದಿ ಭಾಗದಲ್ಲಿ ಅಗಸರ, ಈಡಿಗರ, ಕ್ಷೌರಿಕರ ಮನೆಗಳಿವೆ. ಅದೇ ರೀತಿ ಆಂಜನೇಯ ಗುಡಿ ಪಕ್ಕಕ್ಕೆ ಈಶ್ವರನ ಗುಡಿಗೆ ಹೋಗುವ ದಾರಿಯಲ್ಲೂ ನಾಯಕರ ಮನೆಗಳಿವೆ. ಚಪ್ಪರದ ಹಳ್ಳಿಯಲ್ಲಿ, ಆಶ್ರಯ ಯೋಜನೆ ಸೈಟಿನಲ್ಲಿ, ನಂತರ ರೈಲ್ವೆ ನಿಲ್ದಾಣದ ಪಕ್ಕದಲ್ಲಿ ಕೆಲವು ಮನೆಗಳಿವೆ. ಹಳ್ಳಿಯ ಸಾಂಸ್ಕೃತಿಕ ಬದುಕಿನಲ್ಲಿ ನಾಯಕರುಗಳಿಗೆ ಕುರುಬರಷ್ಟು ಪ್ರಾಮುಖ್ಯತೆಯಿಲ್ಲ. ಆದಾಗ್ಯೂ ಅಂಕ್ಲಮ್ಮನ ಜಾತ್ರೆಯಲ್ಲಿ ಇವರಿಗೆ ಪ್ರಮುಖ ಪಾತ್ರವಿದೆ. ದೇವರಿಗೆ ಕಲಶ ಹೊರುವುದು ನಾಯಕರ ಹುಡುಗಿಯರೇ, ಬಾಳೆದಿಂಡೆಯನ್ನು ಗುಡಿಯ ಸುತ್ತ ಪ್ರದಕ್ಷಿಣೆ ತರುವುದು ನಾಯಕರ ಹುಡುಗರು.[3] ನಾಯಕರುಗಳಲ್ಲಿ ಹಲವಾರು ಬಡಗು/ಪಂಗಡಗಳಿವೆ. ನಾಡಿಗರು, ತಳವಾರರು, ಜಬ್ಬಲಿಯಪ್ಪನವರು, ದನಕಾಯುವವರು, ಕಾವಲಿಯವರು ಮತ್ತು ಬುರ್ಲೆಯವರು ಎಂಬ ಪಂಗಡಗಳಿವೆ. ಮೊದಲು ನಾಲ್ಕು ಬೆಡಗುಗಳ ಮಧ್ಯೆ ಸಾಮಾಜಿಕ ಸಂಬಂಧಗಳಿವೆ. ಅಂದರೆ ಹೆಣ್ಣು ಕೊಡುವ ಮತ್ತು ತರುವ ಸಂಬಂಧಗಳಿವೆ. ಬುರ್ಲೆಯವರು ಮತ್ತು ಕಾವಲಿಯವರು ಮೇಲಿನ ಪಂಗಡಗಳೊಂದಿಗೆ ಸಾಮಾಜಿಕ ಸಂಬಂಧ ಹೊಂದಿಲ್ಲ. ಶುಭ, ಅಶುಭ ಕಾರ್ಯಕ್ರಮಗಳಲ್ಲಿ ಎಲ್ಲರೂ ಸೇರುತ್ತಾರೆ. ಆದರೆ ಸಾಮಾಜಿಕ ಸಂಬಂಧ ಇರುವವರು ಮಾತ್ರ ಕ್ರಿಯೆಗಳಲ್ಲಿ ಪಾಲುಗೊಳ್ಳುತ್ತಾರೆ. ಈಗ ಹಿಂದಿನ ಬೆಡಗು ಪಂಗಡಗಳು, ಗುರುತುಗಳು ಮುಂದುವರಿಯುವ ಜತೆಗೆ ಹೊಸ ಗುರುತುಗಳು ಬರುತ್ತಿವೆ. ಉದಾಹರಣೆಗೆ ಒಂದೇ ಓಣಿಯಲ್ಲಿ ವಾಸಿಸುವ ನಾಯಕ ಸಮುದಾಯಕ್ಕೆ ಸೇರಿದ ಎಲ್ಲರೂ ಒಂದೇ ಎನ್ನುವ ಭಾವನೆಯಿದೆ. ಆ ಓಣಿಯಲ್ಲಿ ವಾಸಿಸುವ ಅಥವಾ ವಾಸಿಸುತ್ತಿದ್ದ ಹಿರಿಯರ ಹೆಸರಿನಿಂದ ಆ ಪಂಗಡಗಳು ಗುರುತಿಸಲ್ಪಡುತ್ತಿವೆ. ಹಾಗಾಗಿ ಮೇಲಿನ ಬೆಡಗುಗಳ ಜತೆ ಕನಕಪ್ಪನವರ, ಭೀಮಪ್ಪನವರ ಪಂಗಡಗಳು ಇಂದು ಕಾಣ ಸಿಗುತ್ತವೆ. ಈ ಹೊಸ ಬೆಡಗುಗಳೊಂದಿಗೆ ಹಿಂದಿನ ಬೆಡಗುಗಳು, ಯಾವುದೆ ಇರಲಿ, ಹೆಣ್ಣು ಕೊಡುವ ತರುವ ಸಂಬಂಧಗಳನ್ನು ಮಾಡುತ್ತವೆ.
ನಾಡಿಗರ, ತಲವಾರರ, ಜಬ್ಬಲಿಯಪ್ಪನವರ ಮತ್ತು ದನಕಾಯುವವರ ಬಹುತೇಕ ಮಂದಿ ಕೃಷಿಕರು. ಉಳಿದ ಪಂಗಡಗಳ ಮಂದಿ ಗಣಿ, ವ್ಯಾಗನ್ ಲೋಡಿಂಗ್ ಮತ್ತು ಇತರ ಕೃಷಿಯೇತರ ಚಟುವಟಿಕೆಗಳನ್ನು ನಂಬಿದ್ದಾರೆ. ಇಲ್ಲಿನ ಎಲ್ಲಾ ಸಮುದಾಯಗಳಿಗೆ ಅನ್ವಯವಾಗುವಂತಹ ಕೆಲವು ವಿಚಾರಗಳಿವೆ. ಅವುಗಳಲ್ಲಿ ಒಂದು ವಲಸೆ ಸಂಬಂಧಗಳು. ಆಂಧ್ರದ ಕಡೆಯಿಂದ ಕೆಳವರ್ಗದ ಜನರು ಈ ಕಡೆಗೆ ಬಂದಿದ್ದಾರೆ. ಬಂದವರು ತಮ್ಮ ಹಿಂದಿನ ಸಂಬಂಧವನ್ನು ಕಡಿದುಕೊಂಡು ಇಲ್ಲಿನವರೊಂದಿಗೆ ಸಂಬಂಧ ಬೆಳೆಸಿದ್ದಾರೆ. ಹರಿಜನರ ಕುಟುಂಬಗಳು ಹೆಚ್ಚುವಲ್ಲಿ ಈ ವಲಸೆ ಬಂದವರ ಕೊಡುಗೆಯೂ ಇದೆ ಎಂದು ಮೇಲೆ ವಿವರಿಸಿದ್ದೇನೆ. ಅದೇ ವಿವರಣೆ ನಾಯಕರ ಸಮುದಾಯಕ್ಕೂ ಅನ್ವಯವಾಗುತ್ತದೆ. ಆರ್ಥಿಕ ಚಟುವಟಿಕೆ ಕುರಿತಂತೆ ಇಲ್ಲಿ ಸಣ್ಣ ಅಥವಾ ಅತಿ ಸಣ್ಣ ರೈತ, ಕೂಲಿ ಅಥವಾ ಕೃಷಿಕೂಲಿ ಎನ್ನುವ ವರ್ಗಿಕರಣ ಅರ್ಥಪೂರ್ಣವಲ್ಲ. ಯಾಕೆಂದರೆ ಅವರು ಕೃಷಿಕರು ಕೃಷಿಕೂಲಿಗಳು ಮತ್ತು ಗಣಿ ಕಾರ್ಮಿಕರು ಏಕ ಕಾಲದಲ್ಲೇ ಆಗಿರುತ್ತಾರೆ. ಅಂತವರ ಸಂಖ್ಯೆ ನಾಯಕರಲ್ಲಿ ತುಂಬಾ ಇದೆ. ಕಾವಲಿಯವರು, ಬುರ್ಲೆಯವರು, ಕನಕಪ್ಪನವರು ಮತ್ತು ಭೀಮಪ್ಪನವರ ಪಂಗಡಗಳಿಗೆ ಸೇರಿದ ಬಹುತೇಕ ಮಂದಿ ಮೇಲೆ ವಿವರಿಸಿದ ರೀತಿಯ ಕೃಷಿ ಮತ್ತು ಕೃಷಿಯೇತರ ಕೆಲಸಗಳಲ್ಲಿ ತೊಡಗಿದ್ದಾರೆ.
ಸಾಮಾಜಿಕ ಭಿನ್ನತೆಯನ್ನು ಗುರುತಿಸುವಲ್ಲಿ ಉಪಹೋಗಿಸುವ ಸರ್ವೆಸಾಮಾನ್ಯ ಪದಗಳೆಂದರೆ ಜಾತಿ ಮತ್ತು ಧರ್ಮ. ಇಲ್ಲಿ ಮುಸ್ಲಿಂ ಮತ್ತು ಕ್ರಿಶ್ಚಿಯನ್ನ ಸಮುದಾಯಗಳಿವೆ. ಒಂದು ಕಾಲದಲ್ಲಿ ಈ ಹಳ್ಳಿಯ ಗೌಡಿಕೆ ಮುಸ್ಲಿಂ ಕುಟುಂಬದವರಲ್ಲಿತ್ತು. ಚಾರಿತ್ರಿಕವಾಗಿಯೇ ಇಲ್ಲಿ ೨೦ ರಿಂದ ೨೫ ಮುಸ್ಲಿಂ ಕುಟುಂಬಗಳಿದ್ದವು. ಈಗ ಅವುಗಳು ಬೆಳೆದು ಮತ್ತು ಹೊರಗಿನಿಂದ ಬಂದವರನ್ನು ಸೇರಿಸಿ ಮುಸ್ಲಿಂ ಕಟುಂಬಗಳ ಸಂಖ್ಯೆ ೬೭ಕ್ಕೆ ಏರಿದೆ. ತಿಮ್ಮಪ್ಪನ ಗುಡಿ ಪಕ್ಕದಲ್ಲಿ ಎರಡು ಲಿಂಗಾಯತ ಕುಟುಂಬಗಳನ್ನು ಹೊರತುಪಡಿಸಿ ಬಹುತೇಕ ಮನೆಗಳು ಮುಸ್ಲಿಮರದ್ದು. ಮುಸ್ಲಿಂ ಮನೆಗಳಿರುವ ಇತರ ಜಾಗಗಳೆಂದರೆ ಚಪ್ಪರದಹಳ್ಳಿ ಮತ್ತು ರೈಲ್ವೆ ನಿಲ್ದಾಣದ ಪಕ್ಕದಲ್ಲಿರುವ ಕಾಲೋನಿ. ಮುಸ್ಲಿಮರೊಳಗಿರುವ ಶೀಯಾ/ಸುನ್ನಿ ಪಂಗಡಗಳು ಇಲ್ಲಿಲ್ಲ. ಆದರೆ ಸ್ಥಳೀಯರು ಮತ್ತು ಹೊರಗಿನಿಂದ ಬಂದವರು ಎಂಬ ಭಿನ್ನತೆಯಿದೆ. ಈ ಭಿನ್ನತೆ ಹಲವಾರು ಹಂತಗಳಲ್ಲಿ ವ್ಯಕ್ತವಾಗುತ್ತದೆ. ಉದಾಹರಣೆಗೆ ಸ್ಮಶಾನದ ತಕರಾರು. ಗೌಡರ ಮನೆಯವರು ಸ್ಮಶಾನಕ್ಕಾಗಿ ಒಂದು ಹೊಲ ಬಿಟ್ಟಿದ್ದರು. ಈ ಹೊಲ ಹೆದ್ದಾರಿ ಪಕ್ಕದಲ್ಲೇ ಅಂಬೇಡ್ಕರ್ ಪ್ರಾಥಮಿಕ ಶಾಲೆ ಮುಂದೆ ಇದೆ. ಈಗ ಗೌಡರ ಮನೆಯವರು ಈ ಭೂಮಿಯನ್ನು ಇನ್ನು ಮುಂದೆ ಸ್ಮಶಾನವಾಗಿ ಬಳಸಲು ಬಿಡುವುದಿಲ್ಲ, ಮುಸ್ಲಿಮರು ಬೇರೆ ವ್ಯವಸ್ಥೆ ಮಾಡಿಕೊಳ್ಳಬೇಕೆಂದು ತಾಕೀತು ಮಾಡಿದ್ದಾರೆ. ಈ ಹಕ್ಕು ಆದಿಯಿಂದಲೇ ಬಂದಿದೆ, ಈಗಿನ ತಲೆಮಾರಿನವರು ಬೇಡವೆಂದರೆ ಹೇಗೆ ಎಂದು ಇತರ ಮುಸ್ಲಿಂ ಬಾಂಧವರು ಆಕ್ಷೇಪವೆತ್ತಿದ್ದಾರೆ. ಹಿಂದೆ ಇಲ್ಲಿ ಕೇವಲ ೨೦ ರಿಂದ ೨೫ ಮುಸ್ಲಿಂ ಕುಟುಂಬಗಳಿದ್ದವು. ಅವರಿಗೆ ಅನುಕೂಲವಾಗಲೆಂದು ಅವಕಾಶ ಕೊಟ್ಟೆವು. ಈಗ ನೋಡಿದರೆ ಹೊರಗಿನಿಂದ ಬಂದವರೆಲ್ಲಾ ಸೇರಿ ೬೦ಕ್ಕಿಂತಲೂ ಹೆಚ್ಚು ಕುಟುಂಬಗಳಿವೆ. ಇವರಿಗೆಲ್ಲಾ ಅವಕಾಶ ಕೊಟ್ಟರೆ ಕೃಷಿಗೆ ಬಿಡಿ ನಮ್ಮ ಹೆಣ ಇಡಲು ಭೂಮಿ ಉಳಿಯುವುದಿಲ್ಲ ಎಂದು ಗೌಡರ ಮನೆಯವರ ವಾದ. ಈ ವಾದದಲ್ಲಿ ಸ್ವಲ್ಪ ಸತ್ಯಾಂಶವಿದೆ. ಅದರ ಜತೆಗೆ ಇಲ್ಲಿ ಏರುತ್ತಿರುವ ಭೂಮಿ ಬೆಲೆ ಕೂಡ ಸ್ವಲ್ಪ ಪ್ರಭಾವ ಬೀರಿದೆ ಎಂದರೆ ತಪ್ಪಾಗದು. ಜಿಂದಾಲ್ ಫ್ಯಾಕ್ಟರಿ ಬಂದ ನಂತರ ಹೆದ್ದಾರಿ ಪಕ್ಕಕ್ಕಿರುವ ಹೊಲಗಳ ನೆಲೆ ಏಕ್‌ದಂ ಏರಿದೆ. ಒಂದು ಎಕರೆಗೆ ಕಡಿಮೆಯಿಂದರೆ ೧.೫ ರಿಂದ ೨ ಲಕ್ಷ ಬೆಲೆಯಿದೆ. ಅಂತಹ ಭೂಮಿಯನ್ನು ಸ್ಮಶಾನಕ್ಕೆ ಬಿಡಲು ಯಾರು ತಾನೇ ತಯಾರಿರುತ್ತಾರೆ.
ಇತರ ಮುಸ್ಲಿಮರ ಪ್ರಕಾರ ಗೌಡರ ಮನೆಯವರು ಸ್ಮಶಾನದ ಕುರಿತು ತಕರಾರು ಎತ್ತಲು ಬೇರೆ ಕಾರಣವೂ ಇದೆ. ಅದೇನೆಂದರೆ ಗೌಡರ ಮನೆಯವರಿಂದ ಊರಿನ ಗೌಡಿಕೆ ಹೋಗಿರಬಹದು; ಮುಸ್ಲಿಮರು ಗೌಡಿಕೆ ಹೋಗಿಲ್ಲ. ಹಳ್ಳಿಯ ಮುಸ್ಲಿಂ ಸಮುದಾಯದ ಪ್ರಶ್ನಾತೀತನಾಯಕರು ಅವರೇ ಆಗಿದ್ದಾರೆ. ಆದರೆ ಇತ್ತೀಚಿನ ದಿನಗಳಲ್ಲಿ ಅವರು ಮುಸ್ಲಿಂ ಸಮುದಾಯದ ಬಗ್ಗೆ ಕಾಳಜಿ ವಹಿಸುತ್ತಿಲ್ಲ; ತಮ್ಮ ಆಸ್ತಿ ಪಾಸ್ತಿ ಬಗ್ಗೆ ಅವರಿಗೆ ಹೆಚ್ಚು ಕಾಳಜಿ ಎಂಬ ಆತಂಕ ಇತರ ಮುಸ್ಲಿಮರಲ್ಲಿ ಬರುತ್ತಿದೆ. ಇದಕ್ಕೆ ಉದಾಹರಣೆಯಾಗಿ ಮಸೀದಿ ಕಟ್ಟಡದ ದುಡ್ಡಿನಲ್ಲಿ ಗೌಡರ ಮನೆಯವರು ಅವ್ಯವಹಾರ ನಡೆಸಿದ್ದಾರೆ ಎಂದು ಇತರ ಮುಸ್ಲಿಮರು ಮಾಡುವ ಅರೋಪವನ್ನು ತೆಗೆದುಕೊಳ್ಳಬಹುದು. ಗೌಡರ ಕಿರಿಯ ಮಗ ಕರೀಂಖಾನ್ ಅವರು ಹೊಸಪೇಟೆ ತಾಲ್ಲೂಕು ಪಂಚಾಯತ್ ಅಧ್ಯಕ್ಷರು. ಅವರೇ ಮಸೀದಿ ಕಮಿಡಿಯ ಅಧ್ಯಕ್ಷರು ಕೂಡ. ಅವರು ಮಸೀದಿಗೆಂದು ವಕ್ಪ್ ಬೋರ್ಡ್‌‌ನಿಂದ ಮತ್ತು ಇತರ ಮೂಲಗಳಿಂದಲೂ ಹಣ ಪಡೆದಿದ್ದಾರೆ. ಆ ರೀತಿ ಸಂಗ್ರಹವಾದ ಎಲ್ಲಾ ಹಣವನ್ನು ಮಸೀದಿ ಕಟ್ಟಡಕ್ಕೆ ಬಳಸಿಲ್ಲ. ತಮ್ಮ ಸ್ವಂತಕ್ಕೆ ಬಳಸಿದ್ದಾರೆ ಎಂದು ಇತರ ಮುಸ್ಲಿಮರು ಆರೋಪಿಸುತ್ತಾರೆ. ಇದನ್ನು ಗೌಡರ ಮನೆಯವರು ಮತ್ತು ಕರೀಂಖಾನ್ ಅವರು ಒಪ್ಪುವುದಿಲ್ಲ.[4] ಇತರ ಮುಸ್ಲಿಮರ ಪ್ರಕಾರ ಸ್ಮಶಾನದ ಕುರಿತು ಈಗ ಗೌಡರ ಮನೆಯವರು ಎತ್ತಿರುವ ತಕರಾರು ಒಂದು ವಿಧದಲ್ಲಿ ಊರಿನ ಇತರ ಮುಸ್ಲಿಮರು ಗೌಡರ ಮನೆಯವರ ಮೇಲೆ ಹಣದ ದುರುಪಯೋಗ ಕುರಿತು ಮಾಡಿದ ಆರೋಪಕ್ಕೆ ಪ್ರತೀಕಾರ. ಈ ಉದಾಹರಣೆಯನ್ನು ಮುಸ್ಲಿಮರಿಗೆ ಸಂಬಂಧಿಸಿದಂತೆ ಕೊಡಲು ಕಾರಣವಿದೆ. ಮುಸ್ಲಿಮರೆಂದರೆ ಯಾವುದೇ ಆಂತರಿಕ ಬಿರುಕುಗಳಿಲ್ಲದ ಒಮದು ಸಂಘಟಿತ ಸಮುದಾಯವೆಂಬ ಚಿತ್ರಣ ವರ್ತಮಾನದಲ್ಲಿ ತುಂಬಾ ಪ್ರಚಾರದಲ್ಲಿದೆ. ಅದು ಸರಿಯಲ್ಲ. ಇಂತಹ ಹಳ್ಳಿಯಲ್ಲೂ ಅವರೊಳಗಿನ ಗುಂಪುಗಳು, ಅವುಗಳೊಗಿನ ವರ್ಗ ಪ್ರಶ್ನೆಗಳು, ಜೀವಂತವಾಗಿವೆ. ಅದೇ ರೀತಿ ಹಳ್ಳಿಯಲ್ಲಿ ಆಚರಿಸುವ ಮೊಹರಂ ಹಬ್ಬ ಹಿಂದುತ್ವವಾದಿಗಳು ಕಟ್ಟಿಕೊಡುವ ಮುಸ್ಲಿಂ ಸಮುದಾಯದ ಚಿತ್ರಣಕ್ಕೆ ಭಿನ್ನವಾಗಿದೆ. ಮೊಹರಂ ಹಬ್ಬ ಮುಸ್ಲಿಂ ಹಬ್ಬವಲ್ಲ; ಊರ ಹಬ್ಬ. ಎಲ್ಲಾ ಸಮುದಾಯಗಳು ಇದರಲ್ಲಿ ಭಾಗವಹಿಸುತ್ತಾರೆ, ಪ್ರಾರ್ಥಿಸುತ್ತಾರೆ, ಹರಕೆ ಹೊರುತ್ತಾರೆ, ಪ್ರಸಾದ ಸ್ವೀಕರಿಸುತ್ತಾರೆ. ಮೊಹರಂ ಹಬ್ಬದಂದು ದೇವರ ಮೂರ್ತಿಗಳನ್ನು ಹೊತ್ತು ಮುಸ್ಲಿಂ ಪೂಜಾರಿ ಪ್ರತಿ ಮನೆಗೂ, ಹರಿಜನ ಕೇರಿಯನ್ನು ಹೊರತುಪಡಿಸಿ, ಭೇಟಿ ನೀಡುತ್ತಾರೆ, ಪ್ರಸಾದ ನೀಡುತ್ತಾರೆ, ಆಶೀರ್ವದಿಸುತ್ತಾರೆ. ಮುಸ್ಲಿಮರು ಮತ್ತು ಇತರರು ಸಾಂಸ್ಕೃತಿಕ ಕ್ಷೇತ್ರದಲ್ಲೂ ಸಮನಾಗಿ ಪಾಲುಗೊಳ್ಳುವುದರಿಂದ ಇವರ ಮಧ್ಯೆ ಗೋಡೆಗಳು ಸದ್ಯಕ್ಕೆ ನಿರ್ಮಾಣವಾಗಿಲ್ಲ.
ಮುಸ್ಲಿಮರಿಗೆ ಹೋಲಿಸಿದರೆ ಕ್ರಿಶ್ಚಿಯನ್ನರು ಎಲ್ಲಾ ವಿಧದಿಂದಲೂ ಊರಿಗೆ ಹೊರಗಿನವರು. ಸುಮಾರು ೩೨ ಕ್ರಿಶ್ಚಿಯನ್ ಕುಟುಂಬಗಳಿವೆ. ಇವರಲ್ಲಿ ಬಹುತೇಕ ಕುಟುಂಬಗಳು ಐವತ್ತರ ದಶಕದಲ್ಲಿ ತುಂಗಾಭದ್ರ ಆಣೆಕಟ್ಟು ನಿರ್ಮಾಣ ಸಂದರ್ಭದಲ್ಲಿ ಮದರಾಸು ಕಡೆಯಿಂದ ವಲಸೆ ಬಂದವರು. ಆಣೆಕಟ್ಟು ಕೆಲಸ ಮುಗಿದು ಕೆಲವರು ತಮ್ಮ ಊರಿಗೆ ಮರಳಿದರೆ ಕೆಲವರು ಇಲ್ಲೇ ಸುತ್ತ ಮುತ್ತ ಹುಡುಕಿದರು. ಆಗ ಅವರಿಗೆ ದೊರಕಿದ್ದು ಬಳ್ಳಾರಿ ಹೊಸಪೇಟೆ ಹೆದ್ದಾರಿ ಬದಿಯಲ್ಲಿ ನಡೆಯುತ್ತಿದ್ದ ಗಣಿಗಾರಿಕೆ. ಕೆಲವು ಕುಟುಂಬಗಳು ಪಿ.ಕೆ. ಹಳ್ಳಿಯ ನೆರೆಯಲ್ಲಿರುವ ಡಾಲ್ಮಿಯಾ ಗಣಿಯಲ್ಲಿ ಕೆಲಸಕ್ಕೆ ಸೇರಿಕೊಂಡರು. ಗಣಿಗಾರಿಕೆ ನಡೆಯುತ್ತಿದ್ದ ಗುಡ್ಡದ ಸಮೀಪವೆ ಅವರಿಗೆ ವಾಸದ ವ್ಯವಸ್ಥೆಯನ್ನು ಕಂಪೆನಿ ಮಾಡಿತ್ತು. ಅಲ್ಲೆ ಅವರ ಮಕ್ಕಳಿಗೆ ಒಂದು ಪ್ರಾಥಮಿಕ ಶಾಲೆ ಕೂಡ ತೆರೆಯಲಾಯಿತು. ಆದರೆ ೧೯೯೭ರಿಂದ ಆರಂಭವಾದ ಕಂಪೆನಿ ಮುಚ್ಚುವಿಕೆ ಮತ್ತು ನಂತರದ ಮುಷ್ಕರದಿಂದ ಇವರು ನಿರ್ಗತಿಕರಾಗುವ ಸ್ಥಿತಿ ಬಂತು. ಆ ಸಂದರ್ಭದಲ್ಲಿ ಕೆಲವರು ಹೊಸಪೇಟೆ ಚರ್ಚ್ ಅಧಿಕಾರಿಗಳನ್ನು ಭೇಟಿಯಾಗಿ ತಮ್ಮ ಸಮಸ್ಯೆ ತೊಡಿಕೊಂಡರು. ಹೊಸಪೇಟೆಯ ಚರ್ಚ್‌ನವರು ಪಿ.ಕೆ.ಹಳ್ಳಿಯಿಂದ ಹಂಪಿಗೆ ಹೋಗುವ ರಸ್ತೆ ಕವಲೊಡೆಯುವಲ್ಲಿ ಎರಡು ಎಕರೆ ಭೂಮಿ ವಿಕ್ರಯಿಸಿದ್ದರು; ಅಲ್ಲೆ ಒಂದು ಚರ್ಚ್ ಕೂಡ ಕಟ್ಟಿಸಿದ್ದರು ಎಂದು ಹಿಂದಿನ ಪುಟಗಳಲ್ಲಿ ನೋಡಿದ್ದೇವೆ. ಈ ಜನರ ಸಮಸ್ಯೆಗೆ ಸ್ಪಂದಿಸಿ ಆ ಖಾಲಿ ಜಾಗದಲ್ಲಿ ೩೨ ಮನೆಗಳನ್ನು ಚರ್ಚ್‌ವತಿಯಿಂದ ಕಟ್ಟಿಸಿ ಕೊಟ್ಟರು. ಹೀಗೆ ಈ ಕ್ರಿಶ್ಚಿಯನ್ ಕುಟುಂಬಗಳು ಕೆಲವೇ ವರ್ಷಗಳ ಹಿಂದೆ ಹಳ್ಳಿಯ ಬದುಕಿಗೆ ಸೇರ್ಪಡೆಯಾಗಿವೆ. ಹಳ್ಳಿಯಲ್ಲಿದ್ದಾರೆ ಎಂಬುದನ್ನು ಬಿಟ್ಟರೆ ಇವರಿಗೂ ಹಳ್ಳಿಗೂ ಏನೇನೂ ಸಂಬಂಧವಿಲ್ಲ. ಈಗಲೂ ಇವರುಗಳು ತಮ್ಮ ಜೀವನೋಪಾಯಕ್ಕೆ ಸುತ್ತ ಮುತ್ತಲಿನ ಗಣಿಗಳಿಗೆ ದುಡಿಯಲು ಹೋಗುತ್ತಾರೆ. ಹೆಂಗಸರು ಅನಿವಾರ್ಯವಾದರೆ ಕೃಷಿ ಕೂಲಿಗೆ ಹೋಗುತ್ತಾರೆ.
ಇದೇ ರೀತಿ ದಾಖಲೆಯಲ್ಲಿ ಊರಿನ ಭಾಗವಾಗಿದ್ದು ಬದುಕಿನಲ್ಲಿ ಊರಿನಿಂದ ಬೇರ್ಪಟ್ಟಿರುವ ಮತ್ತೊಂದು ಸಮುದಾಯವೆಂದರೆ ಡಾಲ್ಮಿಯಾ ಕಾಲೋನಿಗಳಲ್ಲಿರುವ ಗಣಿ ಕಾರ್ಮಿಕರು ಸುಮಾರು ೮೦ ಕುಟುಂಬಗಳು ಈ ಕಾಲೋನಿಯಲ್ಲಿದ್ದಾರೆ. ಮುಷ್ಕರ ಆರಂಭವಾದ ನಂತರ ಇಲ್ಲಿನ ಕುಟುಂಬಗಳ ಬದುಕು ಚಿಂತಾಜನಕ. ಕಂಪೆನಿಯವರಿಗೆ ಈ ಕಾರ್ಮಿಕರ ಮೇಲೆ ಯಾವುದೇ ಕಾಳಜಿಯಿಲ್ಲ. ಕೋರ್ಟ್‌ನಲ್ಲಿ ಕೇಸು ಮುಂದುವರಿಯುತ್ತಿದೆ. ೧೯೯೭ರಿಂದ ಕಂಪೆನಿ ಮತ್ತು ಕಾರ್ಮಿಕರ ಜನಳ ಬಗೆ ಹರಿದು ನೆಮ್ಮದಿಯ ದಿನ ಇಂದು ಬರಬಹುದು ನಾಳೆ ಬರಬಹುದೆಂದು ಕಾರ್ಮಿಕರು ಎದುರು ನೋಡುತ್ತಲ್ಲೇ ಇದ್ದಾರೆ. ಆದರೆ ಅವರು ಬಯಸುವ ದಿನ ಮರೀಚೆಕೆಯಾಗಿ ಅವರನ್ನು ಕಾಡುತ್ತಲೇ ಇದೆ. ೧೯೯೮ರಿಂದ ಕಂಪೆನಿಯವರು ನೀರು ಮತ್ತು ವಿದ್ಯತ್ ಪೂರೈಕೆ ನಿಲ್ಲಿಸಿದ್ದಾರೆ. ನೀರಿಗಾಗಿ ಮಹಿಳೆಯರು ಕಿಲೋಮೀಟರು ದೂರ ನಡಿಯಬೇಕಾಗಿದೆ. ಕಂಪೆನಿಯವರು ಮನೆ ತೆರಿಗೆ ಕಟ್ಟುತ್ತಿದ್ದಾರೆ. ಆದರೆ ಸ್ಥಳೀಯ ಪಂಚಾಯತ್ ಏಪ್ರಿಲ್ ೨೦೦೦ದವರೆಗೂ ನೀರಿನ ವ್ಯವಸ್ಥೆ ಮಾಡಿರಲಿಲ್ಲ. ಕಾಲೋನಿಯಲ್ಲಿ ಶೇಕಡಾ ೩೦ ರಷ್ಟು ಮಂದಿ ತಮಿಳರಾದರೆ ಅದಕ್ಕಿಂತ ಸ್ವಲ್ಪ ಹೆಚ್ಚಿನ ಸಂಖ್ಯೆಯಲ್ಲಿ ಆಂಧ್ರದವರಿದ್ದಾರೆ. ಗಡಿನಾಡಿನಲ್ಲಿ ಕುಳಿತು ಭಾಷೆಯ ಬಗ್ಗೆ ಮಾತಾಡುವುದೆ ಅಸಹಜ ಅನ್ನಿಸುತ್ತದೆ. ಯಾಕೆಂದರೆ ಇದೊಂದು ಬಹುಭಾಷಿಕ ನೆಲ. ಇಲ್ಲಿ ವಿವಿಧ ಭಾಷೆಗಳು ಇಲ್ಲದಿದ್ದರೆ ಆಶ್ವರ್ಯ ಪಡಬೇಕೆ ಹೊರತು ಇರುವುದಕ್ಕಲ್ಲ. ಇವರ ಸಂಘಡಿತ ಹೋರಾಟ ನೋಡಿದರೆ ಜನರು ಭಾಷೆಗಾಗಿ ಬದುಕುತ್ತಾರೆ ಎಂದು ಅನ್ನಿಸುತ್ತಿಲ್ಲ; ಬದುಕಿಗಾಗಿ ಒಂದು ಭಾಷೆ ಅಷ್ಟೇ. ಊಟಕ್ಕಿಲ್ಲದವರಿಗೆ ಭಾಷೆಯ ಹಂಗೇನು? ಊಟ ಕೊಡುವ ಭಾಷೆ ಆತನ ಭಾಷೆಯಾಗಬಹುದು. ಇವರಿಗೂ ಹಾಗೇ ಆಗಿದೆ. ತಮ್ಮ ತಮಿಳಿನ ವಾಸನೆಯೊಂದಿಗೆ ಕನ್ನಡ ಮಾತಾಡುತ್ತಾರೆ; ಅದು ಅತ್ತ ತಮಿಳು ಅಲ್ಲ ಇತ್ತ ಕನ್ನಡವೂ ಅಲ್ಲ. ಆ ಎರಡರ ಮಿಶ್ರಣ. ಹೀಗೆ ಇದೊಂದು ವಿವಿಧ, ಧರ್ಮ, ಭಾಷೆ, ಆರ್ಥಿಕ ಚಟುನಟಿಕೆಗಳಿಂದ ಕೂಡಿರುವ ಹಳ್ಳಿ, ಇಲ್ಲಿ ವಿಕೇಂದ್ರೀಕರಣ ಹೇಗೆ ನಡೆದಿದೆ ಎನ್ನುವುದರ ವಿಶ್ಲೇಷಣೆಯನ್ನು ಮುಂದಿನ ಅಧ್ಯಾಯಗಳಲ್ಲಿ ನೋಡಲಿದ್ದೇವೆ.
 
[1]ಹಳ್ಳಿಯ ಸಾಮಾಜಿಕ ವ್ಯವಸ್ಥೆಯಲ್ಲಿ ತಳ ಮಟ್ಟದಲ್ಲಿರುವವರು ಪೇಟೆ ಸೇರಿದಾಗ ಪುನಃ ನಗರಗಳ ತಳ ಮಟ್ಟದಲ್ಲೇ ಜೀವನ ಆರಂಭಿಸಬೇಕಾಗುತ್ತದೆ. ಜೋಪಡಿಗಳಲ್ಲಿ ಬದುಕುವವರ ಸಾಮಾಜಿಕ ಹಾಗೂ ಆರ್ಥಿಕ ಹಿನ್ನೆಲೆಗಳನ್ನು ವಿವರಿಸುವ ಹಲವಾರು ಅಧ್ಯಯನಗಳಿವೆ. ಅವುಗಳಲ್ಲಿ ಕೆಲವನ್ನು ಇಲ್ಲಿ ಕೊಟ್ಟಿದ್ದೇನೆ.-೧.ಅಲೆನ್ ಗಿಲ್ಬರ್ಟ್ ಆಂಡ್ ಜೋಸೆಫ್ ಲಿಟೆನ್, ಪಾವರ್ಟಿ ಆಂಡ್ ಡೆವಲಪ್‌ಮೆಂಟ್: ಅರ್ಬನೈಸೇಷನ್ ಇನ್ ಥರ್ಡ್ ವರ್ಲ್ಡ್, ಆಕ್ಸ್‌ಪರ್ಡ್, ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೮೩ ಮತ್ತು ೨.ಜೂನ್ ಡಬ್ಲ್ಯ ಡಿವಿಟ್, ಪಾವರ್ಟಿ, ಪಾಲಿಸಿ ಆಂಡ್ ಪೊಲಿಟಿಕ್ಸ್ ಇನ್ ಮೆಡ್ರಾಸ್ ಸ್ಲಮ್ಸ್, ನ್ಯೂಡೆಲ್ಲಿ: ಡೇಜ್ ಪಬ್ಲಿಷರ್ಸ್, ೧೯೯೬.
[2]ಸ್ಥಳೀಯ ಸರಕಾರೀತರ ಸಂಸ್ಥೆ ಅರುಣೋದಯ ಸುಮಾರು ಏಳೆಂಟು ವರ್ಷದಿಂದ ಹಳ್ಳಿಯಲ್ಲಿ ದುಡಿಯುತ್ತಿದೆ. ಬಂದ ಆರಂಭದಲ್ಲಿ ಊರವರಿಗೆ ಸಂಸ್ಥೆಯ ಬಗ್ಗೆ ಒಳ್ಳೆ ಅಭಿಪ್ರಾಯ ಇತ್ತು. ಆದರೆ ಇತ್ತೀಚಿನ ದಿನಗಳಲ್ಲಿ ಊರವರಿಗೆ ಸಂಸ್ಥೆಯ ಬಗ್ಗೆ ತುಂಬಾ ಅಸಮಾಧಾನವಿದೆ. ಅದಕ್ಕೆ ಊರವರು ಕೊಡುವ ಕಾರಣಗಳು ಹಲವು. ಅದರಲ್ಲಿ ಮುಖ್ಯವಾದ ಒಂದು ಕಾರಣವೆಂದರೆ ಸಂಸ್ಥೆ ಸಮಾಜ ಸೇವೆಗೆಂದು ಬಂದು ಈಗ ದುಡ್ಡು ಮಾಡಲು ಶುರು ಮಾಡಿದೆ ಎನ್ನುವುದು. ಇದನ್ನು ಸಂಸ್ಥೆ ವ್ಯವಸ್ಥಾಪಕರು ಒಪ್ಪುವುದಿಲ್ಲ. ಅವರ ಪ್ರಕಾರ ಈಗಲೂ ಹಲವಾರು ಅಭಿವೃದ್ಧಿ ಯೋಜನೆಯಲ್ಲಿ ಪಾಲುಗೊಂಡಿದ್ದು, ಗಣಿ ಕಾರ್ಮಿಕರಿಗೆ ವಸತಿ ಕಲ್ಪಿಸಲು ಪ್ರಯತ್ನಿಸಿದ್ದು, ಗರ್ಭಿಣಿ ಮತ್ತು ಮಕ್ಕಳ ಆರೋಗ್ಯ ಕಾರ್ಯಕ್ರಮಗಳನ್ನು ಜಾರಿ ತಂದದ್ದು ಹೀಗೆ ಹಲವು ಉದಾಹರಣೆಗಳನ್ನು ಕೊಡುತ್ತಾರೆ. ನಾನು ಹರಿಜನ ಕೇರಿಗೆ ಭೇಟಿ ನೀಡುವ ಸಂದರ್ಭದಲ್ಲಿ ಸಂಸ್ಥೆಯ ಇಬ್ಬರು ಸಮಾಜ ಸೇವಕಿಯರು ಹರಿಜನ ಕೇರಿಯಲ್ಲಿ ಸ್ವಸಹಾಯ ಗುಂಪುಗಳನ್ನು ರಚಿಸಲು ಪ್ರಯತ್ನಿಸುತ್ತಿದ್ದರು. ಅವರಲ್ಲಿ ಒಬ್ಬ ಸಮಾಜ ಸೇವಕಿ ಸ್ಥಳೀಯರೆ ಅಂದರೆ ಡಾಲ್ಮಿಯಾ ಕಾಲೋನಿಯವರು. ಅವರಿಗೆ ದೇವದಾಸಿಯರ ಜತೆ ಕೆಲಸ ಮಾಡಿದ ಅನುಬವ ಇದೆ.
[3]ಬಾಳೆದಿಂಡೆಯ ವಿವರಕ್ಕೆ ಎರಡನೇ ಅಧ್ಯಾಯದ ೭೧ನೇ ಪುಟ ನೋಡಿ.
[4]ಕರೀಂಖಾನ್ ಅವರ ಪ್ರಕಾರ ದುಡ್ಡಿನ ಅವ್ಯವಹಾರದ ಆರೋಪದ ಹಿಂದೆ ಊರಿನ ಕೆಲವು ಪ್ರಮುಖರ ಕೈವಾಡ ಇದೆ. ಪ್ರಮುಖರಲ್ಲಿ ಕೆಲವರು ತಾಲ್ಲೂಕು ಪಂಚಯತ್ ಸದಸ್ಯರಾಗಬೇಕೆಂದು ಬಯಸಿದ್ದರು. ಆದರೆ ಅದು ಸಾಧ್ಯವಾಗಲಿಲ್ಲ. “ನಾನು ತಾಲ್ಲೂಕು ಪಂಚಾಯತ್ ಅಧ್ಯಕ್ಷ ಆದುದು ಅವರ ನೋವನ್ನು ಇನ್ನೂ ಹೆಚ್ಚಿಸಿತು. ಆದರೇನು ಮಾಡುವುದು ಎಂ.ಪಿ. ಪ್ರಕಾಶರ ಕೃಪೆಯಿಂದ ನಾನು ಅಧ್ಯಕ್ಷನಾಗಿದ್ದೇನೆ, ಆಗದವರು ಸಹಿಸಿಕೊಳ್ಳಲೇ ಬೇಕಾಗಿದೆ. ಈಗ ಹೇಗಾದರೂ ಮಾಡಿ ನನಗೆ ಕೆಟ್ಟ ಹೆಸರು ತರಬೇಕೆಂದು ಪ್ರಯತ್ನಿಸುತ್ತಿದ್ದಾರೆ. ಅದಕ್ಕೆ ಸರಿಯಾಗಿ ಊರಿನ ಕೆಲವು ಮುಸ್ಲಿಂ ಯುವಕರು ಅಂಥವರ ತಾಳಕ್ಕೆ ತಕ್ಕಂತೆ ಕುಣಿಯುತ್ತಿದ್ದಾರೆ” ಇತ್ಯಾದಿ ವಿವರಗಳಿಂದ ಕರೀಂಖಾನ್ ತಮ್ಮ ಸಾಚಾತನವನ್ನು ಸಾಧಿಸುತ್ತಿದ್ದಾರೆ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೨. ಬದುಕು (೧)
ಬದುಕಿಗೆ ಹೋಗಿದ್ದಾರೆ
ಒಂದು ವರ್ಷದ ಕೆಳಗೆ ಇದೇ ಹಳ್ಳಿಗೆ ನಿರ್ಮಲ ಕರ್ನಾಟಕ ಯೋಜನೆಯ ಮೌಲ್ಯ ಮಾಪನಕ್ಕಾಗಿ ಬಂದಿದ್ದೆ.[1] ಮನೆಯೊಂದಕ್ಕೆ, ಮನೆ ಅನ್ನುವುದು ಸರಿಯಲ್ಲ; ಅದೊಂದು ಜೋಪಡಿ, ಭೇಟಿ ನೀಡಿದಾಗ ಹಿರಿಯರ್ಯಾರೂ ಜೋಪಡಿಯಲ್ಲಿ ಇರಲಿಲ್ಲ; ಜೋಪಡಿ ಹೊರಗೆ ಸುಮಾರು ಏಳೆಂಟು ವರ್ಷದ ಪುಟ್ಟ ಹುಡುಗಿ ಮತ್ತು ಸಿಂಬಳ ಸುರಿಸುತ್ತಿದ್ದ ಅವಳ ತಮ್ಮ ಆಟವಾಡುತ್ತಿದ್ದರು. ‘ನಿಮ್ಮ ಅಪ್ಪ ಅಮ್ಮ ಎಲ್ಲಿ’ ಎಂದು ವಿಚಾರಿಸಿದೆ. ‘ಅವರು ಬದುಕಿಗೆ ಹೋಗಿದ್ದಾರೆ’ ಎಂದಳು ಆ ಪುಟ್ಟ ಹುಡುಗಿ. ನನಗೆ ಆ ಹುಡುಗಿಯ ಬದುಕಿಗೆ ಹೋಗಿದ್ದಾರೆ ಎನ್ನುವ ಎರಡು ಪದಗಳು ಅರ್ಥವೇ ಆಗಿರಲಿಲ್ಲ. ಜತೆಯಲ್ಲಿದ್ದ ನನ್ನ ಸಹೋದ್ಯೋಗಿ ವಿವರಿಸಿದರು, ಬದುಕಿಗೆ ಅಂದರೆ ಕೆಲಸಕ್ಕೆ (ದುಡಿಮೆಗೆ ಅಥವಾ ಕೂಲಿಗೆ) ಹೋಗಿದ್ದಾರೆ ಎಂದು. ಅವತ್ತು ಬದುಕಿನ ವಿಚಾರ ಅಲ್ಲಿಂದ ಮುಂದೆ ಸಾಗಿರಲಿಲ್ಲ. ಗ್ರಾಮ ಪಂಚಾಯತ್ ಅಧ್ಯಯನಕ್ಕೆ ಈ ವರ್ಷ ಅದೇ ಹಳ್ಳಿ ಆಯ್ಕೆಯಾಗಿದೆ. ಪುನಃ ಆ ಹಳ್ಳಿಯನ್ನು ನೋಡುವ, ಅರ್ಥಮಾಡಿಕೊಳ್ಳುವ ಅವಕಾಶ ದೊರಕಿತು. ಹಿಂದಿನ ಬಾರಿಯಂತೆ ಮಿಂಚಿನಂತೆ ಹಾದು ಹೋಗುವ ಭೇಟಿಯಲ್ಲ ಇದು. ಸತತವಾಗಿ ಎರಡರಿಂದ ಮೂರು ತಿಂಗಳು ಹಳ್ಳಿಯ ಸಂದುಗೊಂದುಗಳನ್ನು ಬಿಡದೆ ಸುತ್ತಾಡುವ ಭೇಟಿಯಿದು. ಈಗ ನನಗೆ ಆ ಪುಟ್ಟ ಹುಡುಗಿಯ ಬದುಕಿಗೆ ಹೋಗಿದ್ದಾರೆ ಎನ್ನುವ ಪದಗಳು ಸ್ವಲ್ಪ ಸ್ವಲ್ಪವಾಗಿ ಅರ್ಥವಾಗುತ್ತಿದೆ. ಅವಳ ಅಪ್ಪ ಅಮ್ಮನ ಹಾಗೆ ಇಲ್ಲಿ ಹಲವಾರು ಕಂದಮ್ಮಗಳ ಅಪ್ಪ ಅಮ್ಮಗಳು ಬದುಕಿಗಾಗಿ ಮಾಡುವ ಹೋರಾಟ ಕಣ್ಣ ಮುಂದೆ ರಾಚುವಂತೆ ನಿಂತಿದೆ. ಹೆದ್ದಾರಿಯ ಪಕ್ಕದಲ್ಲಿ ನಿಂತರೆ ಜಿ.ಜಿ. ಬ್ರದರ್ಸ್ ಅವರ ಟ್ರಾಕ್ಟರುಗಳಲ್ಲಿ ರೆಡಾಕ್ಸೈಡ್ ಗಣಿ ಕೆಲಸದ ಮಹಿಳಾ ಕಾರ್ಮಿಕರನ್ನು ತಂದು ಹಳ್ಳಿಯಲ್ಲಿ ಇಳಿಸುವ – ಇಳಿಸುವ ಎನ್ನುವುದು ಸರಿಯಲ್ಲ; ಡಂಪ್ ಮಾಡುವ – ದೃಶ್ಯ ಸಾಮಾನ್ಯ. ಇವರ ಮೈ ಕೈ, ಬಟ್ಟೆ ಬಣ್ಣವೆಲ್ಲ ಕೆಂಪಾಗಿ ಒಂದು ರೀತಿಯ ಕೆಂಭೂತಗಳಂತೆ ತೋರುತ್ತಾರೆ. ಇದೇ ಟ್ರಾಕ್ಟರ್ ಅಥವಾ ಲಾರಿಗಳು ಇವರನ್ನು ಬೆಳಿಗ್ಗೆ ಕೆಲಸದ ಸ್ಥಳಕ್ಕೆ ಕೊಂಡೊಯ್ಯುವಾಗ ಇವರುಗಳು ನಮ್ಮ ನಿಮ್ಮ ಹಾಗೆ ಮನುಷ್ಯ ಬಣ್ಣದವರೇ ಆಗಿರುತ್ತಾರೆ. ಕೆಲಸ ಮುಗಿಸಿ ಬರುವಾಗ ಈ ರೀತಿ ಕೆಂಭೂತಗಳಾಗಿ ಬದಲಾಗುತ್ತಾರೆ.
ಅದೇ ರೀತಿ ಸ್ಟೇಷನ್ ರಸ್ತೆಯಲ್ಲಿ ನಿಂತರೆ ವಾರದಲ್ಲಿ ಕನಿಷ್ಠ ಎಂದರೆ ಎರಡು ದಿನ ಕಪ್ಪು ಬಣ್ಣದಿಂದ ಸ್ನಾನ ಮಾಡಿದವರನ್ನು ನೋಡಬಹುದು. ಸುಮಾರು ೫೦೦ ದಿಂದ ೭೫೦ ರಷ್ಟು ಸಂಖ್ಯೆಯ ಹಳ್ಳಿಗರು – ಹರಿಜನರು, ನಾಯಕರು, ವಡ್ಡರು ಮತ್ತು ಇತರ ಕೆಳಜಾತಿಯವರೇ ಹೆಚ್ಚಿದ್ದಾರೆ – ವ್ಯಾಗನ್ ಲೋಡಿಂಗ್ ಕೆಲಸದಲ್ಲಿ ತೊಡಗಿಸಿಕೊಂಡಿದ್ದಾರೆ ಇಲ್ಲಿ ಗಂಡ, ಹೆಂಡತಿ ಮತ್ತು ಅದಿರಿನ ಬುಟ್ಟಿ ಎತ್ತಲು ಶಕ್ತಿ ತುಂಬಿದ ಮಕ್ಕಳು ಎಲ್ಲರೂ ಕೆಲಸಗಾರರೇ. ಕಪ್ಪು ಅದಿರನ್ನು ಬುಟ್ಟಿಯಲ್ಲಿ ತುಂಬಿ ರೈಲು ಡಬ್ಬಕ್ಕೆ ತುಂಬುವ ಭರದಲ್ಲಿ ಇವರುಗಳಿಗೆ ಅದಿರಿನ ಸ್ನಾನವಾಗುತ್ತದೆ. ಈ ದುಡಿಮೆ ಇವರ ಮೈ ಬಣ್ಣ ಬದಲಾಯಿಸಿದರೆ ಚಿಂತಿಲ್ಲ. ದಿನವಿಡೀ ಅದಿರು ಮತ್ತು ಅದರ ಧೂಳಿನ ಸಹವಾಸದಿಂದ ಇವರಲ್ಲಿ ಬಹುತೇಕ ಮಂದಿ ಶ್ವಾಸಕೋಶದ ರೋಗದಿಂದ ಬಳಲುತ್ತಿದ್ದಾರೆ.[2] ಶ್ವಾಸಕೋಶದ ರೋಗ ವಿಪರೀತವಾಗಿ ದುಡಿಯಲು ಅಸಾಧ್ಯವೆಂದಾಗ ಇವರು ವೈದ್ಯರ ಬಳಿ ಹೋಗುತ್ತಾರೆ. ಮದ್ದಿನ ಜತೆ ವಿಶ್ರಾಂತಿ ಅಗತ್ಯ ಈ ರೋಗಕ್ಕೆ. ಹಾಗೆಂದು ಮನೆಯಲ್ಲಿ ಮಲಗಿದರೆ ಮಕ್ಕಳಿಗೆ ಮತ್ತು ಇವರಿಗೆ ಊಟ ಹಾಕುವವರು ಯಾರು? ಹೀಗೆ ಅನಾರೋಗ್ಯದ ಮಧ್ಯೆಯೂ ದುಡಿಯುವುದು ಅನಿವಾರ್ಯ. ಇಲ್ಲಿಯ ದುಡಿಮೆ ಮತ್ತು ಬದುಕಿಗೆ – ಉಸಿರಾಡುವುದಕ್ಕೆ – ನೇರ ಸಂಬಂಧವಿದೆ. ಬದುಕಿ ಉಳಿಯಬೇಕಾದರೆ ದುಡಿಯಲೇಬೇಕು. ಆ ದುಡಿತವಾದರೂ ಎಂತಹ ದುಡಿತ – ಇಂಚು ಇಂಚಾಗಿ ಇಚರ ಬದುಕನ್ನು ತಿನ್ನುವ ದುಡಿತ. ಪ್ರತಿ ಒಂದು ದಿನದ ಬದುಕಿಗೆ ತಮ್ಮ ಆಯುಷ್ಯದ ಬಹುಪಾಲನ್ನು ದಾರೆ ಎರೆಯಬೇಕಾಗಿದೆ. ಅದಕ್ಕಾಗಿ ಈ ಅಧ್ಯಾಯದ ತಲೆಬರಹ ಬದುಕು.
ಹೀಗೆಂದ ಮಾತ್ರಕ್ಕೆ ಇಡೀ ಹಳ್ಳಿಯೇ ಗಣಿಗಾರಿಕೆಯನ್ನು ನಂಬಿದೆ ಎನ್ನುವಂತಿಲ್ಲ. ಕೃಷಿ ಇಲ್ಲಿನ ಮತ್ತೊಂದು ಕಸುಬು.[3] ಲಿಂಗಾಯತರ ಮತ್ತು ಕುರುಬರ ಬಹುತೇಕ ಕುಟುಂಬಗಳು ಕೃಷಿಯನ್ನೇ ನಂಬಿಕೊಂಡಿವೆ. ಇದರ ಅರ್ಥ ಉಳಿದ ಜಾತಿಯಲ್ಲಿ ಕೃಷಿಕರಿಲ್ಲ ಅಥವಾ ಲಿಂಗಾಯತರು ಮತ್ತು ಕುರುಬರಲ್ಲಿ ಗಣಿ ಕಾರ್ಮಿಕರು ಇಲ್ಲವೆಂದಲ್ಲ. ಲಿಂಗಾಯತರ ಮತ್ತು ಇತರ ಜಾತಿಗಳ ಸಣ್ಣ ಮತ್ತು ಅತಿ ಸಣ್ಣ ರೈತರು ಮಳೆ ಬಂದರೆ ಕೃಷಿ ಮಾಡುತ್ತಾರೆ. ಮಳೆ ಕೈ ಕೊಟ್ಟರೆ ಒಪ್ಪೊತ್ತಿನ ಊಟಕ್ಕೆ ಬೇರೆ ದಾರಿ ಹಿಡಿಯಲೇ ಬೇಕು. ಅದು ವ್ಯಾಗನ್ ಲೋಡಿಂಗ್ ಇರಬಹುದು ಅಥವಾ ಗಣಿ ಕೆಲಸನೂ ಆಗಬಹುದು. ಅದೇ ರೀತಿ ನಾಯಕರ, ವಡ್ಡರ, ಹರಿಜನರ ಬೆರಳೆಣಿಕೆಯಷ್ಟು ಮಂದಿ (ಮಧ್ಯಮ ಗಾತ್ರದ ಹಿಡುವಳಿದಾರರು) ಕೃಷಿಕರಾಗಿದ್ದಾರೆ. ಜಾತಿ ಮತ್ತು ಕಸುನಿನ ಸಂಬಂಧದ ಬಗ್ಗೆ ಒಂದು ತೀರ್ಮಾನಕ್ಕೆ ಬರುವುದೇ ಇಲ್ಲಿ ಕಷ್ಟವಾಗಿದೆ. ಇದರ ಮಧ್ಯೆಯು ಒಂದು ಸ್ಥೂಲ ವಿವರಣೆ ಕೊಡುವುದಾದರೆ ಈ ರೀತಿ ಹೇಳಬಹುದು. ಸಮಾಜದ ಮೇಲು ಮತ್ತು ಮಧ್ಯಮ ಶ್ರೇಣಿಗೆ ಸೇರುವ ಲಿಂಗಾಯತರು ಮತ್ತು ಕುರುಬರು ಹೆಚ್ಚಿನ ಸಂಖೈಯಲ್ಲಿ ಕೃಷಿಯಲ್ಲಿ ತೊಡಗಿಕೊಂಡಿದ್ದಾರೆ. ಹರಿಜನರ, ನಾಯಕರ ಮತ್ತು ವಡ್ಡರ ಬಹುತೇಕ ಕುಟುಂಬಗಳು ಗಣಿಗಾರಿಕೆ ಮತ್ತು ವ್ಯಾಗನ್ ಲೋಡಿಂಗನ್ನೆ ನಂಬಿವೆ.[4]
ಖಾಲಿ ಬಿದ್ದ ಆಗೇವು, ಅಂಕಣಗಳು
ಕೃಷಿ ಹಿಂದಿನಷ್ಟು ಮಹತ್ವ ಹೊಂದಿಲ್ಲ, ಇದನ್ನು ಕೃಷಿ ಮತ್ತು ಕೃಷಿಯೇತರ ಚಟುನಟಿಕೆಗಳಲ್ಲಿ ತೊಡಗಿಸಿಕೊಂಡವರ ಅಂಕಿ ಅಂಶಗಳಿಂದ ತಿಳಿಯಬಹುದು. ಇದರ ಜತೆಗೆ ಹಳ್ಳಿಯ ಮನೆಗಳು, ಮನೆಯೊಳಗಿನ ಸ್ಥಳದ ಉಪಯೋಗ ಮತ್ತು ಬಳಕೆಯಾಗದೆ ಬಿದ್ದಿರುವ ಕೃಷಿ ಉಪಕರಣಗಳಿಂದಲೂ ಕೃಷಿ ಹಿಂದಕ್ಕೆ ಸರಿಯುತ್ತಿರುವುದನ್ನು ತಿಳಿಯಬಹುದು.[5] ಕೃಷಿಕರ ಮನೆಯ ಮಾದರಿ ಇಂತಿದೆ. ಅಂಗಳದ ಒಂದು ಮಗ್ಗುಲಿಗೆ ಆಗೇವು. ಮನೆಯ ಪ್ರವೇಶ ಬಾಗಿಲಿನ ಹೊರ ಮತ್ತು ಒಳಭಾಗದ ಎರಡೂ ಮಗ್ಗುಲಿಗೂ ನೆಲದಿಂದ ಎರಡು ಅಥವಾ ಮೂರು ಅಡಿ ಎತ್ತರದ ಕಟ್ಟೆಗಳಿವೆ. ಒಳಭಾಗದ ಕಟ್ಟೆಯ ಮೂಲೆಯಲ್ಲಿ ಗೋಡೆಗೆ ತಾಗಿಕೊಂಡಂತೆ ಕಣಜ. ಕಟ್ಟೆಗಳ ನಂತರ ನೆಲದ ಮಟ್ಟದಲ್ಲಿ ದನಗಳನ್ನು ಕಟ್ಟುವ ಅಂಕಣವಿದೆ. ಅಂಕಣದ ಮಧ್ಯದಲ್ಲಿ ಮೇವು ಹಾಕಲು ಗೋದಲಿ. ಅಂಕಣದ ನಂತರ ಪಡಶಾಲೆ. ಇಲ್ಲಿಂದ ನಂತರ ಪುನಃ ಕಟ್ಟೆಗಳ ಎತ್ತರಕ್ಕೆ ನೆಲ ಇರುತ್ತದೆ. ಪಡಶಾಲೆಗೆ ತಾಗಿಕೊಂಡಂತೆ ಅಡುಗೆ ಕೋಣೆ, ಮತ್ತೊಂದು ಭಾಗಕ್ಕೆ ದೇವರ ಕೋಣೆ. ಅಡುಗೆ ಕೋಣೆಯ ಒಂದು ಮೂಲೆಯಲ್ಲಿ ಸುಮಾರು ಒಂದು ಅಥವಾ ಎರಡು ಅಡಿ ಎತ್ತರದ ಗೋಡೆ ಬಚ್ಚಲು ಮನೆಯನ್ನು ಪ್ರತ್ಯೇಕಿಸುತ್ತದೆ. ಶಾಲೆಗೆ ಹೋದ ಅಥವಾ ಹೋಗುವ ಯುವಕರಿದ್ದ ಮನೆಯಲ್ಲಿ ಈ ಬಚ್ಚಲು ಮನೆಯ ಗೋಡೆ ಆಳೆತ್ತರ ಎದ್ದು ಅಡುಗೆ ಕೋಣೆಯಿಂದ ಪ್ರತ್ಯೇಕ ಇದೆ.
ಅಂಗಳದಲ್ಲಿರುವ ಅಗೇವು ಸುಮಾರು ಆರು ಅಡಿ ಆಳ ಮತ್ತು ಎರಡರಿಂದ ಮೂರು ಅಡಿ ಅಗಲವಿದೆ. ಕೃಷಿಯೇ ಮುಖ್ಯ ಕಸುಬಾಗಿರುವ ದಿನಗಳಲ್ಲಿ ರಾಗಿ, ಜೋಳ ಅಥವಾ ಇತರ ಧಾನ್ಯಗಳ ಶೇಖರಣೆ ಆ ಅಗೇವುಗಳಲ್ಲಿ. ಈಗ ಬಹುತೇಕ ಮನೆಗಳಲ್ಲಿ ಅಗೇವುಗಳು ಖಾಲಿ ಬಿದ್ದಿವೆ. ಕೆಲವು ಕಡೆ ಮಣ್ಣಿನಿಂದ ತುಂಬಿ ಮುಚ್ಚಿದ್ದಾರೆ. ಆಗೇವು ಉಪಯೋಗಿಸದಿರುವುದಕ್ಕೆ ಕೃಷಿ ಕಡಿಮೆಯಾಗಿರುವುದು ಒಂದು ಕಾರಣ ಮಾತ್ರ. ಆದರೆ ಇದು ಏಕ ಮಾತ್ರ ಕಾರಣವಲ್ಲ. ಕೆಲವು ರೈತರು ಇಂದು ಕೂಡಾ ದೊಡ್ಡ ಪ್ರಮಾಣದಲ್ಲಿ ಬೇಸಾಯ ಮಾಡುತ್ತಿದ್ದರೂ ಆಗೇವುಗಳನ್ನು ಉಪಯೋಗಿಸುತ್ತಿಲ್ಲ. ಅದಕ್ಕೆ ಕಾರಣಗಳು ಹಲವು. ಊರು ಬೆಳೆದು ಜನಸಂಖ್ಯೆ ಹೆಚ್ಚಾದಂತೆ ಸಮಸ್ಯೆಗಳೂ ಹೆಚ್ಚಾಗಿವೆ.[6] ಜನಸಂಖ್ಯೆ ಹೆಚ್ಚಾದಂತೆ ಅವರು ಬಳಸಿ ಚರಂಡಿಗೆ ಬಿಡುವ ನೀರಿನ ಪ್ರಮಾಣವೂ ಹೆಚ್ಚಾಗಿದೆ. ಸರಿಯಾದ ಚರಂಡಿ ವ್ಯವಸ್ಥೆ ಇಲ್ಲ. ಚರಂಡಿ ವ್ಯವಸ್ಥೆ ಇದ್ದಲ್ಲಿ ಅದನ್ನು ಕ್ಲೀನಾಗಿ ಇಡುವುದಿಲ್ಲ. ಸಮಸ್ಯೆಯನ್ನು ಬಿಗಡಾಯಿಸಲು ಇಷ್ಟು ಸಾಲದೆಂಬಂತೆ ಜನರು ತಮ್ಮ ಮನೆಗಳನ್ನು ಶುಚಿಯಾಗಿಡುವ ಭರದಲ್ಲಿ ಮನೆಯ ಕಸ ಕಡ್ಡಿಗಳನ್ನು ಚರಂಡಿಗೆ ಸುರಿಯುತ್ತಾರೆ. ಇವೆಲ್ಲದರ ಒಟ್ಟು ಫಲ ಕೊಳಚೆ ನೀರು ಚರಂಡಿಗಳಲ್ಲಿ ಸಂಗ್ರಹವಾಗುವುದು. ಈ ಚರಂಡಿಗೆ ತಾಗಿಕೊಂಡಂತೆ ಅಂಗಳ ಮತ್ತು ಅಗೇವು ಇರುವುದರಿಂದ ಚರಂಡಿ ನೀರು ಸೋರಿ ಅಗೇವುಗಳಿಗೆ ಸೇರುತ್ತದೆ. ಹೀಗೆ ಬೆಳೆಯುತ್ತಿರುವ ಹಳ್ಳಿ ರಸ್ತೆ ಬದಿ ಅಗೇವುಗಳನ್ನು ಬಳಸದಿರುವುದಕ್ಕೆ ಒಂದು ಕಾರಣ.
ಇದರ ಜತೆಗೆ ಆಹಾರ ಬೆಳೆ ಉತ್ಪದಾನೆ ಕಡಿಮೆಯಾಗಿ ವಾಣಿಜ್ಯ ಬೆಳೆ ಹೆಚ್ಚಾಗಿರುವುದು ಎರಡನೇ ಕಾರಣ. ಉಳ್ಳಾಗಡ್ಡಿ, ನೆಲೆಗಡಲೆ, ಎಳ್ಳು, ಸೂರ್ಯಕಾಂತಿ, ಹತ್ತಿ ಇತ್ಯಾದಿ ವಾಣಿಜ್ಯ ಬೆಳೆಗಳು ಇಂದು ಹೆಚ್ಚುತ್ತಿವೆ. ಇವುಗಳನ್ನು ಸಂಗ್ರಹಿಸಿಡಲು ಮನೆಯೊಳಗಿನ ಕಣಜಗಳು ಬಳಕೆಯಾಗುತ್ತಿವೆ. ಇನ್ನು ಕೆಲವು ಮನೆಗಳಲ್ಲಿ ಹಾಗೆ ಖಾಲಿ ಬಿದ್ದಿರುವ ಮತ್ತೊಂದು ಸ್ಥಳವೆಂದರೆ ಅಂಕಣ. ಒಂದು ಕಾಲದಲ್ಲಿ ದನ ಕರುಗಳಿಂದ ತುಂಬಿರುತ್ತಿದ್ದ ಅಂಕಣಗಳು ಇಂದು ಭಣಗುಟ್ಟುತ್ತಿವೆ. ನಿರುಪಯೋಗಿ ವಸ್ತುಗಳು, ಕಟ್ಟಿಗೆ, ಮುರಿದ ಪೀಠೋಪಕರಣಗಳು, ಇತ್ಯಾದಿಗಳನ್ನು ದಾಸ್ತಾನು ಇಡಲು ಇಂದು ಅಂಕಣ ಬಳಕೆಯಾಗುತ್ತಿದೆ. ಇಂದು ಕೃಷಿಗೆ ದನ ಕರುಗಳು ಅನಿವಾರ್ಯವಲ್ಲ. ಎತ್ತುಗಳ ಬದಲು ಉಳುಮೆಗೆ ಮೆಷಿನ್ ಬಳಸಬಹುದು. ಟಿಲ್ಲರ್ ಅಥವಾ ಟ್ರಾಕ್ಟರ್ ಬಳಸಿ ಉಳುಮೆ ಮಾಡಬಹುದು. ಆದರೆ ಹಳ್ಳಿಯಲ್ಲಿ ಇರುವ ಮೆಷಿನ್‌ಗಳ ಸಂಖ್ಯೆ ತುಂಬಾ ಕಡಿಮೆ. ಇಡೀ ಹಳ್ಳಿಗೆ ಮೂರು ಟ್ರಾಕ್ಟರ್‌ಗಳಿವೆ; ಟಿಲ್ಲರ್ ಒಂದೂ ಇಲ್ಲ. ಒಂದು ವೇಳೆ ಕೃಷಿಗೆ ಮೆಷಿನ್ಬಳಸುತ್ತಿದ್ದರೂ ಟ್ರಾಕ್ಟರ್‌‌ಗಿಂತ ಟಿಲ್ಲರ್ಉತ್ತಮ. ಅದರ ಬೆಲೆ ಕಡಿಮೆ ಇದ್ದು ಮಧ್ಯಮ ವರ್ಗದ ರೈತರೂ ಕೊಂಡುಕೊಳ್ಳಬಹುದಾಗಿದೆ. ಆದರೆ ಇಲ್ಲಿ ಟಿಲ್ಲರ್‌ಗಳ ಬದಲು ಟ್ರಾಕ್ಟರ್‌ಗಳಿವೆ. ಒಂದು ರುದ್ರಪ್ಪನವರದ್ದು, ಇನ್ನೆರಡು ತಾಲ್ಲೂಕು ಪಂಚಾಯತ್ ಅಧ್ಯಕ್ಷ ಕರೀಂಖಾನ್ ಮತ್ತು ಶಿವಶಂಕರಪ್ಪನವರಿಗೆ ಸೇರಿದ್ದು. ಲಿಂಗಾಯತ ಸಮುದಾಯದ ಶಿವಶಂಕರಪ್ಪ ಮತ್ತು ರುದ್ರಪ್ಪನವರು ದೊಡ್ಡ ಪ್ರಮಾಣದ ರೈತರೇ. ಆದಾಗ್ಯೂ ಅವರು ಟ್ರಾಕ್ಟರ್‌ಗಳನ್ನು ಕೇವಲ ಕೃಷಿಗಾಗಿ ವಿಕ್ರಯಿಸಿದ್ದಾರೆ ಎನ್ನಲಾಗುವುದಿಲ್ಲ. ಕೃಷಿಯ ಜತೆ ಸಿಗುವ ಇತರ ಆದಾಯಗಳು ಮುಖ್ಯವಾಗಿ ಕ್ರಶರ್‌ಗಳಿಂದ ಜಲ್ಲಿಕಲ್ಲು ಸಾಗಿಸಲು, ಕಟ್ಟೋಣ ಕೆಲಸಕ್ಕೆ ಇಟ್ಟಿಗೆ ಮತ್ತು ಇತರ ಸಾಮಗ್ರಿ ಸಾಗಾಣೆ, ಗಣಿಗಾರಿಕೆ ಸಂಬಂಧಿಸಿದ ಬಾಡಿಗೆ ಕೂಡ ಟ್ರಾಕ್ಟರ್ ವಿಕ್ರಯದ ಹಿಂದಿರುವ ಕೆಲವು ಸತ್ಯಗಳು. ಹೀಗೆ ಕೃಷಿಯಲ್ಲಿ ಮೆಶಿನ್ ಬಳಕೆ ತುಂಬಾ ಕಡಿಮೆ ಇದೆ. ಆದುದರಿಂದ ದನಕರುಗಳ ಸಂಖ್ಯೆ ಮತ್ತು ಕೃಷಿಗೆ ಇಲ್ಲಿ ಸಂಬಂಧವಿದೆ.
ಜಾನುವಾರುಗಳ ಸಂಖ್ಯೆ ಇಲ್ಲಿ ಕಡಿಮೆಯಾಗುತ್ತಿದೆ ಎನ್ನುವುದನ್ನು ಮತ್ತೊಂದು ವಿಧದಿಂದಲೂ ತಿಳಿಯಬಹುದು. ಹಳ್ಳಿಗಳಿಂದ ಆಸುಪಾಸಿನ ಗುಡ್ಡೆಗಳಿಗೆ ಮೇಯಲು ಹೋಗುವ ಜಾನುವಾರುಗಳ ಸಂಖ್ಯೆಯಿಂದಲೇ ಒಂದು ಹಳ್ಳಿಯ ಕೃಷಿ ಪ್ರಾಧಾನ್ಯತೆಯನ್ನು ಅಳೆಯಬಹುದು. ಹೆಚ್ಚು ದನಕರುಗಳು ಇರುವ ಹಳ್ಳಿಯ ಪಕ್ಕದ ರಸ್ತೆ ಬೆಳಗಿನ ಜಾವ ಕಿಲೋ ಮೀಟರ್ ದೂರ ಜಾನುವಾರುಗಳಿಂದ ತುಂಬಿರುತ್ತದೆ. ಅವುಗಳ ಮಧ್ಯೆ ಜಾಗ ಮಾಡಿಕೊಂಡು ವಾಹನ ಓಡಿಸುವುದೇ ಒಂದು ಸಾಹಸ. ಈ ದನಕರುಗಳು ದಿನ ನಿತ್ಯ ಸಾಗುವಾಗ ಹಾಕುವ ಸಗಣಿಯಿಂದ ರಸ್ತೆ ತನ್ನ ಮೂಲ ಬಣ್ಣ ಕಳಕೊಂಡು ಸಗಣಿ ಸಾರಿಸಿದಂತಿರುತ್ತದೆ. ಪಿ.ಕೆ.ಹಳ್ಳಿಯ ಜಾನುವಾರುಗಳು ಮೇಯಲು ಹಂಪಿಗೆ ಹೋಗುವ ರಸ್ತೆಯ ಎರಡೂ ಮಗ್ಗುಲಿಗೂ ಬರುವ ಅರಣ್ಯ ಪ್ರದೇಶಕ್ಕೆ ಹೋಗುತ್ತವೆ. ಅವುಗಳ ಸಂಖ್ಯೆ ಹೆಚ್ಚೆಂದರೆ ೧೫೦ ರಿಂದ ೨೦೦ ಇರಬಹುದು. ಸರಕಾರಿ ಅಂಕಿ ಅಂಶಗಳು ಬೇರೆಯದೇ ಚಿತ್ರಣ ಕೊಡುತ್ತವೆ.[7] ಸರಕಾರಿ ಅಂಕಿ ಅಂಶಗಳು ತೋರಿಸುವಷ್ಟು ಜನುವಾರುಗಳು ಹಳ್ಳಿಯಲ್ಲಿ ಇಲ್ಲ.
ಆದಾಗ್ಯೂ ೧೯೭೫ರವರೆಗೂ ಕೃಷಿ ಈ ಹಳ್ಳಿಯ ಬಹುತೇಕ ಕುಟುಂಬಗಳ ಜೀವನೋಪಾಯದ ಮುಖ್ಯ ಮೂಲವಾಗಿತ್ತು. ಹಳ್ಳಿಯ ಒಟ್ಟು ವಿಸ್ತೀರ್ಣ ೪೬೨೨.೯೦ ಎಕ್ರೆಗಳು. ಅದರಲ್ಲಿ ೨೫೩.೯೮ ಎಕ್ರೆಗಳನ್ನು ಅರಣ್ಯ ಪ್ರದೇಶವೆಂದು ಗುರುತಿಸಲಾಗಿದೆ. ಹಂಪಿಗೆ ಹೋಗುವ ರಸ್ತೆಯಲ್ಲಿ ಸ್ವಲ್ಪ ದೂರ ಕ್ರಮಿಸಿದರೆ ಅರಣ್ಯ ಪ್ರದೇಶ ಆರಂಭವಾಗುತ್ತದೆ. ಹಳ್ಳಿಗೆ ಸಮೀಪದ ಅರಣ್ಯ ಪ್ರದೇಶವನ್ನು ಊರವರು ಒತ್ತುವರಿ ಮಾಡಿಕೊಂಡು ಇತ್ತೀಚಿನವರೆಗೂ ಕೃಷಿ ಮಾಡುತ್ತಿದ್ದರು. ೧೯೯೫ರಲ್ಲಿ ಸಮುದಾಯ ಅರಣ್ಯ ಯೋಜನೆ ಆರಂಭವಾದಾಗ ಅರಣ್ಯ ಇಲಾಖೆಯವರು ರೈತರಿಂದ ಅತಿಕ್ರಮಿತ ಅರಣ್ಯ ಭೂಮಿಯನ್ನು ಬಿಡಿಸಿದ್ದಾರೆ. ಸಣ್ಣ ಪುಟ್ಟ ಪೊದೆಗಳು, ಮುಳ್ಳುಗಂಟಿ ಗಿಡಗಳನ್ನು ಬಿಟ್ಟರೆ ಅರಣ್ಯವೆಂದು ಹೇಳಿಕೊಳ್ಳುವಂಥದ್ದೇನು ಇಲ್ಲಿ ಇಲ್ಲ. ಊರವರ ಅಭಿಪ್ರಾಯದಂತೆ ಹಿಂದೆ, ಹಿಂದೆ ಅಂದರೆ ಎಷ್ಟು ಹಿಂದೆ ಎಂದು ಖಚಿತವಿಲ್ಲ, ಇಲ್ಲೆಲ್ಲಾ ದೊಡ್ಡ ಅರಣ್ಯವಿತ್ತಂತೆ. ಹಿಂದಿನ ಅರಣ್ಯದ ಪಳಯುಳಿಕೆಯೂ ಇಂದು ಕಾಣುವುದಿಲ್ಲ. ಇತ್ತೀಚಿನ ದಿನಗಳಲ್ಲಿ ಅರಣ್ಯ ಇಲಾಖೆಯವರು ಮರ ಬೆಳೆಸಲು ಮಾಡುವ ಪ್ರಮಾಣಿಕ ಪ್ರಯತ್ನ ಇಲ್ಲಿ ಕೂಡ ಕಂಡು ಬರುತ್ತಿದೆ. ಜಂಟಿ ಅರಣ್ಯ ಯೋಜನೆ, ಸಮುದಾಯ ಅರಣ್ಯ ಇತ್ಯಾದಿ ಯೋಜನೆಗಳ ಮೂಲಕ ಅರಣ್ಯ ಬೆಳೆಸುವ ಪ್ರಕ್ರಿಯೆ ಮುಂದುವರಿದಿದೆ.[8] ಇಷ್ಟಾದರೂ ಹಳ್ಳಿಯ ಆರ್ಥಿಕ ಚಟುವಟಿಕೆಗಳ ದೃಷ್ಟಿಯಿಂದ ಅರಣ್ಯ ಪ್ರದೇಶದ ನೇರ ಅಥವಾ ಪರೋಕ್ಷ ಕೊಡುಗೆ ಅತ್ಯಲ್ಪ. ಇಂಧನ ಪೂರೈಕೆಗೆ ಹಳ್ಳಿಯವರು ಕೆಲವು ಬಾರಿ ಇಲಾಖೆಯವರು ನೆಡುವ ಗಿಡಗಳನ್ನು ಬೆಳೆಯುವ ಮುನ್ನವೇ ಕಡಿಯುವ ಉದಾಹರಣೆಗಳಿವೆ. ಆದಾಗ್ಯೂ ಇಂಧನ ಪೂರೈಕೆಯಲ್ಲಿ ಅರಣ್ಯ ಪ್ರದೇಶದ ಉರುವಲಿನ ಪಾತ್ರ ಅತ್ಯಲ್ಪ. ಕೃಷಿಗೆ ಅಗತ್ಯವಾದ ಸೊಪ್ಪು, ಅಂಕಣಕ್ಕೆ ಹಾಸಲು ತರಗೆಲೆ ಕೂಡ ಇದರಿಂದ ಸಿಗುತ್ತಿಲ್ಲವೆಂದು ಊರವರ ದೂರು. ಇದಿಷ್ಟು ಅರಣ್ಯ ಪ್ರದೇಶದ ಕತೆ.
ಸುಮಾರು ೧೮೧೩.೮೯ ಎಕರೆಗಳಷ್ಟು ಕೃಷಿ ಯೋಗ್ಯ ಭೂಮಿ ಇದೆ. ಅದರಲ್ಲಿ ಬಂಜರು (೩೭.೨೪ ಎಕರೆಗಳು) ಮತ್ತು ಬೀಳು ಭೂಮಿ (೨೨೩.೩೫ ಎಕರೆಗಳು) ಗಳನ್ನು ಹೊರತು ಪಡಿಸಿದರೆ ಬಿತ್ತನೆಯಾಗುವ ನಿವ್ವಳ ಕೃಷಿ ಭೂಮಿ ೧೫೫೩.೩೦ ಎಕರೆಗಳು. ಕೃತಕ ನೀರಾವರಿ ವ್ಯವಸ್ಥೆಯುಳ್ಳ (ಬೋರ್‌ವೆಲ್ ಇರುವ) ಭೂಮಿಯಲ್ಲಿ ಒಂದಕ್ಕಿಂತ ಹೆಚ್ಚು ಬಾರಿ ಕೃಷಿಯಾಗುತ್ತದೆ. ಕೃತಕ ನೀರಾವರಿಯುಳ್ಳವರ ಆದ್ಯತೆ ವಾಣಿಜ್ಯ ಬೆಳೆ ಬೆಳೆಯುವುದು. ಮುಖ್ಯ ಆಹಾರೇತರ ಬೆಳೆಗಳು ನೆಲೆಗಡಲೆ, ಎಳ್ಳು, ಉಳ್ಳಾಗಡ್ಡಿ, ಸೂರ್ಯಕಾಂತಿ ಮತ್ತು ಹತ್ತಿ, ಜೋಳ, ಸಜ್ಜೆ, ರಾಗಿ, ಕಡಲೆ, ತೊಗರಿ ಮತ್ತು ಹುರುಳಿ ಆಹಾರ ಬೆಳೆಗಳು. ಬಹುತೇಕ ಕೃಷಿಕರು ನೀರಿಗೆ ಮಳೆಯನ್ನೇ ನಂಬಿದ್ದಾರೆ. ಜೂನ್‌ನಿಂದ ಅಕ್ಟೋಬರ್ ಮಳೆ ಬರುವ ಕಾಲ. ಮಳೆ ಬರಲೇಬೇಕೆಂದು ಕಡ್ಡಾಯವಿಲ್ಲ. ಮಳೆ ಬಂದರೆ ಜೋಳ ಬೆಳೆಯುತ್ತಾರೆ; ಮಳೆಗೆ ಕಾದು ಕಾದು ಸುಸ್ತಾದರೆ ಸಜ್ಜೆ ಇದ್ದೇ ಇದೆ. ಬೋರ್‌ವೆಲ್ ಹಾಕಿ ಕೃತಕ ನೀರಾವರಿ ಮಾಡಿಕೊಂಡವರ ಸಂಖ್ಯೆ ೧೯೮೧ರಲ್ಲಿ ಬೆರಳೆಣಿಕೆಯಷ್ಟಿತ್ತು. ಆದರೆ ಇತ್ತೀಚಿನ ವರ್ಷಗಳಲ್ಲಿ ಅದೂ ಡಾಲ್ಮಿಯಾ ಗಣಿ ಕೆಲಸ ನಿಂತ ನಂತರ ಬೋರ್‌ವಲ್‌ಗಳ ಸಂಖ್ಯೆ ಹೆಚ್ಚಾಗುತ್ತಿದೆ. ೧೯೯ರ ಕೊನೆಗೆ ಕೆ.ಇ.ಬಿ. ವಿದ್ಯುತ್ ಕನೆಕ್ಷನ್ ಪಡೆದ ಪಂಪ್‌ಸೆಟ್‌ಗಳ ಸಂಖ್ಯೆ ೭೫ ಆಗಿದೆ.[9]
ಗಣಿಗಾರಿಕೆ ಸ್ಥಗಿತಗೊಂಡ ನಂತರ ಕಡಿಮೆ ಸಂಬಳಕ್ಕೆ ಕೂಲಿಗಳು ದೊರೆಯುವುದು ಕೃಷಿ ಹೆಚ್ಚಾಗಿರುವುದಕ್ಕೆ ಕಾರಣವಿರಬಹುದು. ಅಗ್ಗದ ಶ್ರಮ ಮತ್ತು ಕೃಷಿಯ ಸಂಬಂಧವನ್ನು ಮುಂದೆ ವಿವರಿಸಿದ್ದೇನೆ. ಹಳ್ಳಿಯಲ್ಲಿರುವ ಒಟ್ಟು ಕುಟುಂಬಗಳ ಸಂಖ್ಯೆ ೭೮೧. ಅದರಲ್ಲಿ ಭೂ ಹಿಡುವಳಿದಾರರ ಸಂಖ್ಯೆ ೩೯೬; ಭೂರಹಿತ ಕುಟುಂಬಗಳು ೩೮೫.[10] ಎರಡು ವಿಧದ ಭೂ ಹಿಡುವಳಿಯನ್ನು ಇಲ್ಲಿ ನೋಡಬಹುದು. ಒಂದು, ಪಟ್ಟಾಭೂಮಿ ಎರಡು ಒತ್ತುವರಿ ಅಥವಾ ಪರಂಪೋಕ್ ಭೂಮಿ. ಪಟ್ಟಾ, ಭೂಮಿ ಇರುವ ಕುಟುಂಬಗಳ ಸಂಖ್ಯೆ ತೀರಾ ಕಡಿಮೆ. ಉದಾಹರಣೆಗೆ ಹರಿಜನರಲ್ಲಿ ಇಂತಹ ಒಂದು ಕುಟುಂಬ, ವಡ್ಡರಲ್ಲಿ ಒಂದು, ನಾಯಕರಲ್ಲಿ ಎರಡು, ಕುರುಬರಲ್ಲಿ ಮೂರು ಮತ್ತು ಮಸ್ಲಿಮರಲ್ಲಿ ಎರಡು ಕುಟುಂಬಗಳಿವೆ. ಹರಿಜನರಲ್ಲಿ ಎರಡು ಎಕ್ರೆಗಿಂತ ಮಡಿಮೆ ಒತ್ತುವರಿ ಭೂಮಿ ಇರುವ ೨೮ ಕುಟುಂಬಗಳಿದ್ದರೆ, ೩ ರಿಂದ ೫ ಎಕ್ರೆ ಭೂಮಿ ಇರುವ ೩೦ ಕುಟುಂಬಗಳು ಮತ್ತು ೬ ರಿಂದ ೧೦ ಎಕ್ರೆ ಭೂಮಿ ಇರುವ ೩ ಕುಟುಂಬಗಳಿವೆ. ಹೀಗೆ ೬ – ೧೦ ಎಕ್ರೆ ಭೂಮಿ ಇರುವ ೩ ಕುಟುಂಬಗಳನ್ನು ಸೇರಿಸಿ ಒತ್ತುವರಿ ಭೂಮಿ ಇರುವ ಒಟ್ಟು ೬೧ ಕುಟುಂಬಗಳಿವೆ. ಇದು ಪಟ್ಟಾ ಭೂಮಿ ಇರುವ ೩೨ ಹರಿಜನ ಕುಟುಂಬಗಳ ಸಂಖ್ಯೆಗಿಂತ ಸರಿ ಎರಡು ಪಟ್ಟು ಹೆಚ್ಚಿದೆ. ಅತಿ ಹೆಚ್ಚು ಒತ್ತುವರಿ ಭೂಮಿ ಹೊಂದಿದ ಮತ್ತೊಂದು ಸಮುದಾಯವೆಂದರೆ ನಾಯಕರದ್ದು. ಪಟ್ಟಾ ಭೂಮಿ ಹೊಂದಿರುವ ನಾಯಕರ ಕುಟುಂಬಗಳ ಸಂಖ್ಯೆ ೪೧. ಒತ್ತುವರಿ ಭೂಮಿ ಹೊಂದಿರುವ ಕುಟುಂಬಗಳು ೨೭. ಹೀಗೆ ಒತ್ತುವರಿ ಭೂಮಿ ಹೊಂದಿದವರಲ್ಲಿ ಸಿಂಹಪಾಲು ಹರಿಜನರದ್ದು ಮತ್ತು ನಾಯಕರದ್ದು, ಮೂರನೆ ಸ್ಥಾನದಲ್ಲಿ ಲಿಂಗಾಯತರಿದ್ದಾರೆ.
ಒಂದು ಕಾಲದಲ್ಲಿ ಸುತ್ತಲಿನ ಭೂಮಿ ಅಥವಾ ಇತರ ಸಂಪನ್ಮೂಲಗಳನ್ನು ಅತಿಕ್ರಮಿಸುವುದು ಮೇಲು ಜಾತಿ/ವರ್ಗಗಳ ಲಕ್ಷಣವಾಗಿತ್ತು. ಇಂದು ಆ ಕೆಲಸವನ್ನು ಕೆಳ ಜಾತಿ/ವರ್ಗದವರೂ ಮಾಡುತ್ತಿದ್ದಾರೆ. ಈ ಬೆಳವಣಿಗೆಯನ್ನು ಯಾವ ರೀತಿ ನಿರ್ವಚಿಸಿಕೊಳ್ಳಬೇಕೆಂದು ಅರ್ಥವಾಗುತ್ತಿಲ್ಲ. ಇದರಲ್ಲಿ ಸಕಾರಾತ್ಮಕ ಲಕ್ಷಣಗಳನ್ನು ನೋಡುವ ಸಾಧ್ಯತೆ ಹೇಗಿದೆಯೋ ಹಾಗೆ ನಕಾರಾತ್ಮಕ ಅಂಶಗಳು ಇವೆ. ಸಾಂಪ್ರದಾಯಿಕ ವ್ಯವಸ್ಥೆಯಲ್ಲಿ ಅತಿ ಕಡಿಮೆ ಭೂಮಿ ಹೊಂದಿರುವ ಹರಿಜನರು ಮತ್ತು ನಾಯಕರು ಅತಿ ಹೆಚ್ಚು ಒತ್ತುವರಿ ಭೂಮಿ ಮಾಡಿಕೊಂಡಿದ್ದಾರೆ. ಇದು ಅವರು ಸಶಕ್ತೀಕರಣಗೊಂಡಿರುವ ಒಂದು ಲಕ್ಷಣವೆಂದು ವ್ಯಾಖ್ಯಾನಿಸಬಹುದು. ಸಮುದಾಯದ ಆಸ್ತಿಯನ್ನು ಮೇಲು ಜಾತಿ/ವರ್ಗದವರು ತಮ್ಮ ಖಾಸಗಿ ಲಾಭಕ್ಕೆ ಬಳಸುವುದು ಅನ್ಯಾಯವಾದರೆ ಕೆಳ ಜಾತಿ/ವರ್ಗದವರು ಅದೇ ಕೆಲಸ ಮಾಡಿದರೆ ನ್ಯಾಯವಾಗುವುದು ಹೇಗೆ? ಇಲ್ಲಿ ಆಸ್ತಿಪಾಸ್ತಿಗಿಂತ ಹೆಚ್ಚು ಸಮಷ್ಠಿ ಮತ್ತು ಅದರ ಮುಂದುವರಿಕೆಗೆ ಅಗತ್ಯವಾದ ನಿಯಮದ ಉಲ್ಲಂಘನೆಯ ಪ್ರಶ್ನೆ ಮುಖ್ಯ. ನಿಯಮ ಉಲ್ಲಂಘನೆಯನ್ನು ಸಶಕ್ತೀಕರಣ ಎಂದು ನಿರ್ವಚಿಸಿಕೊಂಡರೆ ಆರೋಗ್ಯಕರ ಸಮಾಜದ ಕಲ್ಪನೆಯೇ ಸಾಧ್ಯವಿಲ್ಲ. ಇದರ ಬದಲು ನಿಯಮಗಳ ಪರಿವರ್ತನೆಗೆ ನಡಿಯುವ ಪ್ರಯತ್ನ ಮತ್ತು ನಂತರ ಸಾಧ್ಯವಾಗುವ ಸಂಪನ್ಮೂಲದ ಒಡೆತನ ಸಶಕ್ತೀಕರಣಕ್ಕೆ ಸರಿಯಾದ ದಾರಿಯಾಗಬಲ್ಲದು.
ಬಹುತೇಕ ಒತ್ತುವರಿ ನಡೆಯುತ್ತಿರುವುದು ಗಣಿಗಾರಿಗೆ ನಡೆಯುವ ಅರಣ್ಯ ಪ್ರದೇಶಗಳಲ್ಲಿ. ಇದಕ್ಕೆ ಒಂದು ಕಾರಣ ಆ ಭೂಮಿಗಳು ಸಂಡೂರು ತಾಲೂಕಿನ ಅರಣ್ಯಾಧಿಕಾರಿಗಳ ವ್ಯಾಪ್ತಿಗೆ ಬರುವುದು. ಈ ಹಳ್ಳಿಗೆ ಅದು ಸಮೀಪವಾದರೂ ಸಂಡೂರು ತಾಲೂಕಿನ ಒಂದು ಮೂಲೆಯಾಗುತ್ತದೆ. ಜತೆಗೆ ಅಲ್ಲಿನ ಬಹುತೇಕ ಅರಣ್ಯ ಪ್ರದೇಶಗಳನ್ನು ಗಣಿಗಾರಿಕೆಗೆ ಲೀಸ್ ಕೊಟ್ಟಿರುವುದರಿಂದ ಅಲ್ಲಿ ಏನು ನಡೆಯುತ್ತದೆ ಎಂದು ನೋಡಲು ಅರಣ್ಯಾಧಿಕಾರಿಗಳು ಬರುತ್ತಿಲ್ಲ. ಇದು ಇಲ್ಲಿನ ಭೂಮಿ ಇಲ್ಲದ ಕೆಳವರ್ಗಕ್ಕೆ ಭೂಮಿ ಹೊಂದಲು ಅನುಕೂಲವಾಯಿತು. ಇದಕ್ಕೆ ವಿರುದ್ಧವಾಗಿ ಹಳ್ಳಿಯ ವ್ಯಾಪ್ತಿಗೆ ಬರುವ ಅರಣ್ಯ ಪ್ರದೇಶ ಹಂಪಿ ರಸ್ತೆಯ ಎರಡೂ ಮಗ್ಗುಲಿಗೂ ಇದೆ. ಇಲ್ಲಿ ಹೆಚ್ಚು ಒತ್ತುವರಿ ನಡೆದಿಲ್ಲ. ಒತ್ತುವರಿ ನಡೆದ ಕೆಲವು ಹೊಲಗಳನ್ನು ಅರಣ್ಯ ಇಲಾಖೆ ಮರುವಶಪಡಿಸಿಕೊಂಡಿದೆ. ಇಷ್ಟೆಲ್ಲಾ ಒತ್ತುವರಿ ನಡೆದರೂ ಕೂಡ ಬಂಗಾರಪ್ಪನವರ ಅಕ್ರಮ ಸಕ್ರಮದಲ್ಲಿ ಈ ಭೂಮಿಗಳು ಸಕ್ರಮವಾಗಿಲ್ಲ. ಪರಂಪೋಕ್ ಭೂಮಿಗಳಾಗಿಯೇ ಇವೆ. ಮೇಲಿನ ವಿವರಣೆಯ ಆಧಾರದಲ್ಲಿ ಹಳ್ಳಿಯ ಭೂ ಹಿಡುವಳಿಯ ಬಗ್ಗೆ ಈ ಕೆಳಗಿನ ತೀರ್ಮಾನಕ್ಕೆ ಬರಬಹುದು. ಬಹುತೇಕ ಮಧ್ಯಮ ಮತ್ತು ದೊಡ್ಡ ಹಿಡುವಳಿಗಳು ಲಿಂಗಾಯತರ ಸ್ವಾಧೀನವಿದೆ. ಭೂರಹಿತ ಕುಟುಂಬಗಳಲ್ಲಿ ಸಿಂಹಪಾಲು ಹರಿಜನರದ್ದು. ದೊಡ್ಡ ಹಿಡುವಳಿದಾರ ಗುಂಪಿನಲ್ಲಿ ಕುರುಬರ, ವಡ್ಡರ ಮತ್ತು ಮುಸ್ಲಿಮರ ಬೆರಳೆಣಿಕೆಯಷ್ಟೇ ಕುಟುಂಬಗಳಿವೆ. ಅದೇ ರೀತಿ ಕೆಲವು ಸಣ್ಣ, ಅತಿ ಸಣ್ಣ ಮತ್ತು ಭೂರಹಿತ ಲಿಂಗಾಯತರು ಇದ್ದಾರೆ.
ನೀರಾವರಿ ಸಮಸ್ಯೆ
೧೯೭೮ರವರೆಗೂ ಕೃಷಿ ಕಸುಬೇ ಆಗಿತ್ತು. ನಂತರದ ದಿನಗಳಲ್ಲಿ ಕೃಷಿಯ ಪ್ರಾಮುಖ್ಯತೆ ಕುಂದುತ್ತಾ ಬಂತು.[11] ಕೃಷಿಯು ಕುಂಟಿತವಾಗಲು ಹಲವಾರು ಕಾರಣಗಳಿವೆ. ಅವುಗಳಲ್ಲಿ ಮುಖ್ಯವಾದವು – ೧. ನೀರಾವರಿ ಸಮಸ್ಯೆ ೨. ಜೀತದಾಳುಗಳ ಬಿಡುಗಡೆ ೩. ಗಣಿಗಾರಿಕೆಯ ವೃದ್ಧಿ ಮತ್ತು ೪. ವಿಕೃತ ಆಧುನೀಕರಣ.
ಕೃಷಿಗೆ ಪ್ರಕೃತಿಯನ್ನೇ ನಂಬಿದ್ದ ಮತ್ತು ನಂಬಿಕೊಂಡಿರುವವರ ಸಂಖ್ಯೆ ಅಧಿಕ. ೧೯೬೮ರಲ್ಲಿ ರುದ್ರಪ್ಪನವರು ತಮ್ಮ ಸಹಕಾರಿ ಸಂಘದ ಉದ್ಯೋಗ ಬಿಟ್ಟು ಕೃಷಿ ಆರಂಭಿಸಿದಾಗ ಊರಲ್ಲಿ ಕೃತಕ ನೀರಾವರಿ ವ್ಯವಸ್ಥೆ ಇದ್ದವರೆಂದರೆ ಉದ್ವಾಳ ಹನುಮಂತಪ್ಪ ಮತ್ತು ಸಣ್ಣ ಕರಿತಿಮ್ಮಪ್ಪ ಮಾತ್ರ. ರುದ್ರಪ್ಪನವರು ಬಾವಿ ತೋಡಿಸಿ ಪಂಪ್‌ಸೆಟ್ ಹಾಕಿಸಿ ಕೃಷಿ ಆರಂಭಿಸಿದಾಗ, ೭೦ರ ದಶಕದಲ್ಲಿ ಕೆಲವೇ ಕೃತಕ ನೀರಾವರಿ ವ್ಯವಸ್ಥೆ ಹೊಂದಿದ ಕೃಷಿಕರಿದ್ದರು. ಊರಿನ ರಾಜಕೀಯದಲ್ಲಿ ಪ್ರಬಲರಾಗಿದ್ದ ಮೇಟಿಗಳ ಕುಟುಂಬದವರು ಕೃಷಿಗೆ ಜೀತದಾಳುಗಳನ್ನು ಬಳಸಿಕೊಳ್ಳುವಲ್ಲಿ ತೋರಿಸಿದ ಆಸಕ್ತಿಯನ್ನು ಕೃತಕ ನೀರಾವರಿ ವ್ಯವಸ್ಥೆ ಮಾಡಿಕೊಳ್ಳುವಲ್ಲಿ ತೋರಿಸಿಲ್ಲ. ಇತರ ಊರುಗಳಂತೆ ಇಲ್ಲಿ ಕೂಡಾ ಕೆರೆಗಳಿವೆ. ಒಂದು ಆಂಜನೇಯ ಗುಡಿ ಹಿಂದಿನ ಈಶ್ವರನ ಕೆರೆ ಮತ್ತೊಂದು ಡಾಲ್ಮಿಯಾ ಗಣಿಗೆ ಹೋಗುವ ದಾರಿಯಲ್ಲಿರುವ ಸೆಟ್ಟಿ ಕೆರೆ.[12] ಈಶ್ವರನ ಕೆರೆ ಮಳೆಗಾಲದಲ್ಲಿ ತುಂಬುತ್ತದೆ. ಅದರ ಪಾತ್ರ ಚಿಕ್ಕದು. ಕೆರೆಗೆ ನೀರುಣಿಸುವ ಮೂಲಗಳು ಸೀಮಿತ. ಜನರ, ದನಕರಗಳ ಸ್ನಾನಕ್ಕೆ ಮತ್ತು ಊರವರ ಬಟ್ಟೆ ಒಗೆತಕ್ಕೆ ಈ ಕೆರೆ ಸೀಮಿತ. ಈ ಕೆರೆಯ ಕೆಳಭಾಗದಲ್ಲಿ ಕೆಲವು ಹೊಲಗಳಿವೆ; ಮುಸ್ಲಿಮರಿಗೆ ಸೇರಿದ್ದು. ಗೌಡರ ಕುಟುಂಬದವರ ಹೊಲಗಳು ಇಲ್ಲೆ ಬರುತ್ತವೆ. ಆದಾಗ್ಯೂ ಈ ಕೆರೆಯ ನೀರು ಕೃಷಿಗೆ ಬಳಕೆಯಾಗುತ್ತಿಲ್ಲ. ಜನವರಿ ಫೆಬ್ರವರಿ ತಿಂಗಳಾಗುವಾಗ ನೀರು ಖಾಲಿಯಾಗಿ ಕೆರೆ ಬತ್ತಿರುತ್ತದೆ.
ಸೆಟ್ಟಿಕೆರೆ ಡಾಲ್ಮಿಯಾ ಗಣಿಗೆ ಹೋಗುವ ರಸ್ತೆಯಲ್ಲಿದೆ. ಜಿ.ಜಿ. ಬ್ರದರ್ಸ್ ಫ್ಯಾಕ್ಟರಿಯ ಎದುರು ಭಾಗದ ರಸ್ತೆಯಲ್ಲಿ ಸುಮಾರು ಎರಡು ಕಿ.ಮೀ. ಸಾಗಿದರೆ ಗುಡ್ಡಗಳ ಸಾಲುಗಳು ಆರಂಭವಾಗುತ್ತದೆ. ಅಲ್ಲೆ ಎರಡು ಗುಡ್ಡಗಳು ಪರಸ್ಪರ ಮುಖ ಮಾಡಿ ನಿಂತಿವೆ. ಆ ಗುಡ್ಡಗಳ ನಡುವೆ ಒಳ ಹೋಗಲು ಕಣಿವೆಯಿದೆ. ಆ ಕಣಿವೆಯ ಮೂಲಕ ಒಳ ಹೊಕ್ಕರೆ ಹಲವಾರು ಎಕ್ರೆಗಳಷ್ಟು ಸಮತಟ್ಟಾದ ಭೂಮಿ ನಿಂತರ ಪುನಃ ಗುಡ್ಡಗಳ ಸಾಲುಗಳು. ಪರಸ್ಪರ ಮುಖ ಮಾಡಿ ನಿಂತಿರುವ ಎರಡು ಗುಡ್ಡಗಳನ್ನು ಸ್ವಲ್ಪ ಒಳಭಾಗದಲ್ಲಿ ಸೇರಿಸಿ ವಿಜಯನಗರ ಕಾಲದಲ್ಲೇ ಸೆಟ್ಟಿಕೆರೆ ನಿರ್ಮಾಣವಾಗಿತ್ತು. ಸುಮಾರು ಐವತ್ತು ಎಕ್ರೆಗಳಷ್ಟು ಸಮತಟ್ಟಾದ ಭೂಮಿ ಕೆರೆಯ ಪಾತ್ರವಾಗಿದೆ. ಮಳೆಗಾಲದಲ್ಲಿ ಗುಡ್ಡಗಳ ಮೇಲೆ ಸುರಿಯುವ ನೀರು ಹರಿದು ಈ ಕೆರೆ ಸೇರುತ್ತದೆ. ಈ ಕೆರೆ ಹಿಂದಿನ ಕಾಲದಲ್ಲಿ ಒಂದು ತಡೆಕೆರೆ (ಚೆಕ್‌ಡ್ಯಾಮ್) ಇದ್ದಂತೆ. ಇದರ ಕೆಳಭಾಗದಲ್ಲಿ ವಡ್ಡರಹಳ್ಳಿ ಕೆರೆ ನಂತರ ಕಮಲಾಪುರ ಕೆರೆಗಳಿವೆ. ಮಳೆಗಾಲದಲ್ಲಿ ಸುರಿಯುವ ನೀರನ್ನು ಹಲವಾರು ಹಂತಗಳಲ್ಲಿ ತಡೆ ಹಿಡಿದು ಆಯಾಯ ಪ್ರದೇಶದ ಜನರ ಉಪಯೋಗಕ್ಕೆ ಬಳಸುವ ಕಲೆ ಹಿಂದಿನಿಂದಲೇ ಕರಗತವಾಗಿತ್ತು. ಆದರೆ ಈಗ ಸ್ಥಿತಿ ತೀರಾ ಭಿನ್ನವಾಗಿದೆ. ಸುಮಾರು ಎಪ್ಪತ್ತು ವರ್ಷಗಳ ಹಿಂದೆ ಈ ಕೆರೆಯ ಕೋಡಿ ಹರಿಯಿತು. ಆರಂಭದಲ್ಲಿ ಸುಂಬಾ ಸಣ್ಣ ಬಿರುಕಿತ್ತಂತೆ. ನಂತರ ಅದು ಬೆಳೆಯಿತು. ಈಗ ಅದು ಚಿಕ್ಕ ಪ್ರಮಾಣದ ನದಿಯಷ್ಟು ವಿಶಾಲವಾಗಿದೆ. ಇದೆಲ್ಲಾ ಊರವರ ಕಣ್ಣ ಮುಂದೆಯೇ ಆಗಿದೆ. ಜಾಸ್ತಿ ಮಳೆಯಾದಾಗ ಈ ನದಿ ತುಂಬಿ ಹರಿಯುತ್ತದೆ. ಗಣಿ ಪ್ರದೇಶದ ಕಲ್ಲು, ಬಿಡಿ ಮಣ್ಣುಗಳನ್ನು ಕೆಲಭಾಗದ ಹೊಲಗಳಲ್ಲಿ ಇದು ತುಂಬುತ್ತದೆ. ವಿಚಿತ್ರವೆಂದರೆ ಕೋಡಿ ಹರಿದು ಕಲ್ಲು ಮಣ್ಣಿಂದ ತುಂಬಿರುವ ಹೊಲಗಳಲ್ಲಿ ಬಹುತೇಕ ಹೊಲಗಳು ಹಿಂದೆ ಸ್ಥಳೀಯ ರಾಜಕೀಯದಲ್ಲಿ ಪ್ರಬಲರಾಗಿದ್ದ ಮೇಟಿ ಕುಟುಂಬಗಳಿಗೆ ಸೇರಿದ್ದು. ಹಿಂದೆ ಅಥವಾ ಈಗ ಕೂಡ ಊರ ಪ್ರಮುಖರು ಈ ಕೆರೆಯ ರಿಪೇರಿಗೆ ಪ್ರಯತ್ನಿಸಿಲ್ಲ. ಸಿದ್ದುನ್ಯಾಮೆ ಗೌಡರು ಖ್ಯಾತಿ ಇಲ್ಲಿಯ ಜನರಿಗೆ ಅರಿವಿದೆ. ಈ ಕೆರೆ ರಿಪೇರಿಗೆ ಅವರಷ್ಟು ದೊಡ್ಡ ಪ್ರಮಾಣದ ವಿನಿಯೋಜನೆ ಅಗತ್ಯವಿಲ್ಲ. ಆದರೆ ಸ್ಥಳೀಯವಾಗಿ ಸಂಘಟಿತ ಪ್ರಯತ್ನ ನಡೆದಿಲ್ಲ. ನಡೆಯದಿರುವುದಕ್ಕೆ ಹಲವಾರು ಕಾರಣಗಳಿರಬಹುದು. ಒಂದು, ಸ್ಥಳೀಯ ಯಜಮಾನಿಕೆಯ ಜಾತಿಯೊಳಗಿನ ಬಿರುಕಿನಿಂದಾಗಿ ಸಂಘಟಿತ ಪ್ರಯತ್ನ ಸಾಧ್ಯವಾಗದಿರಬಹುದು. ಮತ್ತೊಂದು ಕಾರಣ ಇದು ನಮ್ಮ ಕೆಲಸವಲ್ಲ ಸರಕಾರದ ಕೆಲಸವೆಂಬ ಧೋರಣೆ. ಯೋಜನೆಯನ್ನು ಕಾರ್ಯರೂಪಕ್ಕೆ ತರಲು ಬೇಕಾದ ದೊಡ್ಡ ಮೊತ್ತದ ವಿನಿಯೋಜನೆ ಈ ರೀತಿ ಧೋರಣೆಗೆ ಕಾರಣವಾಗಿರಬಹುದು. ಇದರ ಜತೆಗೆ ಖಾಸಗಿ ಪ್ರಯತ್ನದ ಸಂಸ್ಕೃತಿ ಕಡಿಮೆ ಇರುವುದು ಕೂಡ ಸ್ವಲ್ಪ ಕೆಲಸ ಮಾಡಿರಬಹುದು.
ಅದೇನೆ ಇರಲಿ ಊರವರು ಈ ಕೆರೆ ರಿಪೇರಿಗಾಗಿ ಸರಕಾರಕ್ಕೆ ಅರ್ಜಿ ಸಲ್ಲಿಸುವುದನ್ನು ಬಿಟ್ಟು ಬೇರೆನೊ ಮಾಡಿಲ್ಲ. ಹಿಂದೊಂದು ಬಾರಿ ಘೋರ್ಪಡೆಯವರು ಗ್ರಾಮೀಣ ಅಭಿವೃದ್ಧಿ ಮಂತ್ರಿಯಾಗಿದ್ದಾಗ ಕೆರೆ ರಿಪೇರಿ ಮಾಡಿಸುವ ಭರವಸೆ ಇತ್ತಿದ್ದಾರಂತೆ. ಆದರೆ ಡಾಲ್ಮಿಯಾ ಗಣಿ ಮಾಲಿಕರು ಅಡ್ಡಗಾಲು ಹಾಕಿದುದರಿಂದ ಕೆಲಸ ಮುಂದುವರಿಯಲಿಲ್ಲ ಎಂದು ಸ್ಥಳೀಯರ ಅಭಿಪ್ರಾಯ.[13] ಘೋರ್ಪಡೆಯವರು ಪುನಃ ಗ್ರಾಮೀಣ ಅಭಿವೃದ್ಧಿ ಮಂತ್ರಿಗಳಾಗಿದ್ದಾರೆ. ೧೯೯೯ರಲ್ಲಿ ಪುನಃ ಈ ಕೆರೆಗೆ ಪುನರ್‌ಜೀವ ಕೊಡುವ ಮಾತುಕತೆ ನಡಿಯುತ್ತಿದೆ. ಈ ಕೆರೆಗೆ ಮತ್ತು ಇದರ ಕೆಳಭಾಗದಲ್ಲಿಬರುವ ವಡ್ಡರಹಳ್ಳಿ ಕೆರೆಗೆ ಚೆಕ್‌ಡ್ಯಾಮ್ ಕಟ್ಟಿಸಲು ಒಂದೊಂದು ಕೋಟಿ ರೂಪಾಯಿ ಮಂಜೂರು ಮಾಡಿದ್ದಾರೆ ಎಂಬ ಸುದ್ದಿಯಿದೆ. ಈ ಕೆರೆಗೆ ಪುನರ್ ಜೀವ ಬಂದರೆ ಎರಡು ಅನುಕೂಲಗಳಿವೆ. ಒಂದು, ೨೦೦ ರಿಂದ ೩೦೦ ಎಕ್ರೆ ಭೂಮಿಗೆ ನೀರಾವರಿ ಸಾಧ್ಯತೆ ಇದೆ. ಎರಡು, ಭೂಗರ್ಭದಲ್ಲಿ ನೀರಿನ ಮಟ್ಟ ಏರುವುದರಿಂದ ಬೋರ್‌ವೆಲ್ ಹಾಕಿ ಕೃತಕ ನೀರಾವರಿ ಮಾಡಿಕೊಳ್ಳಲು ಅನುಕೂಲವಾಗುತ್ತದೆ. ಇವಲ್ಲಾ ಭವಿಷ್ಯಕ್ಕೆ ಬಿಟ್ಟ ವಿಚಾರಗಳು. ಯಾವುದನ್ನು ಖಚಿತವಾಗಿ ಹೇಳುವಂತಿಲ್ಲ.
ತುಂಗಭದ್ರಾ ಆಣೆಕಟ್ಟು ಆದಾಗ ಊರಿನ ನೀರಿನ ಸಮಸ್ಯೆ ಪರಿಹಾರವಾದೀತೆಂಬ ದೂರದ ಕನಸು ಊರವರಿಗಿತ್ತು. ಅಣೆಕಟ್ಟಿನ ಕೆಲಸ ನಡಿಯುತ್ತಿದ್ದಾಗ ಊರೆಲ್ಲಾ ಅದೇ ಸುದ್ದಿಯಂತೆ. ತುಂಗಭದ್ರಾ ಅಣೆಯ ಮೇಲ್ದಂಡೆ ಕಾಲುವೆ (ಆಂಧ್ರಕ್ಕೆ ಹೋಗುವ ಕಾಲುವೆ) ಕಾರಿಗನೂರು, ವಡ್ಡರಹಳ್ಳಿ, ಪಾಪಿನಾಯಕನ ಹಳ್ಳಿಗಾಗಿ ಹೋಗುವ ಸಾಧ್ಯತೆ ಇತ್ತೆಂದು ಊರವರ ಅಭಿಪ್ರಾಯ. ಒಂದು ವಾದದ ಪ್ರಕಾರ ಆಂಧ್ರದ ಒತ್ತಡದಿಂದ ಆ ರೀತಿ ಬಳಸಿಕೊಂಡು ಹೋಗುವುದು ಸಾಧ್ಯವಾಗಲಿಲ್ಲ. ಮತ್ತೊಂದು ವಾದದ ಪ್ರಕಾರ ಸ್ಥಳೀಯ ರಾಜಕಾರಣಿಗಳು ತಮ್ಮ ಹಿತಾಸಕ್ತಿಯ ರಕ್ಷಣೆಗಾಗಿ ಕಾಲುವೆ ಈ ಹಳ್ಳಿಗಳಿಂದ ಹಾದು ಹೋಗದಂತೆ ನೋಡಿಕೊಂಡರು.[14] ಈ ವಾದಗಳು ಎಷ್ಟರ ಮಟ್ಟಿಗೆ ಸರಿ ಎನ್ನುವುದು ಕಷ್ಟ. ಒಂದಂತೂ ನಿಜ. ಅದೇನೆಂದರೆ ಟಿ.ಬಿ.ಡ್ಯಾಮ್‌ನ ನೀರಿನಿಂದ ಪಿ.ಕೆ.ಹಳ್ಳಿ ವಂಚಿತವಾಗಿದೆ. ಆ ಕಾಲುವೆ ಇಲ್ಲಿಂದ ಹಾದು ಹೋಗುತ್ತಿದ್ದರೆ ನೀರಾವರಿ ಆಗುತ್ತಿತ್ತು ಎನ್ನಲಾಗುವುದಿಲ್ಲ. ಆದರೆ ಸುತ್ತಮುತ್ತಲಿನ ಪ್ರದೇಶಗಳ ಭೂಗರ್ಭದಲ್ಲಿನ ಜಲಮಟ್ಟ ಏರುತ್ತಿತ್ತು. ಜತೆಗೆ ಕಾಲುವೆಯಿಂದ ಉಂಟಾಗುವ ಸೋರಿಕೆ ಸುತ್ತಲಿನ ಪ್ರದೇಶಗಳ ಕೃಷಿಗೆ ಅನುಕೂಲವಾಗುತ್ತಿತ್ತು. ಆದರೆ ಆ ರೀತಿ ಆಗಲಿಲ್ಲ. ಊರವರು ಕೃಷಿಗೆ ವರುಣ ದೇವನನ್ನು ಕಾಯುವುದು ತಪ್ಪಲಿಲ್ಲ.
 
[1]೧೯೯೮ರಲ್ಲಿ ನಮ್ಮ ವಿಭಾಗ ನಿರ್ಮಲ ಕರ್ನಾಟಕ ಯೋಜನೆಯ ಮೌಲ್ಯ ಮಾಪನ ಕೆಲಸ ವಹಿಸಿಕೊಂಡಿತ್ತು. ಅದಕ್ಕಾಗಿ ಬಳ್ಳಾರಿ ಜಿಲ್ಲೆಯ ಎಲ್ಲಾ ತಾಲ್ಲೂಕುಗಳಲ್ಲಿ ಕೆಲವು ಹಳ್ಳಿಗಳನ್ನು ಆಯ್ಕೆ ಮಾಡಲಾಗಿತ್ತು. ಆಯ್ದು ಪ್ರತಿ ಹಳ್ಳಿಯಲ್ಲೂ ಕನಿಷ್ಠ ಇಪ್ಪತ್ತು ಕಕ್ಕಸುಗಳನ್ನು ನೋ ವರದಿ ತಯಾರಿಸಬೇಕಿತ್ತು. ಆ ಕೆಲಸಕ್ಕಾಗಿ ಪಿ.ಕೆ.ಹಳ್ಳಿಗೂ ಭೇಟಿ ನೀಡಿದ್ದೇವೆ.
[2]ಹಳ್ಳಿಯಲ್ಲಿರುವ ವಿವಿಧ ರೋಗಗಳು, ರೋಗಿಗಳ ಸಂಖ್ಯೆ, ವೈದ್ಯಕೀಯ ಸೌಲಭ್ಯ ಇತ್ಯಾದಿಗಳ ವಿವರವನ್ನು ಮುಂದೆ ಕೊಟ್ಟಿದ್ದೇನೆ. ಕೋಷ್ಠಕ-೧೬, ೨೩ ಮತ್ತು ೨೪ರಲ್ಲಿ ಮೇಲಿನ ವಿವರಗಳಿಗೆ ಸಂಬಂಧಿಸಿದ ಅಂಕಿ ಅಂಶಗಳಿವೆ.
[3]೧೯೯೧ರ ಸೆನ್ಸಸ್ ಪ್ರಕಾರ ಊರಲ್ಲಿ ವಿವಿಧ ಆರ್ಥಿಕರ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡವರ ಸಂಖ್ಯೆ ಇಂತಿದೆ. ಕೃಷಿಕರ ೪೭೧, ಕೃಷಿ ಕಾರ್ಮಿಕರು ೪೫೮, ಪಶುಸಂಗೋಪನೆ, ಮೀನುಗಾರಿಕೆ ಇತ್ಯಾದಿ ೧೧, ಗಣಿಗಾರಿಕೆ ೩೧೪, ಗುಡಿ ಕೈಗಾರಿಕೆ ೩, ಆಧುನಿಕ ಕೈಗಾರಿಕೆ ೧೭, ಕಟ್ಟೋಣ ಕೆಲಸ ೩೪, ವಾಣಿಜ್ಯ/ವ್ಯಾಪಾರ ೪೨ ಮತ್ತು ಸಾರಿಗೆ ಸಂಪರ್ಕ ೧೫೭. (ಡೈರೆಕ್ಟರೇಟ್ ಆಫ್ ಸೆನ್ಸಸ್ ಆಪರೇಷನ್, ಡಿಸ್ಟ್ರಿಕ್ಟ್ ಸೆನ್ಸಸ್ ಹೇಂಡ್ ಬುಕ್ ಬಳ್ಳಾರಿ ಡಿಸ್ಟ್ರಿಕ್ಟ್, ಬೆಂಗಳೂರು: ಗವರ್ನ್‌ಮೆಂಟ್ ಆಫ್ ಕರ್ನಾಟಕ,೧೯೯೧)
[4]ಜಾತಿವಾರು ಆರ್ಥಿಕ ಚಟುವಟಿಕೆಗಳ ಅಂಕಿ ಅಂಶಗಳನ್ನು ಕೋಷ್ಠಕ-೨೨ರಲ್ಲಿ ಕೊಡಲಾಗಿದೆ ಮುಂದಿನ ಅಧ್ಯಾಯಗಳಲ್ಲಿ ಈ ಕುರಿತು ವಿಸ್ತಾರವಾದ ಚರ್ಚೆ ಇದೆ.
[5]ಹಲವಾರು ಮನೆಗಳ ಎದುರು ತೆನೆ ಹೊಡಿಯುವ ಕಣಜದ ಕಲ್ಲುಗಳ ಅನಾಥವಾಗಿ ಬಿದ್ದಿವೆ. ಇದಕ್ಕೆ ಕಾರಣವೂ ಇದೆ. ಇಂದು ತೆನೆ ಹೊಡಿಯುವ ಮೆಶಿನ್ ಬಂದಿದೆ. ತೆನೆ ಕೊಯ್ದು ರಾಶಿ ಹಾಕಿ ಮೆಶಿನ್ ಒಡೆಯನಿಗೆ ತಿಳಿಸಿದರೆ ಸಾಕು ಆತ ಮೆಶಿನ್ ಜತೆ ಹಾಜರು. ಅಲ್ಪ ಸಮಯದಲ್ಲಿ ತೆನೆ ಹೊಡಿಯುವ ಕೆಲಸ ಮುಗಿಯುತ್ತದೆ.
[6]ಹಳ್ಳಿಯ ಜನಸಂಖ್ಯೆ ೧೯೭೧ರಲ್ಲಿ ೨೯೭೩ ಇದ್ದದ್ದು ೧೯೮೧ರಲ್ಲಿ ೩೨೭೪ ಏರಿತ್ತು. ೧೯೮೧ ಮತ್ತು ೧೯೯೧ ಮಧ್ಯೆ ಜನಸಂಖ್ಯೆ ವಿಶೇಷ ವೃದ್ಧಿಯಾಗಿಲ್ಲ. ೧೯೯೧ರಲ್ಲಿ ಜನಸಂಖ್ಯೆ ೩೬೫೪. (ಡೈರೆಕ್ಟರೇಟ್ ಆಫ್ ಸೆನ್ಸಸ್ ಆಪರೇಷನ್, ಡಿಸ್ಟ್ರಿಕ್ಟ್ ಸೆನ್ಸಸ್ ಹೇಂಡ್ ಬುಕ್ ಬಳ್ಳಾರಿ ಡಿಸ್ಟ್ರಿಕ್ಟ್, ಬೆಂಗಳೂರು: ಗವರ್ನ್‌ಮೆಂಟ್ ಆಫ್ ಕರ್ನಾಟಕ, ೧೯೭೧, ೧೯೮೧ ಮತ್ತು ೧೯೯೧)
[7]ಸರಕಾರಿ ಅಂಕಿ ಅಂಶಗಳ ಪ್ರಕಾರ ಊರಲ್ಲಿ ೧೯೯೭ರಲ್ಲಿ ೯೯೮ ದನಗಳು (ಎತ್ತುಗಳನ್ನು ಸೇರಿಸಿ), ೧೬೩ ಎಮ್ಮೆಗಳು, ೯೬೦ ಕುರಿಗಳು, ೯೯೪ ಮೇಕೆಗಳು ಮತ್ತು ೬೮೨ ಕೋಳಿಗಳಿವೆ. (ಡಿಪಾರ್ಟ್‌ಮೆಂಟ್ ಆಫ್ ಎನಿಮಲ್ ಹಸ್‌ಬೆಂಡ್ರಿ ಅಂಡ್ ವೆಟರ್‌ನರಿ, ೧೬ನೇ ಜಾನುವಾರು ಗಣತಿ, ಹೊಸಪೇಟೆ: ವೆಟರ್‌ನರಿ ವೈದ್ಯಾಧಿಕಾರಿಗಳು, ೧೯೯೮)
[8]ಸ್ಥಳೀಯ ಸರಕಾರೇತರ ಸಂಸ್ಥೆಯ ಸಹಯೋಗದೊಂದಿಗೆ ಸಮುದಾಯ ಅರಣ್ಯ ಯೋಜನೆ ಆರಂಭವಾಗಿತ್ತು. ಜ್ಯೋತಿನಗರದ ಮಹಿಳೆಯರ ಜತೆ ಊರ ಮಹಿಳೆಯನ್ನು ಸೇರಿಸಿ ಸಮುದಾಯ ಅರಣ್ಯ ಕಮಿಟಿ ರಚಿಸಿದ್ದಾರೆ. ಸ್ಥಳೀಯ ಸರಕಾರೇತರ ಸಂಸ್ಥೆ ಅರುಣೋದಯದ ಪ್ರಕಾರ ಇತ್ತೀಚಿನ ದಿನಗಳಲ್ಲಿ ಅರಣ್ಯ ಇಲಾಖೆಯವರು ಸಮುದಾಯ ಅರಣ್ಯ ಕಮಿಟಿಯವರನ್ನು ಕಡಗಣಿಸುತ್ತಿದ್ದಾರೆ. ಸರಕಾರೇತರ ಸಂಸ್ಥೆಗಳನ್ನು ಬಳಸಿಕೊಳ್ಳಬೇಕಾದ ಇತಿಮಿತಿಯೊಳಗೆ ಬಳಸಿಕೊಳ್ಳುತ್ತಿದ್ದೇವೆ; ಅದರಿಂದ ಹೆಚ್ಚಿನದೇನು ನಮ್ಮಿಂದ ಸಾಧ್ಯವಿಲ್ಲ ಎನ್ನುವುದು ಅರಣ್ಯ ಇಲಾಖೆಯವರ ವಾದ.
[9]ಕೆ.ಇ.ಬಿಯವರ ದಾಖಲೆ ಪ್ರಕಾರ ೧೯೬೮ರಲ್ಲಿ ಊರಲ್ಲಿ ಕೇವಲ ೨ ಪಂಪ್ ಸೆಟ್ಟುಗಳಿಗೆ ಕರೆಂಟ್ ಕನೆಕ್ಷನ್ ಇತ್ತು. ೧೯೮೮ರವರೆಗೂ ವಿಶೇಷ ಬದಲಾವಣೆ ಇರಿಲಿಲ್ಲ. ೧೯೮೮ ಮತ್ತು ೯೮ರ ಮಧ್ಯೆ ಸುಮಾರು ೩೯ ಪಂಪ್ ಸೆಟ್ಟುಗಳಿಗೆ ಕನೆಕ್ಷನ್ ಕೊಡಲಾಯಿತು. ೯೯-೨೦೦೦ದಲ್ಲಿ ಪುನಃ ಹತ್ತು ಸೆಟ್ಟುಗಳಿಗೆ ಕನೆಕ್ಷನ್ ಕೊಟ್ಟಿದ್ದಾರೆ. ಹೀಗೆ ಊರಲ್ಲಿ ಒಟ್ಟು ೬೦ ಪಂಪ್ ಸೆಟ್ಟುಗಳಿವೆ. (ಕೆ.ಇ.ಬಿ.ಕಛೇರಿ, ಕರೆಂಟ್ ಕನೆಕ್ಷೆನ್ ಕೊಟ್ಟಿರುವ ಪಂಪ್ ಸೆಟ್ಟುಗಳ ದಾಖಲೆ, ಹೊಸಪೇಟೆ: ಅಸಿಸ್ಟೆಂಟ್ ಎಂಜಿನಿಯರ್, ೧೯೬೮, ೧೯೮೮, ಮತ್ತು ೧೯೯೯).
[10]ಕೋಷ್ಠಕ-೧೯ರಲ್ಲಿ ಭೂ ಹಿಡುವಳಿ ಸಂಬಂಧಿಸಿದ ಅಂಕಿ ಅಂಶಗಳಿವೆ.
[11]ಕೋಷ್ಠಕ-೨೨ರಲ್ಲಿ ವಿವಿಧ ಆರ್ಥಿಕ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡ ಕುಟುಂಬಗಳ ಸಂಖ್ಯೆ ಇದೆ. ಅದರ ಪ್ರಕಾರ ಹಳ್ಳಿಯಲ್ಲಿರುವ ಒಟ್ಟು, ೭೮೧ ಕುಟುಂಬಗಳಲ್ಲಿ ಕೇವಲ ೧೫೮ ಕುಟುಂಬಗಳು ಕೃಷಿಯಲ್ಲಿ ತೊಡಗಿಸಿಕೊಂಡಿವೆ.
[12]ವಿಜಯನಗರ ಕಾಲದಲ್ಲಿ ಕೆರೆ ಮತ್ತು ಕಟ್ಟೆ ಎಂಬ ಎರಡು ಬಗೆಯ ಜಲಾಶಯಗಳಿದ್ದವು. ಹಳ್ಳಿಯ ಒಬ್ಬ ಶ್ರೀಮಂತ ಕೆರೆಯನ್ನು ಕಟ್ಟಿಸುವ ಅಥವಾ ಹಳೆಯ ಕೆರೆಯನ್ನು ರಿಪೇರಿ ಮಾಡುವ ಜವಾಬ್ದಾರಿಯನ್ನು ವಹಿಸಿಕೊಂಡರೆ ಹಳ್ಳಿಯ ಜನರು ಒಟ್ಟುಗೂಡಿ ಅವನಿಗೆ ಭೂಮಿಯನ್ನು ಬಿಟ್ಟುಕೊಡುವ ಕ್ರಮವಿತ್ತು. ನೀರಾವರಿ ಕಾರ್ಯಗಳನ್ನು ನಡೆಸಿದ ಶ್ರೀಮಂತ ವ್ಯಕ್ತಿಗಳನ್ನು ಅರಸರು ಪುರಸ್ಕರಿಸುತ್ತಿದ್ದರು. ದೊಡ್ಡ ವರ್ತಕರು ಭಾರೀ ವೆಚ್ಚದ ಕೆರೆಗಳನ್ನು ನಿರ್ಮಿಸಲು ಮುಂದಾಗುತ್ತಿದ್ದರು. (ಕೆ.ಎಸ್. ಶಿವಣ್ಣ “ಕೃಷಿ ವ್ಯವಸ್ಥೆ”, ಬಿ.ಷೇಕ್ ಅಲಿ ಮತ್ತು ಕೆ.ಎಸ್.ಶಿವಣ್ಣ,ಕರ್ನಾಟಕ ಚರಿತ್ರೆ–ಕ್ರಿ.ಶ. ೧೩೩೬–೧೭೬೦–ಸಂಪುಟ ೩, ಹಂಪಿ: ಕನ್ನಡ ವಿಶ್ವವಿದ್ಯಾಲಯ,೧೯೯೭, ಪುಟ ೧೫೩-೧೯೯)
[13]ಈ ಕೆರೆಯ ಬದಿಯಲ್ಲೇ ಡಾಲ್ಮಿಯಾ ಗಣಿಗೆ ಹೋಗುವ ರಸ್ತೆ ಇದೆ. ಗಣಿಗಾರಿಕೆ ಆರಂಭವಾಗುವ ಮುನ್ನವೇ ಕೆರೆಯ ಕೋಡಿ ಹರಿದಿತ್ತು. ಇದರಿಂದಾಗಿ ಕೆಲವು ಕಡೆ ಗಣಿಗೆ ಹೋಗುವ ರಸ್ತೆ ಕೆರೆಯ ಪಾತ್ರಕ್ಕೆ ಸಮೀಪದಲ್ಲೇ ಹೋಗುತ್ತಿದೆ. ಒಂದು ವೇಳೆ ಕೆರೆ ದುರಸ್ತಿಯಾಗಿ ನೀರು ತುಂಬಿದರೆ ಗಣಿಗೆ ಹೋಗುವ ರಸ್ತೆಯನ್ನು ಗುಡ್ಡದ ಮೇಲಿಂದ ಮಾಡಬೇಕಾಗುತ್ತದೆ. ಅದು ಹೆಚ್ಚು ಸುತ್ತು ಬಳಸು. ಜತೆಗೆ ಹೊಸ ರಸ್ತೆ ಮಾಡುವ ಖರ್ಚು ಬೇರೆ. ಈ ಕಾರಣಗಳಿಗಾಗಿ ಡಾಲ್ಮಿಯಾದವರು ಕೆರೆ ಆಗದಂತೆ ನೋಡಿಕೊಂಡರು ಎಂದು ಊರವರ ಅಭಿಪ್ರಾಯ.
[14]ವಿವರಣೆ ಹೀಗಿದೆ. ಪಾಪಿನಾಯಕನ ಹಳ್ಳಿ ಮತ್ತು ಆಸುಪಾಸಿನ ಹಳ್ಳಿಗಳು ಕಬ್ಬಿಣ ಮತ್ತು ಮ್ಯಾಂಗನೀಸ್ ಅದಿರಿನ ನಿಕ್ಷೇಪ ಹೊಂದಿವೆ. ನಿಕ್ಷೇಪಗಳು ಹಿಂದೆ ಹೊಲಗಳ ಆಸುಪಾಸಿನಲ್ಲೇ ಇದ್ದವು. ನೀಕ್ಷೇಪಗಳು ಇರುವ ಜಾಗದಲ್ಲಿ ಕಾಲುವೆ ಹೋದರೆ ಗಣಿಗಾರಿಕೆಗೆ ತೊಂದರೆಯಾಗುತ್ತದೆ ಎಂದು ಗಣಿ ಮಾಲಿಕರೇ, ಅವರೇ ಸ್ಥಳೀಯ ಎಂ.ಎಲ್.ಎ. ಕೂಡ ಆಗಿದ್ದರು, ಕಾಲುವೆ ಆಗದಂತೆ ನೋಡಿಕೊಂಡರು ಎಂದು ಊರ ಕೆಲವರ ಅಭಿಪ್ರಾಯ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೨. ಬದುಕು (೨)
ಜೀತ ಮುಕ್ತಿ
ನೀರಾವರಿ ಇಲ್ಲದಿದ್ದರೂ ಹಿಂದೆ ಕೃಷಿ ಹೆಚ್ಚಿತ್ತು ಎಂದು ಇಲ್ಲಿನ ಹಿರಿಯರು ವಾದಿಸುತ್ತಾರೆ. ಅದು ಹೇಗೆ ಸಾಧ್ಯ ಎಂದರೆ ಹಿಂದೆ ಹೆಚ್ಚು ಮಳೆ ಸುರಿಯುತ್ತಿತ್ತು ಎಂದು ತಮ್ಮ ವಾದವನ್ನು ಸಮರ್ಥಿಸಿಕೊಳ್ಳುತ್ತಿದ್ದರು. ಇದ್ದರೂ ಇರಬಹುದು ಎಂದು ನಾನು ಅದೇ ತೀರ್ಮಾನಕ್ಕೆ ಬಂದಿದ್ದೆ. ಆದರೂ ಇಲ್ಲಿ, ಹೊಸಪೇಟೆಯಲ್ಲಿ, ಸುರಿಯುವ ಮಳೆ ಲೆಕ್ಕಾಚಾರ ಸಿಕ್ಕಿದರೆ ಒಳ್ಳೆಯದೆಂದು ತಾಲ್ಲೂಕು ಕಚೇರಿಯಲ್ಲಿ ವಿಚಾರಿಸಿದೆ. ಅಲ್ಲಿ ಸಿಕ್ಕಿದ ಅಂಕಿ ಅಂಶಗಳು ಮಳೆಯ ಕುರಿತು ಬೇರೆಯದೇ ಚಿತ್ರಣ ಕೊಡುತ್ತಿವೆ. ಹೊಸಪೇಟೆ ತಾಲ್ಲೂಕಿನಲ್ಲಿ ಸುರಿದ ಮಳೆಯ ಲೆಕ್ಕಾಚಾರದ ಪ್ರಕಾರ ೧೯೯೭ರಲ್ಲಿ ೫೬೩.೭ ಮಿಲಿಮೀಟರು ಮಳೆ ಸುರಿದಿದೆ. ೧೯೯೭ರಲ್ಲಿ ೬೬೯.೭ ಮಿ.ಮಿ.ಗೆ ಮತ್ತು ೭೦೬.೧ ಮಿ.ಮಿ.ಗೆ ಏರಿದೆ. ೧೯೯೭ರಲ್ಲಿ ಮಳೆ ಕಡಿಮೆಯಾಗಿದೆ – ೫೧೮.೨೭ ಮಿ.ಮಿ. ಆದರೆ ೧೯೯೮ ಮತ್ತು ೧೯೯೯ರಲ್ಲಿ ಪುನಃ ಕ್ರಮವಾಗಿ ೮೪೫ ಮತ್ತು ೮೦೮.೫ ಮಿ.ಮಿ. ಮಳೆಯಾಗಿದೆ.[1] ಆದುದರಿಂದ ಹಿಂದೆ ಮಳೆ ಹೆಚ್ಚಿತ್ತು ಹಾಗೆ ಕೃಷಿ ಹೆಚ್ಚಿತ್ತು ಎನ್ನುವ ವಾದ ಸರಿಯಲ್ಲ.
ಕೃಷಿ ಹೆಚ್ಚಿರುವ ಸಾಧ್ಯತೆಯನ್ನು ಬೇರೆ ಅಂಶಗಳಿಂದ ಅರ್ಥಮಾಡಿಕೊಳ್ಳಬೇಕಾಗಿದೆ. ಈ ಕುರಿತು ತಕ್ಷಣಕ್ಕೆ ಉಪಯೋಗಕ್ಕೆ ಬರುವ ಮಾಹಿತಿ ಎಂದರೆ ಜೀತ ಪದ್ಧತಿ. ಜೀತ ಪದ್ಧತಿ ಇತ್ತೆಂದು ಜೀತಕ್ಕೆ ದುಡಿದವರು ಮತ್ತು ದುಡಿಸಿಕೊಳ್ಳುತ್ತಿದವರು ಇಬ್ಬರೂ ಒಪ್ಪಿಕೊಳ್ಳುತ್ತಾರೆ. ಜೀತಕ್ಕೆ ದುಡಿಸಿಕೊಂಡವರಲ್ಲಿ ಲಿಂಗಾಯತರೇ ಮುಖ್ಯರು. ಇತರ ಜಾತಿಯವರು ಜೀತಕ್ಕೆ ಆಳುಗಳನ್ನು ಇಟ್ಟುಕೊಳ್ಳುತ್ತಿರಲಿಲ್ಲವೆಂದಲ್ಲ. ದೊಡ್ಡ ಹಿಡುವಳಿ ಇದ್ದ ಕುರುಬರು, ನಾಯಕರು ಮತ್ತು ವಡ್ಡರು ಜೀತಕ್ಕೆ ಆಳುಗಳನ್ನು ಇಟ್ಟುಕೊಳ್ಳುತ್ತಿದ್ದರು. ಆದರೆ ಇವರಲ್ಲಿ ದುಡಿಯುತ್ತಿದ್ದ ಆಳುಗಳನ್ನು ಲಿಂಗಾಯತರಲ್ಲಿ ಜೀತಕ್ಕೆ ದುಡಿಯುತ್ತಿದ್ದ ಆಳುಗಳ ಸಂಖ್ಯೆಗೆ ಹೋಲಿಸಿದರೆ ತೀರಾ ಕಡಿಮೆ. ಇದಕ್ಕೆ ಕಾರಣ ಜಾತಿಯಲ್ಲ; ಭೂ ಹಿಡುವಳಿ. ಇಲ್ಲಿ ದೊಡ್ಡ ಭುಮಾಲಿಕರು ಲಿಂಗಾಯತರೇ ಆಗಿದ್ದರು. ಇವರ ಬದಲು ಬೇರೆ ಜಾತಿಯವರಲ್ಲಿ ಹೆಚ್ಚು ಭೂ ಹಿಡುವಳಿ ಇರುತ್ತಿದ್ದರೆ ಅವರು ಕೂಡ ಲಿಂಗಾಯತರ ಹಾಗೆ ಹೆಚ್ಚು ಸಂಖ್ಯೆಯಲ್ಲಿ ಆಳುಗಳನ್ನು ಇಟ್ಟುಕೊಳ್ಳುವ ಸಾಧ್ಯತೆ ಇತ್ತೋ ಏನೋ? ಜೀತಕ್ಕೆ ದುಡಿಸಿಕೊಳ್ಳುವವರು ಎಲ್ಲಾ ಜಾತಿಯಲ್ಲೂ ಕಂಡು ಬಂದರೂ ದುಡಿಯುವವರು ಮಾತ್ರ ಒಂದೇ ಜಾತಿಗೆ ಸೇರಿದವರು – ಹರಿಜನರು. ಈ ಕುರಿತು ಸರಕಾರಿ ಅಂಕಿ ಅಂಶಗಳು ತುಂಬಾ ಅಸ್ಪಷ್ಟವಾಗಿವೆ. ೧೯೭೧ರ ಜನಗಣತಿ ಪ್ರಕಾರ ಒಟ್ಟು ಹರಿಜನರ ಸಂಖ್ಯೆ ೩೩೮; ಮಹಿಳೆಯರು ೧೬೦, ಪುರುಷರು ೧೭೮. ಪಿ.ಕೆ. ಹಳ್ಳಿಯ ಕೃಷಿ ಕಾರ್ಮಿಕರ ಸಂಖ್ಯೆ ೧೯೭೧ರಲ್ಲಿ ಕೇವಲ ೪೦; ೩೫ ಪುರುಷರು ಮತ್ತು ೫ ಮಹಿಳೆಯರು. ಆ ವರ್ಷ ಪರಿಶಿಷ್ಟ ವರ್ಗಗಳ ಜನಸಂಖ್ಯೆ ಇಲ್ಲವೆಂದು ಸೆನ್ಸಸ್ ರಿಪೋರ್ಟ್ ಹೇಳುತ್ತದೆ. ೧೯೯೯ರಲ್ಲಿ ಹಳ್ಳಿಯಲ್ಲಿನ ಅತಿ ದೊಡ್ಡ ಸಮುದಾಯವೆಂದರೆ ನಾಯಕರದ್ದೇ – ೧೪೦ ಕುಟುಂಬಗಳಿವೆ. ಅಂದರೆ ಇವರೆಲ್ಲಾ ೧೯೭೧ರ ನಂತರ ಹಳ್ಳಿಯ ಬದುಕಿಗೆ ಸೇರ್ಪಡೆಯಾದವರೆಂದು ತಿಳಿಯಬೇಕು. ಆದರೆ ವಸ್ತಿ ಸ್ಥಿತಿ ಹಾಗಿಲ್ಲ. ಹಳ್ಳಿಯಲ್ಲೇ ಹುಟ್ಟಿ ಬೆಳೆದ ಹಲವಾರು ನಾಯಕ ಕುಟುಂಬಗಳಿವೆ. ಹೀಗೆ ಸೆನ್ಸಸ್‌ನ ಅಂಕಿ ಅಂಶಗಳಿಂದ ಊರಿನ ಸರಿಯಾದ ಚಿತ್ರಣ ಸಿಗುತ್ತದೆ ಎಂಬ ಭರವಸೆಯಿಲ್ಲ. ಆದಾಗ್ಯೂ ಈ ರಿಪೋರ್ಟ್‌ನಲ್ಲಿರುವ ಕೆಲವು ವಿಚಿತ್ರ ಅಂಕಿ ಅಂಶಗಳನ್ನು ಉಪಯೋಗಿಸಿಕೊಂಡು ಹಳ್ಳಿಯ ಸಂಕೀರ್ಣತೆಯನ್ನು ಅರಿಯಲು ಪ್ರಯತ್ನಿಸಲಾಗಿದೆ.
೧೯೭೧ರ ಸೆನ್ಸಸ್ ಪ್ರಕಾರ ಕೃಷಿಕರ ಸಂಖ್ಯೆ ೪೦೩. ಅದು ೧೯೮೧ರಲ್ಲಿ ೩೩೭ಕ್ಕೆ ಇಳಿದಿದೆ. ಕೃಷಿಕರ ಸಂಖ್ಯೆಯಲ್ಲಿ ಈ ಪ್ರಮಾಣದ ಕುಸಿತ ಹಲವಾರು ಕಾರಣಗಳಿಂದ ಸಾಧ್ಯ. ಒಂದು, ದೊಡ್ಡ ಪ್ರಮಾಣದ ವಲಸೆ. ಇಲ್ಲಿ ನೀರಾವರಿ ಇಲ್ಲ ಅಥವಾ ಬದುಕಲು ಅಸಾಧ್ಯ ಎಂದು ಬೇರೆ ಪ್ರದೇಶಗಳಿಗೆ ವಲಸೆ ಹೋಗಿರಬೇಕು.[2] ಆದರೆ ಈ ವಾದವನ್ನು ಒಪ್ಪುವುದು ಕಷ್ಟ. ಯಾಕೆಂದರೆ ೧೯೯೧ರಲ್ಲಿ ಕೃಷಿಕರ ಸಂಖ್ಯೆ ೫೭೧ಕ್ಕೆ ಏರಿದೆ. ಈ ಅವಧಿಯಲ್ಲಿ ಕೃಷಿಕರನ್ನು ಈ ಪ್ರಮಾಣದಲ್ಲಿ ಆಕರ್ಷಿಸುವ ನೀರಾವರಿ ಸುಧಾರಣೆ ಅಥವಾ ಇತರ ಯಾವ ಬೆಳವಣಿಗೆಗಳು ಇಲ್ಲಿ ಕಂಡು ಬರುತ್ತಿಲ್ಲ. ಎರಡು, ಅನೀರಿಕ್ಷಿತ ಬದಲಾವಣೆಗಳಿಗೆ ಹೊಂದಿಕೊಳ್ಳಲು ಸಾಧ್ಯವಾಗದೆ ಕೃಷಿಯಿಂದ ದೂರ ಸರಿಯುವುದು. ಎರಡನೇ ಕಾರಣ ಸರಿಯಿರಬಹುದು. ಜೀತ ಪದ್ಧತಿ ಅಗ್ಗದ ಶ್ರಮ ದೊರಕುವಾಗ ಕೃಷಿಯಲ್ಲಿದ್ದು ಅದು ಇಲ್ಲವಾದಾಗ ಕೃಷಿಯಿಂದ ದೂರ ಸರಿದಿರಬಹುದು. ಈ ಅಂಶ ಕೃಷಿ ಕಾರ್ಮಿಕರ ಅಂಕಿ ಅಂಶದಿಂದಲೂ ವ್ಯಕ್ತವಾಗುತ್ತಿದೆ. ೧೯೭೧ರಲ್ಲಿ ಕೃಷಿ ಕಾರ್ಮಿಕರ ಸಂಖ್ಯೆ ಕೇವಲ ೪೦.ಅದು ೧೯೮೧ರಲ್ಲಿ ೨೬೯ಕ್ಕೆ ಏರಿದೆ. ಕೃಷಿಕರ ಸಂಖ್ಯೆ ಇಳಿಮುಖವಾಗುವಾಗ ಕೃಷಿ ಕಾರ್ಮಿಕರ ಸಂಖ್ಯೆ ಏರಲು ಹೇಗೆ ಸಾಧ್ಯ. ಭೂ ಸುಧಾರಣಾ ಕಾಯಿದೆ ಜಾರಿ ಬಂದ ಪ್ರದೇಶಗಳಲ್ಲಿ ಕೃಷಿ ಕಾರ್ಮಿಕರ ಸಂಖ್ಯೆ ೧೯೭೧ ಮತ್ತು ೧೯೮೧ರ ಮಧ್ಯೆ ಏರಿದೆ. ಅದಕ್ಕೆ ಮುಖ್ಯ ಕಾರಣ ಗೇಣಿದಾರರನ್ನು ದಣಿಗಳು ಅವರ ಭೂಮಿಯಿಂದ ಒಕ್ಕಲೆಬ್ಬಿಸಿರುವುದು.[3]ಆ ರೀತಿ ಭೂಮಿ ಕಳಕೊಂಡವರು ಬದಲಿ ಕೃಷಿಯೇತರ ಚಟುವಟಿಕೆಗಳು ಇಲ್ಲದೆ ಕೃಷಿ ಕಾರ್ಮಿಕರಾಗಿ ಪರಿವರ್ತಿತಗೊಂಡಿದ್ದಾರೆ. ಆದರೆ ಈ ಪ್ರದೇಶದಲ್ಲಿ ಭೂ ಸುಧಾರಣಾ ಕಾಯಿದೆಯ ಪ್ರಭಾವವೇ ಆಗಿಲ್ಲ. ಹಾಗಿರುವಾಗ ಈ ಪ್ರಮಾಣದಲ್ಲಿ (೮೫%)ಕೃಷಿಕರ ಸಂಖ್ಯೆ ಏರಲು ಕಾರಣವೇನು? ಇಲ್ಲಿನ ಕಾರಣ ಪುನಃ ಜೀತ ಪದ್ಧತಿ.
ಜನಗಣತಿಯಲ್ಲಿ ಪ್ರಾಥಮಿಕ ಅಂಕಿ ಅಂಶಗಳನ್ನು ಸಂಗ್ರಹಿಸುವ ಜವಾಬ್ದಾರಿ ಪ್ರಾಥಮಿಕ ಶಾಲಾ ಮೇಸ್ಟ್ರುಗಳದ್ದು. ಎಪ್ಪತ್ತರ ದಶಕದಲ್ಲಿ, ಇನ್ನೂ ರಿಸರ್‌ವೇಶನ್ ಸರಿಯಾಗಿ ಜಾರಿ ಬರದಿರುವ ಸಂದರ್ಭದಲ್ಲಿ, ಸ್ಥಳೀಯ ಮೇಲು ಜಾತಿಯವರೇ ಶಾಲೆಗಳಲ್ಲಿ ಮೇಸ್ಟ್ರುಗಳಾಗಿರುತ್ತಿದ್ದರು. ಇವರುಗಳಿಗೆ ಜೀತ ಕಾನೂನಿಗೆ ವಿರುದ್ಧವೆಂದು ತಿಳಿದಿರುತ್ತದೆ. ಕಾನೂನಿಗೆ ವಿರುದ್ಧವಾದುದನ್ನು ದಾಖಲಿಸಿದರೆ ತಾನೆ ಅಪರಾಧವಾಗುವುದು. ಹಾಗಾಗಿ ಜೀತದಾಳುಗಳಾಗಿ ದುಡಿಯುತ್ತಿದ್ದ ಹರಿಜನರು ೧೯೭೧ರಲ್ಲಿ ಕೃಷಿ ಕಾರ್ಮಿಕರಾಗಿ ದಾಖಲಾಗಿಲ್ಲ. ೧೯೭೫ರ ಎಮರ್ಜನ್ಸಿ ಸಂದರ್ಭದಲ್ಲಿ ಜೀತ ಮುಕ್ತಿಗೊಂಡು ಅವರು ಗಣಿಗಾರಿಕೆ ಮತ್ತು ವ್ಯಾಗನ್ ಲೋಡಿಂಗ್‌ಗೆ ಹೋಗಲು ಆರಂಭಿಸಿದಾಗ ಜನಗಣತಿ ವ್ಯಾಪ್ತಿಗೆ ಬಂದಿರಬೇಕು. ಗಣಿ ಕಾರ್ಮಿಕರಲ್ಲಿ ಎರಡು ವಿಧ. ಒಂದು, ಗಣಿಯಲ್ಲಿ ದುಡಿಯುವವರು ಮತ್ತು ಎರಡು, ವ್ಯಾಗನ್ ಲೋಡಿಂಗ್ ಮಾಡುವವರು. ಗಣಿಯಲ್ಲಿ ದುಡಿಯುವವರು ಒಂದು ರೀತಿಯ ಖಾಯಂ ನೌಕರರು. ದಿನವಿಡೀ ಗಣಿಯಲ್ಲಿ ದುಡಿತವಿರುತ್ತದೆ. ಆದರೆ ವ್ಯಾಗನ್ ಲೋಡಿಂಗ್ ಒಂದು ವಿಧದ ಅರೆ ಗಣಿ ಕಾರ್ಮಿಕತ್ವ. ವಾರದಲ್ಲಿ ಎರಡು ಬಾರಿ, ಅದೂ ಕೇವಲ ಕೆಲವೇ ಗಂಟೆಗಳ ಕೆಲಸ. ಅಂತವರು ವ್ಯಾಗನ್ ಲೋಡಿಂಗ್ ಇಲ್ಲದಿರುವಾಗ ಕೃಷಿ ಕಾರ್ಮಿಕರಾಗಿ ದುಡಿಯುತ್ತಾರೆ. ಜನಗಣತಿ ಮಾಡುವವರಿಗೆ ಈ ವ್ಯಾಗನ್ ಲೋಡಿಂಗ್ ಮಾಡುವರು ಒಂದು ದೊಡ್ಡ ತಲೆನೋವು. ಅವರನ್ನು ಅತ್ತ ಗಣಿ ಕಾರ್ಮಿಕರೆಂದು ವಿಂಗಡಿಸುವಂತಿಲ್ಲ. ಇತ್ತ ಕೃಷಿ ಕಾರ್ಮಿಕರೆಂದು ಸಮೀಕರಿಸುವಂತಿಲ್ಲ. ಅಂತಹ ಸಂದರ್ಭದಲ್ಲಿ ತಮ್ಮ ವಿವೇಚನೆ ಬಳಸಿ ಕೃಷಿ ಕಾರ್ಮಿಕರೆಂದು ತೋರಿಸುವ ಸಾಧ್ಯತೆ ಹೆಚ್ಚು. ಯಾಕೆಂದರೆ ವ್ಯಾಗನ್ ಲೋಡಿಂಗ್ ಎನ್ನುವ ತಲೆಬರಹ ಜನಗಣತಿಯಲ್ಲಿ ಇಲ್ಲ. ಹೀಗೆ ಅಗ್ಗದ ಶ್ರಮ ಒದಗಿಸುವ ಜೀತ ಪದ್ಧತಿ ಕೃಷಿಯ ಮುಂದುವರಿಕೆಯಲ್ಲಿ ಮಹತ್ತರವಾದ ಪಾತ್ರ ವಹಿಸಿದೆ.
೧೯೩೫ ರಿಂದಲೆ ಚಿಕ್ಕ ಪ್ರಮಾಣದಲ್ಲಿ ಗಣಿಗಾರಿಕೆ ಇತ್ತು. ಹಳ್ಳಿಯ ಭೂ ರಹಿತ ಕೆಲಸಗಾರರನ್ನು ತೊಡಗಿಸುವಷ್ಟು ಗಣಿಗಾರಿಕೆ ಆರಂಭವಾದುದು ೧೯೮೪ ರಿಂದ. ಅಲ್ಲಿಯವರೆಗೆ ಭೂರಹಿತರಿಗೆ ಕೃಷಿ ಕೂಲಿಯೇ ಮುಖ್ಯ ಆದಾಯ ಮೂಲ. ಸ್ಥಳೀಯ ಅಂಬೇಡ್ಕರ್ ಸಂಘದ ಅಧ್ಯಕ್ಷರಲ್ಲಿ ೧೯೪೮ ರಿಂದಲೆ ಗಣಿಗಾರಿಕೆ ಆರಂಭವಾದರೂ ಹರಿಜನರು ೧೯೭೫ರ ವರೆಗೂ ಯಾಕೆ ಜೀತದಾಳುಗಳಾಗಿ ದುಡಿಯಬೇಕಾಯಿತು ಎಂದು ಕೇಳಲು ‘ಆರಂಭದ ದಿನಗಳಲ್ಲಿ ಮಾಲಿಕರು ಗಣಿಗಾರಿಕೆಯ ನಿಯಮಗಳನ್ನು ಕಟ್ಟು ನಿಟ್ಟಾಗಿ ಪಾಲಿಸುತ್ತಿದ್ದರು. ೧೮ ವರ್ಷದ ಕೆಳಗಿನವರನ್ನು ಗಣಿ ಕೆಲಸಕ್ಕೆ ತೆಗೆದುಕೊಳ್ಳುತ್ತಿರಲಿಲ್ಲ. ಹಾಗಾಗಿ ನಮಗೆಲ್ಲಾ ಚಿಕ್ಕ ಪ್ರಾಯದಲ್ಲೆ ಗಣಿ ಕೆಲಸಕ್ಕೆ ಹೋಗಲಾಗಲಿಲ್ಲ. ನಮ್ಮ ಹಿರಿಯರು ಹಲವಾರು ವರ್ಷಗಳಿಂದ ಜೀತದಾಳುಗಳಾಗಿ ದುಡಿಯುತ್ತಿದ್ದರು. ಅದನ್ನು ಬಿಟ್ಟು ಒಮ್ಮಿಂದೊಮ್ಮೆಗೆ ಹೊಸ ಕಸುಬಿಗೆ ಸೇರುವಷ್ಟು ಆತ್ಮ ವಿಶ್ವಾಸ ಅವರಲ್ಲಿ ಇರಲಿಲ್ಲ. ಜನತೆಗೆ ಯಜಮಾನರಲ್ಲಿ ಮಾಡಿದ ಸಾಲ ಸಂದಾಯವಾಗದೆ ಅವರಿಗೆ ಜೀತದಿಮದ ಮುಕ್ತಿಯಿರಲಿಲ್ಲ’ ಎಂದು ಉತ್ತರಿಸಿದರು.
ಸಾಲ ಹರಿಜನರನ್ನು ಮಾತ್ರವಲ್ಲ ಇತರ ಜಾತಿಯ ಸಣ್ಣ ಮತ್ತು ಅತಿ ಸಣ್ಣ ರೈತರನ್ನು ಮತ್ತು ಭೂರಹಿತ ಕೂಲಿಗಳನ್ನು ಬಲಾಢ್ಯ ಭೂಮಾಲಿಕರ ಅಧೀನದಲ್ಲಿರಿಸಿತ್ತು. ಸಾಲದ ಬಂಧನ ಹೀಗಿದೆ. ಪ್ರತಿ. ರೂ. ೧೦೦೦ಕ್ಕೆ ಒಂದು ತಿಂಗಳಿಗೆ ರೂ. ೩ ಬಡ್ಡಿ. ರೂ. ೧೦೦೦ ಸಾಲ ಮಾಡಿದರೆ ವರ್ಷದ ಕೊನೆಗೆ ಸಂದಾಯ ಮಾಡಬೇಕಾದ ಒಟ್ಟು ಮೊತ್ತ, ಅಸಲು ಬಡ್ಡಿ ಸೇರಿ, ರೂ. ೧೩೬೦. ವರ್ಷದ ಕೊನೆಗೆ ಸಾಲ ಅಥವಾ ಬಡ್ಡಿ ಸಂದಾಯ ಮಾಡಲು ಆಗದಿದ್ದರೆ ಎರಡನೇ ವರ್ಷದ ಆರಂಭದಲ್ಲಿ ಅಸಲು ೧೩೬೦ ಆಗುತ್ತದೆ. ಈ ರೂ. ೧೩೬೦ಕ್ಕೆ ಹೊಸತೊಂದು ಪ್ರಾಮಿಸರಿ ನೋಟ್ ತಯಾರಾಗುತ್ತದೆ. ಹೀಗೆ ಆರೇಳು ವರ್ಷ ಕಳೆದರೆ ಅಸಲು ರೂ. ೧೦೦೦ವೇ ಇರುತ್ತದೆ. ಆದರೆ ಬಡ್ಡಿ ಬೆಳದು ರೂ. ೩೦೦೦ ದಿಂದ ೪೦೦೦ ಆಗಿರುತ್ತದೆ. ಮೊದಲ ಕೆಲ ವರ್ಷ ಸಾಲ ಕೊಟ್ಟವರು ಅಸಲು ಅಥವಾ ಬಡ್ಡಿಗಾಗಿ ತಾಕೀತು ಮಾಡುವುದಿಲ್ಲ. ಯಾವಾಗ ಅದು ಬೆಳೆದು ಆರೇಳು ಸಾವಿ ಆಗುತ್ತದೋ ಆಗ ಅದು ಪಂಚಾಯತಿ ಕಟ್ಟೆಗೆ ಬರುತ್ತದೆ. ಪಂಚಾಯತಿ ಅಧ್ಯಕ್ಷರು ಪುನಃ ಇದೇ ಭೂಮಾಲಕರು. ತೀರ್ಪು ಹೆಚ್ಚು ಕಡಿಮೆ ಎಲ್ಲರಿಗೂ ಒಂದೇ. ಭೂರಹಿತ ಕೂಲಿಯಾದರೆ ಜೀತದ ಅವಧಿ ಹೆಚ್ಚುತ್ತದೆ. ಭೂಮಿ ಇದ್ದ ಸಣ್ಣ ಅಥವಾ ಅತಿ ಸಣ್ಣ ರೈತನಾದರೆ ತನ್ನ ಭೂಮಿ ಕಳಕೊಳ್ಳಬೇಕಾಗುತ್ತದೆ. ಈ ಕ್ರಮದಲ್ಲಿ ಜೀತ ಮತ್ತು ಸಾಲ ಅಗ್ಗದ ಶ್ರಮವನ್ನು ಒದಗಿಸುತ್ತಿತ್ತು. ೧೯೭೧ ಮತ್ತು ೧೯೮೧ರ ಮಧ್ಯೆ ಕೃಷಿಕರ ಸಂಖ್ಯೆ ಕಡಿಮೆಯಾಗಿ ಕೃಷಿ ಕಾರ್ಮಿಕರ ಸಂಖ್ಯೆ ಹೆಚ್ಚಾಗಳು ಇದು ಒಂದು ಕಾರಣವಿರಬಹುದು.
೧೯೭೫ರವರೆಗೂ ಜೀತ ಮತ್ತು ಪ್ರಾಮಿಸರಿ ನೋಟ್ ಮೂಲಕ ಅಗ್ಗದ ಶ್ರಮ ಪಡಿಯುವುದು ಅಡೆತಡೆಯಿಲ್ಲದೆ ನಡೆಯಿತು. ೧೯೭೫ರ ಎರ್ಮಜನ್ಸಿ ಸಂದರ್ಭದಲ್ಲಿ ಇಂದಿರಾ ಗಾಂಧಿಯವರು ತಂದ ಇಪ್ಪತ್ತಂಶ ಕಾರ್ಯಕ್ರಮಗಳಲ್ಲಿ ಒಂದು ಜೀತ ಮುಕ್ತಿ. ಇದು ಕಾರ್ಯರೂಪಕ್ಕೆ ಬಂದದ್ದು ಅಧಿಕಾರಿಗಳ ಮೂಲಕ. ಹಲವಾರು ಹರಿಜನರು ಜೀತದಿಂದ ಮುಕ್ತರಾದರು, ಇತರ ಜಾತಿಯವರು ಸಾಲದಿಂದ ಮುಕ್ತರಾದರು. ಕೇವಲ ಕಾನೂನಿನಿಂದಲೇ ಜೀತ ಮುಕ್ತಿ ಸಾಧ್ಯವಾಯಿತೇ ಎಂದು ಕೆಲವು ಹರಿಜನ ಹಿರಿಯರನ್ನು ಕೇಳಲಾಯಿತು. ಸ್ಥಳೀಯ ಅಥವಾ ಹೊರಗಿನ ಯಾವುದೇ ಸಂಘಟನೆ ಜೀತಮುಕ್ತಿಗಾಗಿ ಹೋರಾಡಿದ್ದು ನಿಮಗೆ ನೆನಪಿಲ್ಲವೆ? ಎಂದರೆ. ‘ಅಧಿಕಾರಿಗಳಿಂದಲೇ ನಡೆಯಿತು. ಅದೇ ಸಂದರ್ಭದಲ್ಲಿ ಗಣಿಗಾರಿಕೆಯ ಬೆಳೆಯುತ್ತಿತ್ತು. ಯಜಮಾನ್ರನ್ನು ಎದುರು ಹಾಕಿಕೊಂಡು ಬದುಕುವ ಹೊಸ ದಾರಿ ಇತ್ತುಲ ಅದು ನಮಗೆಲ್ಲಾ ಧೈರ್ಯಕೊಟ್ಟಿತ್ತು’ ಎನ್ನುವುದು ಅವರುಗಳ ಅಭಿಪ್ರಾಯದ ಸಾರಾಂಶ. ಜೀತ ಮುಕ್ತಿಯಲ್ಲಿ ಸರಕಾರಿ ಅಧಿಕಾರಿಗಳದ್ದು ಮುಖ್ಯಪಾತ್ರ ಎಂದು ಕೆಲವು ಭೂ ಮಾಲಿಕರು ಅಭಿಪ್ರಾಯ ಮಡುತ್ತಾರೆ. ಅವರ ಪ್ರಕಾರ ಆ ಸಂದರ್ಭ(ಎರ್ಮಜನ್ಸಿಯ ಸಂದರ್ಭ) ಹಾಗಿತ್ತು. ಸರಕಾರದ ಕಾನೂನ್ನು ಮುರಿಯುವ ಅಥವಾ ತಿರುಚುವ ಧೈರ್ಯ ಯಾರು ಮಾಡುತ್ತಿರಲಿಲ್ಲ. ಜೀತದಿಂದ ಆಳುಗಳನ್ನು ಮುಕ್ತಗೊಳಿಸದಿದ್ದರೆ ಜೈಲಿಗೆ ಹಾಕುತ್ತಾರೆ ಎಂಬ ಭಯ ಜೀತಕ್ಕೆ ದುಡಿಸುವವರಲ್ಲಿ ಇತ್ತುಲ ಹೊಸಪೇಟೆ ತಹಶೀಲ್ದಾರರು ಬಂದು ತಿಳಿಸಿದ ನಂತರ ಯಾರು ಅದನ್ನು ವಿರೋಧಿಸುವ ಧೈರ್ಯ ತೋರಿಸಲಿಲ್ಲ.
ಇನ್ನು ಅದರ ಜತೆಗೆ ಗಣಿಗಾರಿಕೆ ಬದುಕಿಗೆ ಹೊಸ ದಾರಿ ಕೊಟ್ಟಿತು ಎನ್ನುವ ಹರಿಜನ ಹಿರಿಯರ ಮಾರು ದೊಡ್ಡ ಸತ್ಯವನ್ನು ಹೇಳುತ್ತದೆ. ಕಾನೂನಿಂದಲೇ ಸಾಮಾಜಿಕ ಪರಿವರ್ತನೆ ಸಾಧ್ಯವಾಗುತ್ತಿದ್ದರೆ ಭಾರತ ಇಂದು ಒಂದು ಸ್ವರ್ಗವಾಗಬೇಕಿತ್ತು. ಕೆಳವರ್ಗದ, ಶೋಷಿತ ಜನರ, ಮಹಿಳೆಯರ, ಬಾಲಕಾರ್ಮಿಕರ ಮುಂತಾದವರ ರಕ್ಷಣೆಗೆ ಹಲವಾರು ಕಾನೂನುಗಳಿವೆ. ಇದರ ಮಧ್ಯೆಯ ಅವರುಗಳ ಶೋಷಣೆ ನಡಿಯುತ್ತಲೇ ಇದೆ. ಕೇವಲ ಕಾನೂನಿಂದ ಸಾಮಾಜಿಕ ಪರಿವರ್ತನೆ ಸಾಧ್ಯವಿಲ್ಲ ಎನ್ನುವುದನ್ನು ಇವೆಲ್ಲಾ ಸೂಚಿಸುತ್ತವೆ. ಈ ಕಾನೂನುಗಳ ಜತೆಜತೆಗೆ ಶೋಷಿತರಿಗೆ ಬದುಕುವ ಬದಲಿ ವ್ಯವಸ್ಥೆ ರೂಪಿಸುವುದು ಕೂಡ ಅಗತ್ಯ. ಯಾವಾಗ ಅಂತಹ ಬದಲಿ ವ್ಯವಸ್ಥೆಗಳು ಇರುವುದಿಲ್ಲವೋ ಆವಾಗ ಕಾನೂನುಗಳ ಕೇವಲ ಪುಸ್ತಕದಲ್ಲಿರುವ ಅಸ್ತ್ರಗಳಾಗುತ್ತವೆ. ಅದೇ ರೀತಿ ಜೀತ ಮುಕ್ತಿ ಕೇವಲ ಕಾನೂನಿನಿಂದಲೇ ಸಾಧ್ಯವಾಯಿತು ಎನ್ನುವುದು ಸರಿಯಲ್ಲ. ಈ ಕಾನೂನು ಜಾರಿ ಬರುವ ಸಂದರ್ಭದಲ್ಲಿ ಗಣಿಗಾರಿಕೆ ಮತ್ತು ವ್ಯಾಗನ್ ಲೋಡಿಂಗ್ ಭರದಿಂದ ಸಾಗುತ್ತಿದ್ದವು. ಈ ಎರಡು ಮೂಲಗಳು ಹೆಚ್ಚು ಹೆಚ್ಚು ಜನರಿಗೆ ಆದಾಯದ ಬದಲೀ ಅವಕಾಶಗಳನ್ನು ಒದಗಿಸಿದವು. ಕೆಲಸದ ಅವಧಿ, ಕೂಲಿ ಮೊತ್ತ, ಕೂಲಿ ಸಂದಾಯ ಕ್ರಮ, ವಾರದ ರಜೆ, ಇತ್ಯಾದಿಗಳು ಕೃಷಿಗೆ ಹೋಲಿಸಿದರೆ ಗಣಿಗಾರಿಕೆಯಲ್ಲಿ ಉತ್ತಮವಾಗಿತ್ತು. ಜೀತದಿಂದ ಬಿಡುಗಡೆ ಹೊಂದಿದ ಜನರು ಈ ಬದಲಿ ಅವಕಾಶಗಳನ್ನು ಸಂಪೂರ್ಣ ಉಪಯೋಗಿಸಿಕೊಂಡರು. ಇದು ನೀರಿಲ್ಲದೆ ಕಷ್ಟದಲ್ಲಿ ಸಾಗುತ್ತಿದ್ದ ಕೃಷಿಗೆ ಮತ್ತೊಂದು ಹೊಡಿತವಾಯಿತು.
ವಿಕೃತ ಆಧುನೀಕರಣ
ಸ್ವತಂತ್ರ ಭಾರತ ತನ್ನ ಸಾಂಪ್ರದಾಯಿಕ ಸಮಾಜದ ಹಲವಾರು ದೋಷಗಳನ್ನು ನಿವಾರಿಸಿ ನವ ಸಮಾಜ ನಿರ್ಮಾಣಕ್ಕಾಗಿ ಆಧುನೀಕರಣ ಪ್ರಕ್ರಿಯೆ ಆರಂಭಿಸಿತು. ಆರ್ಥಿಕ ರಂಗದ ಆಧುನೀಕರಣಕ್ಕೆ ಕೈಗೊಂಡ ಮುಖ್ಯ ಕಾರ್ಯಕ್ರಮಗಳೆಂದರೆ ಕೃಷಿ ಮತ್ತು ಕೈಗಾರಿಗಕೆಗಳ ಆಧುನೀಕರಣ. ಕೃಷಿಯ ಆಧುನೀಕರಣಕ್ಕೆ ಕೃಷಿ ಉಪಕರಣಗಳು, ವಿದ್ಯುತ್, ಗೊಬ್ಬರ, ನೀರಾವರಿ ವ್ಯವಸ್ಥೆ, ಹಣಕಾಸು ವ್ಯವಸ್ಥೆ ಇತ್ಯಾದಿಗಳ ಪೂರೈಕೆ ಮತ್ತು ಸುಧಾರಣೆಗೆ ಸರಕಾರ ಮುತುವರ್ಜಿ ತೋರಿಸಿದೆ.[4] ಈ ಸವಲತ್ತುಗಳಿಂದ ಹೆಚ್ಚು ಹೆಚ್ಚು ಜನರು ಕೃಷಿಗೆ ಬರುವುದರಿಂದ ಒಂದು ಕಡೆಯಿಂದ ತಮ್ಮ ಆಹಾರ ಸಮಸ್ಯೆ ದೂರವಾಗುತ್ತದೆ ಎನ್ನುವ ಗೃಹಿಕೆಯಿದೆ. ಆದರೆ ಈ ಸವಲತ್ತುಗಳು ನಮ್ಮ ಗ್ರಾಮೀಣ ಸಮಾಜದ ಏಣಿ ಶ್ರೇಣಿಗಳನ್ನು ದಾಟಿ ಬರುವಾಗ ಯಾವ ರೂಪ ತಾಳುತ್ತದೆ ಎನ್ನುವುದನ್ನು ಪಾಪಿ ನಾಯಕನ ಹಳ್ಳಿಯ ಬೆಳವಣಿಗೆಯಿಂದ ತಿಳಿಯಬಹುದು.
ಪಾಪಿನಾಯಕನಹಳ್ಳಿಯಲ್ಲಿನ ಸಾಲದ ಸಮಸ್ಯೆ ಮತ್ತು ಅದರಿಂದಾಗಿ ಸಣ್ಣ ಮತ್ತು ಅತಿ ಸಣ್ಣ ರೈತರು ದೊಡ್ಡ ಭೂಮಾಲಿಕರ ಅಧೀನದಲ್ಲಿ ಇರಬೇಕಾದ ಅನಿವಾರ್ಯತೆಯನ್ನು ನೋಡಿದ್ದೇವೆ. ಭಾರತದ ಎಲ್ಲಾ ಹಳ್ಳಿಗಳಲ್ಲೂ ಹೆಚ್ಚು ಕಡಿಮೆ ಇದೇ ಸ್ಥಿತಿ ಇತ್ತು ಮತ್ತು ಇದೆ.[5] ಇಂತಹ ಸಂದರ್ಭದಲ್ಲಿ ಈ ಸಮಸ್ಯೆಯ ಪರಿಹಾರಕ್ಕಾಗಿ ಸರಕಾರ ಕೆಲವು ಕ್ರಮಗಳನ್ನು ಕೈಗೊಂಡಿದೆ. ಒಂದು ಸಹಕಾರಿ ಬ್ಯಾಂಕನ್ನು ಪ್ರೋತ್ಸಾಹಿಸುವುದು. ಎರಡು ಭೂ ಅಭಿವೃದ್ದಿ ಮತ್ತು ವಾಣಿಜ್ಯ ಬ್ಯಾಂಕುಗಳ ಮೂಲಕ ರೈತರ ಹಣಕಾಸಿನ ಅಗತ್ಯಗಳನ್ನು ಪೂರೈಸುವುದು. ಇದರ ಜತೆಗೆ ಸಣ್ಣ ಮತ್ತು ಅತಿ ಸಣ್ಣ ರೈತರಿಗೆ ಐರ್‌ಡಿಪಿ ಯೋಜನೆಯಲ್ಲಿ ಸಾಲ ಕೊಡಿಸುವ ಕ್ರಮಗಳು ಇತ್ಯಾದಿಗಳು. ಹಳ್ಳಿಯಲ್ಲಿ ೧೯೭೦ರಲ್ಲಿ ಸಹಕಾರಿ ಸಂಘ ಆರಂಭವಾಯಿತು. ಅದರ ಮೊದಲ ಅಧ್ಯಕ್ಷರು ಉದ್ವಾಳರ ಗವಿಯಪ್ಪನವರು. ಕಾನೂನು ಪ್ರಕಾರ ಸದಸ್ಯರು, ನಿರ್ದೇಶಕರು ಇದ್ದರು. ಸಾಲ ಪಡೆದವರಲ್ಲಿ ಹೆಚ್ಚಿನವರು ಲಿಂಗಾಯತರೇ ಆದರು. ಕೆಳ ಜಾತಿಯವರ ಸಹಿ ಹಾಕಿಸಿ ಅವರಿಗೆ ಸಾಲ ಕೊಟ್ಟಂತೆ ರಿಜಿಸ್ಟರ್‌ನಲ್ಲಿ ನಮೂದಿಸಿ ಅದನ್ನು ಮೇಲು ಜಾತಿಯವರು ಇಟ್ಟುಕೊಂಡು ಉದಾಹರಣೆಗಳೂ ಇವೆ. ಕೊಟ್ಟ ಸಾಲದ ವಸೂಲತಿ ಇಲ್ಲ. ಹಾಗಾಗಿ ೧೯೮೦ರಲ್ಲಿ ಹೊತ್ತಿಗೆ ಸಹಕಾರಿ ಸಂಘ ಮುಚ್ಚುವ ಸ್ಥಿತಿಗೆ ಬಂತು. ಜಿಲ್ಲಾ ಮಟ್ಟದ ಸಹಕಾರಿ ಬ್ಯಾಂಕಿನಲ್ಲಿ ದುಡಿದು ಅನುಭವ ಇರುವ ರುದ್ರಪ್ಪನವರನ್ನು ಊರವರು ಒತ್ತಾಯಿಸಿ ಅಧ್ಯಕ್ಷರನ್ನಾಗಿ ಮಾಡಿದರು. ೧೯೮೧ರಲ್ಲಿ ರುದ್ರಪ್ಪನವರು ಅಧ್ಯಕ್ಷರಾಗುವ ಸಂದರ್ಭದಲ್ಲಿ ಸುಮಾರು ಒಂದು ಲಕ್ಷದಷ್ಟು ಸಾಲ ಬಾಕಿ ಇತ್ತು. ಅವರು ಸಾಲ ವಸೂಲಾತಿಗೆ ಕ್ರಮ ಕೈಗೊಂಡರು. ಸಾಲ ವಸೂಲಾತಿ ಸುಲಭವಾಗಲು ಐರ್‌ಡಿಪಿ ಯೋಜನೆಯ ಅಡಿಯಲ್ಲಿ ಪುನರ್ ಸಾಲ ಕೊಡುವ ಭರವಸೆಯನ್ನಿತ್ತರು. ಅದರಲ್ಲಿ ಸುಮಾರು ಶೇಕಡಾ ೬೦ ರಷ್ಟು ಸಬ್ಸಿಡಿ ಇತ್ತು. ಹಿಂದಿನ ಸಾಲ ಕಟ್ಟಿದವರಿಗೆ ಐರ್‌ಡಿಪಿ ಸಾಲ ಸಿಗುವುದು ಗ್ಯಾರಂಟಿಯಾಯಿತು. ಹೊಸ ಸಾಲ ಪಡೆಯುವುದಕ್ಕಾಗಿ ಹಳೇ ಸಾಲದಲ್ಲಿ ಸುಮರು ೭೦ ಶೇಕಡಾದಷ್ಟು ಸಾಲ ವಸೂಲಾಯಿತು.
೧೯೮೨ – ೮೩ರಲ್ಲಿ ವಡ್ಡರಹಳ್ಳಿ ಹುಲಗಣ್ಣ ಅಧ್ಯಕ್ಷರಾದರು. ಅವರು ಸಾಲ ವಸೂಲು ಮಾಡಲು ಪ್ರಯತ್ನಿಸಿದರು. ೧೯೮೩ರಲ್ಲಿ ಮೇಟಿಯವರ ಸುಂದರಪ್ಪನವರು ಅಧ್ಯಕ್ಷರಾದರು. ಅಧ್ಯಕ್ಷ ಮತ್ತು ಕಾರ್ಯದರ್ಶಿ ಸೇರಿಕೊಂಡು ಸುಮಾರು ಮೂವತ್ತೈದರಿಂದ ನಲ್ವತ್ತು ಸಾವಿರದಷ್ಟು ರೂಪಾಯಿಗಳನ್ನು ದುರುಪಯೋಗಪಡಿಸಿದರು. ಅಲ್ಲಿಗೆ ಸಹಕಾರಿ ಸಂಘ ಪುನಃ ಮುಚ್ಚುವ ಸ್ಥಿತಿಗೆ ಬಂತು. ಇವರಿಬ್ಬರು ಮೇಲ್ ಕೇಸ್ ದಾಖಲಾಯಿತು. ಕೋರ್ಟಿನಲ್ಲಿ ಕೇಸು ನಡೆಯುತ್ತಿದೆ. ಇನ್ನೂ ತೀರ್ಮಾನವಾಗಿಲ್ಲ. ಇದರ ಮಧ್ಯೆ ೧೯೯೯ರ ಕೊನೆಗೆ ಜಿಲ್ಲಾ ಸಹಕಾರಿ ಬ್ಯಾಂಕ್ ಅಧಿಕಾರಿಗಳು ಬಂದು ನೀವು ಸಹಕಾರಿ ಸಂಘವನ್ನು ಪುನರುಜ್ಜೀವನಗೊಳಿಸಿದರೆ ನಿಮ್ಮ ಸಂಘಕ್ಕೆ ಹತ್ತು ಲಕ್ಷ ರೂಪಾಯಿಯಷ್ಟು ಸಾಲ ಕೊಡಲು ಸಿದ್ದ ಎಂದರು. ಜತೆಗೆ ಒಂದು ಶರತ್ತು ವಿಧಿಸಿದ್ದಾರೆ. ಅದೇನೆಂದರೆ ಈಗಾಗಲೇ ಬಾಕಿ ಇರುವ ಸಾಲ ರೂ. ೨೩೯೦೫ಗಳು ವಸೂಲಿಯಾಗಬೇಕು. ವಡ್ಡರಹಳ್ಳಿ ಮತ್ತು ಪಿ.ಕೆ.ಹಳ್ಳಿ ಸೇರಿ ೩೩ ರೈತರ ಸಾಲ ಬಾಕಿ ಇದೆ. ಇದರಲ್ಲಿ ಪಿ,ಕೆ.ಹಳ್ಳಿಯ ರೈತರದ್ದೇ ಸಂಖ್ಯೆ ಹೆಚ್ಚು; ೨೦ ರೈತರು. ಸಾಲ ಬಾಕಿ ಇರಿಸಿದ ಹಳ್ಳಿಯ ೨೦ ರೈತರಲ್ಲಿ ೧೦ ಲಿಂಗಾಯತರು, ೩ ಕುರುಬರು, ೩ ವಡ್ಡರು, ಒಬ್ಬ ಉಪ್ಪಾರ, ಒಬ್ಬ ನಾಯಕ ಮತ್ತು ಇಬ್ಬರು ಮುಸ್ಲಿಂ ರೈತರಿದ್ದಾರೆ.
ಹಿಂದಿನ ಸಾಲ ಕಟ್ಟಿದರೆ ಸಹಕಾರಿ ಸಂಘ ಪುನಃ ಶುರುವಾಗುತ್ತದೆ ಎಂಬ ಸುದ್ಧಿ ಹಳ್ಳಿಯ ಚರ್ಚೆಗೆ ಬಂತು. ಸಾಲ ಬಾಕಿ ಇರುವ ಕೆಲವರನ್ನು ಭೇಟಿಯಾಗಿ ನೀವು ಯಾಕೆ ಸಾಲ ಕಟ್ಟಿಲ್ಲ ಎಂದು ವಿಚಾರಿಸಿದೆ. ಅವರಲ್ಲಿ ಕೆಲವರ ಅಭಿಪ್ರಾಯ ಹೀಗಿದೆ. ೧೯೮೫ರಲ್ಲಿ ಸಾಲದ ರಿಜಿಸ್ಟರ್‌ನಲ್ಲಿ ಅವರ ಹೆಸರಿಗೆ ಮಂಜೂರಾದ ಮೊತ್ತವನ್ನು ಪೂರ್ಣ ಅವರಿಗೆ ಕೊಟ್ಟಿಲ್ಲ. ಈ ಸಾಲಗಾರರು ಹಿಂದೆ ಸಹಕಾರಿ ಸಂಘದ ಅಧ್ಯಕ್ಷರಲ್ಲಿ ತೆಗೆದುಕೊಂಡ ಸಾಲ ಬಾಕಿ ಇತ್ತಂತೆ. ಮಂಜೂರಾದ ಸಾಲದ ಮೊತ್ತದಿಂದ ಅಧ್ಯಕ್ಷರು ತಮ್ಮ ವೈಯಕ್ತಿಕ ಬಾಕಿಯನ್ನು ಮುರಿದುಕೊಂಡು ಉಳಿದ ಮೊತ್ತವನ್ನು ಸಾಲ ಮಾಡಿದವರಿಗೆ ಕೊಟ್ಟಿದ್ದಾರೆ. ನಮ್ಮ ಕೈಗೆ ಎಷ್ಟು ಸಾಲದ ಮೊತ್ತ ಬಂದಿದೆಯೋ ಅದನ್ನು ನಾವು ಕಟ್ಟುತ್ತೇವೆ ರಿಜಿಸ್ಟರ್‌ನಲ್ಲಿ ನಮ್ಮ ಹೆಸರಿನ ಎದುರಿರುವ ಸಾಲದ ಮೊತ್ತವನ್ನು ನಾವು ಕಟ್ಟಲು ರೆಡಿಯಾಗಿಲ್ಲ. ಯಾಕೆಂದರೆ ಅಷ್ಟು ಹಣವನ್ನು ನಾವು ಸ್ವೀಕರಿಸಿಯೇ ಇಲ್ಲ ಎಂದು ಸಾಲಗಾರರ ಅಂಬೋಣ. ಹಿಂದೆ ಅಧಿಕಾರದಲ್ಲಿದ್ದವರನ್ನು ಕೇಳಿದರೆ ನೋಡಿ ನಮಗೆ ಬರಬೇಕಾದ ಸಾಲವನ್ನು ಮುರಿದುಕೊಂಡು ಕೊಟ್ಟಿದ್ದೇವೆ. ಅದರಲ್ಲಿ ತಪ್ಪೇನಿದೆ ಎಂದು ವಾದಿಸುತ್ತಾರೆ. ಮತ್ತೊಬ್ಬ ಲಿಂಗಾಯತ ಪ್ರಮುಖರ ಪ್ರಕಾರ, ‘೧೯೭೫ರ ಸಾಲ ಮನ್ನಾದಲ್ಲಿ ಕೇವಲ ಜೀತಕ್ಕೆ ದುಡಿಯುವವರ ಸಾಲ ಮನ್ನಾ ಮಾಡಬೇಕೆಂದು ಇತ್ತು. ಆದರೆ ನಮ್ಮಲ್ಲಿ ಬೇರೆ ಕಾರಣಕ್ಕೆ ಸಾಲ ಮಾಡಿದವರು ಕೂಡ ಹಣ ವಾಪಸು ಕೊಡದೆ ಸತಾಯಿಸಿದ್ದಾರೆ. ಸಾಲ ವಾಪಸಾತಿಗಾಗಿ ಕೋರ್ಟ್‌ಗೆ ಹೋಗುವ ಎಂದರೆ ಅವರು ನೀಡಿದ ಪ್ರಾಮಿಸರಿ ನೋಟ್ ಅವಧಿ ತೀರಿಕೋಂಡಿದೆ. ಅಂತವರ ಜತೆ ಈ ರೀತಿ (ಸೊಸೈಟಿಯಲ್ಲಿ ಅವರ ಹೆಸರಿಗೆ ಸಾಲ ಮಾಡಿಸಿ ತಮ್ಮ ಸಾಲವನ್ನು ಹಿಂದಕ್ಕೆ ಪಡಿಯುವುದು) ವ್ಯವಹರಿಸಿದರೆ ತಪ್ಪೇನಿದೆ?’ಎಂದು ಮರು ಪ್ರಶ್ನೆ ಕೇಳಿದರು.
ಇದು ಆಧುನೀಕರಣ ತಳಮಟ್ಟದಲ್ಲಿ ಅಭಿವ್ಯಕ್ತಗೊಳ್ಳುವ ಪರಿ. ವ್ಯವಸ್ಥೆ ಬದಲಾಯಿಸಲು ಹುಟ್ಟು ಹಾಕುವ ಸಂಸ್ಥಗಳು ಹಳ್ಳಿಯ ಮೇಲ್ವರ್ಗದ ಅಧೀನದಲ್ಲೇ ಇರುತ್ತದೆ. ಅವನ್ನು ತಮ್ಮ ಅನುಕೂಲಕ್ಕಾಗಿ ಬಳಸಲು ಯಾರು ತಾನೇ ಹಿಂಜರಿಯುತ್ತಾರೆ. ಇಲ್ಲಿ ಮೇಲು ಜಾತಿ ಎನ್ನುವಾಗ ಕೆಳ ಜತಿಯವರೆಲ್ಲಾ ಸಾಚಾ ಎನ್ನುವ ತೀರ್ಮಾನವಲ್ಲ. ಇದು ನೈತಿಕತೆಯ ಪ್ರಶ್ನೆಯಲ್ಲ; ಆಧುನಿಕ ಸಂಸ್ಥೆಗಳಲ್ಲಿ ಭಾಗವಹಿಸುವ ಸಾಧ್ಯತೆಯ ಪ್ರಶ್ನೆ. ತಕ್ಕ ಮಟ್ಟಿನ ಆರ್ಥಿಕ ಬಲ, ಶಿಕ್ಷಣ, ರಾಜಕೀಯ ಶಕ್ತಿ ಇತ್ಯಾದಿಗಳು ಆಧುನಿಕ ಸಂಸ್ಥೆಗಳಲ್ಲಿ ಭಾಗವಹಿಸಲು ಅಗತ್ಯವಿದೆ. ಅವುಗಳ ಆಧುನೀಕರಣದ ಆರಂಭದ ದಿನಗಳಲ್ಲಿ ಮೇಲ್ವರ್ಗಕ್ಕೆ ಸೀಮಿತವಾಗಿತ್ತು. ಹಾಗಾಗಿ ಅವರುಗಳ ಯಜಮಾನಿಕೆ ನಡೆಸಲು ಸಾಧ್ಯವಾಯಿತು. ಕೆಲ ಜಾತಿಯವರಲ್ಲೂ ತಕ್ಕ ಮಟ್ಟಿನ ತಾಯಾರಿ ಇದ್ದವರು ಆಧುನೀಕರಣದ ಲಾಭ ಪಡೆಯುವುದರಲ್ಲಿ ಹಿಂದೆ ಬಿದ್ದಿಲ್ಲ. ಆದರೆ ಅಂತವರ ಸಂಖ್ಯೆ ಮೇಲು ಜಾತಿಯವರಿಗೆ ಹೋಲಿಸಿದರೆ ತುಂಬಾ ಕಡಿಮೆ. ಆ ರೀತಿಲಾಭ ಪಡೆದವರು ಅದನ್ನು ಸಮಾಜದ ಇತರರಿಗೂ ದಾಟಿಸುವ ಕೆಲಸ ಮಾಡಿಲ್ಲ. ಎಷ್ಟೋ ಸಂದರ್ಭಗಳಲ್ಲಿ ಪಾರಂಪರಿಕ ಸಂಸ್ಕೃತಿಯ ನಕಾರಾತ್ಮಕ ಅಂಶಗಳನ್ನು ಬಳಸಿ ಕೆಳವರ್ಗವನ್ನು ಹೊಸ ಬದಿಕಿನ ಸಾದ್ಯತೆಗಳಿಂದ ದೂರ ಇರಿಸಲಾಯಿತು. ಹೀಗೆ ನಮ್ಮ ಮೇಲ್ವರ್ಗ ಆಧುನಿಕ ವ್ಯವಸ್ಥೆಯನ್ನು ತಮ್ಮ ಸ್ವಂತದ ಹಿತಾಸಕ್ತಿಯ ರಕ್ಷಣೆಗೆ ಬಳಸುವ ಮೂಲಕ ಅದನ್ನು ನಿರುಪಯುಕ್ತ ಎಂದು ಸಾಬೀತುಪಡಿಸಿದೆ. ಇದರ ಅರ್ಥ ಆ ಸಂಸ್ಥೆಗಳಿಗೆ ಅಂತರ್‌ಗತವಾದ ದೋಷಗಳೇ ಇಲ್ಲವೆಂದಲ್ಲ. ಬೇಕಾದಷ್ಟಿವೆ. ಆದರೆ ಅವುಗಳ ದೋಷಗಳನ್ನು ಪಟ್ಟಿ ಮಾಡುವ ಭರದಲ್ಲಿ ಆ ಸಂಸ್ಥೆಗಳು ಕಾರ್ಯರೂಪಕ್ಕೆ ಬರುವ ಸಮಾಜದಲ್ಲಿನ ಲೋಪ ದೋಷಗಳು ಮರೆಯಾಗಬಾರದು. ಈ ಸಂಸ್ಥೆಗಳು ಕಾರ್ಯರೂಪಕ್ಕೆ ಬರುವ ಸಮಾಜದ ವಿಶ್ಲೇಷಣೆಗೂ ಮಹತ್ವ ಕೊಡಬೇಕೆಂದು ವಾದಿಸುವುದು ಕೂಡ ಈ ಅಧ್ಯಯನದ ಉದ್ದೇಶಗಳಲ್ಲಿ ಒಂದಾಗಿದೆ.
ಹಳ್ಳಿಯವರ ಹಣಕಾಸಿನ ಸಮಸ್ಯೆಯಗಳನ್ನು ಪರಿಹರಿಸಬೇಕಾದ ಸಹಕಾರಿ ಸಂಘವೇ ಇಂದು ಒಂದು ಸಮಸ್ಯೆಯಾಗಿ ಊರವರ ಮುಂದಿದೆ. ಅವರ ಹಣಕಾಸಿನ ಅವಶ್ಯಕತೆಯನ್ನು ಪೂರೈಸಲು ಹೆಚ್ಚು ಕಡಿಮೆ ಹಿಂದಿನದ್ದೇ ವ್ಯವಸ್ಥೆಯನ್ನು ನಂಬಬೇಕು. ಸಣ್ಣ ಪುಟ್ಟ ಕೈಸಾಲ ಮಾಡುವವರಿಗೆ ಹಳ್ಳಿಯಲ್ಲೇ ಸಾಲ ಕೊಡುವ ಕೆಲವು ಹಣವಂತರಿದ್ದಾರೆ. ದಿನಲೆಕ್ಕದಲ್ಲಿ ಬಡ್ಡಿ ಸಂದಾಯ ಮಾಡಬೇಕು. ಕೆಲವು ಸಂದರ್ಭದಲ್ಲಿ ಬಡ್ಡಿ ಮುರಿದುಕೊಂಡು ಉಳಿದ ಮೊತ್ತ ಮಾತ್ರ ಸಾಲಗಾರರಿಗೆ ಸಿಗುತ್ತದೆ. ಕೃಷಿಗೆ ಅಗತ್ಯವಾದ ಚರ ಬಂಡವಾಲ ಪೂರೈಕೆಗೆ ರೈತರು ಈಗಲೂ ಬಳ್ಳಾರಿ ಅಥವಾ ಕೊಪ್ಪಳದ ಸಗಟು ವ್ಯಾಪಾರಿಗಳನ್ನೇ ನಂಬಬೇಕು. ತಾವು ಬೆಳೆದ ಬೆಳೆಯನ್ನು ತಮಗೆ ಒಪ್ಪಿಸುತ್ತೇವೆ ಎಂಬ ಭರವಸೆಯಿಂದ ಈ ವ್ಯಾಪಾರಿಗಳಿಂದ ರೈತರು ಸಾಲ ಪಡೆಯುತ್ತಾರೆ. ಹಲವಾರು ವರ್ಷಗಳಿಂದ ಈ ವ್ಯವಹಾರ ನಡೆದಿರುವುದರಿಂದ ವ್ಯಾಪಾರಿ ಮತ್ತು ರೈತರ ಮಧ್ಯೆ ತಕ್ಕ ಮಟ್ಟಿನ ನಂಬಿಕೆ ಬೆಳೆದಿದೆ. ಈ ವ್ಯವಹಾರ ಈಗಲೂ ಯಶಸ್ವಿಯಾಗಿ ನಡೆಯುತ್ತಿದೆ. ಇನ್ನು ಸ್ಥಿರ ಬಂಡವಾಳದ ಪೂರೈಕೆಗೆ ಭೂ ಅಭಿವೃದ್ಧಿ ಬ್ಯಾಂಕಿದೆ. ಇಲ್ಲಿ ಪುನಃ ಬ್ಯಾಂಕಿನ ಅಧಿಕಾರಿ ಅಥವಾ ನಿರ್ದೇಶಕರ ಪರಿಚಯವಿದ್ದರೆ ಸಾಲ ಸುಲಭ. ಇಲ್ಲವಾದರೆ ಮೊತ್ತ ಮತ್ತು ಅವಧಿ ಎರಡೂ ಕೊಡ ಬೇಡಿಕೆಗೆ ಅನುಗುಣವಾಗಿ ಇರುವುದಿಲ್ಲ. ಕೆಲವು ಬಾರಿ ಸಾಲ ಸಿಗುವುದೇ ಇಲ್ಲ. ಹಳ್ಳಿಯಿಂದ ಮೇಟಿ ಕುಟುಂಬದವರೊಬ್ಬರು ಬ್ಯಾಂಕಿನ ನಿರ್ದೇಶಕರಾಗಿದ್ದಾರೆ. ಹೀಗಾಗಿ ಲಿಂಗಾಯತರ ಸಾಲದ ಅರ್ಜಿಗಳು ಜರೂರು ಕಾರ್ಯಗತಗೊಳ್ಳುತ್ತವೆ. ಇತರರು ಸ್ಥಳೀಯ ನಿರ್ದೇಶಕ ಪ್ರಭಾವ ಬಳಸಿ ಸಾಲ ಮಂಜೂರು ಮಾಡಿಸಿಕೊಳ್ಳಬೇಕಾಗುತ್ತದೆ.
ಇನ್ನು ಕೃಷಿಯ ಅಭಿವೃದ್ದಿಗೆ ಅನುಕೂಲವಾಗಲೆಂದು ರೈತರ ಪಂಪುಸೆಟ್ಟುಗಳಿಗೆ ಕಡಿಮೆ ದರದಲ್ಲಿ ಮತ್ತು ತ್ವರಿತವಾಗಿ ವಿದ್ಯುತ್ ಸಂಪರ್ಕ ಕೊಡಬೇಕುಂದು ನಿಯಮವಿದೆ. ಇದು ಯಾವ ರೀತಿಯಲ್ಲಿ ನಡೆಯುತ್ತದೆ ಎಂದು ಹಳ್ಳಿಯ ಒಂದು ಉದಾಹರಣೆಯೊಂದಿಗೆ ನೋಡುವ. ನಾಡಿಗರ ತಿಮ್ಮಪ್ಪನವರು (ಪರಿಶಿಷ್ಟ ವರ್ಗಕ್ಕೆ ಸೇರಿದವರು)೨೫/೨/೯೯ರಂದು ತಮ್ಮ ಹೊಸ ಬೋರ್‌ವೆಲ್ಲಿಗೆ ವಿದ್ಯುತ್ ಪೂರೈಕೆ ಬೇಕೆಂದು ಅರ್ಜಿ ಸಲ್ಲಿಸಿದರು. ಅರ್ಜಿಯೊಂದಿಗೆ ವಿದ್ಯುತ್ ಪೂರೈಕೆ ಮುಂಗಡವೆಂದು ರೂ. ೨೪೫೦ (ಬಿಲ್ ನಂ. ೧೬೧೪೦ ಮತ್ತು ೧೬೧೫೦) ಕಟ್ಟಿಸಿಕೊಳ್ಳಲಾಗಿದೆ. ವಾಸ್ತವದಲ್ಲಿ ಜೂನಿಯರ್ ಇಂಜಿನಿಯರ್ ರೂ. ೫೦೦೦ ಮೊತ್ತವನ್ನು ( ಬಿಲ್ಮೊತ್ತ ಮತ್ತು ತಮ್ಮ ಲಂಚ ಸೇರಿಸಿ) ತಿಮ್ಮಪ್ಪನವರಿಂದ ತಾ ೨೬/೨/೯೯ರಂದು ಪಡೆದಿದ್ದಾರೆ. ಇಲಾಖೆಗೆ ಸಲ್ಲಬೇಕಾದ ಮೊತ್ತ ಸಲ್ಲಿಸಿ ಕರೆಂಟ್ ಸಂಪರ್ಕ ಇವತ್ತು ಬರಬಹುದು ನಾಲೆ ಬರಬಹುದೆಂದು ಸುಮಾರು ಎರಡು ತಿಂಗಳು ಕಾದರು. ನಂತರ ಹೊಸಪೇಟೆಯ ಕೆ.ಇ.ಬಿ. ಕಚೇರಿಗೆ ಹೋಗಿ ವಿಚಾರಿಸಿದರು. ವಡ್ಡರಹಳ್ಳಿ ಬಳಿ ಮೂರು ಕಂಬ ಇಳಿಸಿದ್ದೇವೆ. ಅವುಗಳನ್ನು ನಿಮ್ಮ ಹೊಲಕ್ಕೆ ಸಾಗಿಸಿ ಎಂದು ಸಂಬಂಧ ಪಟ್ಟವರು ತಿಳಿಸಿದರು. ಮರುದಿವಸ ತಿಮ್ಮಪ್ಪನವರು ಆ ಮೂರು ಕಂಬಗಳನ್ನು ವಡ್ಡರ ಹಳ್ಳಿಯಿಂದ ತಮ್ಮ ಹೊಲಕ್ಕೆ ಸುಮಾರು ೩ ಕಿ.ಮೀ. ದೂರ ತಮ್ಮ ಸ್ವಂತ ಖರ್ಚಿನಲ್ಲಿ ಸಾಗಿಸದರು. ಕೆಲವು ದಿನ ಬಿಟ್ಟು ಕುಣಿ ತೋಡಲು ಇಬ್ಬರು ಬಂದರು. ಕುಣಿ ತೋಡಿ ಕಂಬ ನಿಲ್ಲಿಸಲು ಅವರಿಗೆ ರೂ. ೩೦೦ ಕೊಡಬೇಕಾಯಿತು. ಇಷ್ಟೆಲ್ಲಾ ಕೆಲಸಗಳಾದರೂ ತಂತಿ ಪೂರೈಕೆ ಆಗಲಿಲ್ಲ. ಹಲವಾರು ಬಾರಿ ಕೆ.ಇ.ಬಿ. ಕಚೇರಿಗೆ ಅಲೆದರು ತಾ.೧೦/೨/೨೦೦೦ಕ್ಕೆ ತಮ್ಮ ವಿದ್ಯುತ್ ಸಂಪರ್ಕದ ಸ್ಥಿತಿ ಯಾವ ಹಂತಕ್ಕೆ ತಲುಪಿದೆ ಎಂದು ವಿಚಾರಿಸಲು ಕಚೇರಿಗೆ ಹೋದಾಗ ತಂತಿಯನ್ನು ಅವರ ಕೈಯಲ್ಲೇ ಕೊಟ್ಟರು. ಆ ತಂತಿ ಸುತ್ತನ್ನು ತಂದು ಮನೆಯಲ್ಲಿರಿಸಿದ್ದಾರೆ. ಮುಂಗಡ ಕಟ್ಟಿ ವರ್ಷ ಕಳೆದರೂ ವಿದ್ಯುತ್ ಸಂಪರ್ಕವಾಗಿಲ್ಲ. ಬೋರ್‌ವೆಲ್ಲ ಕೂಡಾ ತಮ್ಮ ಉಳಿತಾಯದಿಂದ ಮಾಡಿದ್ದಲ್ಲ; ಸಾಲದಿಂದ ತೆಗೆಸಿದ್ದು. ಆ ಸಾಲದ ಮೇಲಿನ ಬಡ್ಡಿ, ಇದರ ಜತೆಗೆ ಒಂದು ವರ್ಷದಿಂದ ನೀರಿಲ್ಲದ ಕೃಷಿ ಮಾಡಲು ಆಗದೆ ಆದ ನಷ್ಟ ಇವೆಲ್ಲವನ್ನು ಭರಿಸುವವರು ಯಾರು?
ತಿಮ್ಮಪ್ಪನವರು ಪರಿಶಿಷ್ಟ ವರ್ಗಕ್ಕೆ ಸೇರಿದವರು. ಅವರಿಗೆ ಕಾನೂನು ಪ್ರಕಾರ ತ್ವರಿತ ಗತಿಯಲ್ಲಿ ಮತ್ತು ಕಡಿಮೆ ದರದಲ್ಲಿ ಸೇವೆ ಸಿಗಬೇಕಿತ್ತು. ಆದರೆ ವಾಸ್ತವದಲ್ಲಿ ಅದಕ್ಕೆ ವಿರುದ್ಧವಾದುದೆ ನಡೆದಿದೆ. ಇದು ಹಳ್ಳಿಯಲ್ಲಿರುವ ಎಲ್ಲರ ಕತೆ ಎಂದು ಹೇಳಲಾಗುವುದಿಲ್ಲ. ಕೆ.ಇ.ಬಿ. ಕಛೇರಿಯಲ್ಲಿ ಅಥವಾ ಇತರ ಕಚೇರಿಯಲ್ಲಿ ಇರುವ ಅಧಿಕಾರಿಗಳ ಪರಿಚಯವಿದ್ದರೆ ಕೆಲಸ ಸುಲಭದಲ್ಲಿ ಆಗುತ್ತದೆ. ರಾಜಕಾರಣಿಗಳ ಪರಿಚಯವಿದ್ದರೂ ನಡಯುತ್ತೆ. ತಿಮ್ಮಪ್ಪನವರು ಕೂಡಾ ಕಡೆಗೆ ಅದೇ ಮಾರ್ಗ ಹಿಡಿದಿದ್ದಾರೆ. ಹೊಸಪೇಟೆ ಎಂ.ಎಲ್.ಎ. ನಾಯಕರ ಜಾತಿಯವರು. ತಿಮ್ಮಪ್ಪನರು ಅವರನ್ನು ಕಂಡು ತಮ್ಮ ಸಮಸ್ಯೆ ತೋಡಿಕೊಂಡಿದ್ದಾರೆ. ಅವರು ಸಂಬಂಧಪಟ್ಟ ಅಧಿಕಾರಿಗಳಲ್ಲಿ ಮಾತನಾಡುತ್ತೇನೆ ಎಂದಿದ್ದಾರೆ. ಕೃಷಿ ಮತ್ತು ಗ್ರಾಮೀಣ ಅಭಿವೃದ್ದಿ ಯೋಜನೆಗಳು ಜಾರಿ ಬರುವ ಈ ಕ್ರಮದಲ್ಲಿ ಕೆಳ ಜಾತಿ/ವರ್ಗಗಳು ಲಾಭ ಪಡಿಯುವ ಸಾಧ್ಯತೆಗಳು ತುಂಬಾ ಕಡಿಮೆ. ಸಣ್ಣ ಮತ್ತು ಅತಿ ಸಣ್ಣ ರೈತರು ಸಕ್ರಿಯವಾಗಿ ಕೃಷಿಯಲ್ಲಿ ತೊಡಗಿಸಿಕೊಂಡಾಗ ಮಾತ್ರ ಕೃಷಿಯಿಂದ ಸಂಪತ್ತಿನ ಮರುವಿತರಣೆ ಸಾಧ್ಯ. ಆದರೆ ವಿಕೃತ ಆಧುನೀಕರಣದಿಂದ ಮತ್ತು ಹಳ್ಳಿಯ ಏಣಿ ಶ್ರೇಣಿ ವ್ಯವಸ್ಥೆಯಿಂದಾಗಿ ಸಣ್ಣ ಮತ್ತು ಅತಿ ಸಣ್ಣ ಕೃಷಿಕರು ಮತ್ತು ಭೂರಹಿತ ಕಾರ್ಮಿಕರು ಅವರ ಏಳಿಗೆಗಾಗಿ ಇರುವ ಸವಲತ್ತುಗಳನ್ನು ಉಪಯೋಗಿಸಿಕೊಳ್ಳಲು ಆಗುತ್ತಿಲ್ಲ. ಪಾರಂಪರಿಕವಾಗಿ ಬಲಿಷ್ಠರಾಗಿರುವವರಿಗೆ ತಮ್ಮ ಆಸಕ್ತಿಗಳನ್ನು ಪೂರೈಸಿಕೊಳ್ಳಲು ಈ ಸ್ಥಿತಿ ಅನುಕೂಲವಾಗಿದೆ. ಇಂತಹ ಸಂದರ್ಭದಲ್ಲಿ ನೀರಾವರಿ ಇಲ್ಲ, ಬೋರ್‌ವೆಲ್ಲ ತೆಗೆಸಿ ಕೃತಕ ನೀರಾವರಿ ಮಾಡಿಸಿಕೊಳ್ಳುವ ಎಂದರೆ ಸಾಲದ ವ್ಯವಸ್ಥೆ ಇಲ್ಲ. ಹೇಗೋ ಹೊಂದಾಣಿಕೆ ಮಾಡಿಕೊಂಡು ಬೋರ್‌ವೆಲ್ ತೆಗೆಸಿದರೆ ವಿದ್ಯುತ್ ಸಂಪರ್ಕಕ್ಕೆ ವರ್ಷಗಟ್ಟಲೆ ಕಾಯಬೇಕು ಸಣ್ಣ ಮತ್ತು ಅತಿ ಸಣ್ಣ ರೈತರು ಕೃಷಿಯಲ್ಲಿ ಮುಂದುವರಿಯುವ ಭರವಸೆ ಇಟ್ಟುಕೊಳ್ಳುವುದಾದರೂ ಹೇಗೆ? ಅವರ ದಿನ ನಿತ್ಯದ ಖರ್ಚನ್ನು ಭರಿಸುವ ಯಾವುದೇ ಕೃಷಿಯೇತರ ಚಟುವಟಿಕೆ ಸಿಕ್ಕಿದರೂ ಅದರತ್ತ ಆಕರ್ಷಿತರಾಗುವುದು ಸಹಜ. ಪಿ.ಕೆ.ಹಳ್ಳಿಯಲ್ಲೂ ಇದೇ ಆಯಿತು. ಗಣಿಗಾರಿಕೆ ಆರಂಭವಾದಂತೆ ಹೆಚ್ಚು ಹೆಚ್ಚು ಜನ ಅದರತ್ತ ಆಕರ್ಷಿತರಾದರು.
 
[1]ತಾಲ್ಲೂಕು ಕಚೇರಿ, ತಾಲ್ಲೂಕಿನಲ್ಲಿ ಸುರಿದ ಮಳೆಯ ಕ್ರೋಢಿಕೃತ ಅಂಕಿ ಅಂಶಗಳು, ಹೊಸಪೇಟೆ: ಅಂಕಿ ಅಂಶಗಳ ಅಧಿಕಾರಿ, ೧೯೭೧-೧೯೯೮.
[2]ವಲಸೆ ಬಗ್ಗೆ ಮಾಹಿತಿ ಕೊಡುವ ಪುಸ್ತಕಗಳು-೧. ಜಿ.ಕೆ.ಲಿಸೆನ್ ಮತ್ತು ಇತರರು (ಸಂಪಾದಿಸಿದ), ವಿಮೆನ್, ಮೈಗ್ರೆಂಟ್ಸ್ ಆಂಡ್ ಟ್ರೈಬಲ್ಸ್: ಸರ್‌ವಯಿಲ್ ಸ್ಟ್ರೇಟನಿ ಇನ್ ಏಶಿಯಾ, ನ್ಯೂ ಡೆಲ್ಲಿ: ಮನೋಹರ್ ಪಬ್ಲಿಷರ್ಸ್, ೧೯೮೯ ಮತ್ತು ೨. ಡಿಸೋಜ (ಸಂಪಾದಿಸಿದ), ದಿ ಇಂಡಿಯನ್ ಸಿಟಿ: ಪವರ್ಟಿ, ಇಕಲಾಜಿ ಆಂಡ್ ಅರ್ಬನ್ ಡೆವಲಪ್‌ಮೆಂಟ್, ನ್ಯೂಡೆಲ್ಲಿ: ಮನೋಹರ್ ಪಬ್ಲಿಷರ್ಸ್, ೧೯೭೯.
[3]ವಿವರಗಳಿಗೆ ಚಂದ್ರಶೇಖರ ದಾಮ್ಲೆ, ಲೇಂಡ್ ರಿಪೋರ್ಮ್ಸ್ ಲೆಜಿಸ್ಲೇಷನ್ ಇನ್ ಕರ್ನಾಟಕ: ಮಿತ್ತ ಆಫ್ ಸಕ್ಸ್‌ಸ್, ಎಕನಾಮಿಕ್ ಆಂಡ್ ಪೊಲಿಟಕಲ್ ವೀಕ್ಲಿ, ಸಂಚಿಕೆ ೨೪, ಸಂಖ್ಯೆ ೩೩, ಆಗೋಸ್ತ್ ೧೯೮೯, ಪುಟ ೧೮೯೬-೧೯೦೬ ಮತ್ತು ಎ.ಆರ್. ರಾಜಪುರೋಹಿತ್ (ಸಂಪಾದಿಸಿದ), ಲೇಂಡ್ ರಿಫೋರ್ಮ್ಸ್ ಇನ್ ಇಂಡಿಯಾ, ನ್ಯೂಡೆಲ್ಲಿ: ಆಶಿಶ್ ಪಬ್ಲಿಷಿಂಗ್ ಹೌಸ್, ೧೯೮೪.
[4]ಕೃಷಿಯ ಆಧುನೀಕರಣಕ್ಕೆ ಸರಕಾರ ಕೈಗೊಂಡ ಕಾರ್ಯಕ್ರಮಗಳು ಮತ್ತು ಅವುಗಳ ಯಾವ ವರ್ಗಕ್ಕೆ ಅನುಕೂಲವಾಯಿತು ಎನ್ನುವ ವಿವರಗಳಿವೆ ಈ ಕೆಳಗಿನ ಲೇಖನಗಳನ್ನು ಮತ್ತು ಪುಸ್ತಕಗಳನ್ನು ನೋಡಬಹುದು-೧. ರುಡೊಲ್ಪ್ ಆಂಡ್ ರುಡೊಲ್ಪ್, ಇನ್ ಪರ್‌ಸುಟ್ ಆಫ್ ಲಕ್ಷ್ಮೀ: ದಿ ಪೊಲಿಟಿಕಲ್ ಎಕನಾಮಿ ಆಫ್ ದಿ ಇಂಡಿಯನ್ ಸ್ಟೇಟ್, ಚಿಕಾಗೊ: ಚಿಕಾಗೊ ಯುನಿವರ್ಸಿಟಿ ಪ್ರೆಸ್, ೧೯೮೭ ೨. ಮರಿಯೊ ರುಟೇನ್, ಸೋಶಿಯಲ್ ಪ್ರೊಫೈಲ್ ಆಫ್ ಎಗ್ರಿಕಲ್ಚರಲ್ ಅಂತ್ರಪ್ರನರ್ಸ್: ಎಕನಾಮಿಕ್ ಬಿಹೇಯರ್ ಆಂಡ್ ಲೈಫ್ ಸ್ಟೈಲ್ ಆಫ್ ಮಿಡ್ಲ್-ಲಾರ್ಜ್ ಫಾಮರ್ರ‍್ಸ್ ಇನ್ ಸೆಂಟ್ರಲ್ ಗುಜರಾರ್, ಎಕನಾಮಿಕ್ ಆಂಡ್ ಪೋಲಿಟಿಕಲ್ ವೀಕ್ಲಿ, ಸಂಚಿಕೆ ೨೧, ಸಂಖ್ಯೆ ೧೩, ೧೯೮೬, ಪುಟ ೧೫-೨೩ ಮತ್ತು ೩. ರುದ್ರ ಎ, “ಬಿಗ್ ಫಾಮರ್ರ‍್ಸ್ ಆಫ್ ಪಂಜಾಬ್: ಸೆಕೆಂಡ್ ಇನ್‌ಸ್ಟಾಲ್‌ಮೆಂಟ್ ಆಫ್ ರಿಸಲ್ಟ್ಸ್‌” ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೪, ಸಂಖ್ಯೆ ೫೭, ೧೯೬೯ ಪುಟ ೨೧೩-೧೯.
[5]ಕೃಷಿಯ ಆಧುನೀಕರಣಕ್ಕೆ ಸರಕಾರ ವಿವಿಧ ಯೋಜನೆಗಳನ್ನು ಜಾರಿಗೊಳಿಸಿತು. ಆದರೆ ಅವುಗಳು ಸಣ್ಣ ಮತ್ತು ಅತಿ ಸಣ್ಣ ಕೃಷಿಕರ ಪಾಲಿಗೆ ಗಗನ ಕುಸುಮಗಳಾಗಿದ್ದವು. ಅವರಿಗೆ ಮಾರುಕಟ್ಟೆ ಮತ್ತು ಅಲ್ಲಿನ ವ್ಯವಹಾರ ಮುಕ್ತವೂ ಆಗಿರಲಿಲ್ಲ. ಸ್ವತಂತ್ರವೂ ಆಗಿರಲಿಲ್ಲ. ಬಹುತೇಕ ಸಂದರ್ಭದಲ್ಲಿ ಪರಿಸ್ಥಿತಿಯ ಒತ್ತಡಕ್ಕೆ ಬಲಿಯಾಗಿ ಮಾರುಕಟ್ಟೆಯಲ್ಲಿ ವ್ಯವಹರಿಸುವುದು ಅವರಿಗೆ ಅನಿವಾರ್ಯವಾಗಿತ್ತು. ಈ ವಿವರಗಳನ್ನು ನೀಡುವ ಸಾಕಷ್ಟು ಲೇಖನಗಳು ಮತ್ತು ಪುಸ್ತಕಗಳಿವೆ. ಅವುಗಳಲ್ಲಿ ಕೆಲವನ್ನು ಇಲ್ಲಿ ಸೂಚಿಸಿದ್ದೇನೆ. ೧. ಪ್ರಸಾದ್. ಪಿ., “ರಿಯಕ್ಚನರಿ ರೋಲ್ ಆಫ್ ಯುಸರ್ಸ್: ಕ್ಯಾಪಿಟಲ್ ಇನ್ ರೂರಲ್ ಇಂಡಿಯಾ”, ಎಕನಾಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಸಂಚಿಕೆ ೯, ಸಂಖ್ಯೆ ೩೭, ೩೩ ಆಂಡ್ ೩೪, ೧೯೭೪ ಪುಟ ೧೩೦೫-೮, ೨. ಕೃಷ್ಣ ಭಾರಧ್ವಾಜ್, ಎಕ್ಯುಮ್ಯಲೇಷನ್, ಎಕ್ಸಚೇಜ್ ಆಂಡ್ ಡೆವಲಪ್‌ಮೆಂಟ್, ನ್ಯೂಡೆಲ್ಲಿ: ಸೇಜ್ ಪಬ್ಲಿಕೇಷನ್ಸ್, ೧೯೯೪, ೩. ಪ್ರಣಾಬ್ ಬರ್ದಾನ್, ಪೊಲಿಟಿಕಲ್ ಎಕನಾಮಿ ಆಪ್ ಡೆವಲಪ್‌ಮೆಂಟ್ ಇನ್ ಇಂಡಿಯಾ, ಆಕ್ಸ್‌ಫರ್ಡ್: ಆಕ್ಸಫರ್ಡ್ ಯುನಿವರ್ಸಿಟಿ ಪ್ರೆಸ್. ೧೯೮೪, ೪. ಜಿ.ಎಸ್.ಬಲ್ಲ (ಸಂಪಾದಿಸಿದ), ಎಕನಾಮಿಕ್ ಲಿಬರಲೈಸೇಷನ್ ಆಂಡ್ ಇಂಡಿಯನ್ ಎಗ್ರಿಕಲ್ಚರ್, ನ್ಯೂಡೆಲ್ಲಿ: ಇನ್‌ಸ್ಟಿಟ್ಯುಟ್ ಫಾರ್ ಸ್ಟಡೀಸ್ ಇನ್ ಇಂಡಸ್ಟ್ರಿಯಲ್ ಡೆವಲಪ್‌ಮೆಂಟ್,೧೯೯೪.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೨. ಬದುಕು (೩)
ಗಣಿಗಾರಿಕೆ
ಪಿ.ಕೆ. ಹಳ್ಳಿಯ ಸರಹದ್ದಿನಲ್ಲಿ ಗಣಿಗಾರಿಕೆ ಶುರುಮಾಡಿದ ಹೆಗ್ಗಳಿಕೆ ಸಂಡೂರಿನ ಗೊಗ್ಗ ಬಸಯ್ಯ ಮತ್ತು ಗೊಗ್ಗ ಗುರು ಸಾಂತಯ್ಯವನರಿಗೆ ಸಲ್ಲುತ್ತದೆ. ೧೯೩೧ರಲ್ಲಿ ಈ ಸಹೋದರರು ಊರ ಮಣ್ಣನ್ನು ಕತ್ತೆಗಳ ಮೇಲೆ ಹೇರಿಕೊಂಡು ಬಂದು, ರೋಣದಿಂದ ಪುಡಿಮಾಡಿ ರೆಡಾಕ್ಸೈಡ್ ಮಾಡುತ್ತಿದ್ದರು. ಅದನ್ನು ಸುತ್ತುಮುತ್ತಲಿನ ಪೇಟೆಗಳಲ್ಲಿ ಮಾರಾಟ ಮಾಡಿತ್ತಿದ್ದರು. ೧೯೫೦ರ ಸುಮಾರಿಗೆ ಜಿ.ಜಿ.ಬ್ರದರ್ಸ್ ಎಂಬ ಸಂಸ್ಥೆ ಮಾಡಿಕೊಂಡು ಇವರುಗಳು ಕಬ್ಬಿಣದ ಅದಿರಿನ ಗಣಿಗಾರಿಕೆ ಆರಂಭಿಸಿದರು. ದೊಡ್ಡ ಪ್ರಮಾಣದ ಗಣಿಗಾರಿಕೆ ಆರಂಭಿಸಿದವರು. ಡಾಲ್ಮಿಯಾ ಕಂಪೆನಿಯವರು. ಇವರು ೧೯೪೮ರಲ್ಲಿ ಡಾಲ್ಮಿಯಾ ಇಂಟರ್‌ನೇಶನಲ್, ಹೊಸಪೇಟೆ ಎಂಬ ಹೆಸರಿನಲ್ಲಿ ಗಣಿಗಾರಿಕೆ ಶುರು ಮಾಡಿದರು. ಸುಮಾರು ೬೦೦ ಎಕ್ರೆಗಳಷ್ಟು ಅರಣ್ಯ ಭೂಮಿಯನ್ನು ಸರಕಾರದಿಂದ ಬಾಡಿಗೆ ಪಡೆದರು. ಈ ಭೂಮಿ ಸಂಡೂರು ತಾಲ್ಲೂಕಿಗೆ ಸೇರಿದೆ. ಆದರೆ ಇದು ಪಾಪಿನಾಯಕನಹಳ್ಳಿಯ ಸರಹದ್ದಿನಲ್ಲಿರುವುದರಿಂದ ಕಂಪೆನಿಯ ಬಹುತೇಕ ಕಾರ್ಮಿಕರು ಹಳ್ಳಿಯಿಂದಲೇ ಬಂದಿದ್ದಾರೆ. ಗಣಿಗಾರಿಕೆ ಎರಡು ವಿಧದ ಕೆಲಸಕ್ಕೆ ಅವಕಾಶ ಮಾಡಿಕೊಟ್ಟಿದೆ. ಒಂದು, ಗಣಿಗಾರಿಕೆ ಎರಡು, ವ್ಯಾಗನ್ ಲೋಡಿಂಗ್. ೧೯೯೧ರ ಜನಗಣತಿ ಪ್ರಕಾರ ಗಣಿ ಕಾರ್ಮಿಕರ ಸಂಖ್ಯೆ ಪುರುಷರು ೨೫೦, ಮಹಿಳೆಯರು ೬೪, ಒಟ್ಟು ೩೧೪. ಇದು ಸಿಯಾದ ಲೆಕ್ಕಚಾರವಲ್ಲ. ೧೯೯೯ರಲ್ಲಿ ಸ್ಥಳೀಯ ಸರಕಾರೇತರ ಸಂಸ್ಥೆ ನಡೆಸಿದ ಗಣತಿಯ ಪ್ರಕಾರ ೯೬ ಕುಟುಂಬಗಳು ಗಣಿಕಾರಿಕೆಯಲ್ಲಿ ಮತ್ತು ೨೭೨ ಕುಟುಂಬಗಳು ವ್ಯಾಗನ್ ಲೋಡಿಂಗ್‌ನಲ್ಲಿ ತೊಡಗಿಸಿಕೊಂಡಿವೆ. ೨೦ ಒಂದು ಕುಟುಂಬದಲ್ಲಿ ಕನಿಷ್ಠ ಎರಡು ಸದಸ್ಯರು ಗಣಿ ಕಾರ್ಮಿಕರಾಗಿದ್ದಾರೆ ಎಂದು ಊಹಿಸಿದರೂ ಗಣಿ ಕಾರ್ಮಿಕರ ಸಂಖ್ಯೆ ೧೯೨ ಮತ್ತು ವ್ಯಾಗನ್ ಲೋಡಿಂಗ್ ಕಾರ್ಮಿಕರ ಸಂಖ್ಯೆ ೫೪೪; ಒಟ್ಟು ಕಾರ್ಮಿಕರ ಸಂಖ್ಯೆ ೭೩೬ ಆಗಬೇಕು.
ಪಿ.ಕೆ. ಹಳ್ಳಿಯ ರೈಲ್ವೆ ನಿಲ್ದಾಣ ವಸಾಹತು ಕಾಲದ್ದು. ಅಂದಿನ ಉದ್ದೇಶ ಬಳ್ಳಾರಿ ಜಿಲ್ಲೆಯ ಗಣಿ ಸಂಪತ್ತನ್ನು ಸಾಗಿಸುವುದು. ಇಂದು ಕೂಡಾ ಈ ರೈಲ್ವೆ ನಿಲ್ದಾಣ ಹೆಚ್ಚು ಕಡಿಮೆ ಅದೇ ಉದ್ದೇಶಕ್ಕಾಗಿ ಬಳಕೆಯಾಗುತ್ತಿದೆ. ಹಲವಾರು ದಶಕಗಳಿಂದ ಗಣಿಗಾರಿಕೆಯ ಧೂಳು ತಿಂದು ಈ ನಿಲ್ದಾಣ ಕೂಡಾ ಗಣಿಗಾರಿಕೆಯ ಒಂದು ಭಾಗವೇ ಎಂಬಂತಿದೆ. ಇಲ್ಲಿ ಸರಕು ಸಾಗಣೆ ಗಾಡಿಗಳಿಗೆ ಮಾತ್ರ ನಿಲುಗಡೆ. ಪ್ರಯಾಣಿಕರ ಗಾಡಿಗಳು ನಿಂತರೂ ಇಲ್ಲಿ ಇಳಿಯುವ ಅಥವಾ ಹತ್ತುವ ಸವಲತ್ತಿಲ್ಲ. ಈ ನಿಲ್ದಾಣದಿಂದ ದೇಶದೊಳಗಿನ ಮತ್ತು ಪರದೇಶಗಳಿಗೆ ರಫ್ತು ಆಗುವ ಅದಿರು ಮದ್ರಾಸ್ ಮತ್ತು ಗೋವಾ ಬಂದರುಗಳಿಗೆ ರವಾನೆಯಾಗುತ್ತದೆ. ಅದಿರನ್ನು ದೇಶದೊಳಗೆ ಮತ್ತು ಹೊರಗೆ ಮಾರಾಟ ಮಾಡುವುದರಲ್ಲಿ ಸರಕಾರಿ ಸ್ವಾಮ್ಯದ ಎಮ್.ಎಮ್.ಟಿ.ಸಿ. (ಮೈನ್ಸ್ ಆಂಡ್ ಮಿನರಲ್ಸ್ ಟ್ರಾನ್ಸ್‌ಪೋರ್ಟೇಷನ್ ಕಾರ್ಪೋರೇಷನ್) ಮುಖ್ಯ ಭೂಮಿಕೆ ನಿಭಾಯಿಸುತ್ತಿದೆ. ಇದರ ಮುಖ್ಯ ಕೆಲಸ ಗ್ರಾಹಕ ಮತ್ತು ಉತ್ಪಾದಕರ ಮಧ್ಯೆ ಕೊಂಡಿಯಾಗಿ ಕೆಲಸ ಮಾಡುವುದು ಈ ಕೆಲಸಕ್ಕೆ ಎರಡೂ ಕಡೆಯಿಂದಲೂ ಕಮಿಷನ್ ಪಡಿಯುತ್ತದೆ. ಈ ಕಂಪೆನಿ. ಜಿಂದಾಲ್, ಕಿರ್ಲೋಸ್ಕರ್, ಕಾಲ್ಯಾಣಿ ಮುಂತಾದ ಕಂಪೆನಿಗಳನ್ನು ಬಳ್ಳಾರಿ ಮತ್ತು ಕೊಪ್ಪಳ ಜಿಲ್ಲೆಗಳಲ್ಲಿ ಸ್ಥಾಪಿಸುವವರೆಗೂ ಇಲ್ಲಿನ ಅದಿರನ್ನು ಪ್ರದೇಶಗಳಿಗೂ ದೇಶದ ಇತರ ಭಾಗಗಳಿಗೂ ರವಾನೆ ಮಾಡುತ್ತಿತ್ತು. ಈಗ ಮೇಲಿನ ಕಂಪೆನಿಗಳು ಗ್ರಾಹಕರಾಗಿದ್ದಾವೆ.
ಈ ನಿಲ್ದಾಣದಲ್ಲಿ ೧೯೮೪ರಿಂದಲೇ, ಅಂದರೆ ಡಾಲ್ಮಿಯಾದವರು ಗಣಿಗಾರಿಕೆ ಆರಂಭಿಸಿದಂದಿಂನಿಂದಲೂ ವ್ಯಾಗನ್ ನಡಿಯುತ್ತಿದೆ. ವ್ಯಾಗನ್ ತುಂಬುವ ಕೆಲಸಕ್ಕೆ ಕಂಪೆನಿಯವರು ಮತ್ತು ಎಮ್.ಎಮ್.ಟಿ.ಸಿ.ಯವರು ಗುತ್ತಿಗೆದಾರರನ್ನು ನೇಮಿಸಿಕೊಂಡಿದ್ದಾರೆ ಕೆಲಸಗಾರರು ಮತ್ತು ಗಣಿ ಮಾಲಿಕರು/ಎಮ್.ಎಮ್.ಟಿ.ಸಿ. ಯ ಮಧ್ಯೆ ಗುತ್ತಿಗೆದಾರರು ಕೊಂಡಿಯಾಗಿ ಕೆಲಸ ಮಾಡುತ್ತಾರೆ. ಈ ವ್ಯವಸ್ಥೆಯಿಂದ ಗಣಿ ಮಾಲಿಕರು/ಎಮ್.ಎಮ್.ಟಿ.ಸಿ.ಯವರು ಅತಿ ಕಡಿಮೆ ಕೂಲಿಗೆ ಶ್ರಮ ಪಡಿಯಬಹುದಾಗಿದೆ. ದುಡಿಯುವ ಕೆಲಸಗಾರರು ಮತ್ತು ದುಡಿಸಿಕೊಳ್ಳುವ ಮಾಲಿಕರಿಗೂ ಯಾವುದೇ ಸಂಬಂಧವಿಲ್ಲ. ಒಂದು ಬಂಡಿಯಲ್ಲಿ ಕನಿಷ್ಠ ೫೦ ಡಬ್ಬಗಳಿವೆ. ಪ್ರತಿ ಡಬ್ಬಿಯಲ್ಲಿ ೫೫ ರಿಂದ ೬೦ ಟನ್ ಅದಿರು ತುಂಬುತ್ತದೆ. ಒಬ್ಬ ಕೂಲಿಗೆ ೫ ರಿಂದ ೬ ಟನ್ ಅದಿರು ತುಂಬುವ ಅವಕಾಶವಿದೆ. ಅಂದರೆ ಒಂದು ಡಬ್ಬ ತುಂಬಲು ಹತ್ತು ಕೆಲಸಗಾರರು ಮತ್ತು ಇಡೀ ಬಂಡಿ ತುಂಬಲು ೫೦೦ ಕಾರ್ಮಿಕರ ಅಗತ್ಯವಿದೆ. ಒಂದು ಟನ್ ತುಂಬಿದರೆ ರೂ. ೧೬ ಕೂಲಿ. ಒಂದು ಬಾರಿ ವ್ಯಾಗನ್ ಬಂದರೆ ಒಬ್ಬ ವ್ಯಕ್ತಿಯ ಕೂಲಿ ರೂ. ೮೦ ಆಗುತ್ತದೆ. ವಾರದಲ್ಲಿ ಕನಿಷ್ಠ ಎರಡು ಬಾರಿ ವ್ಯಾಗನ್ ಬರುತ್ತದೆ. ಹೀಗಾಗಿ ಒಬ್ಬ ಕೂಲಿಯ ವಾರದ ಆದಾಯ ರೂ. ೧೬೦; ತಿಂಗಳಿಗೆ ರೂ. ೬೪೦. ಈ ಕೂಲಿ ಹೊರತು ಪಡಿಸಿ ಕಾರ್ಮಿಕರಿಗೆ ಇತರ ಸೌಲಭ್ಯಗಳಿಲ್ಲ. ಡಬ್ಬಿ ತುಂಬುವಾಗ ಗಾಯವಾದರೆ ಗುತ್ತಿಗೆದಾರರು ರೂ. ೫೦ ಅಥವಾ ರೂ. ೧೦೦ ಕೊಟ್ಟು ತಮ್ಮ ಜವಾಬ್ದಾರಿ ಕಳಚಿಕೊಳ್ಳುತ್ತಾರೆ. ಅದು ಬಿಟ್ಟರೆ ಮೆಡಿಕಲ್, ಶಿಕ್ಷಣ, ವಸತಿ ಇತ್ಯಾದಿ ಸವಲತ್ತುಗಳ ಪ್ರಶ್ನೆಯೇ ಇಲ್ಲ.
ವ್ಯಾಗನ್ ತುಂಬುವ ಕೆಲಸದಲ್ಲಿ ಹರಿಜನ ಮತ್ತು ಕೆಳಜಾತಿ ಕಾರ್ಮಿಕರ ಸಂಖ್ಯೆ ಹೆಚ್ಚಿದೆ. ಮಹಿಳೆಯರು ಮತ್ತು ಮಕ್ಕಳು ಸೇರಿಕೊಂಡು ತಮ್ಮ ಪಾಲಿನ ಕೋಟವನ್ನು ಭರ್ತಿ ಮಾಡುತ್ತಾರೆ. ಸ್ಥಳೀಯ ಪ್ರಾಥಮಿಕ ಶಾಲಾ ಶಿಕ್ಷಕರ ಪ್ರಕಾರ ಹಾಜರಾತಿ ಕೊರತೆಯ ಒಂದು ಕಾರಣ ವ್ಯಾಗನ್ ಲೋಡಿಂಗ್, ವ್ಯಾಗನ್ ಬಂದ ಕೂಡಲೇ ಪೋಷಕರು ಶಾಲೆಗೆ ಓಡಿ ಬರುತ್ತಾರೆ. ಶಾಲೆಯಲ್ಲಿರುವ ತಮ್ಮ ಮಕ್ಕಳನ್ನು ಸ್ವಲ್ಪ ಹೊತ್ತು ಕಳುಹಿಸಬೇಕೆಂದು ಕೇಳಿಕೊಳ್ಳುತ್ತಾರೆ. ಅವರುಗಳ ಆದಾಯದ ಮುಖ್ಯ ಮೂಲ ವ್ಯಾಗನ್ ತುಂಬುವುದೇ ಆಗಿರುವುದರಿಂದ ಶಿಕ್ಷಕರು ಮಕ್ಕಳನ್ನು ಕಳುಹಿಸುವುದಕ್ಕೆ ವಿರೋಧಿಸುವುದಿಲ್ಲ. ಸ್ವಲ್ಪ ದೊಡ್ಡ ಮಕ್ಕಳಾದರೆ ಪೋಷಕರು ಅವರನ್ನು ಡಬ್ಬಿ ತುಂಬುವ ಕೆಲಸಕ್ಕೆ ತಮ್ಮ ಜತೆಯಾಗಿಸುತ್ತಾರೆ. ಡಬ್ಬಿ ತುಂಬುವಷ್ಟು ಶಕ್ತಿ ಇಲ್ಲದವರನ್ನು ಮನೆಯಲ್ಲಿರುವ ಚಿಕ್ಕ ಮಕ್ಕಳನ್ನು ನೋಡಿಕೊಳ್ಳಲು ಬಿಟ್ಟು ತಾವು ವ್ಯಾಗನ್ ತುಂಬಲು ಹೋಗುತ್ತಾರೆ. ಹೀಗೆ ನ್ಯಾಯವಾದ ಕಾರಣಕ್ಕೆ ಗೈರು ಹಾಜರಾಗುವುದು ರೂಢಿಯಾಗುತ್ತದೆ, ಇದುವೇ ಮುಂದುವರಿದು ಇತರ ಸಂದರ್ಭದಲ್ಲೂ ಗೈರು ಹಾಜರಾಗುವುದು ಮುಂದುವರಿಯುತ್ತದೆ.
ಪ್ರೌಢ ಶಾಲಾ ಮೇಸ್ಟ್ರುಗಳು ವ್ಯಾಗನ್ ತುಂಬುವ ಕೆಲಸ ಮತ್ತು ಶಾಲಾ ಹಾಜರಾತಿ ಕುರಿತು ಬೇರೆ ವಿವರಣೆ ನೀಡುತ್ತಾರೆ. ಹಳ್ಳಿಯಲ್ಲಿರುವ ಖಾಸಗಿ ಪ್ರೌಡ ಶಾಲೆಗೆ ಸರಕಾರದ ಸಹಾಯಧನ ಮಂಜೂರಾಗಿಲ್ಲ. ಶಾಲೆಗೆ ಸೇರುವ ಸಂದರ್ಭದಲ್ಲಿ ವಿದ್ಯಾರ್ಥಿಗಳಿಂದ ರೂ. ೩೦೦ರಿಂದ ರೂ. ೫೦೦ರವರೆಗೆ ಸಹಾಯಧನ ಸಂಗ್ರಹಿಸುತ್ತಾರೆ. ತಿಂಗಳಿಗೆ ರೂ. ೧೦ರಿಂದ ರೂ. ೨೦ ಟ್ಯೂಷನ್ ಫೀಸ್. ಈ ಸಹಾಯ ಧನ ಮತ್ತು ಟ್ಯೂಷನ್ ಫೀ ಸಂಗ್ರಹ ವ್ಯಾಗನ್ ಬರುವುದರ ಮೇಲೆ ನಿಂತಿದೆ. ಕನಿಷ್ಠ ವಾರಕ್ಕೆ ಎರಡು ಬಾರಿ ವ್ಯಾಗನ್ ಬರುತ್ತಾ ಇದ್ದರೆ ಫೀ ಸಂಗ್ರಹ ಸರಿಯಾಗಿ ಆಗುವದು; ತಪ್ಪಿದರೆ ಫೀ ಸಂಗ್ರಹ ಹೆಚ್ಚು ಕಡಿಮೆಯಾಗುವುದು. ಜತೆಗೆ ಶಿಕ್ಷಕರ ಸಂಬಳ ಕೂಡ ಇದರ ಮೇಲೆ ನಿಂತಿರುವುದರಿಂದ, ಅದೂ ಪ್ರಭಾವಿಸಲ್ಪಡುತ್ತದೆ. ತಿಂಗಳು ಗಟ್ಟಲೆ ವ್ಯಾಗನ್ ಬರದಿದ್ದರೆ ಕಾರ್ಮಿಕರು ಬೇರೆ ಪ್ರದೇಶಗಳಿಗೆ ಕೆಲಸಕ್ಕಾಗಿ ವಲಸೆ ಹೋಗುತ್ತಾರೆ. ಅಂತಹ ಸಂದರ್ಭದಲ್ಲಿ ತಮ್ಮ ಮಕ್ಕಳನ್ನು ಜತೆಗೆ ಕೊಂಡು ಹೋದರೆ ಗೈರು ಹಾಜರಿ ಹೆಚ್ಚುತ್ತದೆ.
ರೈಲ್ವೆ ನಿಲ್ದಾಣ ರಸ್ತೆ ಹೆದ್ದಾರಿಯಿಂದ ಕವಲೊಡೆಯುವಲ್ಲಿ ೫ ಕಿರಾಣಿ ಅಂಗಡಿಗಳಿವೆ. ಊರಲ್ಲಿರುವ ೫ ಸಾರಾಯಿ ಅಂಗಡಿಗಳಲ್ಲಿ ೨ ನಿಲ್ದಾಣ ರಸ್ತೆಯಲ್ಲಿದ್ದರೆ ಉಳಿದವು ಹೆದ್ದಾರಿಯಲ್ಲಿವೆ. ಈ ಕಿರಾಣಿ ಅಂಗಡಿ ಮತ್ತು ಸಾರಾಯಿ ಅಂಗಡಿ ವ್ಯಾಪಾರ ವ್ಯಾಗನ್ ಲೋಡಿಂಗ್ ಮೇಲೆ ನೇರ ಅವಲಂಬಿಸಿದೆ. ೧೯೯೭ರಲ್ಲಿ ಡಾಲ್ಮಿಯಾ ಗಣಿಯಲ್ಲಿ ಕೆಲಸ ನಿಲುಗಡೆ ಆರಂಭವಾಯಿತು. ಅಂದಿನಿಂದ ಸರಾಯಿ ಅಂಗಡಿ ವ್ಯಾಪಾರ ಕುಸಿದಿದೆ. ನಿಲ್ದಾಣ ರಸ್ತೆಯ ಒಂದು ಸಾರಾಯಿ ಅಂಗಡಿಯಲ್ಲಿ ಹಿಂದೆ ಕನಿಷ್ಠವೆಂದೆ ದಿನಕ್ಕೆ ೫೦೦ ಪ್ಯಾಕೆಟ್ ಮಾರಾಟವಾಗುತ್ತಿತ್ತು. ಈಗ ಅದು ೨೦೦ರಿಂದ ೨೫೦ಕ್ಕೆ ಇಳಿದಿದೆ. ಕಿರಾಣಿ ಅಂಗಡಿಗಳ ವ್ಯಾಪಾರ ಕೂಡ ವ್ಯಾಗನ್ ಲೋಡಿಂಗ್‌ನಲ್ಲಿ ಆಗುವ ಏರಿಳಿತಕ್ಕೆ ಅನುಗುಣವಾಗಿ ಏರಿತಗಳನ್ನು ಕಾಣುತ್ತದೆ. ೧೯೯೬ರಲ್ಲಿ ಆರು ತಿಂಗಳು ವ್ಯಾಗನ್ ಬರಲೇ ಇಲ್ಲ. ವ್ಯಾಪಾರ ದೊಡ್ಡ ಕುಸಿತ ಕಂಡಿದೆ. ೧೯೯೯ರ ಡಿಸೆಂಬರ್‌ನಿಂದ ಜನವರಿ ೨೦೦೦ದವರೆಗೂ ವ್ಯಾಗನ್ ಬಂದಿರಲಿಲ್ಲ. ಆವಾಗ ಕೂಡ ವ್ಯಾಪಾರ ಕುಸಿದಿದೆ. ವ್ಯಾಗನ್ ವಾರಗಟ್ಟಲೆ ಬರದಿದ್ದರೆ ಕಾರ್ಮಿಕರು ಬದಲಿ ಕೆಲಸ ಹುಡುಕುತ್ತಾರೆ. ಒಂದೆರೆಡು ವಾರ ಬರದಿದ್ದರೆ ಮುಂದಿನ ವಾರ ಬರಬಹುದೆಂದು ಈ ಕಿರಾಣಿ ಅಂಗಡಿಗಳಿಂದ ದಿನ ನಿತ್ಯದ ದಿನಸಿ ಸಾಮಾನುಗಳನ್ನು ಉದರಿಯಾಗಿ ಕೊಂಡು ವ್ಯಾಗನ್‌ಗಾಗಿ ಕಾಯುತ್ತಾರೆ. ತಿಮಗಳು ದಾಟಿದರೂ ವ್ಯಾಗನ್ ಬರದಿದ್ದರೆ ಇತರ ಕೆಲಸಗಳತ್ತ ಗಮನ ಹರಿಸುತ್ತಾರೆ. ಸುಲಭದಲ್ಲಿ ದೊರೆಯುವ ಇತರ ಆದಾಯದ ಮೂಲವೆಂದರೆ ಕೃಷಿ ಕೂಲಿ. ವ್ಯಾಗನ್ ಲೋಡಿಂಗ್‌ನ್ನೆ ನಂಬಿರುವ ಜನ ಕೃಷಿ ಕೂಲಿಗೆ ಹೋಗುವುದು ತಿಂಗಳುಗಟ್ಟಲೆ ವ್ಯಾಗನ್ ಬರದಿದ್ದರೆ ಮಾತ್ರ. ಇದಕ್ಕೆ ಕಾರಣ ಈ ಎರಡು ದುಡಿಮೆಗಳ ನಡುವೆ ಇರುವ ವ್ಯತ್ಯಾಸ. ಮುಂಜಾನೆಯಿಂದ ಸಂಜೆ ತನಕ ಹೊಲದಲ್ಲಿ ದುಡಿದರೆ ಬರುವ ಕೂಲಿ ರೂ. ೨೫ ರಿಂದ ರೂ. ೩೦. ಆದರೆ ವ್ಯಾಗನ್ ಲೋಡಿಂಗ್‌ನಲ್ಲಿ ಕೇವಲ ಕೆಲವೇ ಗಂಟೆಗಳ ದುಡಿತಕ್ಕೆ ರೂ. ೮೦ ರಷ್ಟು ಕೂಲಿ ಬರುತ್ತದೆ. ಗಂಡ, ಹೆಂಡತಿ ಮತ್ತು ಮಕ್ಕಳ ಸೇರಿ ಅರ್ಧ ದಿನ ವ್ಯಾಗನ್ ತುಂಬಿದರೆ ಹೆಚ್ಚು ಕಡಿಮೆ ರೂ. ೨೫೦ ಕೂಲಿ ಸಿಗುತ್ತದೆ. ಆದರೆ ಇದೇ ಆದಾಯ ಕೃಷಿ ಕೂಲಿಯಿಂದ ಬರಬೇಕಾದರೆ ಕನಿಷ್ಠ ಒಂದು ವಾರವಾದರೂ ದುಡಿಯಬೇಕು. ಹೀಗಾಗಿ ಇಲ್ಲಿನ ಭೂರಹಿತ ಕೂಲಿಗಳ ಕಟ್ಟ ಕಡೆಯ ಆದ್ಯತೆ ಕೃಷಿ ಕೂಲಿ.
ವ್ಯಾಗನ್ ಲೋಡಿಂಗ್ ಕಾರ್ಮಿಕರು ಯೂನಿಯನ್ ಮಾಡಿಕೊಂಡಿದ್ದಾರೆ. ಇವರ ಯೂನಿಯನ್‌ನ ಬಹುದೊಡ್ಡ ಸಾಧನೆಯೆಂದರೆ ಹೊಸ ಕಾರ್ಮಿಕರ ಸೇರ್ಪಡೆ ಕುರಿತಂತೆ ಇರುವ ನಿಯಮ. ಈಗಾಗಲೇ ದುಡಿಯುತ್ತಿರುವ ಕಾರ್ಮಿಕರ ಹೆಸರನ್ನು ಗುತ್ತಿಗೆದಾರರು ಕಾರ್ಮಿಕ ಕಲ್ಯಾಣ ಇಲಾಖೆ, ಹರಿಹರ, ಇಲ್ಲಿ ನೋಂದಾಯಿಸಿದ್ದಾರೆ. ಇವರನ್ನು ಬಿಟ್ಟು ಬೇರೆಯವರು ವ್ಯಾಗನ್ ತುಂಬಲು ಅವಕಾಶವಿಲ್ಲ. ಈ ಶಾಶ್ವತ ಕಾರ್ಮಿಕರು ಬಯಸಿದರೆ ಎರಡು ರೀತಿಯ ಬದಲಾವಣೆಗಳನ್ನು ಮಾಡಿಕೊಳ್ಳಬಹುದು. ಒಂದು, ತಮ್ಮ ಪಾಲಿನ ತುಂಬುವ ಹಕ್ಕನ್ನು ಶಾಶ್ವತವಾಗಿ ಮತ್ತೊಬ್ಬರಿಗೆ ವರ್ಗಾಯಿಸಬಹುದು. ವ್ಯಾಗನ್ ಲೋಡಿಂಗ್‌ಗಿಂತ ಲಾಭದಾಯಕ ಕೆಲಸ ದೊರೆತಾಗ ಅಥವಾ ಆರ್ಥಿಕ ಸಂಕಷ್ಟದಲ್ಲಿದ್ದಾಗ ಶಾಶ್ವತ ಕಾರ್ಮಿಕತ್ವವನ್ನು ಮಾರಾಟ ಮಾಡಬಹುದು. ಶಾಶ್ವತ ಕೆಲಸದ ಹಕ್ಕು ಒಂದು ಟನ್‌ಗೆ ರೂ. ೧೦೦೦ ದಂತೆ ಮಾರಾಟವಾಗುತ್ತಿದೆ. ವಿಕ್ರಯಿಸಿದಾತ ಹೊಸ ಶಾಶ್ವತ ಕಾರ್ಮಿಕನಾಗುತ್ತಾನೆ. ಎರಡು, ತಾತ್ಕಾಲಿಕವಾಗಿ ಇತರ ಕೂಲಿಗಳಿಂದ ತಮ್ಮ ಪಾಲಿನ ಕೆಲಸವನ್ನು ಮಾಡಿಸಿಕೊಳ್ಳುವುದು. ಇದೊಂದು ರೀತಿಯ ಸಬ್ – ಕಂಟ್ರಾಕ್ಟ್ ಪದ್ಧತಿ. ಅನಾರೋಗ್ಯದಿಂದ ದುಡಿಯಲು ಅಸಮರ್ಥರಾದಾಗ ಅಥವಾ ಇದಕ್ಕಿಂತಲೂ ಲಾಭದಾಯಕ ಕೆಲಸ ದೊರೆತಾಗ ಈ ಹಕ್ಕನ್ನು ಕಾರ್ಮಿಕರು ಚಲಾಯಿಸುತ್ತಾರೆ. ಇದರ ಪ್ರಕಾರ ಶಾಶ್ವತ ಕಾರ್ಮಿಕ ತನ್ನ ಪಾಲಿನ ೫ ಟನ್ ಅದಿರು ತುಂಬಲು ಮತ್ತೊಬ್ಬನನ್ನು ದಿನಗೂಲಿಗೆ ನೇಮಿಸುತ್ತಾನೆ. ಆ ರೀತಿ ನೇಮಕಗೊಂಡಾತ ವ್ಯಾಗನ್ ತುಂಬುತ್ತಾನೆ. ಕೆಲಸ ಮುಗಿದ ನಂತರ ಶಾಶ್ವತ ಕಾರ್ಮಿಕ ಗುತ್ತಿಗೆದಾರನಿಂದ ಅಂದಿನ ಕೂಲಿ ರೂ. ೮೦ನ್ನು ಪಡಿಯುತ್ತಾನೆ. ಅದರಲ್ಲಿ ರೂ. ೫೦ನ್ನು ದಿನಗೂಲಿ ಕಾರ್ಮಿಕನಿಗಿತ್ತು. ಉಳಿದ ರೂ. ೩೦ನ್ನು ತನ್ನ ಜೇಬಿಗೆ ಸೇರಿಸುತ್ತಾನೆ. ಈ ವ್ಯವಹರದಿಮದ ಶಾಶ್ವತ ಕಾರ್ಮಿಕ ಕೂಡ ಒಂದು ವಿಧದ ಗುತ್ತಿಗೆದಾರನಾಗುತ್ತಾನೆ. ಅಂದರೆ ಇತರರು ಶ್ರಮದಿಂದ ಲಾಭಗಳಿಸುವುದು. ವರ್ಷದ ಕೊನೆಗೆ ಬರುವ ಬೋನಸ್ ಮತ್ತು ಹಬ್ಬದ ಮುಂಗಡಗಳು ಶಾಶ್ವತ ಕಾರ್ಮಿಕನಿಗೆ ಸಿಗುತ್ತದೆ. ಅದರಲ್ಲಿ ದಿನಗೂಲಿ ಕಾರ್ಮಿಕನಿಗೆ ಪಾಲುಕೊಡುವ ಸಂಪ್ರದಾಯವಿಲ್ಲ. ಇಲ್ಲಿ ಶಾಶ್ವತ ಕಾರ್ಮಿಕತ್ವ ಒಂದು ವಿಧದ ಆಸ್ತಿ; ಇತರ ಆಸ್ತಿ ಬಾಡಿಗೆಗಳಿಸಿದಂತೆ ಈ ಆಸ್ತಿ ಕೂಡ ಬಾಡಿಗೆ ಗಳಿಸಲು ಶಕ್ತವಾಗಿದೆ.
ವರ್ಗ ಭಿನ್ನತೆ ಮತ್ತು ಅರಿವಿನ ಸರಳೀಕೃತ ವಾದ ನಂಬುವವರಿಗೆ ಇಂತಹ ಉದಾಹರಣೆಗಳು ನುಂಗಲಾರದ ತುತ್ತೇ ಸರಿ. ಸಮಾಜದಲ್ಲಿರುವ ಶೋಷಣೆಯನ್ನು ಅರ್ಥಮಾಡಿಕೊಳ್ಳುವಲ್ಲಿ ಸಾಂಸ್ಕೃತಿಕ ಪದರಗಳ ಅಡ್ಡಿ ಇರಬಹುದು. ಆದರೆ ಇಲ್ಲಿ ತನ್ನದೇ ಸ್ಥಿತಿಯಲ್ಲಿರುವ ಮತ್ತೊಬ್ಬನನ್ನು ಈ ರೀತಿ ದುಡಿಸುವುದು ಶೋಷಣೆಯೆಂಬ ಅರಿವಿಲ್ಲ. ಕೆಲವು ಸಂದರ್ಭದಲ್ಲಿ ಗುರುತು ಚೀಟಿ ಇರುವ ಮೇಲು ಜಾತಿಯವರು ಕೆಳ ಜಾತಿಯವರನ್ನು ದಿನಗೂಲಿಗೆ ನೇಮಿಸಿಕೊಳ್ಳುತ್ತಾರೆ. ಇದು ನಮ್ಮ ಸಾಂಪ್ರದಾಯಿಕತೆಯ ಮುಂದುವರಿಕೆ ಎನ್ನುವಂತಿಲ್ಲ. ಯಾಕೆಂದರೆ ಆಯಾಯ ಜಾತಿಯ ಒಳಗೇ ಈ ಸಬ್ – ಕಂಟ್ರಾಕ್ಟ್ ಪದ್ಧತಿ ಇರುವ ಹಲವಾರು ಉದಾಹರಣೆಗಳಿವೆ. ಇಲ್ಲಿ ಜಾತಿ ಅಥವಾ ವರ್ಗದ ಪ್ರಶ್ನೆಯೇ ಇಲ್ಲ; ಇದ್ದರೆ ಅದು ತನ್ನ ಅಸ್ತಿತ್ವದ ಪ್ರಶ್ನೆ ಮಾತ್ರ. ತಾನು ಉಳಿದ ನಂತರ ಜಾತಿ, ವರ್ಗ, ಸಂಸ್ಕೃತಿ ಇತ್ಯಾದಿಗಳು ಎನ್ನವುದು ತುಂಬಾ ಸ್ಪಷ್ಟವಾಗಿ ಗೋಚರಿಸುತ್ತದೆ.
ಸಾಂಸ್ಕೃತಿಕ ಬದುಕು
ಜನರ ಧಾರ್ಮಿಕ ನಂಬಿಕೆ ಮತ್ತು ಆಚರಣೆಗಳಿಗೆ ಸೀಮಿತಗೊಂಡಂತೆ ಸಂಸ್ಕೃತಿ ಪದವನ್ನು ಇಲ್ಲಿ ಬಳಸಿದ್ದೇನೆ. ಹಳ್ಳಿಯಲ್ಲಿ ಹಲವಾರು ಗುಡಿಗಳಿವೆ, ದೇವರಿದ್ದಾರೆ ಮತ್ತು ಆಚರಣೆಗಳಿವೆ. ಅವುಗಳನ್ನೆಲ್ಲಾ ವಿವರಿಸಲು ಹೋಗಿಲ್ಲ. ಇಡೀ ಹಳ್ಳಿಯವರೆಲ್ಲಾ ಸೇರಿ ಆಚರಿಸುವ ಮೂರು ಜಾತ್ರೆಗಳ ಮೂಲಕ ಇಲ್ಲಿನ ಸಾಂಸ್ಕೃತಿಕ ಬದುಕಿನ ಒಂದು ಸ್ಥೂಲ ಚಿತ್ರನ ಕೊಡಲು ಪ್ರಯತ್ನಿಸಿದ್ದೇನೆ. ತಿಮ್ಮಪ್ಪನ ತೇರು, ಅಂಕ್ಲಮ್ಮನ ಜಾತ್ರೆ ಮತ್ತು ಮೊಹರಂ ಹಬ್ಬ ಇವೇ ಇಲ್ಲಿನ ಮೂರು ಮುಖ್ಯ ಜಾತ್ರೆಗಳು.
ತಿಮ್ಮಪ್ಪನ ತೇರು
ಪ್ರತಿ ವರ್ಷ ಶ್ರೀರಾಮನವಮಿಯಂದು ತಿಮ್ಮಪ್ಪನ ತೇರು ನಡೆಯುತ್ತದೆ. ತೇರಿಗೆ ಮೂರು ದಿನ ಮುಂಚಿತವಾಗಿ ಗರುಡ ಪಟ ಬಿಡಿಸುತ್ತಾರೆ – ಎರಡರಿಂದ ಮೂರು ಮೀಟು ಉದ್ದದ ಬಿಳಿ ಬಟ್ಟೆಯಲ್ಲಿ ಗರುಡ ಮತ್ತ ಅದರ ಕಾಲ ಬಳಿ ಸರ್ಪದ ಚಿತ್ರವನ್ನು ಬಿಡಿಸುವುದು. ಇದನ್ನು ಚಿತ್ರಗಾರರು ಅಥವಾ ಜಂಗಮ ಸ್ವಾಮಿ ಮಾಡುತ್ತಾರೆ. ಗರುಡ ಪಟವನ್ನು ಜಂಗಮ ಸ್ವಾಮಿಗಳು ಶುದ್ಧೀಕರಿಸಿ ಪೂಜಿಸುತ್ತಾರೆ. ನಂತರ ಅದನ್ನು ಡೊಳ್ಳು ಮೆರವಣಿಗೆಯಲ್ಲಿ ಆಂಜನೇಯ ಗುಡಿಗೆ ತರುತ್ತಾರೆ. ಗುಡಿಯಲ್ಲಿ ಪುನಃ ಪಟಕ್ಕೆ ಪೂಜೆ ಮಾಡಿ ತಿಮ್ಮಪ್ಪನ ಗುಡಿಗೆ ತಂದು ಅಂಗಳದಲ್ಲಿರುವ ಗರುಡಗಂಭಕ್ಕೆ ಏರಿಸುತ್ತಾರೆ. ಅಲ್ಲಿಗೆ ಆ ದಿನದ ಆಚರಣೆ ಕೊನೆಗೊಳ್ಳುತ್ತದೆ.
ರಾಮನವಮಿಯಂದು ಮುಂಜಾನೆ ಎಂಟು ಗಂಟೆಗೆ ಗುಡಿಯಲ್ಲಿರುವ ಮೂರು ಮೂರ್ತಿಗಳಿಗೂ (ತಿಮ್ಮಪ್ಪ, ಲಕ್ಷ್ಮಿ ಮತ್ತು ಪದ್ಮಾವತಿ) ಜಂಗಮ್ಮ ಸ್ವಾಮಿಯಿಂದ ಅಭಿಷೇಕ ನಡೆಯುತ್ತದೆ. ಅಭಿಷೇಕದ ನಂತರ ಗುಡಿಯ ಪೂಜಾರಿ ಬಲಿ ಅನ್ನ ಬೇಯಿಸುತ್ತಾರೆ. ಸುಮಾರು ಐದು ಸೇರು ಅಕ್ಕಿಯ ಬಲಿ ಅನ್ನ ತಯಾರಾಗುತ್ತದೆ. ತೇರು ಎಳೆಯುವಾಗ ಯಾವುದೇ ವಿಘ್ನ ಬರದಿರಲೆಂದು ಸಂಜೆ ಮೂರು ಗಂಟೆ ಹೊತ್ತಿಗೆ ಬಲಿ ಅನ್ನ ಮತ್ತು ನೀರನ್ನು ತೇರು ಹೋಗಲಿರುವ ಮಾರ್ಗದಲ್ಲಿ ಹಾಕುತ್ತಾ ಹೋಗುತ್ತಾರೆ. ಹಿಂದೆ ಕಲ್ಲಿನ ಗಾಲಿಯಿರುವ ದೊಡ್ಡ ತೇರು ಇತ್ತಂತೆ. ಆ ತೇರು ಮುರಿದು ಬಿದ್ದಿದೆ. ಕಲ್ಲಿನ ಗಾಲಿಗಳು ಇಂದು ಕೂಡ ಗ್ರಾಮ ಛಾವಡಿಯ ಮುಂದೆ ಅನಾಥವಾಗಿ ಬಿದ್ದಿವೆ. ಹೊಸ ತೇರು ಮಾಡಿಸಿಲ್ಲ. ತೇರು ಇಂದು ಚಕ್ಕಡಿಯಲ್ಲಿ ನಡೆಯುತ್ತದೆ. ಚಕ್ಕಡಿಯ ಮಧ್ಯದಲ್ಲಿ ಒಂದು ಕುರ್ಚಿ ಹಾಕಿ ಅದರ ಮೇಲೆ ತಿಮ್ಮಪ್ಪ ಮತ್ತು ಆಂಜನೇಯ ಮೂರ್ತಿಗಳನ್ನು ಶೃಂಗರಿಸಿ ಕೊಡಿಸುತ್ತಾರೆ. ವಿಶೇಷವೆಂದರೆ ಯಾವಾಗಲೂ ತಿಮ್ಮಪ್ಪನ ಬಳಿಯೇ ಇರುವ ಲಕ್ಷ್ಮಿ ಮತ್ತು ಪದ್ಮಾವತಿ ತೇರಿನಂದು ತಿಮ್ಮಪ್ಪನ ಜತೆ ಇರುವುದಿಲ್ಲ. ಕುರ್ಚಿಯ ಒಂದು ಮಗ್ಗುಲಿಗೆ ಗುಡಿಯ ಪೂಜಾರಿ ಮತ್ತೊಂದು ಮಗ್ಗುಲಿಗೆ ವೆಂಕಟೇಶ್ವರನ ಪಟ (ಧ್ವಜ) ಹಿಡಿದವರು ನಿಂತಿರುತ್ತಾರೆ. ವೆಂಕಟೇಶ್ವರನ ಧ್ವಜ ಹಿಡಿಯುವ ಸಯೋಗ ದುಡ್ಡುರುವ ಯಾರಿಗೂ ಬರಬಹುದು. ಇದು ಸ್ವಲ್ಪ ಒಗಟಿನಂತಿದೆ, ವಿವರಿಸುತ್ತೇನೆ. ಜಾತ್ರೆಯಂದು ಮುಂಜಾನೆ ಅಭಿಷೇಕದ ನಂತರ ವೆಂಕಟೇಶ್ವರನ ಪಟದ ಹರಾಜು ನಡೆಯುತ್ತದೆ. ಅತಿ ಹೆಚ್ಚಿನ ಮೊತ್ತ ಕೂಗಿದವರಿಗೆ ಪಟ ದಕ್ಕುತ್ತದೆ. ಹಿಂದೆ ಹರಾಜಿನಲ್ಲೂ ಉದ್ರಿ ಕೂಗಲು ಅವಕಾಶವಿತ್ತು. ಆಗ ನಾಲ್ಕರಿಂದ ಐದು ಸಾವಿರದವರೆಗೂ ಪಟ ಹರಾಜು ಆಗುತ್ತಿತ್ತು. ಆದರೆ ಆ ಸಾವಿರಗಳನ್ನು ಸಂಗ್ರಹಿಸಲು ವರ್ಷವಿಡೀ ಬೇಕಾಗುತ್ತಿತ್ತು. ಕೆಲವು ಬಾರಿ ವರ್ಷ ಕಳೆದರೂ ಸಾವಿರಗಳು ಬರುತ್ತಿರಲಿಲ್ಲ. ಹಾಗಾಗಿ ಉದ್ರಿ ವ್ಯವಹಾರ ಈಗ ಇಲ್ಲ; ಏನಿದ್ದರೂ ರೊಕ್ಕ ಕೊಟ್ಟು ವ್ಯವಹರಿಸಬೇಕು. ಈಗಲೂ ಒಂದು ಸಾವಿರದಿಂದ ಒಂದೂವರೆ ಸಾವಿರದವರೆಗೆ ಪಟ ಹರಾಜಾಗುತ್ತಿದೆ. ಹರಾಜಿನಲ್ಲಿ ಪಟ ಪಡೆದವರೂ ಮೂರ್ತಿಯ ಮತ್ತೊಂದು ಮಗ್ಗುಲಿಗೆ ನಿಲ್ಲುವ ಅವಕಾಶ ಪಡೆಯುತ್ತಾರೆ.
ರಥ (ಚಕ್ಕಡಿ) ಗ್ರಾಮ ಛಾವಡಿಯಿಂದ ಹೊರಡುತ್ತದೆ. ದಾರಿಯಲ್ಲಿ ಬರುವ ಮನೆ ಮಂದಿ ದೇವರಿಗೆ ಹಣ್ಣು ಕಾಯಿ ಅರ್ಪಿಸುತ್ತಾರೆ. ಅಂಜನೇಯ ಗುಡಿಯ ಎದುರಿನಿಂದ ರಥ ಹೆದ್ದಾರಿ ಸೇರುತ್ತದೆ. ಹೆದ್ದಾರಿಯಲ್ಲಿ ಸರಕಾರಿ ಪ್ರಾಥಮಿಕ ಶಾಲೆ ತನಕ ಮುಂದುವರಿಯುತ್ತದೆ. ಅಲ್ಲಿಂದ ಮುಂದೆ ಹೋದರೆ ಅಂಬೇಡ್ಕರ್ ಶಾಲೆ ಮತ್ತು ಅದರ ಹಿಂದುಗಡೆಯಿಂದಲೇ ಹರಿಜನ ಕೇರಿ ಶುರುವಾಗುತ್ತದೆ. ಆದರೆ ದೇವರು ಸರಕಾರೀ ಪ್ರಾಥಮಿಕ ಶಾಲೆ ದಾಟಿ ಮುಂದೆ ಹೋಗುವುದಿಲ್ಲ. ಅಲ್ಲಿಂದಲೇ ಹಿಂತಿರುಗಿ ಬಂದ ದಾರಿಯಲ್ಲೆ ರಥ ಛಾವಡಿ ಸೇರುತ್ತದೆ. ಸುಮಾರು ನಾಲ್ಕು ಗಂಟೆ ಅಥವಾ ಸಂಜೆ ಐದರಿಂದ ರಾತ್ರಿ ಒಂಬತ್ತರವರೆಗೆ ದೇವರು ಊರು ಸಂಚಾರ ಮಾಡಿ ಜನರ ಸುಖ ದುಃಖ ವಿಚಾರಿಸುತ್ತಾರೆ. ಛಾವಡಿ ಬಳಿಯಲ್ಲಿ ದೇವರುಗಳನ್ನು ಚಕ್ಕಡಿಯಿಂದ ಇಳಿಸಿ ಆಯಾಯ ಗುಡಿಯಲ್ಲಿ ಸ್ಥಾಪಿಸುವುದರೊಂದಿಗೆ ತಿಮ್ಮಪ್ಪನ ತೇರು ಸಮಾಪ್ತಿಗೊಳ್ಳುತ್ತದೆ.
ಅಂಕ್ಲಮ್ಮನ ಜಾತ್ರೆ
ವರ್ಷದ ಭರತ ಹುಣ್ಣಿಮೆಯಂದು ಶುಕ್ರವಾರ ಅಥವಾ ಮಂಗಳವಾರ ಅಂಕ್ಲಮ್ಮನ ಜಾತ್ರೆ ನಡೆಯುತ್ತದೆ. ಜಾತ್ರೆಯ ಎರಡು ದಿನ ಮುನ್ನವೇ ಊರಿನ ಎಲ್ಲಾ ಮನೆಗಳಲ್ಲಿ ಶುದ್ದಿ ಕಾರ್ಯ ಆರಂಭವಾಗುತ್ತದೆ. ಮನೆಯೊಳಗಿರುವ ಎಲ್ಲಾ ವಸ್ತುಗಳು ಶುಚಿಯಾಗುತ್ತವೆ; ಮನೆ ಸುಣ್ಣ ಬಣ್ಣ ಕಾಣುತ್ತದೆ. ಈ ಜಾತ್ರೆಯ ಉಸ್ತುವಾರಿ ಕೂಡ ಊರ ಪ್ರಮುಖರದ್ದೆ. ಜಾತ್ರೆಯ ಖರ್ಚನ್ನು ಹೊಸಪೇಟೆಯ ಒಬ್ಬ ವ್ಯಾಪಾರಿ ವಂಶ ಪಾರಂಪರ್ಯವಾಗಿ ಭರಿಸುತ್ತಾ ಬಂದಿದ್ದಾರೆ. ಹಾಗಾಗಿ ಊರವರಿಂದ ಜಾತ್ರೆಗಾಗಿ ವಂತಿಗೆ ಎತ್ತುವ ಪ್ರಶ್ನೆಯಿಲ್ಲ. ಜಾತ್ರೆಯ ಆಚರಣೆಗಳು ಊರ ಬ್ರಾಹ್ಮಣರ ಮನೆಯಿಂದ ಆರಂಭವಾಗುತ್ತದೆ. ಹಿಂದೆ ತಿಳಿಸಿದಂತೆ ಹೊಸಿಪೇಟೆಯ ದಾನಿ ಜಾತ್ರೆಗೆ ಬೇಕಾದ ಎಲ್ಲಾ ಸಾಮಗ್ರಗಳನ್ನು ಪಟ್ಟಿ ಮಾಡಿ ಬ್ರಾಹ್ಮಣರ ಮನೆಗೆ ಕಳುಹಿಸುತ್ತಾರೆ. ಭರತ ಹುಣ್ಣಿಮೆಯ ಮುಂಜಾನೆ ಕುಟುಂಬದ ಹಿರಿಯರು ಹೊಸ ಮಣ್ಣಿನ ಮಡಿಕೆಯೊಂದನ್ನು ಶುದ್ಧೀಕರಿಸಿ ಅದರಲ್ಲಿ ಎರಡೂವರೆ ಸೇರು ಅಕ್ಕಿ ತುಂಬುತ್ತಾರೆ. ಅಕ್ಕಿ ತುಂಬಿದ ಈ ಮಡಿಕೆಗೆ ಪಾಶೆ ಪಡುಗ ಎನ್ನುತ್ತಾರೆ. ರಾತ್ರಿ ಹತ್ತೂವರೆ ಸುಮಾರಿಗೆ ಲಿಂಗಾಯತ ಪ್ರಮುಖರೊಬ್ಬರು ( ಈಗ ಮೇಟಿ ಕುಟುಂಬದ ಶಿವಶಂಕರಪ್ಪನವರು) ಬ್ರಾಹ್ಮಣರ ಮನೆಯಿಂದ ಪಾಶೆ ಪಡುಗದ ಮೆರವಣಿಗೆಯನ್ನು ಆರಂಭಿಸುತ್ತಾರೆ. ಪಾಶೆಪಡುಗ ಹೊತ್ತು ಸಾಗುವ ದಾರಿಯುದ್ದಕ್ಕೂ ಅಗಸರು ಮಡಿ ಬಟ್ಟೆ ಹಾಸುತ್ತಾರೆ. ಪಡುಗದಿಂದ ಸ್ವಲ್ಪ ಮುಂದೆ ಕಲಶ ಹೊತ್ತ ಪಂಚ ಕನ್ಯೆಯರು (ನಾಯಕರ ಜಾತಿಗೆ ಸೇರಿದವರು) ಸಾಗುತ್ತಾರೆ. ಅಂಕ್ಲಮ್ಮನ ಗುಡಿಗೆ ಐದು ಪ್ರದಕ್ಷಿಣೆ ಬಂದು ಪಾಶೆ ಪಡುಗವನ್ನು ದೇವಿಯ ಮುಂದಿರಿಸುತ್ತಾರೆ. ನಂತರ ಬಾಳೆದಿಂಡೆ ಪ್ರದಕ್ಷಿಣೆ. ಸಂಪೂರ್ಣ ವಿವಸ್ತ್ರಗೊಳಿಸಿ, ಸ್ನಾನ ಮಾಡಿಸಿ ಪೂಜೆಗೆ ಅಣಿಗೊಳಿಸಿದ ಹತ್ತರಿಂದ ಹನ್ನೆರಡು ವರ್ಷದ ಬಾಲಕನಿಗೆ ಬಾಳೆದಿಂಡೆ ಎನ್ನುತ್ತಾರೆ. ಸಾಮಾನ್ಯವಾಗಿ ಗುಡಿಯ ಪೂಜಾರಿಯ (ಕುರುಬರ ಜಾತಿಯವರು) ಗಂಡು ಸಂತಾನವೇ ಬಾಳೆದಿಂಡಾಗುವುದು. ಬಾಳೆದಿಂಡೆಯನ್ನು ದೇವಿಯ ಮುಂದಿರಿಸಿ ಪೂಜಿಸುತ್ತಾರೆ. ಪೂಜೆ ಮುಗಿಯುತ್ತಿದ್ದಂತೆ ಹುಡುಗ ಮೂರ್ಚೆ ಹೋಗುತ್ತಾನೆ. ಮೂರ್ಚೆ ಹೋದ ಹುಡುಗನನ್ನು ಕಬ್ಬಿನಿಂದ ಮಾಡಿದ ಪಲ್ಲಕ್ಕಿಯಲ್ಲಿ ಮಲಗಿಸಿ ನಾಯಕರ ನಾಲ್ವರು ಯುವಕರು ದೇವಿಗೆ ಪ್ರದಕ್ಷಿಣೆ ತಂದು ದೇವಿಯ ಎದುರು ಮಲಗಿಸುತ್ತಾರೆ. ಹುಡುಗನಿಗೆ ಪುನರ್ ಜೀವ ಕೊಡುವಂತೆ ದೇವಿಯನ್ನು ಪೂಜಾರಿ ಪರಪರಿಯಾಗಿ ಕೇಳಿಕೊಳ್ಳುತ್ತಾರೆ. ಹುಡುಗ ಎಚ್ಚರಗೊಳ್ಳುವವರೆಗೂ ಊರವರು ಉಧೋ ಉಧೋ ಎಂದು ಒಟ್ಟಾಗಿ ಕೂಗುತ್ತಿರುತ್ತಾರೆ. ಜತೆಗೆ ಕೆಟ್ಟ ಶಬ್ದಗಳಿಂದ ದೇವಿಗೆ ಬೈಯುತ್ತಿರುತ್ತಾರೆ. ಬಾಳೆದಿಂಡೆ ಅಚರಣೆ ಮಾನವ ಬಲಿಯ ಸಾಂಕೇತೀಕರಣದಂತಿದೆ.
ಇದೇ ಸಂದರ್ಭದಲ್ಲಿ ಗುಡಿಯ ಎದುರು ಅಂಗಳದಲ್ಲಿ ಮೂರು ಕಲ್ಲುಗಳನ್ನಿಟ್ಟು ಒಲೆ ಸಿದ್ಧವಾಗುತ್ತದೆ. ಮಣ್ಣಿನ ಪಡುಗ ಬಿರುಕು ಬಿಡದಂತೆ ಒಲೆಯ ಕಲ್ಲುಗಳನ್ನು ಬಟ್ಟೆಯ ಸಿಂಬಿಗಳು ಅಲಂಕರಿಸುತ್ತವೆ. ಒಲೆಯ ಬದಿಯಲ್ಲೇ ಬೆಂಕಿ ಕುಂಡ ಸಿದ್ಧವಾಗಿದೆ. ಊರವರು ಸಂಗ್ರಹಿಸಿದ ಒಂದು ಚಕ್ಕಡಿಯಷ್ಟು ಕಟ್ಟಿಗೆಯನ್ನು ಬೆಂಕಿ ಕುಂಡದಲ್ಲಿ ಪೇರಿಸಿದ್ದಾರೆ. ದೇವಿಯ ಅಪ್ಪಣೆ ಪಡೆದು ಪೂಜಾರಿ ಗಂಧದ ಕಟ್ಟಿಗೆಯಿಂದ ಪಡುಗದ ಒಲೆ ಹಚ್ಚುತ್ತಾರೆ. ಅದೇ ಬೆಂಕಿಯಿಂದ ಬೆಂಕಿ ಕುಂಡ ಕೂಡ ಹಚ್ಚುತ್ತಾರೆ. ಗಂಧದ ಕಟ್ಟಿಗೆ ತರುವ ಕೆಲಸ ವಡ್ಡರದ್ದು. ಇತ್ತೀಚಿನ ದಿನಗಳಲ್ಲಿ ಇಡೀ ಪಡುಗದ ಅಕ್ಕಿ ಬೇಯಿಸುವಷ್ಟು ಗಂಧದ ಕಟ್ಟಿಗೆ ಸಿಗುವುದಿಲ್ಲ. ಶಾಸ್ತ್ರಕ್ಕಾಗಿ ಗಂಧದ ಕೆಲವು ತುಂಡುಗಳನ್ನು ಹಾಕಿ ಇತರ ಕಟ್ಟಿಗೆಯಿಂದಲೆ ಪಡುಗದ ಅಕ್ಕಿ ಬೇಯಿಸುತ್ತಾರೆ. ಅನ್ನ ಬೇಯುತ್ತಿರುವಾಗ ಪಕ್ಕದಲ್ಲಿರುವ ಅಗ್ನಿ ಕುಂಡದ ಕಟ್ಟಿಗೆ ಉರಿದು ಕೆಂಡದ ರಾಶಿಯಾಗಿದೆ. ಈ ಕೆಂಡದ ರಾಶಿ ಮೇಲೆ ಗುಡಿಯ ಪೂಜರಿ ಮುಖದ್ವಾರದ ಕಡೆಯಿಂದ ಬರಿಗಾಲಲ್ಲಿ ನಡೆದು ಮತ್ತೊಂದು ಬದಿಗೆ ಹೋಗಿ ಪುನಃ ಅದೇ ಕೆಂಡದ ಹಾದಿಯಲ್ಲಿ ಹಿಂತಿರುಗಿ ದೇವಿಯ ಪೀಠದ ಬಳಿಯಲ್ಲೆ ನಿಲ್ಲುತ್ತಾರೆ. ಅಲ್ಲಿಂದ ಊರಿನ, ಜನರ, ದನಕರುಗಳ, ಮಕ್ಕಳ, ಆರೋಗ್ಯ ಭಾಗ್ಯದ ಕುರಿತು ಹೇಳಿಕೆ ನಡೆಯುತ್ತದೆ. ಹೇಳಿಕೆಯ ನಂತರ ಪಾಶೆಪಡುಗದ ಮುಚ್ಚಳ ತೆಗೆದು ಪಡುಗದ ನಾಲ್ಕು ಮೂಲೆಗಳಿಂದ ಒಂದೊಂದು ಹಿಡಿ ಅನ್ನ ಬಾಚಿ ತಟ್ಟೆಯ ನಾಲ್ಕು ಮೂಲೆಗಳಲ್ಲಿ ಇಡುತ್ತಾರೆ; ಮಧ್ಯದಿಂದ ಒಂದು ಹಿಡಿ ತೆಗೆದು ತಟ್ಟೆಯ ಮಧ್ಯದಲ್ಲಿ ಇಡುತ್ತಾರೆ. ಮುಂದಿನ ವರ್ಷದ ಮಳೆ, ಬೆಳೆ, ಜನರ, ದನ ಕರುಗಳ ಆರೋಗ್ಯ ಭಾಗ್ಯದ ಬಗ್ಗೆ ಈ ಹಿಡಿ ಅನ್ನ ಸೂಚನೆ ನೀಡುತ್ತದೆ. ಹಿಡಿ ಅನ್ನದಲ್ಲಿರುವ ಎಲ್ಲಾ ಅಗುಳುಗಳು ಸರಿಯಾಗಿ ಬೆಂದಿದ್ದರೆ ಮಳೆ ಬೆಳೆ ಸರಿಯಾಗಿ ಆಗುತ್ತದೆ; ಬೆಂದಿಲ್ಲದಿದ್ದರೆ ಮಳೆ ಬೆಳೆ ಸರಿಯಾಗಿ ಆಗುವುದಿಲ್ಲ ಎನ್ನುವ ನಂಬಿಕೆಯಿದೆ. ಪ್ರಸಾದ ರೂಪದಲ್ಲಿ ಪಾಶೆ ಪಡುಗದ ಅನ್ನವನ್ನು ಪೂಜಾರಿ ಹಂಚುತ್ತಾರೆ. ಪಸಲು ಹೆಚ್ಚಾಗಲೆಂದು ಆ ಪ್ರಸಾದವನ್ನು ರೈತರು ತಮ್ಮ ಹೊಲಗಳಲಿ ಹಾಕುತ್ತಾರೆ. ಹೀಗೆ ಅಂಕ್ಲಮ್ಮನ ಜಾತ್ರೆ ಕೃಷಿ ಮತ್ತು ಊರವರ ಸುಖ ಭಾಗ್ಯಗಳೊಂದಿಗೆ ಸಂಬಂಧ ಹೊಂದಿದೆ.
ಮೊಹರಂ ಹಬ್ಬ
ಮೊಹರಂ ಹಬ್ಬಕ್ಕಿಂತ ಕೆಲವು ದಿನ ಮುಂಚಿತವಾಗಿ ಅಲಾಯಿಕುಣಿಗೆ ಗುದ್ಲಿ ಹಾಕುವ ಆಚರಣೆ ಇದೆ. ಆ ದಿನ ಊರ ಪ್ರಮುಖರ (ಮೇಟಿ ಲಿಂಗಾಯತರ) ಮನೆಯಿಂದ ಕೆಂಪು ಸಕ್ಕರೆ ತಂದು ಅಲಾಯಿ ಕುಣಿ ಮಾಡುವ ಜಾಗದಲ್ಲಿ ಇರಿಸಿ, ಊದುಬತ್ತಿ ಮತ್ತು ಲೋಬಾನ ಹಚ್ಚಿ ಪೂಜಿಸುತ್ತಾರೆ. ಉರ್ದು ಭಾಷೆಯಲ್ಲಿ ಮಂತ್ರ ಹೇಳಿ ಐದು ಬಾರಿ ಗುದ್ಲಿ ಪೂಜೆಯ ಶಾಸ್ತ್ರ ಆಗುತ್ತದೆ. ಗುದ್ಲಿ ಶಾಸ್ತ್ರದ ಆರನೆಯ ದಿನ ದೇವರನ್ನು ಗುಡಿಯಿಂದ ಮಸೀದಿಗೆ ತರುವ ಶಾಸ್ತ್ರವಿದೆ. ಗ್ರಾಮ ಛಾವಡಿಗೆ ತಾಗಿಕೊಂಡಂತಿರುವ ಎಡ ಭಗದ ಕೊಠಡಿ ಮೊಹರಂ ಹಬ್ಬದ ಸಂದರ್ಭದಲ್ಲಿ ಮಸೀದಿಯಾಗಿ ಪರಿವರ್ತಿತಗೊಳ್ಳುತ್ತದೆ. ದೇವರ ಮೂರ್ತಿಗಳನ್ನು ಹಿಂದೆ ಗೌಡರ ಮನೆಯವರು ಇರಿಸಿಕೊಳ್ಳುತ್ತಿದ್ದರು. ಅವರ ಮನೆಯಲ್ಲಿನ ಜನ ಜಾಸ್ತಿಯಾದಂತೆ ದೇವರು ಇರಿಸಲು ಜಾಗ ಕಡಿಮೆಯಾಯಿತು ಹಾಗೆ ಬೇರೆ ಜಾಗದಲ್ಲಿ ದೇವರು ಇರಿಸಲು ಆರಂಭಿಸಿದರೆಂದು ಒಂದು ಅಭಿಪ್ರಾಯವಿದೆ. ಮತ್ತೆ ಕೆಲವರ ಪ್ರಕಾರ ದೇವರು ಮನೆಯಲ್ಲೇ ಇದ್ದರೂ ಗೌಡರ ಮನೆಯ ಸ್ಥಿತಿ ದಿನೇ ದಿನೇ ಬಿಗಡಾಯಿಸುತ್ತಿತ್ತು. ಇಂತಹ ದೇವರನ್ನು ಮನೆಯಲ್ಲಿ ಇಟ್ಟುಕೊಳ್ಳುವುದಾದರೂ ಯಾಕೆ ಎಂದು ಗೌಡರ ಮನೆಯವರು ದೇವರ ಇರಸಿಕೊಳ್ಳಲು ನಿರಾಕರಿಸಿದರು ಎಂಬ ಅಪವಾದವು ಇದೆ. ಅದೇನೆ ಇರಲಿ ಈಗಂತೂ ದೇವರನ್ನು ಹುಸೇನ್ ಪೀರ್ (ಗೌಡರ ಸಂಬಂಧಿ ಮತ್ತು ಮೊಹರಂ ಹಬ್ಬದಂದು ದೇವರು ಹೊರುವವರು) ತಮ್ಮ ಮನೆಯ ಪಕ್ಕಕ್ಕಿರುವ ಒಂದು ಚಿಕ್ಕ ಗುಡಿ(ಸಲಲ್ಲಿ)ಯಲ್ಲಿ ಇರಿಸಿದ್ದಾರೆ.
ಗುದ್ಲಿ ಶಾಸ್ತ್ರದ ಆರನೆಯ ದಿನ ದೇವರು ಇರಿಸಿದ ಪಟ್ಟಿಗೆಗೆ ಪೂಜಾರಿ (ಕುತಬ್ ಸಾಬ್) ಬಟ್ಟೆ ಹೊದಿಸಿ, ಹೂ ಹಾಕಿ ಪೂಜಿಸುತ್ತಾರೆ. ಪೂಜಿಸಿದ ದೇವರ ಪೆಟ್ಟಿಗೆಯನ್ನು ಹುಸೇನ್ ಪೀರ್ ಹೊತ್ತುಕೊಂಡು ಮೆರವಣಿಗೆಯಲ್ಲಿ ಮಸೀದಿ ಕಡೆಗೆ ಬರುತ್ತಾರೆ. ಚಪ್ಪಡಿ ಬಾರಿಸುತ್ತಾ ಹರಿಜನರು ಮುಂದೆ ಸಾಗಿದರೆ ಅವರ ಹಿಂದೆ ಪಂಜಿನ ಬೆಳಕು ತೋರಿಸುವವರು (ಈಗ ಗ್ಯಾಸ್ ಲೈಟ್ ಬಂದಿದೆ), ನಂತರ ಹುಸೇನ್ ಪೀರ್ ದೇವರ ಪೆಟ್ಟಿಗೆ ಹೊತ್ತು ನಿಧಾನ ಹೆಜ್ಜೆ ಹಾಕುತ್ತಾರೆ. ದೇವರ ಪೆಟ್ಟಿಗೆಗೆ ನವಿಲುಗರಿಯ ಬೀಸಣಿಕೆ ದಾರಿಯುದ್ದಕ್ಕೂ ನಡೆದಿರುತ್ತದೆ. ಅಲಾಯಿಕುಣಿಗೆ ಒಂದು ಸುತ್ತು ದೇವರ ಪೆಟ್ಟಿಗೆಯನ್ನು ಮಸೀದಿಯಲ್ಲಿ ಇರುಸುತ್ತಾರೆ. ಆ ಪೆಟ್ಟಿಗೆಯಲ್ಲಿ ನಾಲ್ಕು ದೇವರ ಆಕಾರಗಾಳಿವೆ. ಅದನ್ನು ಪೂಜಾರಿ ಹೊರ ತೆಗೆದು ಹರಕೆ ಬಂದ ಹೂ, ಬಟ್ಟೆಗಳಿಂದ ಅಲಂಕರಿಸುತ್ತಾರೆ, ಗುದ್ಲಿ ಪೂಜೆಯ ಒಂಬತ್ತನೆಯ ದಿನ ಅಥವಾ ದೇವರನ್ನು ಮಸೀದಿಯಲ್ಲಿ ಇರಿಸಿದ ಮೂರನೆ ದಿನ ಚಿಕ್ಕ ದೇವರುಗಳ ಮೆರವಣಿಗೆ ಇದೆ. ಅಲಂಕರಿಸಿದ ಚಿಕ್ಕ ದೇವರುಗಳನು ಹೊತ್ತುಕೊಂಡು ಹುಡುಗರು ಮಸೀದಿಯಿಂದ ದೇವರ ಗುಡಿ ತನಕ ಬಂದು ಪನಃ ಅದೇ ದಾರಿಯಲ್ಲಿ ಮಸೀದಿಗೆ ಹಿಂತಿರುಗುವುದು. ಅದೇ ದಿನ ಫಕೀರರಾಗುವ ಆಚರಣೆಯೂ ಇದೆ. ಬ್ರಾಹ್ಮಣರು, ಶೆಟ್ಟರು ಮತ್ತು ಲಿಂಗಾಯತರನ್ನು ಹೊರತುಪಡಿಸಿ ಉಳಿದ ಎಲ್ಲಾ ಜಾತಿಯ ಜನರು ಫಕೀರರಾಗುತ್ತಾರೆ. ಎರಡು ವಿಧದ ಫಕೀರತ್ವ ಇದೆ. ಒಂದು, ಐದು ದಿನದ ಫಕೀರ – ಇದು ಮುಸ್ಲಿಮರಿಗೆ ಮಾತ್ರ. ಎರಡು, ಏಳು ದಿನದ ಫಕೀರ – ಇದು ಇತರ ಜಾತಿಯವರಿಗೆ, ಫಕೀರರಾಗುವವರು ಸ್ನಾನ ಮಾಡಿ ಸಕ್ಕರೆ, ಊದು ಬತ್ತಿ, ಹೂ ಮತ್ತು ಲಾಡಿ (ಕೆಂಪು ಬಟ್ಟೆ) ಸಮೇತ ಬಸೀದಿಗೆ ಬರುತ್ತಾರೆ. ತಂದ ಸಾಮಗ್ರಿಗಳನ್ನು ಕುತುಬ್ ಸಾಬಿ ತಕ್ಕೊಂಡು ದೇವರ ಮುಂದಿರಿಸಿ ಪೂಜೆ ಮಾಡಿ ಲಾಡಿ ಮತ್ತು ಸಕ್ಕರೆಯ ಸ್ವಲ್ಪ ಭಾಗವನ್ನು ವಾಪಾಸು ಕೊಡುತ್ತಾರೆ. ಲಾಡಿಯನ್ನು ಕೈಗೋ ಅಥವಾ ಕೊರಳಿಗೆ ಕಟ್ಟಿಕೊಂಡು ಸಕ್ಕರೆಯನ್ನು ಮನೆ ಮಂದಿಗೆಲ್ಲಾ ಹಂಚುತ್ತಾರೆ. ಅಂದಿನಿಂದ ಅವರು ಫಕೀರರು.
ಹತ್ತನೆಯ ದಿನ ಕತ್ತಲರಾತ್ರಿ ಆಚರಣೆ. ಮುಂಜಾನೆ ಎಂಟು ಗಂಟೆಗೆ ಅಲಾಯಿ ಕುಣಿಗೆ ಪೂಜೆ. ನಂತರ ಊರವರು ಅಲಾಯಿ ಕುಣಿಗೆ ಕಟ್ಟಿಗೆ ತುಂಬುವುದು. ಹಿಂದೆ ಅಲಾಯಿಕುಣಿಗೆ ಕಟ್ಟಿಗೆ ಕಡಿಯುವುದನ್ನು ವಿರೋಧಿಸುವಂತಿರಲಿಲ್ಲ. ಯಾರ ಭೂಮಿಯಿಂದಲೂ ಯಾರೂ ಬೇಕಾದರೂ. ಕಟ್ಟಿಗೆ ತರಬಹುದಿತ್ತು. ಅರಣ್ಯ ಇಲಾಖೆಯವರು ಕೂಡ ಆ ಒಂದು ದಿನ ಕಟ್ಟಿಗೆ ಕಡಿಯಲು ಅವಕಾಶ ಕೊಡುತ್ತಿದ್ದರು. ಆದರೆ ಇಲ್ಲೊಂದು ಅಲಿಖಿತ ಒಪ್ಪಂದವಿತ್ತು. ಅದೇನೆಂದರೆ ಕೇವಲ ನಿರುಪಯೋಗಿ ಗಿಡಗಳನ್ನು ಮಾತ್ರ ಕಡಿಯಬೇಕು. ಜನರ ದಿನ ನಿತ್ಯದ ಬದುಕಿನ ವೈಷಮ್ಯಗಳು ಧಾರ್ಮಿಕ ಕ್ಷೇತ್ರಕ್ಕೂ ಪಸರಿಸಲು ಹೆಚ್ಚು ಸಮಯ ಹಿಡಿಯಲಿಲ್ಲ. ಅಲಾಯಿಕುಣಿ ನೆಪದಲ್ಲಿ ಉಪಯೋಗಿ ಮರ ಗಿಡಗಳನ್ನು ಕಡಿಯಲು ಆರಂಭಿಸಿದರು. ಹಾಗಾಗಿ ಇಂದು ಖುಶಿ ಬಂದ ಜಾಗದಿಂದ ಕಟ್ಟಿಗೆ ತರುವಂತಿಲ್ಲ. ಆದಾಗ್ಯೂ ಕೇಳಿದರೆ ಯಾರೂ ನಿರಾಕರಿಸುವುದಿಲ್ಲ; ಸ್ಥಳೀಯ ಗಣಿ ಮಾಲಿಕರನ್ನು ಸೇರಿಸಿ. ಮಧ್ಯಾಹ್ನ ಮೂರು ಗಂಟೆಯಿಂದ ಎಲ್ಲಾ ದೇವರುಗಳಿಗೂ ಹರಕೆ ಬಂದ ಬಟ್ಟೆ ಮತ್ತು ಹೂವಿನಿಂದ ಶೃಂಗಾರ. ಸಂಜೆ ಹೊತ್ತಿಗೆ ಪೂಜೆ ಮಾಡಿಸಿಕೊಳ್ಳಲು ಊರವರು ಬರಲು ಆರಂಭಿಸುತ್ತಾರೆ. ಬೆಲ್ಲದ ಹಾಲು ಮತ್ತು ಮಾದ್ಲಿಯೊಂದಿಗೆ ಕುಟುಂಬದ ಎಲ್ಲಾ ಸದಸ್ಯರು ಸೇರಿ ಬರುತ್ತಾರೆ. ತಮ್ಮ ಹಿಂದಿನ ವೈರತ್ವ ಮರೆತು ಒಂದಾಗಲು ಕುಟುಂಬದ ಸದಸ್ಯರಿಗೆ ಇದೊಂದು ಸದಾವಕಾಶ. ಮಾದ್ಲಿ ಮತ್ತು ಬೆಲ್ಲದ ಹಾಲಿನ ಸ್ವಲ್ಪ ಭಾಗವನ್ನು ಮಸೀದಿಯಲ್ಲಿರುವ ಒಂದು ದೊಡ್ಡ ಹಂಡೆಗೆ ಸುರಿದು ಉಳಿದ ಭಾಗವನ್ನು ತಂದವರಿಗೆ ಹಿಂತಿರುಗಿಸುತ್ತಾರೆ. ಮೇಲು ಜಾತಿಯವರು ಬೆಲ್ಲದ ಹಾಲು ಮತ್ತು ಮಾದ್ಲಿ ತರುವುದಿಲ್ಲ. ಕೆಂಪು ಸಕ್ಕರೆ ತಂದು ಪೂಜೆ ಮಾಡಿಸಿಕೊಳ್ಳುತ್ತಾರೆ. ಆದರೆ ಮನೆಯಲ್ಲೇ ಮಾದ್ಲಿ ಮಾಡುತ್ತಾರೆ. ಹರಿಜನರೂ ಮಾದ್ಲಿ ಮತ್ತು ಬೆಲ್ಲದ ಹಾಲು ತರುತ್ತಾರೆ. ಅವುಗಳನ್ನು ಮೊಹರಂ ಮೈದಾನದ ಸುತ್ತು ಗೋಡೆಯ ಮೇಲಿರಿಸುತ್ತಾರೆ. ಅಲ್ಲಿಂದ ಅವುಗಳನ್ನು ಪೂಜಾರಿ ಒಳತಂದು ಪೂಜಿಸಿ ಸಕ್ಕರೆಯ ಸ್ವಲ್ಪ ಭಾಗವನ್ನು ಇರಿಸಿಕೊಂಡು ಮಾದ್ಲಿ ಮತ್ತು ಬೆಲ್ಲದ ಹಾಲನ್ನು ಸಂಪೂರ್ಣ ಹಿಂತಿರುಗಿಸುತ್ತಾರೆ.
ರಾತ್ರಿ ಒಂದು ಗಂಟೆ ಸುಮಾರಿಗೆ ಪೂಜಾರಿ ಅಲಾಯಿ ಕುಣಿಯಲ್ಲಿ ತುಂಬಿಸಿರುವ ಕಟ್ಟಿಗೆಗೆ ಬೆಂಕಿ ಹಚ್ಚುವುದು. ಬೆಂಕಿ ಉರಿವಾಗ ಊರವರು ಅಲಾಯಿ ಕುಣಿ ಸುತ್ತಾ ಕುಣಿಯುತ್ತಾರೆ. ಕಟ್ಟಿಗೆ ಉರಿದು ಕೆಂಡವಾದ ಬಳಿಕ ಅದರ ಮೇಲೆ ಹುಸೇನ್ ಪೀರ್ ನಡೆಯುವ ಶಾಸ್ತ್ರವಿದೆ. ಅವರು ದೇವರನ್ನು ಅಲಾಯಿ ಕುಣಿಗೆ ಒಂದು ಸುತ್ತು ತಂದು ಸ್ವಲ್ಪ ದೂರದಲ್ಲಿರುವ ಮುಸ್ಲಿಂ ಹಿರಿಯರ ಘೋರಿಗೆ ಪ್ರದಕ್ಷಿಣೆ ಹಾಕಿ ಮಸೀದಿ ಕೊಠಡಿಯೆದುರು ನಿಲ್ಲುತ್ತಾರೆ. ಛಾವಡಿಯ ಮುಂದೆ ಊರ ಪ್ರಮುಖರಿಂದ (ಶಿವಶಂಕರಪ್ಪ, ಮಲ್ಲಪ್ಪ) ಹೇಳಿಕೆ ಕೇಳುವ ಕ್ರಮವಿದೆ. ಇಲ್ಲಿ ಕೂಡ ಮಳೆ ಬೆಳೆ, ಜನರ ಆರೋಗ್ಯ ಭಾಗ್ಯದ ಬಗೆಗೆ ಹೇಳಿಕೆ ನಡೆಯುತ್ತದೆ. ನಂತರ ದೇವರನ್ನು ಹೊತ್ತುಕೊಂಡು ಹುಸೇನ್ ಪೀರ್ ಪ್ರತಿ ಮನೆಗೂ – ಹರಿಜನರ ಮನೆಗಳನ್ನು ಹೊರತುಪಡಿಸಿ – ಭೇಟಿ ನೀಡುತ್ತಾರೆ. ದೇವರು ಊರು ಸುತ್ತುವುದು ಇಡೀ ದಿನ ನಡೆಯುತ್ತದೆ. ಅದೇ ಸಂದರ್ಭದಲ್ಲಿ ಅಲಾಯಿ ಕುಣಿ ಸುತ್ತಾ ಊರವರ ಕುಣಿತ ಕೂಡ ಸಾಗಿರುತ್ತದೆ. ಸಂಜೆ ಐದು ಗಂಟೆ ಹೊತ್ತಿಗೆ ದೇವರು ಮಸೀದಿ ಗುಡಿಯ ಬಳಿ ಬಂದು ಅಲಾಯಿ ಕುಣಿ ಮುಚ್ಚಲು ಸೂಚಿಸುತ್ತಾರೆ. ಕೆಂಡವನ್ನೆಲ್ಲಾ ಸೇರಿಸಿ ರಾಶಿ ಮಾಡುತ್ತಾರೆ. ರಾಶಿಯ ತುದಿಗೆ ಬಾರೆ ಗಿಡದ ಕೋಲನ್ನು ನೆಡುತ್ತಾರೆ. ರಾತ್ರಿ ಒಂಬತ್ತು ಗಂಟೆ ಸುಮಾರಿಗೆ ದೇವರು ಕರ್‌ಬಾಳಕ್ಕೆ ಹೊರಡುತ್ತಾರೆ. ಊರ ಬಾವಿಗೆ ಹೋಗಿ ಬಟ್ಟೆ ಮತ್ತು ಹೂವಿನ ಅಲಂಕಾರಗಳನ್ನು ಬಿಚ್ಚಿ ಮಕರಂಭಕ್ಕೆ (ದೇವರ ಆಕಾರ) ಸ್ನಾನ ಮಾಡಿಸಿ ಮಸೀದಿಗೆ ತರುತ್ತಾರೆ. ಕರ್‌ಬಾಳದಿಂದ ಹಿಂತಿರುಗಿ ಬರುವ ಹೊತ್ತಿಗೆ ಅಲಾಯಿ ಕುಣಿಸುತ್ತಾ ಊರವರು ಆಡು ಮಾಂಸದ ಎಡೆ ಮಾಡಿಕೊಂಡು ಕುಳಿತಿರುತ್ತಾರೆ. ಅದೇ ಸಂದರ್ಭದಲ್ಲಿ ಫಕೀರರಾದವರು ತಮ್ಮ ಲಾಡಿಗಳನ್ನು ಬಿಚ್ಚಿ ಅಲಾಯಿ ಕುಣಿಯಲ್ಲಿ ನಟ್ಟಿರುವ ಕೋಲಿಗೆ ಹಾಕುತ್ತಾರೆ. ಮರು ದಿವಸ ಬೆಳಿಗ್ಗೆ ಹುಡುಗರು ಸಕ್ಕರೆ (ಮಂಡಕ್ಕಿ) ಪ್ರಸಾದವನ್ನು ಎಲ್ಲಾ ಮನೆಗಳಿಗೂ ತಲುಪಿಸುತ್ತಾರೆ.
ಉತ್ತರ ಕರ್ನಾಟಕದ ಇತರ ಹಳ್ಳಿಗೆ ಹೋಲಿಸಿದರೆ ಈ ಹಳ್ಳಿಯ ಬದುಕು ಹಲವಾರು ಏರುಪೇರುಗಳನ್ನು ಕಂಡಿದೆ. ೧೯೫೦ರವರೆಗೆ ನಿಂತ ನೀರಿನಂತೆ ಯಾವುದೇ ಬದಲಾವಣೆ ಇಲ್ಲದೆ ಇದ್ದ ಬದ್ದ ಕೃಷಿಯಲ್ಲಿ ಇಡೀ ಹಳ್ಳಿ ಉಸಿರಾಡಬೇಕಿತ್ತು. ಆದರೆ ಅದು ನಿಜವಾಗಿಯು ಇಲ್ಲಿನ ಮೇಲ್ವರ್ಗಕ್ಕೆ ಗೋಲ್ಡನ್ ಏಜ್. ಜೀತ ಪದ್ಧತಿ, ಪ್ರಶ್ನಾತೀತ ಊರಿನ ಯಜಮಾನಿಕೆ (ಪಂಚಾಯತ್ ಚೇರ್‌ಮೆನ್ ಗಿರಿ) ಇತ್ಯಾದಿಗಳಿಂದ ಕೆಳ ವರ್ಗದ ಶ್ರಮವನ್ನು ಅಗ್ಗದ ಕೂಲಿಗೆ ಪಡೆಯುವುದು ಮೇಲು ಜಾತಿಯವರಿಗೆ ಸಮಸ್ಯೆ ಆಗಿರಲಿಲ್ಲ. ೧೯೫೦ರ ನಂತರ ನಿಧಾನವಾಗಿ ಹಳ್ಳಿಯಲ್ಲಿ ಬದಲಾವಣೆಗಳು ಆಗತೊಡಗಿದವು. ಸುತ್ತಮುತ್ತಲಿನ ಪ್ರದೇಶಗಳಲ್ಲಿ ತಲೆ ಎತ್ತಿದ ಗಣಿಗಾರಿಕೆ ಊರಿನ ಆರ್ಥಿಕ ಸ್ಥಿತಿಯನ್ನು ನಿಧಾನವಾಗಿ ಪ್ರಭಾವಿಸತೊಡಗಿತು. ಆರಂಭದಲ್ಲಿ ಕೆಳ ಜಾತಿಯವರು ಅತ್ತ ಸಾಗಿದರೆ ೧೯೭೫ರ ನಂತರ ಹರಿಜನರು ಕೂಡ ಗಣಿ ಕೆಲಸಗಳಲ್ಲಿ ತಮ್ಮ ಹೊಸ ಬದುಕು ಆರಂಭಿಸಿದರು. ಇದು ಇಲ್ಲಿನ ಮೇಲ್ವರ್ಗಕ್ಕೆ ದೊರೆಯುತ್ತಿದ್ದ ಅಗ್ಗದ ಶ್ರಮವನ್ನು ಇಲ್ಲದಾಗಿಸಿತು. ಇದರಿಂದಾಗಿ ಮೇಲ್ವರ್ಗದ ಕೃಷಿ ತಾತ್ಕಾಲಿಕ ಹಿನ್ನಡೆ ಕಂಡಿದೆ. ಆರ್ಥಿಕ ಕ್ಷೇತ್ರದಲ್ಲಿ ಬದಲಾವಣೆ ಆಗುತ್ತಿದ್ದರೂ ಇಲ್ಲಿನ ಸಾಂಸ್ಕೃತಿಕ ಬದುಕು ಯಾವುದೇ ಬದಲಾವಣೆ ಇಲ್ಲದೆ ಹಿಂದಿನ ರೀತಿಯಲ್ಲಿ ಮುಂದುವರಿಯುತ್ತಿದೆ. ಇವೆಲ್ಲಾ ಇಲ್ಲಿನ ರಾಜಕೀಯ ಬದುಕಿನ ಮೇಲೆ ಹೇಗೆ ಪ್ರಭಾವ ಬೀರಿದೆ ಎಂದು ಮುಂದಿನ ಅಧ್ಯಾಯಗಳಲ್ಲಿ ನೋಡಲಿದ್ದೇವೆ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೩. ದೇಶಿ ರಾಜಕೀಯ (೧)
ತಳಮಟ್ಟದ ರಾಜಕೀಯ ಪ್ರಕ್ರಿಯೆಗೆ ಸಂಬಂಧಿಸಿದಂತೆ ಇಂದು ಹಲವಾರು ಪ್ರಮುಖ ಚಚರ್ರ‍ಗಳಿವೆ. ಅವುಗಳಲ್ಲಿ ಕೆಲವನ್ನು – ಸಮುದಾಯವಾದ ಮತ್ತು ಸಂಪ್ರದಾಯ ವಾದಗಳನ್ನು ಪ್ರಸ್ತಾವನೆಯಲ್ಲಿ ಪರಿಚಯಿಸಿದ್ದೇನೆ. ಆಧುನಿಕ ರಾಜಕೀಯ ಪ್ರಕ್ರಿಯೆಗಳನ್ನು ಅಲ್ಲಗಳೆದು ನಮ್ಮದೇ ಸಂಸ್ಕೃತಿಯಲ್ಲಿ ರೂಪುಗೊಂಡ ರಾಜಕೀಯ ಪ್ರಕ್ರಿಯೆಗಳಿಗೆ ಮಹತ್ವಕೊಡಬೇಕು ಎನ್ನುವುದು ಸಮುದಾಯವಾದಿಗಳ ಮುಖ್ಯವಾದ. ಇದನ್ನು ನಾನು ದೇಶಿ ರಾಜಕೀಯವೆಂದು ನಿರ್ವಚಿಸಿಕೊಂಡಿದ್ದೇನೆ. ಆಧುನಿಕ ಪ್ರಜೆತನ (ಸಿಟಿಜನ್‌ಶಪ್) ಆಧಾರತ ರಾಜಕೀಯ ನಮ್ಮ ಸಮುದಾಯದ ಆಧಾರಿತ ರಾಜಕೀಯ ಪ್ರಕ್ರಿಯೆಗಳನ್ನು ಮೂಲೆಗುಂಪಾಗಿಸಿದೆ. ಇದರಿಂದಾಗಿ ವಿವಿಧ ಸಾಂಪ್ರದಾಯಿಕ ಗುರುತುಗಳ ನೆಲೆಗಳಿಂದ ಸಾಧ್ಯವಾಗುವ ಅಸಂಖ್ಯಾತ ರಾಜಕೀಯ ಪ್ರಕ್ರಿಯೆಗಳಿಗೆ ಅವಕಾಶ ಇಲ್ಲದಂತಾಯಿತು. ಜತೆಗೆ ಪ್ರಭುತ್ವದ ಅತಿರೇಕಗಳನ್ನು ಪ್ರತಿಭಟಿಸಲು ಇಂದು ಲಿಬರಲ್ ಡೆಮಾಕ್ರಸಿ ಕೊಡಮಾಡುವ ಪ್ರಜೆತನದ ಹಕ್ಕು ಬಿಟ್ಟರೆ ಬೇರೆ ಮಾರ್ಗವೇ ಇಲ್ಲ ಎನ್ನುವ ಸ್ಥಿತಿ ನಿರ್ಮಾಣವಾಗಿದೆ. ಇಂತಹ ಸಂದರ್ಭದಲ್ಲಿ ನಮ್ಮ ಸಂಸ್ಕೃತಿಯ ಗುರುತುಗಳ ನೆಲೆಯಲ್ಲಿ ರೂಪುಗೊಳ್ಳುವ ರಾಜಕೀಯ ಪ್ರಕ್ರಿಯೆಗಳಿಗೆ ಮಹತ್ವಕೊಡಬೇಕೆಂದು ಸಮುದಾಯವಾದಿಗಳು ವಾದಿಸುತ್ತಾರೆ.
ನಮ್ಮ ಸಂಸ್ಕೃತಿಯ ರಾಜಕೀಯ ಪ್ರಕ್ರಿಯೆಗಳಿಗೆ ಮಹತ್ವ ಕೊಡಬೇಕು ಎನುವ ವಾದದ ಹಿಂದೆ ಹಲವಾರು ಗ್ರಹಿಕೆಗಳಿವೆ. ದೇಶಿ ರಾಜಕೀಯ ಪ್ರಕ್ರಿಯೆಗಳು ಯಾವುದೇ ಸಂಘರ್ಷವಿಲ್ಲದ ಮತ್ತು ಸಮಾಜದ ಎಲ್ಲಾ ಜಾತಿ/ಧರ್ಮಗಳ ಆಸಕ್ತಿಗಳನ್ನು ಸಮಾನತೆಯಿಂದ ನೋಡುವ ಆದರ್ಶ ಹೊಂದಿತ್ತು ಎನ್ನುವ ಗ್ರಹಿಕೆಗಳು ಅವುಗಳಲ್ಲಿ ಮುಖ್ಯವಾದುವು. ಆದರೆ ಈ ಗ್ರಹಿಕೆಗಳು ಎಷ್ಟು ನಿಜ ಎನ್ನುವುದರ ವಿಮರ್ಶೆ ಇಂದು ಬಹಳ ಅಪರೂಪವಾಗಿದೆ. ಒಂದು ವೇಳೆ ಅಂತಹ ವಿಮರ್ಶೆಗೆ ಹೊರಟರೆ ಅದನ್ನು ಆಧುನೀಕರಣದ ಅತಿಯಾದ ಪ್ರೇಮ ಎಂದು ಆರೋಪಿಸಿ ಬಾಯಿ ಮುಚ್ಚಿಸುವ ಕೆಲಸವೇ ಹೆಚ್ಚಾಗುತ್ತಿದೆ. ಆದುದರಿಂದ ಇಲ್ಲಿ ಅಂತಹ ವಾಗ್ವಾದಗಳಿಗೆ ಇಳಿಯುವ ಪ್ರಶ್ನೆಯಿಲ್ಲ. ನೇರವಾಗಿ ಪಾಪಿನಾಯಕ ಹಳ್ಳಿಯ ದೇಶಿ ರಾಜಕೀಯ ಪ್ರಕ್ರಿಯೆಗಳನ್ನು ಅರ್ಥಮಾಡಿಕೊಳ್ಳುವ ಮೂಲಕ ಮೇಲಿನ ಸಂದೇಹಗಳನ್ನು ಪರಿಹರಿಸಿಕೊಳ್ಳಲು ಪ್ರಯತ್ನಿಸಲಾಗಿದೆ. ಇದಕ್ಕಾಗಿ ಹಳ್ಳಿಯ ರಾಜಕೀಯ ಚರಿತ್ರೆಯ ಕಿರು ಪರಿಚಯ ಅಗತ್ಯ. ಸ್ಥಳೀಯ ರಾಜಕೀಯ ಚರಿತ್ರೆಯನ್ನು ಎರಡು ಹಂತಗಳಲ್ಲಿ ಗುರುತಿಸಬಹುದು. ಒಂದು, ವಸಾಹತು ಸಂದರ್ಭದಲ್ಲಿನ ಗ್ರಾಮ ಪಂಚಾಯತ್ ವ್ಯವಸ್ಥೆ ಅಥವಾ ಸ್ಥಳೀಯ ಸ್ವ – ಸರಕಾರ ಪದ್ಧತಿ, ಎರಡು, ಸ್ವಾತಂತ್ರ್ಯ ನಂತರದ ಗ್ರಾಮ ಪಂಚಾಯತ್ ವ್ಯವಸ್ಥೆ, ಸ್ವಾತಂತ್ರ್ಯ ನಂತರ ೧೯೮೭ರವರೆಗೆ ಸೀಮಿತ ನೆಲೆಯ ಪಂಚಾಯತ್ ವ್ಯವಸ್ಥೆ ಇದ್ದರೆ ೧೯೮೭ರ ನಂತರ ಹೆಚ್ಚು ಗಟ್ಟಿಯಾದ ವ್ಯವಸ್ಥೆ ಬಂದಿದೆ.
ವಸಾಹತು ಸಂದರ್ಭದ ದೇಶಿ ರಾಜಕೀಯ
ಭಾರತದ ಬ್ರಿಟಿಷರು ಎರಡು ಕಾರಣಗಳಿಂದ ಸ್ಥಳೀಯ ಸ್ವ – ಸರಕಾರ ಪದ್ಧತಿಯನ್ನು ಜಾರಿಗೊಳಿಸಲು ಬಯಸಿದ್ದರು. ಒಂದು ಆಡಳಿತಾತ್ಮಕ ಉದ್ದೇಶ, ಎರಡು ಕಂದಾಯ ಸಂಗ್ರಹ. ೧೮೫೭ರವರೆಗೂ ಅಧಿಕಾರಶಾಹಿ ಭಾರತವನ್ನು ಮೆನೇಜ್ ಮಾಡಲು ಸಾಕೆಂಬ ನಂಬಿಕೆ ಬ್ರಿಟಿಷರಿಗೆ. ಸಿಪಾಯಿ ದಂಗೆಯ ನಂತರ ಅವರ ಈ ನಂಬಿಕೆ ಬುಡಮೇಲಾಯಿತು. ಇಷ್ಟೊಂದು ದೊಡ್ಡ ಪ್ರದೇಶವನ್ನು ಕೇವಲ ದಬ್ಬಾಳಿಕೆಯಿಂದ ಹಿಡಿತದಲ್ಲಿಡುವುದು ಕಷ್ಟ ಎನ್ನುವ ಸತ್ಯ ಕ್ರಮೇಣ ಬ್ರಿಟಿಷರಿಗೆ ಅರಿವಾಗುತ್ತಾ ಬಂತು. ತಮ್ಮ ಹಿಡಿತ ಬಲಗೊಳ್ಳಬೇಕಾದರೆ ಸ್ಥಳೀಯ ಮೇಲುವರ್ಗದ ಸಹಕಾರ ಅಗತ್ಯ ಎನ್ನುವುದು ಸ್ಪಷ್ಟವಾಗುತ್ತಾ ಬಂತು. ಇದಕ್ಕಾಗಿ ಜಮೀನ್ದಾರರು, ಶ್ರೀಮಂತ ವ್ಯಾಪಾರಿಗಳು ಮತ್ತು ಇತರ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ನಾಯಕರನ್ನು ಸೇರಿಸಿ ಪ್ರಾಂತೀಯ ಸಲಹಾ ಸಮಿತಿಗಳನ್ನು ವಸಾಹತು ಸರಕಾರ ರೂಪಿಸಿತು. ಪ್ರಾದೇಶಿಕ ಬೆಳವಣಿಗೆಗಳ ಕುರಿತು ಬ್ರಿಟಿಷ್ ಅಧಿಕಾರಿಗಳಿಗೆ ಸೂಕ್ತ ಮಾಹಿತಿ ನೀಡುವುದು ಆ ಸಮಿತಿಗಳ ಮುಖ್ಯ ಕೆಲಸ. ಹೆಸರೇ ಸೂಚಿಸುವಂತೆ ಸಮಿತಿಯ ಕೆಲಸ ಕೇವಲ ಸಲಹೆ ನೀಡುವುದು ಮಾತ್ರ. ನಿರ್ಧಾರ ತಳೆಯುವ ಕೆಲಸ ಐ.ಸಿ.ಎಸ್. ಅಧಿಕಾರಿಗಳದ್ದು. ಇದು ಭಾರತದಲ್ಲಿ ಬ್ರಿಟಿಷರು ಆರಂಭಿಸಿದ ಸ್ಥಳೀಯ ಸ್ವ – ಸರಕಾರದ ಮೂಲರೂಪವೆಂದರೆ ನಂಬಲು ಕಷ್ಟವಾಗಬಹುದು.[1]
೧೯೫೭ರ ದಂಗೆ ಕೇವಲ ಬ್ರಿಟಿಷ್ ಆಳ್ವಿಕೆಯ ನೈತಿಕ ಮತ್ತು ರಾಜಕೀಯ ಸ್ಥೈರ್ಯ ಕುಂದಿಸಿದ್ದು ಮಾತ್ರವಲ್ಲ ಅವರ ಆರ್ಥಿಕ ಸ್ಥಿತಿಗೂ ಬಲವಾದ ಹೊಡೆತ ನೀಡಿದೆ. ವಸಾಹತು ಸರಕಾರದ ಸಾಲದ ಹೊರೆ ದಿನದಿಂದ ದಿನಕ್ಕೆ ಹೆಚ್ಚುತ್ತಿತ್ತು. ಹಾಗೆಂದು ಏಕ್‌ದಂ ತೆರಿಗೆ ವಿಧಿಸಿ, ತಮ್ಮ ಹಣಕಾಸು ಸ್ಥಿತಿಯನ್ನು ಸುಧಾರಿಸುವ ಎಂದರೆ ಸಿಪಾಯಿ ದಂಗೆ ಇನ್ನೂ ಹಸಿಯಾಗಿಯೇ ಇತ್ತು. ಇನ್ನು ಕಂಪೆನಿ ಆಡಳಿತದ ಸಂದರ್ಭದಲ್ಲಿ ಜಾರಿಗೆ ತಂದ ಆರ್ಥಿಕ ನೀತಿಗಳನ್ನು ಮುಂದುವರಿಸುವಂತಿರಲಿಲ್ಲ. ಯಾಕೆಂದರೆ ಆ ನೀತಿಗಳು ಭಾರತದ ಹಲವಾರು ಆರ್ಥಿಕ ಕ್ಷೇತ್ರಗಳನ್ನು ಆವಾಗಲೇ ದಿವಾಳಿ ಎಬ್ಬಿಸಿದ್ದವು. ಈ ಎಲ್ಲಾ ಸಮಸ್ಯೆಗಳಿಗೆ ಪರಿಹಾರವಾಗಿ ವಸಾಹತು ಸರಕಾರ ಪ್ರಜಾ ಪ್ರಭುತ್ವದ ಮೊರೆ ಹೋಯಿತು. ಅಂದರೆ ಒಂದಲ್ಲ ಒಂದು ರೂಪದಲ್ಲಿ ಸ್ಥಳೀಯ ಸ್ವ – ಸರಕಾರ ವ್ಯವಸ್ಥೆಯನ್ನು ಜಾರಿಗೊಳಿಸಲು ಪ್ರಯತ್ನಿಸಿತು. ಇದು ಬ್ರಿಟಿಷರ ರಾಜಕೀಯ ಚತುರತೆಗೆ ಒಂದು ಒಳ್ಳೆಯ ಉದಾಹರಣೆ. ಒಂದು ಗುಂಡಿನಿಂದ ಎರಡು ಹಕ್ಕಿಗಳನ್ನು ಉರುಳಿಸುವ ಪ್ರಯತ್ನ. ರಸ್ತೆ, ಚರಂಡಿ, ಶಾಲೆ ಇತ್ಯಾದಿ ಸಣ್ಣ ಪುಟ್ಟ ಕಾಮಗಾರಿಗಳನ್ನು ಮಾಡಿಸುವ ಜವಾಬ್ದಾರಿ ಈ ಸ್ಥಳೀಯ ಸಂಸ್ಥೆಗಳದ್ದು. ಜತೆಗೆ ಭೂ ಕಂದಾಯ ಮತ್ತು ಇತರ ಕರಗಳನ್ನು ಸ್ಥಳೀಯರಿಂದ ವಸೂಲು ಮಾಡುವ ಜವಾಬ್ದಾರಿ ಕೂಡ ಈ ಸಂಸ್ಥೆಗಳದ್ದೇ. ಅಂದರೆ ಒಂದು ಕಡೆ ಭೂ ಕಂದಾಯ ಮತ್ತು ಇತರ ಕರಗಳನ್ನು ಸಂಗ್ರಹಿಸುವ ಜತೆಗೆ ಸಣ್ಣ ಪುಟ್ಟ ಕಾಮಗಾರಿಗಳನ್ನು ಮಾಡಿಸಲು ಸಂಬಳವಿಲ್ಲದೆ ಜನ ದೊರೆತಂತಾಯಿತು. ಇನ್ನೊಂದೆಡೆ ಸ್ಥಳೀಯರ ಮೇಲೆ ವಸಾಹತು ಸರಕಾರದ ಪರವಾಗಿ ಪರವಾಗಿ ತೆರಿಗೆ ವಿಧಿಸುವ ಪಾಪದ ಕೆಲಸ ಸ್ಥಳೀಯ ಸರಕಾರಗಳಿಗೆ ವರ್ಗಾವಣೆಯಾಯಿತು.[2]
ಇಷ್ಟಾಗ್ಯೂ ೧೯೦೯ರವರೆಗೂ ಗ್ರಾಮ ಪಂಚಾಯತ್ ವ್ಯವಸ್ಥೆಯ ಪುನರುಜ್ಜೀವನಕ್ಕೆ ಸರಿಯಾದ ಕಾನೂನಿನ ಚೌಕಟ್ಟು ಇರಲಿಲ್ಲ. ೧೯೦೯ರಲ್ಲಿ ವಿಕೇಂದ್ರೀಕರಣದ ಪರಿಶೀಲನೆಗಾಗಿ ರಾಯಲ್ ಕಮಿಶನ್ ಆನ್ ಡಿಸೆಂಟ್ರಲೈಸೇಶನ್ ಎನ್ನುವ ಒಂದು ಕಮಿಷನ್ ನೇಮಕವಾಯಿತು.[3] ವಿಕೇಂದ್ರೀಕರಣ ಕುರಿತು ಆ ಕಮಿಷನ್ ಈ ಕೆಳಗಿನ ಸಲಹೆಗಳನ್ನು ನೀಡಿತು. ೧. ಗ್ರಾಮ ಪಂಚಾಯತ್ ವ್ಯವಸ್ಥೆಯನ್ನು ಪುನರುಜ್ಜೀವನಗೊಳಿಸುವುದು ೨. ಗ್ರಾಮ ಮತ್ತು ಪಟ್ಟಣ ಪ್ರದೇಶಗಳಲ್ಲಿ ಶಿಕ್ಷಣ, ಆರೋಗ್ಯ, ರಸ್ತೆ, ಚರಂಡಿ ಇತ್ಯಾದಿಗಳಿಗೆ ಸಂಬಂಧಿಸಿದ ಕಾಮಗಾರಿಗಳನ್ನು ನಡೆಸಲು ತಾಲ್ಲೂಕು ಬೋರ್ಡ್‌ಗಳನ್ನು ಸಂಘಟಿಸುವುದು. ಕಮಿಷನ್ ಸಲಹೆಯ ಪ್ರಕಾರ ೧೯೧೫ರಲ್ಲಿ ವಿಕೇಂದ್ರೀಕರಣಕ್ಕೆ ಪೂರಕವಾಗುವ ಕಾನೂನು ಜಾರಿ ಬಂತು. ಅದೇ ಸಂದರ್ಭದಲ್ಲಿ ಮೊದಲನೇ ಮಹಾಯುದ್ಧ ಆರಂಭವಾಯಿತು. ಅಂತರಾಷ್ಟ್ರೀಯ ರಾಜಕೀಯ ಸ್ಥಿತಿ ಬದಲಾಯಿತು. ಯುದ್ಧದಲ್ಲಿ ಬ್ರಿಟಿಷರ ಜತೆ ಸಹಕರಿಸಿದರೆ ತಮಗೆ ಆಂತರಿಕ ಸ್ವಾತಂತ್ರ್ಯ ಸಿಗಬಹುದೆಂದು ದೂರದ ಆಶೆ ಭಾರತಕ್ಕೆ. ಯುದ್ಧದಲ್ಲಿ ಭಾರತ ವಸಾಹತು ಸರಕಾರದೊಂದಿಗೆ ಸೇರಿಕೊಂಡಿತು. ಆದರೆ ಯುದ್ಧ ಮುಗಿದರೂ ಸ್ವಾತಂತ್ರ್ಯ ಸಿಗಲಿಲ್ಲ.
ಭಾರತೀಯರನ್ನು ಸಂಪೂರ್ಣ ನಿರಾಶೆಗೊಳಿಸುವುದು ಬೇಡವೆಂದಿರಬೇಕು, ೧೯೧೯ರಲ್ಲಿ ಮೊಂಟೆಗೋ – ಶೆಲ್‌ಮ್‌ಫೋರ್ಡ್ ಸುಧಾರಣೆ ಜಾರಿಗೆ ಬಂತು. ಸ್ಥಳೀಯ ಸಂಸ್ಥೆಗಳಿಗೆ ಸಂಬಂಧಿಸಿದಂತೆ ಈ ಕೆಳಗಿನ ಬದಲಾವಣೆಗಳನ್ನು ಆ ಸುಧಾರಣೆ ಪ್ರಸ್ತಾಪಿಸಿತು. ೧. ಪ್ರತಿ ಕಂದಾಯ ಹಳ್ಳಿಯಲ್ಲೂ ಗ್ರಾಮ ಪಂಚಾಯತ್ ವ್ಯವಸ್ಥೆಯನ್ನು ಬಲಪಡಿಸಬೇಕು. ೨. ಸ್ಥಳೀಯ ಸ್ವ – ಸರಕಾರ ಸಂಸ್ಥೆಗಳಲ್ಲಿ ಚುನಾಯಿತ ಪ್ರತಿನಿಧಿಗಳ ಅಧಿಕಾಂಶವಿರಬೇಕು ೩. ಮತದಾನದ ಹಕ್ಕನ್ನು ಹೆಚ್ಚು ಹೆಚ್ಚು ಸಾಮಾಜಿಕ ವರ್ಗಗಳಿಗೆ ವಿಸ್ತರಿಸಬೇಕು ಮತ್ತು ೪. ಸ್ಥಳೀಯ ಸಂಸ್ಥೆಯ ಅಧ್ಯಕ್ಷರುಗಳು ಚುನಾಯಿತರಾಗಬೇಕು; ನೇಮಕಗೊಳ್ಳಬಾರದು.[4] ಈ ಸುಧಾರಣೆಯ ಫಲಶ್ರುತಿಯಾಗಿ ೧೯೨೦ರಲ್ಲಿ ಮಡ್ರಾಸ್ ವಿಲೇಜ್ ಪಂಚಾಯತ್ ಆಕ್ಟ್ ಜಾರಿಗೆ ಬಂತು. ಪ್ರತಿ ಕಂದಾಯ ಹಳ್ಳಿ ಕೂಡ ತನ್ನದೇ ಪಂಚಾಯತ್ ಹೊಂದುವ ಅವಕಾಶ ಬಂತು. ಆದರೆ ಪಂಚಾಯತಿಯ ಅಧಿಕಾರ ಮತ್ತು ಕಾರ್ಯ ವ್ಯಾಪ್ತಿ ತುಂಬಾ ಸೀಮಿತವಾಗಿತ್ತು. ಕಂದಾಯ ಸಂಗ್ರಹ ಮತ್ತು ಆದಾಯದ ಮೂಲಗಳಿಗೆ ಸಂಬಂಧಿಸಿದಂತೆ ಪಂಚಾಯತ್‌ಗೆ ಯಾವುದೇ ಹಕ್ಕು ಇರಲಿಲ್ಲ. ಕಂದಾಯ ಸಂಗ್ರಹಕ್ಕಾಗಿ ವಸಾಹತು ಸರಕಾರ ಆಧುನಿಕ ಪರಿಕರ ಹುಡುಕಲಿಲ್ಲ. ನಮ್ಮದೇ ಸಂಸ್ಕೃತಿಯಲ್ಲಿ ಚಾರಿತ್ರಿಕವಾಗಿ ರೂಪಗೊಂಡ ಅಧಿಕಾರಶಾಹಿಗಳಿಗೆ – ಗೌಡರು ಮತ್ತು ಶಾನುಭೋಗರಿಗೆ – ಕಂದಾಯ ವಸೂಲಿಯ ಜವಾಬ್ದಾರಿ ವಹಿಸಿತು.[5] ಮತದಾನದ ಹಕ್ಕನ್ನು ಎಲ್ಲಾ ಸಾಮಾಜಿಕ ವರ್ಗಗಳಿಗೆ ವಿಸ್ತರಿಸಬೇಕೆಂಬ ಆದರ್ಶವಿದ್ದರೂ ಅದು ಕಾರ್ಯ ರೂಪದಲ್ಲಿ ಕೇವಲ ಭೂ ಕಂದಾಯ ಕಟ್ಟುವವರಿಗೆ ಮಾತ್ರ ಸೀಮಿತಾಗಿತ್ತು. ಒಂದು ವಿಧದಲ್ಲಿ ಆ ಪಂಚಾಯತ್ ವ್ಯವಸ್ಥೆಯ ಒಟ್ಟು ಆಶಯ ಮೇಲೆ ವಿವರಿಸಿದಂತೆ ಗ್ರಾಮೀಣ ಮಟ್ಟದ ಕಾನೂನು, ಶಿಸ್ತಿನ ಜವಾಬ್ದಾರಿ ಮತ್ತು ಕಾಮಗಾರಿಗಳನ್ನು ಸ್ಥಳೀಯರಿಗೆ ವಹಿಸಿಕೊಡುವಲ್ಲಿಗೆ ಸೀಮಿತವಾಗಿತ್ತು. ಸ್ಥಳೀಯ ಕಾಮಗಾರಿಗಳನ್ನು – ಶಿಕ್ಷಣ, ಆರೋಗ್ಯ, ಕುಡಿಯುವ ನೀರು, ಚರಂಡಿ ರಸ್ತೆ, ಇತ್ಯಾದಿ – ಕಾಮಗಾರಿಗಳನ್ನು ನಿರ್ವಹಿಸುವ ಜವಾಬ್ದಾರಿಯನ್ನು ಜಿಲ್ಲಾ ಮತ್ತು ತಾಲ್ಲೂಕು ಬೋರ್ಡ್‌ಗಳು ಹೊತ್ತಿದ್ದವು. ಬ್ರಿಟಿಷರ ಆಡಳಿತ ಕಾಲದಲ್ಲಿ ಬಳ್ಳಾರಿ ಜಿಲ್ಲೆ ಮದ್ರಾಸು ಪ್ರಾಂತ್ಯದ ಭಾಗವಾಗಿತ್ತು. ಆ ಚಾರಿತ್ರಿಕ ಸಂದರ್ಭದಲ್ಲಿನ ಪಿ.ಕೆ.ಹಳ್ಳಿಯ ರಾಜಕೀಯ ಪ್ರಕ್ರಿಯೆಗಳನ್ನು ಪರಿಶೀಲಿಸುವ
ಗೌಡ, ಶ್ಯಾನುಭೋಗರ ಯಜಮಾನಿಕೆ
ಊರಿನ ಗೌಡಿಕೆ ವಸಾಹತು ಸಂದರ್ಭದಲ್ಲಿ ಮತ್ತು ನಂತರದ ಕೆಲವು ವರ್ಷ ಮುಸ್ಲಿಂ ಕುಟುಂಬವೊಂದರಲ್ಲಿತ್ತು. ಬಹುತೇಕ ಮುಸ್ಲಿಂಮೇತರ ಜನರಿರುವ ಒಂದು ಹಳ್ಳಿಯ ಗೌಡಿಕೆ ಮುಸ್ಲಿಂ ಕುಟುಂಬಕ್ಕೆ ಹೇಗೆ ಸಾಧ್ಯವಾಯಿತು? ಎನ್ನುವ ಪ್ರಶ್ನೆ ಬಂತು. ಈ ಪ್ರಶ್ನೆ ಯಾಕೆ ಬರಬೇಕು ಎನ್ನುವುದು ಸಂಶೋಧನಾ ವಿಧಾನ ಮತ್ತು ಅದರ ಹಿಂದಿರುವ ತಾತ್ವಿಕ ಚಿಂತನೆಗೆ ಸಂಬಂಧಿಸಿದ ವಿಚಾರ. ಇದು ಬಹುದೊಡ್ಡ ಚರ್ಚೆಯ ವಿಚಾರವಾದರೂ ಕೆಲವೊಂದು ಅಂಶಗಳನ್ನು ಸ್ಪಷ್ಟ ಪಡಿಸಿ ಮುಂದುವರಿಯುವುದು ಅಗತ್ಯ. ಸಂಶೋಧನೆ ಮತ್ತು ಅದರ ಹಿಂದಿನ ತಾತ್ವಿಕ ನಿಲುವು ಕುರಿತಂತೆ ಮುಖ್ಯ ಎರಡು ಆಲೋಚನಾ ಕ್ರಮಗಳಿವೆ.[6] ಒಂದರ ಪ್ರಕಾರ ಸಂಶೋದನಾ ವಿಧಾನ ಯವುದೇ ತಾತ್ವಿಕ ವಿಚಾರಗಳಿಂದ ಪ್ರಭಾವಿತವಾಗಿರುವುದಿಲ್ಲ. ಅದೊಂದು ಮೌಲ್ಯ ನಿರಪೇಕ್ಷ (ವೇಲ್ಯೂ ನ್ಯೂಟ್ರಲ್) ಮತ್ತು ಸಿದ್ಧಾಂತ ನಿರಪೇಕ್ಷ (ಐಡಿಯಾಲಾಜಿ ನ್ಯೂಟ್ರಲ್) ಪ್ರಕ್ರಿಯೆ. ಯಾವುದೇ ತಾತ್ವಿಕ ವಿಚಾರಗಳ ಪ್ರಭಾವ ಇದೆ ಎಂದು ತಿಳಿಯುವುದರಿಂದ ಸರಿಯಾದ ಸಂಶೋಧನೆ ಸಾಧ್ಯವಿಲ್ಲ; ತಾತ್ವಿಕ ಬದ್ಧತೆ ಸತ್ಯದ ಶೋಧನೆಗೆ ತಡೆಗೋಡೆಯಾಗಬಹುದು. ವಿಜ್ಞಾನದ ವಿಧಾನವನ್ನು ಯಥಾ ರೀತಿಯಲ್ಲಿ ಸಾಮಾಜಿಕ ಆಗುಹೋಗುಗಳನ್ನು ಅಧ್ಯಯನ ಮಾಡಲು ಉಪಯೋಗಿಸಿದಾಗ ಈ ಕ್ರಮದ ಆಲೋಚನೆ ಸಾಧ್ಯವಾಗುವುದು. ಅಲ್ಲಿನ ಅಧ್ಯಯನ ಮಾಡುವ ಮತ್ತು ಅಧ್ಯಯನಕ್ಕೆ ಒಳಗಾಗುವ ಎಂಬ ವ್ಯತ್ಯಾಸ, ಸಿದ್ಧಾಂತ ನಿರಪೇಕ್ಷತೆ, ಇತ್ಯಾದಿಗಳು ಆ ವಿಧಾನದೊಂದಿಗೆ ಬರುತ್ತವೆ. ಎರಡನೇ ವಾದದ ಪ್ರಕಾರ ಯಾವುದೇ ಒಂದು ಸಂಶೋಧನಾ ವಿಧಾನ ಅದರದ್ದೆ ಆದ ತಾತ್ವಿಕ ಹಿನ್ನೆಲೆಯನ್ನು ಹೊಂದಿದೆ. ಒಂದು ನಿರ್ದಿಷ್ಟ ಸಂಶೊಧನಾ ವಿಧಾನವನ್ನು ಆಯ್ಕೆ ಮಾಡಿದ ಕೂಡಲೇ ಆ ಸಂಶೋಧನಾ ವಿಧಾನಕ್ಕೆ ಸಂಬಂಧಿಸಿದ ತಾತ್ವಿಕ ಅಂಶಗಳಿಗೆ ನಾವು ಹತ್ತಿರವಾದಂತೆ. ಈ ವಾದದ ಪ್ರಕಾರ ಸಂಶೋಧನೆ ಎನ್ನುವುದು ಒಂದು ತಾತ್ವಿಕ ಪ್ರಕ್ರಿಯೆ. ಹೀಗಾಗಿ ಇಲ್ಲಿ ಅಧ್ಯಯನ ಮಾಡುವ ವಿಚಾರ ಮತ್ತು ಅಧ್ಯಯನ ಮಾಡುವವರ ಮಧ್ಯೆ ವಿಶೇಷ ಅಂತರವಿಲ್ಲ. ಇಬ್ಬರೂ ಹೆಚ್ಚು ಕಡಿಮೆ ಒಂದೇ ಸಾಮಾಜಿಕ ವಾತಾವರಣದಲ್ಲಿರುವುದರಿಂದ ಸಮಾಜದಲ್ಲಿನ ಒಟ್ಟು ಬೆಳವಣಿಗೆಗಳು ಅಧ್ಯಯನ ಮಾಡುವವನ ತಾತ್ವಿಕ ನಿಲುವಿನ ಮೇಲೆ ಸಾಕಷ್ಟು ಪರಿಣಾಮ ಬೀರುತ್ತವೆ. ಎರಡನೆಯ ವಾದದ ಹಿನ್ನೆಲೆಯಿಂದ ನೋಡಿದರೆ ನನ್ನ ಪ್ರಶ್ನೆಗೆ ಉತ್ತರ ಸಿಗಬಹುದು.
ಪ್ರಸಕ್ತ ಸನ್ನಿವೇಶದಲ್ಲಿ ತುಂಬಾ ಚರ್ಚೆಯಲ್ಲಿರುವ ಅಂಶವೆಂದರೆ ಹಿಂದೂ ರಾಷ್ಟ್ರೀಯತೆಯ ಪ್ರಶ್ನೆ. ಕೆಲವು ವರ್ಷಗಳ ಹಿಂದೆ ಹಿಂದೂ ಪರಿಕಲ್ಪನೆಯೇ ಪ್ರಯತ್ನಪೂರ್ವಕವಾಗಿ ರೂಢಿಸಿಕೊಳ್ಳಬೇಕಾಗಿತ್ತು. ಈಗ ಹಿಂದೂ ಪರಿಕಲ್ಪನೆಯನ್ನು ಬದಿಗಿಡಲು ಸಾಧ್ಯವಿಲ್ಲ. ಮುಸ್ಲಿಂಮೇತರ ಎನ್ನುವುದನ್ನು ನಾನು ಪ್ರಯತ್ನ ಪೂರ್ವಕವಾಗಿಯೇ ಬಳಸಿದ್ದೇನೆ. ನನಗೆ ಮೊದಲಿಗೆ ಬಂದ ಆಲೋಚನೆ ಏನೆಂದರೆ ಹಿಂದುಗಳೇ ಹೆಚ್ಚಿರುವ ಹಳ್ಳಿಯಲ್ಲಿ ಮುಸ್ಲಿಂ ಗೌಡಿಕೆ ಹೇಗೆ? ನಂತರ ಸುಧಾರಿಸಿಕೊಂಡು ನನ್ನ ಪದ ಬಳಕೆಯನ್ನು ಪ್ರಯತ್ನ ಪೂರ್ವಕವಾಗಿಯೇ ಬದಲಾಯಿಸಿಕೊಂಡೆ. ಹಿಂದೂ ಪದ ಬಳಕೆಯಲ್ಲಿ ವರ್ತಮಾನದಲ್ಲಿ ನಡೆಯುತ್ತಿರುವ ಹಿಂದುತ್ವವಾದಿಗಳ ಪ್ರಭಾವ ಹೇಗೆ ಇದೆಯೋ ಹಾಗೆ ಅದನ್ನು ಪ್ರಯತ್ನ ಪೂರ್ವಕ ತಿದ್ದಿಕೊಳ್ಳುವಲ್ಲಿ ನನ್ನ ಓದು ಮತ್ತು ಬದುಕಿನ ಪ್ರಭಾವವೋ ಇದೆ. ಹಾಗಾಗಿ ನಾವು ಕೇಳುವ ಪ್ರಶ್ನೆಗಳು ಅದಕ್ಕೆ ಹುಡುಕುವ ಉತ್ತರಗಳು ಮತ್ತು ಉತ್ತರ ಹುಡುಕುವ ವಿಧಾನಗಳು ಎಲ್ಲವೂ ನಮ್ಮ ಬದುಕು ಮತ್ತು ಆ ಸಂದರ್ಭದಲ್ಲಿ ರೂಢಿಸಿಕೊಂಡ ತಾತ್ವಿಕ ಹಿನ್ನೆಲೆಯಿಂದ ಪ್ರಭಾವಿತ. ನನ್ನ ಈ ವಾದಕ್ಕೆ ಪೂರಕವಾಗಿರುವ ಮತ್ತೊಂದು ವಿಚಾರವನ್ನು ಓದುಗರ ಮುಂದಿಡಬೇಕಾಗಿದೆ. ಊರಲ್ಲಿನ ಮಸ್ಲಿಂ ಗೌಡಿಕೆ ಅಧ್ಯಯನಕ್ಕೆ ಹೋದ ನನಗೆ ವಿಚಿತ್ರವಾಗಿತ್ತೇ ಹೊರರು ಊರವರಿಗೆ ಅದೊಂದು ಅಸಹಜ ಬೆಳವಣಿಗೆ ಆಗಿರಲಿಲ್ಲ. ಕೆಲವರಲ್ಲಿ ಉದ್ದೇಶಪೂರ್ವಕವಾಗಿಯೇ ನಿಮ್ಮಲ್ಲಿ ಇಷ್ಟು ಹಿಂದುಗಳ ಮನೆಯಿದ್ದರೂ ಅದು ಹೇಗೆ ಊರ ಗೌಡಿಕೆ ಮುಸ್ಲಿಂ ಕುಟುಂಬಕ್ಕೆ ಹೋಯಿತು? ಎಂದು ಕೇಳಿದ್ದೇನೆ. ಹಾಗೆ ಕೇಳುವಾಗ ಹೌದು ಇದು ಯಾಕೆ ಹೀಗಾಯಿತು ಎಂದು ನಮಗೂ ಅರ್ಥವಾಗುವುದಿಲ್ಲ ಎನ್ನುವ ಉತ್ತರವನ್ನು ನಿರೀಕ್ಷಿಸಿದ್ದೆ. ಆದರೆ ಅವರ ಉತ್ತರಗಳು ನನ್ನ ಊಹೆಗಳಿಗೆ ಹತ್ತಿರವಿರಲಿಲ್ಲ. ‘ನೋಡ್ರಿ ಅದೆಲ್ಲಾ ತುಂಬಾ ಹಿಂದೆ ತೀರ್ಮಾನವಾದವು. ಅದು ಯಾಕಾಯಿತೆಂದು ಈಗ ನಾವು ಹೇಗೆ ಹೇಳುವುದು’ ಎಂದು ಕೆಲವರೆಂದರೆ ಮತ್ತೆ ಕೆಲವರು, ‘ಅದು ಹಿಂದೂ ಮುಸ್ಲಿಂ ಪ್ರಶ್ನೆ ಅಲ್ಲ. ಗೌಡಿಕೆ ಪ್ರಶ್ನೆ. ಅಷ್ಟು ಭೂಮಿ ಕೊಟ್ಟು ಅಧಿಕಾರ ಕೊಟ್ಟರೆ ಯಾರು ಗೌಡಿಕೆ ಬೇಡ ಅನ್ನುತ್ತಾರೆ’. ಅದರಲ್ಲೇನು ವಿಶೇಷ ಎಂದು ಎಂತಹ ತಲೆ ಕೆಟ್ಟ ಪ್ರಶ್ನೆ ಕೇಳುತ್ತೀಯ ನೀನು ಎನ್ನುವ ರೀತಿಯಲ್ಲಿ ನನ್ನ ಮುಖ ನೋಡುತ್ತಿದ್ದರು. ಹೀಗೆ ಎಷ್ಟೋ ಬಾರಿ ನಮ್ಮ ಥಿಯರಿಟಿಕಲ್ ಅರಿವು ವಾಸ್ತವವನ್ನು ಪ್ರಭಾವಿಸಲು ಪ್ರಯತ್ನಿಸುತ್ತದೆ. ಈ ಚರ್ಚೆಯನ್ನು ಇಲ್ಲಿಗೆ ನಿಲ್ಲಿಸಿ ಊರ ಗೌಡರ ಕತೆ ಏನಾಯಿತೆಂದು ನೋಡುವ.
ಮುಸ್ಲಿಂಮೇತರರೇ ಹೆಚ್ಚಾಗಿರುವ ಒಂದು ಹಳ್ಳಿಯಲ್ಲಿ ಮುಸ್ಲಂ ಗೌಡಿಕೆ ಹೇಗೆ ಸಾಧ್ಯ ಎನ್ನುವುದಕ್ಕೆ ಉತ್ತರ ಹುಡುಕುವ ಕೆಲವು ಕಸರತ್ತುಗಳನ್ನು ಮಾಡಿದೆ. ಭೂತಕಾಲಕ್ಕೆ ಸಂಬಂಧಿಸಿದ ಪ್ರಶ್ನೆಗಳಿಗೆ ಉತ್ತರ ಹುಡುಕಲು ಚರಿತ್ರೆಯಷ್ಟು. ಸಮರ್ಪಕವಾದ ಕ್ಷೇತ್ರ ಯಾವುದು? ಒಂದು ವೇಳೆ ಚರಿತ್ರೆಯಲ್ಲಿ ಬರುವ ಪಾತ್ರದಾರಿಗಳು ಇಂದು ಬಂದು ಸಾಕ್ಷಿ ಹೇಳುವ ಸ್ಥಿತಿ ಇರುತ್ತಿದ್ದರೆ ನಾನು ಇಷ್ಟು ಸುಲಭದಲ್ಲಿ ಚರಿತ್ರೆಯನ್ನು ಕೆದಕಲು ಹೋಗುತ್ತಿರಲಿಲ್ಲ. ಅವರ್ಯಾರು ಬರುವುದಿಲ್ಲವೆಂದು ಖಾತ್ರಿಯಾದ ನಂತರವೇ ವಿಜಯನಗರ ಚರಿತ್ರೆಯ ಸಾಮಾನ್ಯ ಜ್ಙಾನದೊಂದಿಗೆ ಈ ಕೆಳಗಿನ ಲೆಕ್ಕಾಚಾರ ಆರಂಭಿಸಿದೆ. ವಿಜಯನಗರದ ಪತನ ಆದಿಲ್‌ಶಾಹಿ ರಾಜರುಗಳಿಂದ ಆಗಿದೆ ಎಂದು ಚರಿತ್ರಕಾರರು ಪ್ರಚಾರ ಪಡಿಸಿದ್ದಾರೆ. ಪತನದ ನಂತರ ಮುಸ್ಲಿಂ ಸೇನಾಧಿಕಾರಿಗಳು ಅಥವಾ ಸಣ್ಣ ಪುಟ್ಟ ಸೈನಿಕರು ಈ ಕಡೆ ಬಂದು ನೆಲೆಸಿರಬಹುದು ಎನ್ನುವುದು ಒಂದು ಊಹೆ.[7] ಎರಡನೆಯದು, ಬಳ್ಳಾರಿಯು ೧೮೦೦ರಲ್ಲಿ ಬ್ರಿಟಿಷರ ಮದ್ರಾಸು ಪ್ರಾಂತ್ಯಕ್ಕೆ ಸೇರಿದ್ದು. ಅಲ್ಲಿಯವರೆಗೂ ಟಿಪ್ಪು ಸುಲ್ತಾನನ ಆಳ್ವಿಕೆಯಲ್ಲಿತ್ತು. ಆ ಸಂದರ್ಭದಲ್ಲಿ ರಾಯ ಸಂಬಂಧದ ಪ್ರಭಾವದಿಂದ ಮುಸ್ಲಿಂ ಕುಟುಂಬಗಳು ಇಲ್ಲಿ ಬಂದಿರಬಹುದು. ಹೀಗೆ ಚರಿತ್ರೆಯಲ್ಲಿ ನಡೆದಿರಬಹುದಾದ ಘಟನೆಗಳ ಕುರಿತು ಹಲವಾರು ಊಹೆಗಳು ನಡೆದಿದ್ದವು. ಪುಟ್ಟದಾದ ಈ ಘಟನೆ ಚರಿತ್ರೆಯ ಪುಟಗಳಲ್ಲಿ ದಾಖಲಾಗುವುದು ಕಷ್ಟ ಸಾಧ್ಯ. ಇದಕ್ಕೆ ಸರಿಯಾದ ಪರಿಹಾರವೆಂದರೆ ಗೌಡಿಕೆ ನಡೆಸುತ್ತಿದ್ದ ಆ ಕುಟುಂಬದವರನ್ನು ವಿಚಾರಿಸುವುದೇ ಒಳ್ಳೆಯದೆಂದು ಅವರ ಮನೆ ಹುಡುಕಿದೆ. ಮನೆಯೇನೋ ಸಿಕ್ಕಿತು. ಆದರೆ ಹಳೇ ಮನೆ ಬಿದ್ದು ಈಗ ಅದರ ಜಾಗದಲ್ಲಿ ಹೊಸ ಮನೆ ಎದ್ದಿದೆ. ಜತೆಗೆ ಗೌಡಿಕೆ ನಡೆಸಿದ ಕೊನೆಯ ವ್ಯಕ್ತಿ ಕೂಡಾ ಈಗ್ಗೆ ಕೆಲವು ವರ್ಷಗಳ ಹಿಂದೆ ತೀರಿಕೊಂಡಿದ್ದರು. ಮಕ್ಕಳನ್ನು ಕೇಳಿ ತಿಳಿದುಕೊಳ್ಳುವ ಎಂದು ಹಿರಿ ಮಗನನ್ನು ಸಂಪರ್ಕಿಸಿದೆ. ಅವರು ಊರಲ್ಲೇ ಇದ್ದರು. ತಮ್ಮ ಹಿರಿಯರು ಎಲ್ಲಿಂದ ಬಂದರು? ಗೌಡಿಕೆ ಹೇಗೆ ಸಾಧ್ಯವಾಯಿತು? ಎನ್ನುವ ನನ್ನ ಪ್ರಶ್ನೆಗಳಿಗೆ ಉತ್ತರಿಸಲು ಅವರಿಗೆ ಸ್ವಲ್ಪ ಕಷ್ಟವೇ ಆಯಿತು. ನನ್ನ ಚಿಕ್ಕ ತಮ್ಮನಿಗೆ ಆ ವಿಚಾರ ತಿಳಿದಿರಬಹುದು ಆತನಲ್ಲಿ ವಿಚಾರಿಸಿ ಎಂದು ಸಲಹೆ ಇತ್ತರು. ಚಿಕ್ಕ ತಮ್ಮ ಕರೀಂಖಾನ್ ಈ ಅಧ್ಯಯನ ನಡೆಸುವ ಸಂದರ್ಭದಲ್ಲಿ ತಾಲ್ಲೂಕು ಪಂಚಯತ್ ಅಧ್ಯಕ್ಷರಾಗಿದ್ದರು. ಅವರನ್ನು ಅವರ ಹೊಸಪೇಟೆ ಮನೆಯಲ್ಲಿ ಬೇಟಿಯಾದೆ. ಅವರು ತಮ್ಮ ಹಿರಿಯರ ಬಗ್ಗೆ ಕೊಟ್ಟ ಮಾಹಿತಿ ಇಷ್ಟು. ಗೌಡರ ಕುಟುಂಬದ ಹಿರಿಯರು ಆಂಧ್ರದ ಪೆನಾಗೊಂಡ ಕಡೆಯಿಂದ ವಲಸೆ ಬಂದವರು. ಅವರಿಗೆ ಸ್ಥಳೀಯ ರಾಜರುಗಳಿಂದ (ಟಿಪ್ಪುಸುಲ್ತಾನ ಇರಬಹುದು) ೧೧೦ ಎಕರೆ ಭೂಮಿ ಗೌಡಿಕೆಗಾಗಿ ಇನಾಂ ಸಿಕ್ಕಿತು. ತಳಮಟ್ಟದ ಆಡಳಿತ ವ್ಯವಸ್ಥಯಲ್ಲಿ ಮೂರು ಮುಖ್ಯ ಹುದ್ದೆಗಳಿದ್ದವು. ಅವುಗಳಲ್ಲಿ ಒಂದು ಗೌಡಿಕೆ/ಪಟೇಲ ಎರಡು ಶ್ಯಾನುಭೋಗ ಮತ್ತು ಮೂರು ತಲವಾರ. ಶ್ಯಾನಭೋಗರಿಗೂ ೧೦೦ ಎಕ್ರೆ ಭೂಮಿ ಇನಾಂ ಸಿಕ್ಕಿದೆ.[8] ವಸಾಹತು ಸಂದರ್ಭದಲ್ಲಿ ಆ ಹುದ್ದೆಗಳು ರದ್ದಾಗಲಿಲ್ಲ. ಬದಲಿಗೆ ಇನಾಂ ಆಗಿ ದೊರೆತ ಭೂಮಿಯೊಂದಿಗೆ ವಸಾಹತು ಸರಕಾರ ಆ ತಳಮಟ್ಟದ ಅಧಿಕಾರಿಗಳಿಗೆ ಸಂಬಳ ನೀಡಲು ಆರಂಭಿಸಿತು. ಗೌಡರಿಗೆ ರೂ. ೭, ಶ್ಯಾನುಭೋಗರಿಗೆ ರೂ. ೭, ಮತ್ತು ತಳವಾರರಿಗೆ ರೂ. ೫ ಸಂಬಳ ನಿಗದಿಯಾಗಿತ್ತು. ಆ ಸಂಬಳ ಹೆಚ್ಚುತ್ತಾ ಹೆಚ್ಚುತ್ತಾ ೧೯೮೦ರಲ್ಲಿ ಗೌಡರಿಗೆ ರೂ. ೧೨೦, ಶ್ಯಾನಭೋಗರಿಗೆ ರೂ. ೧೨೦ ಮತ್ತು ತಳವಾರರಿಗೆ ರೂ. ೬೦ ಆಗಿತ್ತು. ಅದೇ ವರ್ಷ ಕರ್ನಾಟಕ ಸರಕಾರ ಹೊಸ ಕಾನೂನು ತಂದು ಗೌಡರ, ಶ್ಯಾನುಭೋಗರ ಮತ್ತು ತಳವಾರರ ಹುದ್ದೆಗಳನ್ನು ರದ್ದುಗೊಳಿಸಿ ಗ್ರಾಮ ಲೆಕ್ಕಿಗರ ಹುದ್ದೆ ಜಾರಿಗೊಳಿಸಿತು. ಸರಕಾರದ ಆ ನಿರ್ಣಯವನ್ನು ವಿರೋಧಿಸಿ ಬಾಬನ ಗೌಡರು, ಹಳ್ಳಿಯ ಕೊನೆಯ ಗೌಡರು, ನೆರೆಯ ಹಳ್ಳಿಯ ಗೌಡರುಗಳೊಂದಿಗೆ ಸೇರಿ (ಕಮಾಲಾಪುರದ ಅಚ್ಚಣ್ಣ ಗೌಡರು, ಕಲ್ಲಳ್ಳಿ ಬಸವನ ಗೌಡರು, ಗಳ್ಳರಕೇರಿ ತಿಮ್ಮನ ಗೌಡರು) ಸರಕಾರದ ಹೊಸ ಕಾನೂನು ಜಾರಿ ಬರದಂತೆ ಹೈಕೋರ್ಟ್‌ನಿಂದ ತಡೆ ತಂದರು. ತಡೆ ತಂದು ಸುಮಾರು ಐದು ವರ್ಷ ಗೌಡಿಕೆ ಮುಂದುವರಿಯಿತು. ಮುಂದೆ ಸರಕಾರದ ಕಾನೂನೇ ಊರ್ಜಿತಗೊಂಡಿತು. ಸರಕಾರ ಕೊಟ್ಟ ರೂ. ೫೦೦೦ ಪರಿಹಾರ ಪಡಕೊಂಡು ಗೌಡರ ಕುಟುಂಬ ಗೌಡಿಕೆಯಿಂದ ಹಿಂದೆ ಸರಿಯಬೇಕಾಯಿತು.
ಗೌಡರ ಮುಖ್ಯ ಕೆಲಸಗಳಲ್ಲಿ ಭೂ ಕಂದಾಯದ ರೈತರಿಂದ ವಸೂಲಿ ಮಾಡಿ ಸರಕಾರಕ್ಕೆ ಸಂದಾಯ ಮಾಡುವುದು ಮತ್ತು ಹಳ್ಳಿಯ ಕಾನೂನು ಮತ್ತು ಶಿಸ್ತು ಕಾಪಾಡುವುದು ಸೇರಿದ್ದವು ಒಂದೇ ಜಾತಿಗೆ ಸೇರಿದವರೊಳಗಿನ ಜಗಳ ಜಾತಿ ನಾಯಕರ ಪಂಚಾಯತಿಯಲ್ಲಿ ತೀರ್ಮಾನವಾಗುತ್ತಿದ್ದವು. ಬೇರೆ ಬೇರೆ ಜಾತಿಯವರೊಳಗಿನ ಮತ್ತು ಒಂದೇ ಜಾತಿಯೊಳಗಿನ ಅದರೆ ಜಾತಿ ಪಂಚಾಯತಿಯಲ್ಲಿ ತೀರ್ಮಾನವಾಗದ ಜಗಳಗಳು ಗೌಡರ ವ್ಯಾಪ್ತಿಗೆ ಬರುತ್ತಿದ್ದವು. ಇಲ್ಲಿ ಕೂಡ ಜಾತಿ ನಾಯಕರು ಮತ್ತು ಊರ ಪ್ರಮುಖರನ್ನು ಸೇರಿಸಿಕೊಂಡೆ ಜಗಳಗಳ ತೀರ್ಮಾನವಾಗುತ್ತಿತ್ತು. ಪಂಚಾಯತಿಯಲ್ಲಿ ತೀರ್ಮಾನವಾಗದ ಕೇಸ್‌ಗಳು ಪೋಲೀಸರಿಗೆ ಹೋಗುತ್ತಿದ್ದವು. ಪೋಲಿಸರತ್ತ ಹೋಗುವಾಗ ಗೌಡರ ಅಪ್ಪಣೆ ಅಗತ್ಯವಿಲ್ಲ. ಆದರೆ ಪೊಲೀಸರು ಊರಿಗೆ ಬರುವುದಾದರೆ ಗೌಡರ ಗಮನಕ್ಕೆ ಬಂದೇ ಬರಬೇಕು. ಇದರ ಜತೆಗೆ ಊರಿನ ಸಾಂಸ್ಕೃತಿಕ ಕಾರ್ಯಕ್ರಮಗಳಿಗೆ ಗೌಡರ ಮುಖಂಡತ್ವ ಅಗತ್ಯವಿತ್ತು. ಊರಿಗೆ ಭೇಟಿ ನೀಡುವ ಸರ್ಕಾರಿ ಅಧಿಕಾರಿಗಳು ಗೌಡರ ಮೂಲಕವೇ ಊರವರೊಂದಿಗೆ ವ್ಯವಹರಿಸಬೇಕಿತ್ತು. ಪಿ.ಕೆ.ಹಳ್ಳಿಯಲ್ಲಿ ಮೇಲಿನ ಎಲ್ಲಾ ಕೆಲಸಗಳು ಥಿಯರಿಯಲ್ಲಿದ್ದಂತೆ ಕಾರ್ಯ ರೂಪಕ್ಕೆ ಬರುತ್ತಿರಲಿಲ್ಲ. ಇದಕ್ಕೆ ಎರಡು ಕಾರಣಗಳನ್ನು ಗುರುತಿಸಬಹುದು. ಒಂದು, ಗೌಡರ ಸಾಮಾಜಿಕ ಹಾಗೂ ಆರ್ಥಿಕ ಸ್ಥಿತಿ ಊರಿನ ಇತರರಿಗಿಂತ ತುಂಬಾ ಮೇಲ್ಮಟ್ಟದಲ್ಲಿರಲಿಲ್ಲ. ಊರಿನ ಇತರ ಜಾತಿಯವರು ಮುಖ್ಯವಾಗಿ ಲಿಂಗಾಯತರು ಸಂಖ್ಯೆಯಲ್ಲಿ ಮತ್ತು ಆರ್ಥಿಕವಾಗಿಯೂ ಬಲಗೊಳ್ಳುತ್ತಿದ್ದರು. ಎರಡು, ಪ್ರಸ್ತಾವದಲ್ಲಿ ವಿವರಿಸಿದಂತೆ ವಸಾಹತು ಸರಕಾರ ಗ್ರಾಮ ಪಂಚಾಯತಿಯ ಪುನರುಜ್ಜೀವನಕ್ಕೆ ಪ್ರಯತ್ನಿಸಿದ್ದು.

[8]ಹಿಂದಿನಿಂದಲೂ ಗೌಡರು ಅಧಿಕಾರದ ಕೇಂದ್ರವಾದರೆ ಶ್ಯಾನುಭೋಗರು ದಾಖಲೆಗಳ ಕೇಂದ್ರ, ಹಳ್ಳಿಯ ಕೃಷಿಯೋಗ್ಯ ಮತ್ತು ಬಂಜರು ಭೂಮಿ, ಕೃಷಿಯಾಗುತ್ತಿರುವ ಹಾಗೂ ಬೀಳು ಬಿದ್ದಿರುವ ಭೂಮಿ, ಇವುಗಳ ವಿಸ್ತೀರ್ಣ, ಗದ್ದೆ ಮತ್ತು ಹೊಲ ಬೇಸಾಯಗಳ ವಿವರ, ತೆರಿಗೆ ಹಾಕಿರುವ ಮತ್ತು ವಿನಾಯಿತಿ ಪಡೆದಿರುವ ಭೂಮಿಗಳ ವಿವರ, ಬೆಳೆಗಳ ಅಂದಾಜು, ಕಂದಾಯ ವಿವರ, ಹಳ್ಳಿಯ ಬ್ರಹ್ಮಾದಾಯ, ದೇವಾದಾಯ ಮತ್ತು ಮಾತಾಪುರ ಭೂಮಿಗಳ ವಿಸ್ತೀರ್ಣ, ವಿವಿಧ ಗ್ರಾಮ ಸೇವೆಗಳು. ಸಾರ್ವಜನಿಕ ಸೇವೆಯೂ ಸೇರಿದಂತೆ ಹಳ್ಳಿಯ ಆಡಳಿತಕ್ಕೆ ಸಂಬಂಧಿಸಿದ ಸಮಸ್ತ ಮಾಹಿತಿಗಳು ಶ್ಯಾನಭೋಗರ ಬಳಿ ದಾಖಲೆಯಲ್ಲಿರುತ್ತಿದ್ದವು. (ಕೆ.ಎಸ್. ಶಿವಣ್ಣ “ಕೃಷಿ ವ್ಯವಸ್ಥೆ”, ಪುಟ ೧೮೩)
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೩. ದೇಶಿ ರಾಜಕೀಯ (೨)
ಹಿಂದಕ್ಕೆ ಸರಿದ ಗೌಡಿಕೆ
ಗೌಡರ ಆರ್ಥಿಕ ಕುಸಿತಕ್ಕೆ ಹಲವಾರು ವಿವರಣೆಗಳಿವೆ. ಅವುಗಳಲ್ಲಿ ಮುಖ್ಯವಾದ ಕೆಲವನ್ನು ಇಲ್ಲಿ ವಿವರಿಸಿದ್ದೇನೆ. ಒಂದು, ಸಾಲ ಮತ್ತು ಅದಕ್ಕಾಗಿ ಭೂಮಿಯ ಪರಭಾರೆ, ಸ್ವಾತಂತ್ರ್ಯಾ ಪೂರ್ವದಲ್ಲಿ ಮತ್ತು ನಂತರ ಕೂಡ ಸಣ್ಣ ಕೃಷಿಕರಿಗೆ ಬ್ಯಾಂಕ್ ಸಾಲ ಸಿಗುವುದು ಕಷ್ಟ. ಅಂದರೆ ಬ್ಯಾಂಕ್ ರಾಷ್ಟ್ರೀಕೃತಗೊಳ್ಳುವವರೆಗೂ ಬಹುತೇಕ ಬ್ಯಾಂಕ್‌ಗಳು ತಮ್ಮ ಸ್ಥಾಪಕರ (ಮುಖ್ಯವಾಗಿ ವ್ಯಾಪಾರಿಗಳ) ಹಿತಾಸಕ್ತಿಗೆ ಪೂರಕವಾಗಿ ಕಾರ್ಯ ನಿರ್ವಹಿಸುತ್ತಿದ್ದವು.[1] ಈ ಸಮಸ್ಯೆ ಪರಿಹಾರಕ್ಕಾಗಿ ಒಂದು ಕಡೆಯಿಂದ ಬ್ಯಾಂಕ್ ರಾಷ್ಟ್ರೀಕರಣ ನಡೆದರೆ ಮತ್ತೊಂದು ಕಡೆಯಲ್ಲಿ ಸಹಕಾರಿ ಬ್ಯಾಂಕ್‌ಗಳಿಗೆ ಉತ್ತೇಜನ ನೀಡಲಾಯಿತು. ಆದರೆ ಹಳ್ಳಿಯಲ್ಲಿ ಇಂದಿಗೂ ವಾಣಿಜ್ಯ ಬ್ಯಾಂಕಿನ ಶಾಖೆ ಇಲ್ಲ; ಸಹಕಾರಿ ಬ್ಯಾಂಕ್ ಆರಂಭವಾದುದೇ ೧೯೬೮ರಲ್ಲಿ. ಅಲ್ಲಿಯವರೆಗೆ ಹಳ್ಳಿಯ ಜನರು ತಮ್ಮ ಹಣಕಾಸು ಅಗತ್ಯಗಳಿಗೆ ಬಳ್ಳಾರಿ ಮತ್ತು ಕೊಪ್ಪಳದ ಶೇಂಗಾ ಮತ್ತು ಹತ್ತಿ ಸಗಟು ವ್ಯಾಪಾರಿಗಳನ್ನೇ ನಂಬಬೇಕಿತ್ತು. ಈ ಸಗಟು ವ್ಯಾಪಾರಿಗಳು ರೈತರಿಗೆ ನೇರ ಸಾಲ ಕೊಡುತ್ತಿರಲಿಲ್ಲ, ಅವರು ಊರ ಗೌಡರಿಗೆ ಸಾಲ ಕೊಡುತ್ತಿದ್ದರು. ಗೌಡರು ವ್ಯಾಪಾರಿಯಿಂದ ಸಾಲ ತಂದು ರೈತರಿಗೆ ಕೊಡುತ್ತಿದ್ದರು. ರೈತರು ತಾವು ಬೆಳೆದ ಬೆಳೆಯನ್ನು ಗೌಡರಿಗೆ ತಲುಪಿಸುವ ಮೂಲಕ ಸಾಲ ಸಂದಾಯ ಮಾಡುತ್ತಿದ್ದರು. ರೈತರು ತಾವು ಬೆಳೆದ ಬೆಳೆಯನ್ನೂ ಕೊಡಲಿಲ್ಲ, ನಗದಾಗಿ ಸಾಲ ಸಂದಾಯ ಮಾಡಲಿಲ್ಲ. ಹಾಗಾಗಿ ಗೌಡರ ಭೂಮಿ ಸಾಲ ಕೊಟ್ಟ ವ್ಯಾಪಾರಿಗಳ ಪಾಲಾಯಿತು. ಊರವರು ಈ ವಾದವನ್ನು ಸಂಪೂರ್ಣವಾಗಿ ಅಲ್ಲಗಳೆಯುವುದಿಲ್ಲ. ಆದರೆ ಈ ವಾದದ ಮತ್ತೊಂದು ಮುಖವನ್ನು ಪರಿಚಯಿಸುತ್ತಾರೆ. ಅದೇನೆಂದರೆ ಎಲ್ಲಾ ರೈತರೂ ಗೌಡರಿಗೆ ಮೋಸ ಮಾಡಿಲ್ಲ; ಕೆಲವರು ಮಾಡಿರಬಹುದು. ಆದರೆ ಬಹುತೇಕ ರೈತರು ಸಾಲ ಸಂದಾಯ ಮಾಡಿದ್ದಾರೆ. ಆದರೆ ಗೌಡರೇ ಆ ರೀತಿ ಸಂಗ್ರಹವಾದ ಮೊತ್ತವನ್ನು ತಮ್ಮ ಸ್ವಂತದ ಖರ್ಚಿಗೆ ಬಳಸಿರುವುದರಿಂದ ಸಾಲ ಸಂದಾಯವಾಗದೆ ತಮ್ಮ ಭೂಮಿ ಕಳಕೊಳ್ಳಬೇಕಾಯಿತು ಎನ್ನುವುದು ಊರ ಕೆಲವರ ಆಭಿಪ್ರಾಯ.
ಅದೇನೆ ಇರಲಿ ಗೌಡರು ಐವತ್ತರ ದಶಕದಿಂದಲೆ ಆರ್ಥಿಕ ಕುಸಿತವನ್ನು ಅನುಭವಿಸುತ್ತಾ ಬಂದಿದ್ದಾರೆ. ಇದಕ್ಕೆ ಸಾಲದ ಜತೆಗೆ ನೀರಾವರಿಯ ಕೊರತೆ, ವಾಣಿಜ್ಯ ಉತ್ಪನ್ನಗಳ ಬೆಲೆಗಳಲ್ಲಿ ಏರುಪೇರು, ಇತ್ಯಾದಿಗಳೂ ಕಾರಣವಾಗಿರಬಹುದು. ಇದರ ಜತಗೆ ಗೌಡಿಕೆಯನ್ನು ಪ್ರಶ್ನಿಸುವ ಊರಿನ ಇತರ ಬೆಳವಣಿಗೆಗಳನ್ನು ಗಮನಿಸಬೇಕಾಗಿದೆ. ಅವುಗಳಲ್ಲಿ ಮುಖ್ಯವಾದುದು ಲಿಂಗಾಯತರ ಸಾಮಾಜಿಕ ಹಾಗೂ ಆರ್ಥಿಕ ಪ್ರಾಬಲ್ಯ, ಲಿಂಗಾಯತರಿಗೆ ಕೊರತೆಯಿದ್ದರೆ ಅದು ರಾಜಕೀಯ ನಾಯಕತ್ವ ಮಾತ್ರ. ವಸಾಹತು ಸರಕಾರದ ಸ್ಥಳೀಯ ಸ್ವ – ಸರಕಾರಗಳನ್ನು ಪುನರುತ್ಥಾನಗೊಳಿಸುವ ಕಾನೂನು ಅವರ ರಾಜಕೀಯ ಆಕಾಂಕ್ಷೆಗೆ ವರದಾನವಾಯಿತು. ಮದ್ರಾಸು ಸರಕಾರದ ಗ್ರಾಮ ಪಂಚಾಯತಿ ಕಾಯಿದೆ ಸ್ಥಳೀಯ ರಾಜಕಾರಣಕ್ಕೆ ಒಂದು ಆಧುನಿಕತೆಯ ಚೌಕಟ್ಟು ಒದಗಿಸಿತು.
ಈ ಚೌಕಟ್ಟನ್ನು ಬಳಸಿಕೊಳ್ಳುವುದರಲ್ಲಿ ಲಿಂಗಾಯತರೊಳಗೆ ಪೈಪೋಟಿಯಿತ್ತು. ಅವರಲ್ಲಿ ಮುಖ್ಯವಾಗಿ ಮೂರು ಪಂಗಡಗಳು. ಇದು ಅವರ ಹಿರಿಯರು ಬಂದ ಊರಿನ ಹಿನ್ನೆಲೆಯಿಂದ ಗುರುತಿಸಲ್ಪಡುತ್ತಿದೆ. ಒಂದು ಉದ್ವಾಳರು, ಎರಡು ಮೇಟಿಗಳು ಮತ್ತು ಮೂರು ಕರೆ ತಿಮ್ಮಪ್ಪನವರು. ಐವತ್ತರ ದಶಕದಲ್ಲಿ ಸುಮಾರು ೨೫ ಲಿಂಗಾಯಿತರ ಕುಟುಂಬಗಳಿದ್ದರೆ; ಅದರಲ್ಲಿ ಉದ್ವಾಳರ ೮ ಕುಟುಂಬಗಳು, ಮೇಟಿಗಳು ೧೨ ಮತ್ತು ಕರೆ ತಿಮ್ಮಪ್ಪನವರ ೫ ಕುಟುಂಬಗಳಿದ್ದವು.[2] ಸಂಖ್ಯೆಯ ದೃಷ್ಠಿಯಿಂದ ಉದ್ವಾಳರ ಪಂಗಡ ಬಲಯುತವಾಗಿರಲಿಲ್ಲ. ಆದರೆ ಆರ್ಥಿಕವಾಗಿ ಉದ್ವಾಳರು ಇತರರಿಂದ ಮುಂದಿದ್ದರು. ಹಾಗಾಗಿ ೧೯೪೦ರ ಪಂಚಾಯತ್ ಚುನಾವಣೆಯಲ್ಲಿ ಉದ್ವಾಳರ ವೀರಪ್ಪನವರು ಅವಿರೋಧವಾಗಿ ಪಂಚಯತ್ ಅಧ್ಯಕ್ಷರಾದರು. ಅವರು ಗಟ್ಟಿ ಕುಳ. ಸಾಲ ಮತ್ತು ಜೀತ ಪದ್ಧತಿಯಿಂದ ಕೆಳ ಜಾತಿಯವರ ಮೇಲೆ ಸಂಪೂರ್ಣ ಹತೋಟಿಯಿತ್ತು. ತುಂಬಾ ಸಿಟ್ಟು ಮತ್ತು ಕಟ್ಟುನಿಟ್ಟಿನ ಮನುಷ್ಯ. ಅವರ ಸಿಟ್ಟಿಗೆ ಮತ್ತು ಊರವರ ಮೇಲೆ ಇವರಿಗೆ ಇದ್ದ ಹಿಡಿತವನ್ನು ವಿವರಿಸಲು ಜಾತ್ರೆಯಲ್ಲಿ ನಡೆದ ಒಂದು ಘಟನೆಯನ್ನು ಊರವರು ಉದಾಹರಣೆಯಾಗಿ ಕೊಡುತ್ತಾರೆ. ತಿಮ್ಮಪ್ಪನ ತೇರಿನಲ್ಲಿ ನಾಯಕರ ಕೊತ್ವಾಲಪ್ಪ ರಾಮ ಮತ್ತು ಹಂಚೆ ಈರಪ್ಪ ಕುಡಿದು ಗಲಾಟೆ ಆರಂಭಿಸಿದರು. ಊರವರು ಎಷ್ಟು ಪ್ರಯತ್ನಿಸಿದರೂ ಅವರನ್ನು ಸಮಾಧಾನ ಪಡಿಸಲು ಆಗಲಿಲ್ಲ. ಆವಾಗ ಅವರನ್ನು ಪಂಚಾಯತ್ ಆಧ್ಯಕ್ಷರು ಚೆನ್ನಾಗಿ ಥಳಿಸಿ ತೇರಿನ ಗಾಲಿಗೆ ಕಟ್ಟಿ ಜಾತ್ರೆ ನಡೆಸಿದರೆಂದು ಈಗಲೂ ಊರವರು ಆಡಿಕೊಳ್ಳುತ್ತಾರೆ. ಇದೇ ರೀತಿ ಇವರ ಕುರಿತು ಊರಲ್ಲಿ ಇಂದಿಗೂ ಪ್ರಚಾರದಲ್ಲಿರುವ ಮತ್ತೊಂದು ಅಂಶವೆಂದರೆ ವೀರಪ್ಪನವರ ನಾಟಕದ ಗೀಳು, ಊರ ಯುವಕರನ್ನು ಕಟ್ಟಿಕೊಂಡು ಹಲವಾರು ನಾಟಕಗಳನ್ನು ಆಡಿಸಿದ್ದಾರೆ. ಲವ ಕುಶ, ಮಾರ್ಕಂಡೇಯ, ಮಂಜುಘೋಷ, – ಹೀಗೆ ಕೆಲವು ನಾಟಕಗಳನ್ನು ತಾವೇ ರಚಿಸಿದ್ದಾರೆ. ಅವುಗಳು ಯಾವುವು ಕೂಡ ಅಚ್ಚಾಗಿಲ್ಲ. ಆದರೆ ಊರ ಹಿರಿಯರೆಲ್ಲರಿಗೆ ಆ ನಾಟಕಗಳ ಪರಿಚಯವಿದೆ. ಯಾಕೆಂದರೆ ವೀರಭದ್ರಪ್ಪನವರ ನಾಟಕ ಇಲ್ಲದೆ ಊರ ಹಬ್ಬಗಳೇ ಇರುತ್ತಿರಲಿಲ್ಲ.
ಗ್ರಾಮ ಪಂಚಾಯತಿಯ ಅಧಿಕಾರ ಮತ್ತು ಕಾರ್ಯಗಳು ಈಗಿನಂತೆ ವ್ಯಾಪಕವಾಗಿರಲಿಲ್ಲ. ಪಂಚಾಯತ್ ಅಧ್ಯಕ್ಷರು ಅಥವಾ ಚೇರ್‌ಮೆನ್ ಆಗುವುದು ಪ್ರತಿಷ್ಠೆಯ ಸಂಕೇತ. ಊರಲ್ಲಿ ನಡಿಯುವ ಸಣ್ಣ ಪುಟ್ಟ ಜಗಳಗಳನ್ನು ಊರ ಗೌಡರ ಜತೆ ಸೇರಿ ಬಗೆಹರಿಸುವುದು. ಅಧಿಕಾರಿಗಳು ಊರಿಗೆ ಬಂದಾಗ ಆತಿಥ್ಯ ಒದಗಿಸುವುದು, ಊರ ಜನರ ಪರವಾಗಿ ಅಧಿಕಾರಿಗಳನ್ನು ಸಂಪರ್ಕಿಸುವುದು, ಜಿಲ್ಲಾ ಮತ್ತು ತಾಲ್ಲೂಕು ಬೋರ್ಡ್‌ಗಳ ಸಂಪರ್ಕವಿಟ್ಟುಕೊಂಡು ಊರಿಗೆ ಅಗತ್ಯವಾದ ಕಾಮಗಾರಿಗಳನ್ನು ಮಾಡಿಸುವುದು ಇತ್ಯಾದಿಗಳು ಅಧ್ಯಕ್ಷರ ಕೆಲಸಗಳು. ಗೌಡರ ಮತ್ತು ಶ್ಯಾನುಭೋಗರ ಹುದ್ದೆಗಳು ಮುಂದುವರಿದಿದ್ದವು. ಭೂ ಕಂದಾಯ ಸಂಗ್ರಹ, ಖಾತೆ ಬದಲಾವಣೆ, ಮನೆ ತೆರಿಗೆ ಸಂಗ್ರಹ, ದನಕರುಗಳು ಬೇರೆಯವರು ಬೆಳೆಗಳನ್ನು ನಷ್ಟ ಮಾಡಿದಾಗ ಊರ ಒಂದು ಕಡೆ ಬೊಂಗಲಿ ದೊಡ್ಡಿ ಹಾಕಿ ಜುಲ್ಮಾನೆ ವಿಧಿಸುವುದು ಇತ್ಯಾದಿಗಳು ಗೌಡರು ಮತ್ತು ಶ್ಯಾನುಭೋಗರ ವ್ಯಾಪ್ತಿಗೆ ಇದ್ದ ಕೆಲಸಗಳು. ಗ್ರಾಮದ ಸಣ್ಣ ಪುಟ್ಟ ಕೆಲಸಗಳಿಗೆ ಊರವರಿಂದ ಧನ ಸಂಗ್ರಹ ಮಾಡುವುದು ಮತ್ತು ಅವುಗಳಿಂದ ಗ್ರಾಮ ಪಂಚಾಯತಿಯ ಸಣ್ಣ ಪುಟ್ಟ, ಖರ್ಚುಗಳನ್ನು ನಿಭಾಯಿಸುವುದು. ತಿಮ್ಮಪ್ಪನ ತೇರು, ಅಂಕ್ಲಮ್ಮನ ಜಾತ್ರೆ, ಮೊಹರಂ ಹಬ್ಬ ಮುಂತಾದ ಜಾತ್ರೆಗಳ ದಿನ ನಿರ್ಧಾರ, ಯಾರ್ಯಾರು ಎಷ್ಟೆಷ್ಟು ವಂತಿಗೆ ನೀಡಬೇಕು, ಇತ್ಯಾದಿಗಳನ್ನು ಪಂಚಾಯತ್ ಅಧ್ಯಕ್ಷರು ಮತ್ತು ಗೌಡರು ಊರ ಇತರ ಪ್ರಮುಖರ ಜತೆ ಚರ್ಚಿಸಿ ನಿರ್ಧರಿಸುತ್ತಿದ್ದರು. ಮೇಲೆ ವಿವರಿಸಿದ ರೀತಿಯಲ್ಲಿ ಅಧ್ಯಕ್ಷರು ಮತ್ತು ಗೌಡರ ಮಧ್ಯೆ ಅಧಿಕಾರ ತುಂಬಾ ಅಚ್ಚು ಕಟ್ಟಾಗಿ ವಿಂಗಡಿಸಲ್ಪಟ್ಟಿತ್ತು ಎನ್ನಲಾಗುವುದಿಲ್ಲ. ಆಯಾಯ ಹುದ್ದೆಯನ್ನು ವಹಿಸಿಕೊಂಡ ವ್ಯಕ್ತಿಯ ಸಾಮಾಜಿಕ, ಆರ್ಥಿಕ ಹಾಗೂ ರಾಜಕೀಯ ಹಿನ್ನೆಲೆ ಆತ ತನ್ನ ಅಧಿಕಾರ ವ್ಯಾಪ್ತಿಗೆ ಮತ್ತೊಬ್ಬ ಪ್ರವೇಶಿಸದಂತೆ ಮಾಡುವಲ್ಲಿ ನಿರ್ಣಾಯಕ. ಇಲ್ಲಿ ಕೂಡ ಹಾಗೆ ಆಗಿದೆ. ಹಿಂದೆ ವಿವರಿಸಿದಂತೆ ಬಾಬನ ಗೌಡರ ಆರ್ಥಿಕವಾಗಿ ಕುಸಿಯುತ್ತಾ ಇದ್ದ ಸಂದರ್ಭದಲ್ಲೆ ಈ ಪಂಚಾಯತಿ ಬಂದಿದೆ. ಊರಿನ ಮೇಲು ಜಾತಿಯ ಮತ್ತು ಆರ್ಥಿಕವಾಗಿ ಮೇಲು ಸ್ತರದಲ್ಲಿದ್ದ ವೀರಪ್ಪನವರು ಅಧ್ಯಕ್ಷರಾಗಿದ್ದಾರೆ. ಇವೆಲ್ಲದರ ಪರಣಾಮವಾಗಿ ಬಾಬನ ಗೌಡರ ಅಧಿಕಾರ ಕ್ಷೇತ್ರಗಳು ಹಂತ ಹಂತವಾಗಿ ಕ್ಷೀಣಿಸುತ್ತ ಬಂದವು. ಪಂಚಾಯತ್ ಅಧ್ಯಕ್ಷರನ್ನು ಮುಂದಿಟ್ಟುಕೊಳ್ಳದೆ ಯಾವುದೇ ನಿರ್ಧಾರ ಸಾಧ್ಯವಿಲ್ಲ ಎನ್ನುವ ಸ್ಥಿತಿ ನಿರ್ಮಾಣವಾಯಿತು.
೧೯೪೮ರಲ್ಲಿ ಪಂಚಾಯತ್ ಅಧ್ಯಕ್ಷ ಪದವಿಗೆ ಪುನಃ ಚುನಾವಣೆ ನಡೆಯಿತು. ಹಿಂದಿನ ಬಾರಿಯಂತೆ ವೀರಪ್ಪನವರ ಆಯ್ಕೆ ಸುಗಮವಾಗಿರಲಿಲ್ಲ. ಉದ್ವಾಳ ವೀರಪ್ಪನವರ ವಿರುದ್ಧ ಮೇಟಿ ಸಿದ್ದಪ್ಪನವರು ಸ್ಪರ್ಧಿಸಿದರು. ಇದು ಸ್ಥಳೀಯ ರಾಜಕಾರಣದಲ್ಲಿ ಬಿರುಕು (ಫ್ಯಾಕ್ಷನ್) ಹಾಗೂ ಗುಂಪುಗಾರಿಕೆ ರೂಪುಗೊಳ್ಳುವುದರ ಪ್ರಥಮ ಹಂತ. ಎಂ.ಎನ್.ಶ್ರೀನಿವಾಸ್ ಹೇಳಿದಂತೆ ಯಜಮಾನಿಕೆ ನಡೆಸುವ ಜಾತಿಯ ಸದಸ್ಯರ ಸಂಖ್ಯೆ ಹೆಚ್ಚಾದಂತೆ ಬಿರುಕು ರೂಪುಗೊಳ್ಳುವ ಸಾಧ್ಯತೆಗಳು ಹೆಚ್ಚು.[3] ಇಲ್ಲೂ ಲಿಂಗಾಯತರ ಕುಟುಂಬಗಳು ಹೆಚ್ಚಿದ್ದವು. ಜತೆಗೆ ಅವರೊಳಗೆ ಬೇರೆ ಬೇರೆ ಗುಂಪುಗಳಿದ್ದವು. ಇವರೊಳಗೆ ಊರಿನ ರಾಜಕೀಯ ಹತೋಟಿಗೆ ಸ್ಪರ್ಧೆ ಜೋರಾಗಿಯೇ ಇತ್ತು. ಉದ್ವಾಳರ ಯಜಮಾನಿಕೆಯನ್ನು ಪ್ರಶ್ನಿಸುವ ಮೂಲಕ ಮೇಟಿಯವರು ತಮ್ಮ ಕುಟುಂಬದ ಪ್ರಾಬಲ್ಯವನ್ನು ಸಾಧಿಸಲು ಹೊರಟರು. ಆದರೆ ಅದು ಅಷ್ಟು ಸುಲಭವಿರಲಿಲ್ಲ. ವೀರಪ್ಪನವರು ಊರಲ್ಲಿ ದೊಡ್ಡ ಕುಳ. ಹಲವಾರು ಎಕ್ರೆ ಜಮೀನು. ಜತೆಗೆ ಹಲವಾರು ಸಾವಿರ ರೂಪಾಯಿಗಳನ್ನು ಕೆಳ ಜಾತಿಯವರಿಗೆ ಸಾಲ ಕೊಟ್ಟಿದ್ದರು. ಒಂದು ಲೆಕ್ಕಾಚಾರದ ಪ್ರಕಾರ ಆ ಕಾಲದಲ್ಲೇ ಸುಮಾರು ರೂ. ೬೦೦೦ದಷ್ಟು ಸಾಲ ಕೊಟ್ಟಿದ್ದರು. ವೀರಪ್ಪನವರಿಂದ ಸಾಲ ಪಡೆದವರು ಮೇಟಿ ಸಿದ್ದಪ್ಪನವರನ್ನು ಬೆಂಬಲಿಸುವುದು ಕಷ್ಟ ಸಾಧ್ಯ. ಅದಕ್ಕೆ ಮುಖ್ಯ ಕಾರಣ ಅಂದಿನ ಮತದಾನ ಕ್ರಮ. ಗ್ರಾಮ ಪಂಚಾಯತ್ ಸದಸ್ಯರ ಮತ್ತು ಅಧ್ಯಕ್ಷರ ಚುನಾವಣೆ ಕೈ ಎತ್ತುವ ಮೂಲಕ ನಡಿಯುತ್ತಿತ್ತು. ಭೂ ಕಂದಾಯ ಕಟ್ಟುವವರು ಚುನಾವಣೆಯಂದು ಗ್ರಾಮ ಛಾವಡಿಯಲ್ಲಿ ಸೇರಿ ಕೈ ಎತ್ತುವ ಮೂಲಕ ಅಭ್ಯರ್ಥಿಗಳನ್ನು ಆರಿಸಬೇಕಿತ್ತು. ವೀರಪ್ಪನವರಿಂದ ಸಾಲ ಪಡೆದವರು ಅವರ ಎದುರೇ ಅವರಿಗೆ ವಿರುದ್ಧವಾಗಿ ಕೈ ಎತ್ತುವ ಸಾಧ್ಯತೆ ತುಂಬಾ ಕಡಿಮೆ. ಈ ಸಮಸ್ಯೆ ಅರಿತ ಮೇಟಿ ಸಿದ್ಧಪ್ಪನವರು ತಮ್ಮ ತಂದೆ ಪಕೀರಪ್ಪನವರ ಸಹಾಯ ಯಾಚಿಸಿದರು. ಪಕೀರಪ್ಪನವರು ಸುತ್ತಮುತ್ತಲಿನ ಹಳ್ಳಿಗಳಲ್ಲಿ ರೂ. ೨೦೦ಕ್ಕಿಂತಲೂ ಹೆಚ್ಚು ಭೂ ಕಂದಾಯ ಸಂದಾಯ ಮಾಡುತ್ತಿದ್ದ ಕೆಲವೇ ರೈತರುಗಳಲ್ಲಿ ಒಬ್ಬರು. ಆದರೆ ರಾಜಕೀಯವಾಗಿ ಹಳ್ಳಿಯಲ್ಲಿ ಅವರು ನಗಣ್ಯರಾಗಿದ್ದರು. ಹಳ್ಳಿಯ ರಾಜಕೀಯದಲ್ಲಿ ಒಂದು ಸ್ಥಾನಕ್ಕಾಗಿ ಕಾದಿದ್ದರು. ಅದನ್ನು ತಮ್ಮ ಮಕ್ಕಳ ಮೂಲಕ ಸಾಧಿಸಲು ನಿರ್ಧರಿಸಿದರು. ಮೇಟಿಯವರನ್ನು ಬೆಂಬಲಿಸಲು ಮನಸ್ಸಿದ್ದವರು ಆದರೆ ಉದ್ವಾಳದಿಂದ ಸಾಲ ಪಡೆದ ಕಾರಣಕ್ಕಾಗಿ ಅದು ಸಾಧ್ಯವಾಗದವರ ಒಂದು ಸಭೆಯನ್ನು ತಮ್ಮ ಮನೆಯಲ್ಲಿ ಕರೆದರು. ಆ ಸಭೆಯಲ್ಲಿ ಆದ ನಿರ್ಣಯದಂತೆ ಪಕೀರಪ್ಪನವರು ರೈತರಿಗೆ ಸಾಲ ಕೊಡುತ್ತಾರೆ: ಆ ಹಣದಿಂದ ಅವರು ಉದ್ವಾಳರ ಸಾಲ ತೀರಿಸಬೇಕು. ಅವರ ಯೋಜನೆಯಂತೆ ಊರ ಹಲವರು ಉದ್ವಾಳರ ಸಾಲ ತೀರಿಸಿ ಮೇಟಿಯವರ ಕಡೆಗೆ ಬಂದರು. ಹಾಗಾಗಿ ೧೯೪೮ರ ಚುನಾವಣೆಯಲ್ಲಿ ಮೇಟಿ ಸಿದ್ದಪ್ಪನವರು ಅಧ್ಯಕ್ಷರಾದರು.
ಉದ್ವಾಳ ವೀರಪ್ಪನವರ ಸೋಲು ಕೇವಲ ಆರ್ಥಿಕ ಕಾರಣಗಳಿಂದ ಆಗಿದೆ ಎನ್ನುವುದನ್ನು ಕೆಲವರು ಒಪ್ಪುವುದಿಲ್ಲ. ಅವರ ಪ್ರಕಾರ ವೀರಪ್ಪನವರ ಇತರ ಕೆಲವು ಸಂಬಂಧಗಳು ಕೂಡ ಅವರ ಸೋಲಿಗೆ ಕಾರಣವಾಗಿರಬಹುದು. ವೀರಪ್ಪನವರದ್ದು ಅವಿಭಕ್ತ ಕುಟುಂಬ. ತನ್ನ ತಮ್ಮಂದಿರ ಸಂಸಾರ ಜತೆಗೆ ಅವರ ಸಂಸಾರ. ಯಾವುದೋ ಒಂದು ಸಂದರ್ಭದಲ್ಲಿ ಸ್ಥಳೀಯ ಉಪ್ಪಾರರ ಹೆಣ್ಣುಮಗಳ ಜತೆ ವೀರಪ್ಪನವರಿಗೆ ಸಂಬಂಧ ಬೆಳೆಯಿತು. ಅದು ಎಲ್ಲಿಯವರೆಗೆ ಹೋಯಿತೆಂದರೆ ಅವಳನ್ನು ಮನೆಯಲ್ಲೇ ತಂದು ಇರಿಸಿಕೊಳ್ಳುವ ಹಂತಕ್ಕೆ ತಲುಪಿತು. ಆರಂಭದಲ್ಲಿ ಕುಟುಂಬದ ಇತರರು ವಿರೋಧಿಸಿದರು. ಆತನೆ ಕುಟಂಬಕ್ಕೆ ಹಿರಿಯ ಜತೆಗೆ ಊರಿಗೂ ನಾಯಕ ಅಂಥವನಿಗೆ ಏನು ಬುದ್ಧಿ ಹೇಳುವುದು, ಹೇಳುವುದಾದರೂ ಹೇಗೆ ಎಂದು ಕಾಲ ಕ್ರಮೇಣ ಸಂಬಂಧಿಕರು ಸುಮ್ಮನಾದರು. ಆದರೆ ಮಗಳ ಮದುವೆಯ ನಂತರ ವೀರಪ್ಪನವರ ಹೊಸ ಸಂಬಂಧ ಬೇರೆಯದೇ ರೂಪ ಪಡೆಯಿತು. ವೀರಪ್ಪನವರ ಆಸ್ತಿ ಕೂಡ ಇಟ್ಟುಕೊಂಡವಳ ಪಾಲಾಗುತ್ತದೆ ಎನ್ನುವ ಸುದ್ದಿ ಊರಲ್ಲಿತ್ತು. ಅದು ಹೊಸ ಅಳಿಯನಿಗೆ ನುಂಗಲಾಗದ ತುತ್ತಾಯಿತು. ಆತ ಸಮಸ್ಯೆ ಪರಿಹಾರಕ್ಕಾಗಿ ಮೇಟಿಗಳ ಜತೆ ಸೇರಿಕೊಂಡ. ಇದರಿಂದಾಗಿ ಮೇಟಿಗಳಿಗೆ ಹೆಚ್ಚು ಬಲ ಬಂತು. ಹೀಗೆ ವೀರಪ್ಪನವರ ಸೋಲಿಗೆ ಈ ಘಟನೆ ಕೂಡ ಸ್ವಲ್ಪ ಮಟ್ಟಿಗೆ ಕಾರಣವೆಂದು ಊರ ಕೆಲವರ ಅಭಿಪ್ರಾಯ. ಕಾರಣವೇನೆ ಇರಲಿ ಯಜಮಾನಿಕೆಯ ಜಾತಿಯೊಳಗೆ ಬಿರುಕು ರೂಪುಗೊಂಡಿದ್ದಂತೂ ನಿಜ. ಅಧಿಕಾರಕ್ಕಾಗಿ ಎರಡು ಗುಂಪುಗಳ ನಡುವೆ ಪೈಪೊಟಿ ಅಂದಿನಿಂದಲೇ ಆರಂಭವಾಯಿತು. ಊರ ಇತರರು ತಮ್ಮ ಅನುಕೂಲಕ್ಕೆ ಅನುಗುಣವಾಗಿ ಒಂದೊಂದು ಗುಂಪಿನ ಹಿಂದೆ ನಿಂತರು.
ಸ್ವಾತಂತ್ರ್ಯ ನಂತರದ ಗ್ರಾಮ ಪಂಚಾಯತ್ ವ್ಯವಸ್ಥೆ
ಐವತ್ತರ ದಶಕ ಭಾರತ ಆಧುನಿಕತೆಯತ್ತ ದಾಪುಗಾಲು ಇಡಲು ಆರಂಭಿಸಿದ ದಶಕ. ಪಂಚಾವಾರ್ಷಿಕ ಯೋಜನೆಗಳ ಮೂಲಕ ಸಾಂಪ್ರದಾಯಿಕ ಆರ್ಥಿಕ ಹಾಗೂ ಸಾಮಾಜಿಕ ವ್ಯವಸ್ಥೆಯನ್ನು ಬದಲಾಯಿಸಲು ಪ್ರಯತ್ನಗಳು ಭರದಿಂದ ಆರಂಭವಾಗಿದ್ದವು. ತಳಮಟ್ಟದ ಬದುಕಿನ ಸುಧಾರಣೆಗಾಗಿ ಸಮುದಾಯ ಅಭಿವೃದ್ದಿ ಯೋಜನೆಗಳು ಮತ್ತು ರಾಷ್ಟ್ರೀಯ ವಿಸ್ತರಣಾ ಸೇವಾ ಯೋಜನೆಗಳು ಒಟ್ಟು ಅಭಿವೃದ್ಧಿ ಯೋಜನೆಗಳ ಭಾಗಗಳಾಗಿದ್ದವು. ಈ ಯೋಜನೆಗಳ ಮುಖ್ಯ ಉದ್ದೇಶ ಗ್ರಾಮೀಣ ಜನರನ್ನು ಸರಕಾರದ ಅಭಿವೃದ್ಧಿ ಯೋಜನೆಗಳಲ್ಲಿ ಸಕ್ರಿಯವಾಗಿ ಪಾಲುಗೊಳ್ಳುವಂತೆ ಮಾಡುವುದಾಗಿತ್ತು. ಆದರೆ ಗ್ರಾಮೀಣ ಜನರ ಆಸಕ್ತಿಯನ್ನು ಕೆರಳಿಸುವಲ್ಲಿ ಈ ಯೋಜನೆಗಳು ವಿಫಲವಾಗಿದ್ದವು.[4] ವಿಫಲತೆಗೆ ಕಾರಣಗಳೇನೆಂದು ತಿಳಿಯಲು ೧೯೫೭ರಲ್ಲಿ ಬಲವಂತ್‌ರಾಯ್ ಮೆಹ್ತಾ ಅವರ ಅಧ್ಯಕ್ಷತೆಯಲ್ಲಿ ಒಂದು ಕಮಿಟಿ ನೇಮಕವಾಯಿತು. ಅಭಿವೃದ್ದಿ ಯೋಜನೆಗಳಲ್ಲಿ ಗ್ರಾಮೀಣ ಜನರು ಸಕ್ರಿಯವಾಗಿ ಪಾಲುಗೊಳ್ಳುವಲ್ಲಿ ತಳ ಮಟ್ಟದ ರಾಜಕೀಯ ಮತ್ತು ಆಡಳಿತ ಪರಿಸರವೆ ದೊಡ್ಡ ತೊಡಕಾಗಿವೆ ಎಂದು ಈ ಕಮಿಟಿ ತೀರ್ಮಾನಿಸಿತು.[5] ಈ ದೋಷವನ್ನು ನಿವಾರಿಸಲು ಚುನಾವಣೆಯ ಮೂಲಕ ಸ್ಥಳೀಯ ಸಂಸ್ಥೆಗಳನ್ನು ಸಂಘಟಿಸಬೇಕೆಂದು ಕಮಿಟಿ ಸಲಹೆ ನೀಡಿತು. ಜತೆಗೆ ಗ್ರಾಮೀಣ ಅಭಿವೃದ್ಧಿಗಾಗಿ ಹಮ್ಮಿಕೊಳ್ಳಲು ಕಾರ್ಯಕ್ರಮಗಳು ಜನರ ಆಶೋತ್ತರಗಳಿಗೆ ಅನುಗುಣವಾಗಿವೆಯೇ ಎಂದು ನಿರ್ಣಯಿಸುವ ಜವಾಬ್ದಾರಿಯನ್ನು ಚುನಾಯಿತ ಪ್ರತಿನಿಧಿಗಳು ಹೊರಬೇಕೆಂದು ಕೂಡ ಈ ಕಮಿಟಿ ಸೂಚಿಸಿತು. ಈ ರೀತಿಯಾಗಿ ಅಭಿವೃದ್ಧಿ ಯೋಜನೆಗಳ ನಿರ್ಧಾರದಲ್ಲಿ ಜನರ ಪಾಲುಗೊಳ್ಳುವಿಕೆ ಮತ್ತು ಸ್ಥಳೀಯ ಸಂಸ್ಥೆಗಳು ರಾಜಕೀಯವಾಗಿ ಹಾಗೂ ಆರ್ಥಿಕವಾಗಿ ಸ್ವತಂತ್ರವಾಗಿರಬೇಕೆಂಬ ಎರಡು ಪ್ರಮುಖ ತೀರ್ಮಾನಗಳನ್ನು ಮೆಹ್ತಾ ಕಮಿಟಿ ನೀಡಿತು. ಈ ಉದ್ದೇಶ ಈಡೇರಿಕೆಗಾಗಿ ಕಮಿಟಿ ಮೂರು ಹಂತಗಳ ಪಂಚಾಯತ್ ರಾಜ್ ವ್ಯವಸ್ಥೆಯನ್ನು ಸೂಚಿಸಿತು. ತಳ ಮಟ್ಟದಲ್ಲಿ ಪಂಚಾಯತ್‌ಗಳು, ತಾಲ್ಲೂಕು ಮಟ್ಟದಲ್ಲಿ ಪಂಚಾಯತ್ ಸಮಿತಿಗಳು ಮತ್ತು ಜಿಲ್ಲಾ ಮಟ್ಟದಲ್ಲಿ ಜಿಲ್ಲಾಪರಿಷತ್‌ಗಳನ್ನು ಜಾರಿ ತರಲು ಸಮಿತಿ ಸಲಹೆ ನೀಡಿತು. ಕಮಿಟಿಯ ಈ ತೀರ್ಮಾಗಳನ್ನು ಕೆಲವು ರಾಜ್ಯಗಳು ಯಥಾ ರೀತಿಯಲ್ಲಿ ಮತ್ತು ಕೆಲವು ರಾಜ್ಯಗಳು ಪರಿವರ್ತಿತ ರೂಪದಲ್ಲಿ ಜಾರಿಗೆ ತಂದವು.
ಕರ್ನಾಟಕಲ್ಲಿ ಏಕೀಕರಣಕ್ಕೆ ಮುನ್ನ ಹಲವು ವಿಧದ ಪಂಚಯತ್ ವ್ಯವಸ್ಥೆಗಳಿದ್ದವು. ಹಳೇ ಮೈಸೂರು ಪ್ರಾಂತ್ಯ, ಮದ್ರಾಸು ಪ್ರಾಂತ್ಯ, ಮುಂಬೈ ಪ್ರಾಂತ್ಯ ಮತ್ತು ಹೈದರಾಬಾದ್ ಕರ್ನಾಟಕ ಪ್ರಾಂತ್ಯಗಳಲ್ಲಿ ಏಕೀಕರಣಕ್ಕೆ ಮುನ್ನ ಪ್ರತ್ಯೇಕ ಪಂಚಾಯತ್ ವ್ಯವಸ್ಥೆಗಳಿದ್ದವು.[6] ಪ್ರತ್ಯೇಕ ಪಂಚಾಯತ್ ವ್ಯವಸ್ಥೆಯ ಬದಲು ಒಂದು ಏಕರೂಪಿ ಪಂಚಾಯತ್ ರಾಜ್ ವ್ಯವಸ್ಥೆಯನ್ನು ರೂಪಿಸಲು ವೆಂಕಟಪ್ಪ ಕಮಿಟಿಯನ್ನು ೧೯೫೦ರಲ್ಲಿ ಕರ್ನಾಟಕ ಸರಕಾರ ನೇಮಿಸಿತು. ಈ ಕಮಿಟಿಯ ಶಿಫಾರಸ್ಸುಗಳಲ್ಲಿ ಲೋಪದೋಷಗಳಿವೆ ಎಂದು ಮತ್ತೊಂದು ಕಮಿಟಿಯನ್ನು ಶ್ರೀ ಚಂದ್ರಶೇಖರಯ್ಯನವರ ಅಧ್ಯಕ್ಷತೆಯಲ್ಲಿ ನೇಮಿಸಿತು. ಈ ಕಮಿಟಿ ತನ್ನ ತೀರ್ಮಾನಗಳನ್ನು ೧೯೫೪ರಲ್ಲಿ ಸರಕಾರಕ್ಕೆ ಸಲ್ಲಿಸಿತು. ಇದು ಮೂರು ಹಂತದ ಪಂಚಾಯತ್ ವ್ಯವಸ್ಥೆಯನ್ನು ಸೂಚಿಸಿತು. ತಳ ಮಟ್ಟದಲ್ಲಿ ಗ್ರಾಮ ಪಂಚಾಯತ್ ನಂತರದ ಸ್ತರಗಳಲ್ಲಿ ತಾಲ್ಲೂಕು ಮತ್ತು ಜಿಲ್ಲಾ ಬೋರ್ಡ್‌ಗಳು. ಈ ತೀರ್ಮಾನಗಳು ೧೯೫೯ರಲ್ಲಿ ಮೈಸೂರು ವಿಲೇಜ್ ಪಂಚಾಯತ್ ಆಂಡ್ ಲೋಕಲ್ ಬೋರ್ಡ್ ಆಕ್ಟ್ ಆಯಿತು.[7] ಈ ಕಾಯಿದೆಯ ಪ್ರಕಾರ ಪ್ರತಿ ಕಂದಾಯ ಹಳ್ಳಿ ಒಂದು ನಿರ್ದಿಷ್ಟ ಸಂಖ್ಯೆಯ ಚುನಾಯಿತ ಪ್ರತಿನಿಧಿಗಳಿರುವ ಪಂಚಾಯತ್ ಹೊಂದಿರಬೇಕು. ಹರಿಜನರಿಗೆ, ಗಿರಿಜನರಿಗೆ ಮತ್ತು ಮಹಿಳೆಯರಿಗೆ ಕೆಲವು ಸೀಟುಗಳನ್ನು ಕಾದಿರಿಸಲು ಈ ಕಾಯಿದೆ ಅವಕಾಶ ಮಾಡಿಕೊಟ್ಟಿದೆ. ಈ ಕಾಯಿದೆ ಪಂಚಾಯತ್‌ಗಳಿಗೆ ಹೆಚ್ಚಿನ ಜವಾಬ್ದಾರಿಗಳನ್ನು ಇತ್ತಿದೆ. ಪಂಚಾಯತ್ ವ್ಯಾಪ್ತಿಗೆ ಬರುವ ಮುಖ್ಯ ಕೆಲಸಗಳೆಂದರೆ – ೧.ರಸ್ತೆ, ಸೇತುವೆ, ಹಳ್ಳ, ಬಾವಿ ನಿರ್ಮಾಣ ಮತ್ತು ದುರಸ್ತಿ ಕಾಮಗಾರಿಗಳು. ೨. ಕುಡಿಯುವ ನೀರು, ಚರಂಡಿ ವ್ಯವಸ್ಥೆ ಮತ್ತು ವಿದ್ಯತ್ ದೀಪಗಳ ಪೂರೈಕೆ ೩. ಅಂಗಡಿ ಹೋಟೇಲುಗಳ ನಿಯಂತ್ರಣ ೪. ಸಾರ್ವಜನಿಕ ಕಟ್ಟಡಗಳ, ಸಮುದಾಯ ಭೂಮಿಗಳ ಮತ್ತು ಅರಣ್ಯ ಪ್ರದೇಶಗಳ ನಿರ್ವಹಣೆ ಮತ್ತು ೫. ಸಹಕಾರಿ ಬ್ಯಾಂಕ್, ಸಾರ್ವಜನಿಕ ಆರೋಗ್ಯ ಮತ್ತು ಗುಡಿಕೈಗಾರಿಕೆಗಳಲ್ಲಿ ನಿರ್ದೇಶನ ಪಾತ್ರ.
ಯಜಮಾನಿಕೆಗೆ ಪೈಪೋಟಿ
ದೇಶಕ್ಕೆ ಸ್ವಾತಂತ್ರ ಬಂದು ಮೇಲು ಸ್ತರದಲ್ಲಿ ಇಷ್ಟೆಲ್ಲಾ ಬದಲಾವಣೆಗಳು ಆಗುತ್ತಿರುವಾಗ ಪಾಪಿನಾಯಕನ ಹಳ್ಳಿಯ ರಾಜಕೀಯ ಹೆಚ್ಚು ಕಡಿಮೆ ಹಿಂದಿನ ದಾರಿಯಲ್ಲೇ ಸಾಗುತ್ತಿತ್ತು. ೧೯೪೮ರಲ್ಲಿ ಪಂಚಾಯತ್ ಅಧ್ಯಕ್ಷರಾದ ಮೇಟಿ ಸಿದ್ಧಪ್ಪನವರು ೧೯೫೨ರವರೆಗೂ ಮುಂದುವರಿದರು. ೧೯೫೨ – ೫೩ರಲ್ಲಿ ಪಂಚಾಯತ್ ಅಧ್ಯಕ್ಷ ಗಿರಿಗೆ ಪುನಃ ಉದ್ವಾಳರ ಮತ್ತು ಮೇಟಿಯವರ ಗುಂಪಿನ ನಡುವೆ ಪೈಪೋಟಿ ನಡೆಯಿತು. ಅದರಲ್ಲಿ ಮೇಟಿ ವೀರಣ್ಣನವರು ಗೆದ್ದರು. ಸ್ವಾತಂತ್ರ್ಯ ಸಿಕ್ಕಿ ದಶಕ ದಾಟಿದರೂ ಹಳ್ಳಿಯ ಸ್ಥಿತಿ ಕಿಂಚಿತ್ ಬದಲಾಗಿರಲಿಲ್ಲ ಎನ್ನುವುದಕ್ಕೆ ೧೯೫೮ರ ಪಂಚಾಯತ್ ಚುನಾವಣೆ ಒಂದು ಒಳ್ಳೆಯ ಉದಾಹರಣೆ. ೧೯೪೮ರಲ್ಲಿ ಮೇಟಿ ಸಿದ್ದಪ್ಪನವರು ಉದ್ವಾಳ ವೀರಪ್ಪನವರನ್ನು ಸೋಲಿಸಿದ ಬಳಿಕ ಮೇಟಿ ಕುಟುಂಬದವರು ಯಜಮಾನಿಕೆಯ ಪ್ರಶ್ನಾತೀತವಾಗಿತ್ತು. ಹಾಗಾಗಿ ಸಿದ್ದಪ್ಪನವರ ಎರಡನೇ ತಮ್ಮ ವೀರಣ್ಣ ಸುಲಭವಾಗಿ ಪಂಚಾಯತ್ ಅಧ್ಯಕ್ಷರಾದರು. ೧೯೫೮ರಲ್ಲಿ ಪುನಃ ಸಿದ್ದಪ್ಪನವರ ಮೂರನೇ ತಮ್ಮ ಮೇಟಿ ಚಂದ್ರಶೇಕರಪ್ಪನವರು ಅಧ್ಯಕ್ಷರಾಗಬೇಕೆಂದು ತಯಾರಿ ನಡೆಸುತ್ತಿದ್ದರು. ಆದರೆ ಈ ಬಾರಿ ಸ್ಥಿತಿ ಸ್ವಲ್ಪ ಬದಲಾಗಿತ್ತು. ಆಗ ಬೈಲುವದ್ದಿಗೇರಿ ಪಿ.ಕೆ.ಹಳ್ಳಿ ವ್ಯಾಪ್ತಿಗೆ ಸೇರಿತ್ತು. ಬೈಲು ವದ್ದಿಗೇರಿಯಿಂದ ಮತ್ತೊಬ್ಬ ಲಿಂಗಾಯತ ನಾಯಕ ಜಂಬಣ್ಣ ಪಂಚಾಯತ್ ಅಧ್ಯಕ್ಷರಾಗಬೇಕೆಂದು ಬಯಸಿದ್ದರು. ಅವರ ವಾದ ಸರಳವಾಗಿತ್ತು. ಬೈಲುವದ್ದಿಗೇರಿ ಪಿ.ಕೆ.ಹಳ್ಳಿಯ ಪಂಚಾಯತ್ ವ್ಯಾಪ್ತಿಗೆ ಸೇರಿದ ಹಳ್ಳಿ. ಹಿಂದೆ ಹಲವಾರು ಬಾರಿ ಪಿ.ಕೆ. ಹಳ್ಳಿಯವರೇ ಪಂಚಾಯತ್ ಅಧ್ಯಕ್ಷರಾಗಿದ್ದಾರೆ. ಈ ಬಾರಿ ಬೈಲುವದ್ದಿಗೇರಿಯವರಿಗೆ ಒಂದು ಅವಕಾಶ ಕೊಡಬೇಕೆಂದು ಜಂಬಣ್ಣನವರು ವಾದಿಸಿದರು. ಆದರೆ ಮೇಟಿಯವರು ಅದಕ್ಕೆ ಒಪ್ಪಲಿಲ್ಲ.
ಊರವರ ಪ್ರಕಾರ ಆ ಚುನಾವಣೆ ತುಂಬಾ ಪ್ರಚಾರ ಪಡೆದಿತ್ತು. ಪಂಚಾಯತ್ ಚುನಾವಣೆ ಎರಡೂ ಹಳ್ಳಿಗಳ ಪ್ರತಿಷ್ಠೆಯ ವಿಷಯವಾಗಿತ್ತಂತೆ. ಹಳ್ಳಿಯಿರಲಿ ದಿಲ್ಲಿಯಿರಲಿ ರಾಜಕೀಯ ಎಲ್ಲಾ ಕಡೆ ಒಂದೇ ಅನ್ನಿಸುತ್ತದೆ. ಅನಗತ್ಯ ವಿಷಯಗಳು ಪ್ರಾಮುಖ್ಯತೆ ಪಡೆದು ಅಗತ್ಯ ವಿಚಾರಗಳು ಮೂಲೆಗುಂಪಾಗುತ್ತವೆ. ಇಲ್ಲೂ ಹಾಗೇ ಆಗಿದೆ. ಯಜಮಾನಿಕೆಗಾಗಿ ಮೇಲು ಜಾತಿಯ ಎರಡು ಕುಟುಂಬಗಳ ನಡುವೆ ಹೋರಾಟ. ಅದರಲ್ಲಿ ಯಾರು ಗೆದ್ದರೂ ಯಾರು ಸೋತರೂ ಕೆಳ ಜಾತಿ/ವರ್ಗಗಳ ಬದುಕಿನಲ್ಲಿ ವಿಶೇಷ ಬದಲಾವಣೆ ಇಲ್ಲ. ಆದರೂ ಇಡೀ ಹಳ್ಳಿಯ ಭವಿಷ್ಯ ಆ ಚುನಾವಣೆಯ ಮೇಲೆ ನಿಂತಿದೆ ಎನ್ನುವ ರೀತಿಯಲ್ಲಿ ತಯಾರಿ ನಡಿಯಿತು. ಹಳ್ಳಿಗೆ ಹಳ್ಳಿಯೇ ಈ ಪೈಪೋಟಿಯಲ್ಲಿ ಭಾಗವಹಿಸಿದ ವಾತಾವರಣದ ನಿರ್ಮಾಣವಾಗಿತ್ತಂತೆ. ಹಿಂದೆ ಕೂಡ ಹಲವು ಬಾರಿ ಪಿ.ಕೆ.ಹಳ್ಳಿಯ ಲಿಂಗಾಯತರೊಳಗೆ ಯಜಮಾನಿಕೆಗೆ ಹೋರಾಟ ನಡೆದಿತ್ತು. ಆ ಹೋರಾಟದಲ್ಲಿ ಮೇಟಿ ಕುಟುಂಬದವರು ಉದ್ವಾಳ ಕುಟುಂಬದವರನ್ನು ಸೋಲಿಸಿ ತಮ್ಮ ಯಜಮಾನಿಕೆಯನ್ನು ದೃಢಪಡಿಸಿಕೊಂಡಿದ್ದರು. ಉದ್ವಾಳರು ತಮ್ಮ ಸೋಲಿನ ಸೇಡನ್ನು ತೀರಿಸಿಕೊಳ್ಳಲು ಸರಿಯಾದ ಸಮಯಕ್ಕಾಗಿ ಕಾಯುತ್ತಿದ್ದರು. ನೇರವಾಗಿ ತಾವೇ ಸ್ಪರ್ಧಿಸುವ ಎಂದರೆ ಊರಲ್ಲಿ ಬೆಂಬಲವಿಲ್ಲ. ಅವರ ಬೆಂಬಲಿಗರನ್ನು ೧೯೪೮ರ ಚುನಾವಣೆಯಲ್ಲಿ ಮೇಟಿಗಳು ತಮ್ಮ ಕಡೆಗೆ ಸೆಳೆದುಕೊಂಡಿದ್ದರು. ಅವರುಗಳೆಲ್ಲರ ಸಾಲ ತೀರಿಸಿ ತಮ್ಮ ಕಡೆಗೆ ಸೆಳೆಯುವಷ್ಟು ಉದ್ವಾಳರ ಆರ್ಥಿಕ ಸ್ಥಿತಿ ಸುಧಾರಿಸಿಲ್ಲ. ಅಂತಹ ಸಂದರ್ಭದಲ್ಲಿ ಪಕ್ಕದ ಊರಿನ ಲಿಂಗಾಯತರನ್ನು ತಮ್ಮ ವೈರಿಗಳು ವಿರುದ್ಧ ಎತ್ತಿ ಕಟ್ಟುವುದನ್ನು ಬಿಟ್ಟು ಉದ್ವಾಳರಿಗೆ ಬೇರೆ ದಾರಿ ಇರಲಿಲ್ಲ. ಜಂಬಣ್ಣವನರನ್ನು ನಮ್ಮ ವಿರುದ್ಧ ಹೋರಾಡಲು ಉದ್ವಾಳರು ಪ್ರೇರೇಪಿಸಿದರು ಎನ್ನುವ ಮೇಟಿಗಳ ವಾದದಲ್ಲಿ ಸ್ವಲ್ಪ ಸತ್ಯಾಂಶವಿದೆ. ಎರಡೂ ಕಡೆಯಿಂದಲೂ ನಡೆದ ಮಾತುಕತೆ ವಿಫಲವಾಯಿತು. ಚುನಾವಣೆ ನಡೆಯುವುದು ಖಾತ್ರಿಯಾಯಿತು.
ಈಗ ಇರುವ ಗ್ರಾಮಪಂಚಾಯತ್ ಕಟ್ಟಡವನ್ನು ಮೇಟಿ ವೀರಣ್ಣನವರು ಅಧ್ಯಕ್ಷರಾಗಿರುವಾಗ ಕಟ್ಟಿಸಲಾಗಿತ್ತು. ಅದೇ ಕಟ್ಟಡದಲ್ಲಿ ಚುನಾವಣೆ ಪ್ರಕ್ರಿಯೆ ನಡೆದಿತ್ತು. ೧೯೫೮ರಲ್ಲೂ ಚುನಾವಣಾ ಪ್ರಕ್ರಿಯೆ ಬ್ರಿಟಿಷರ ಕಾಲದಲ್ಲಿ ನಡೆಯುವಂತೆ ಕೈ ಎತ್ತುವ ಮೂಲಕ ನಡೆಯುತ್ತಿತ್ತು. ಬೈಲು ವದ್ದಿಗೇರಿ ಜಂಬಣ್ಣನವರು ತಮ್ಮ ಬೆಂಬಲಿಗರೊಂದಿಗೆ ಚಕ್ಕಡಿ ಕಟ್ಟಿಕೊಂಡು ನೀರು ಸಹಿತ ಬಂದರು. ನೀರು ಯಾಕೆಂದು? ಜಂಬಣ್ಣನವರನ್ನು ಕೇಳಿದೆ. ಓಟಿಗೆ ಬರುವ ಬೈಲುವದ್ದಿಗೇರಿಯವರಿಗೆ ಪಿ.ಕೆ. ಹಳ್ಳಿಯಲ್ಲಿ ನೀರು ಸಹಿತ ಕೊಡಬಾರದೆಂದು ಮೇಟಿಯವರ ತೀರ್ಮಾನವಾಗಿತ್ತು. ಅದನ್ನು ಮುರಿಯುವ ತಾಖತ್ ಹಳ್ಳಿಯಲ್ಲಿ ಯಾರಿಗೂ ಇಲ್ಲವೆಂದು ನಮಗೆ ತಿಳಿದಿತ್ತು. ಅದಕ್ಕೆ ನಮ್ಮ ತಯಾರಿಯನ್ನು ನಾವು ಮಾಡಿಕೊಂಡು ಬಂದೆವು, ಎಂದು ಜಂಬಣ್ಣ ಉತ್ತರಿಸಿದರು. ಕಂದಾಯ ಕಟ್ಟುವವರ ಹೆಸರು ಮತ್ತು ಅವರ ತಂದೆ ಹೆಸರು ಚುನಾವಣಾ ಪಟ್ಟಿಯಲ್ಲಿರುತ್ತದೆ. ಆ ಪಟ್ಟಿಯನ್ನು ಪಡೆದುಕೊಂಡು ಚುನಾವಣಾ ಆಧಿಕಾರಿ ಒಂದೊಂದೇ ಹೆಸರನ್ನು ಓದುತ್ತಾರೆ. ಆಗ ಅವರು ಪಂಚಾಯತ್ ಕಟ್ಟಡದೊಳಗೆ ಹೋಗಬೇಕು. ಎಲ್ಲರೂ ಸೇರಿದ ನಂತರ ಕೈ ಎತ್ತುವ ಮೂಲಕ ತಮ್ಮ ಅಭ್ಯರ್ಥಿಗಳನ್ನು ಆರಿಸುವುದು ಚುನಾವಣಾ ಪ್ರಕ್ರಿಯೆ. ಆ ರೀತಿ ಒಳಗೆ ಬಿಡುವ ಸಂದರ್ಭದಲ್ಲಿ ಬೈಲುವದ್ದಿಗೇರಿ ಜಂಬಣ್ಣನವರ ಬೆಂಬಲಿಗ ಕುರುಬರ ಮರಿಯಪ್ಪನವರಲ್ಲಿ ಆತನ ತಂದೆಯ ಹೆಸರೇನೆಂದು ಮೇಟಿ ಚಂದ್ರಶೇಖರಪ್ಪನವರು ವಿಚಾರಿಸಿದರು. ಆತ ಹೆಸರು ಹೇಳಲು ತಡವರಿಸಿದ. ಪಟ್ಟಿಯಲ್ಲಿ ಹೆಸರಿಲ್ಲದಿದ್ದರೂ ಓಟು ಹಾಕಲು ಬರುತ್ತೀಯಾ ಎಂದು ಹೇಳಿ ಚಂದ್ರಶೇಖರಪ್ಪ ಆತನ ಕುತ್ತಿಗೆ ಪಟ್ಟಿ, ಜಗ್ಗಿ ಎರಡು ಬಿಗಿದರು. ಆ ಘಟನೆಯಿಂದ ಬೈಲುವದ್ದಿಗೇರಿ ಮತ್ತು ಪಿ.ಕೆ.ಹಳ್ಳಿಯವರ ನಡುವೆ ದೊಡ್ಡ ಜಗಳವೇ ನಡೆಯಿತು. ನಡೆಯಬೇಕಾದ ಚುನಾವಣೆ ನಡೆಯಲಿಲ್ಲ.
ಬೈಲು ವದ್ದಿಗೇರಿ ಜಂಬಣ್ಣನವರು ರಾಜಕೀಯವಾಗಿ ಪ್ರಬಲರಾಗಿದ್ದರು. ಅವರು ಕಾಂಗ್ರೆಸ್ ಪಕ್ಷದ ಸಕ್ರಿಯ ಸದಸ್ಯ. ಮೇಲಾಗಿ ಆ ಸಂದರ್ಭದಲ್ಲಿ ರಾಜ್ಯದಲ್ಲಿ ಮತ್ತು ಜಿಲ್ಲೆಯಲ್ಲಿ ಕಾಂಗ್ರೆಸ್ ಪಕ್ಷವೇ ಅಧಿಕಾರದಲ್ಲಿತ್ತು. ಅಧಿಕಾರದಲ್ಲಿರುವವರ ಪ್ರಭಾವ ಬಳಸಿ ಅರ್ಧಕ್ಕೆ ನಿಂತ ಚುನಾವಣೆಯನ್ನು ಬೈಲುವದ್ದಿಗೇರಿಯಲ್ಲೇ ನಡಿಯುವಂತೆ ಮಾಡಿದರು. ಪಿ.ಕೆ.ಹಳ್ಳಿಯಲ್ಲಿನ ಜಗಳದ ೮ – ೧೦ ದಿನಗಳ ನಂತರ ಬೈಲುವದ್ದಿಗೇರಿಯಲ್ಲಿ ಮರು ಚುನಾವಣೆ ನಡೆಯಿತು. ಪುನಃ ಕೈ ಎತ್ತುವ ಪ್ರಕ್ರಿಯೆ ನಡೆಯಿತು. ಮತಗಣನೆಯ ಸಂದರ್ಭದಲ್ಲಿ ಜಂಬಣ್ಣ ೭೫ ಮತದಿಂದ ಮುಂದಿರುವುದನ್ನು ಕಂಡು ಚಂದ್ರಶೇಖರಪ್ಪನ ಕಡೆಯವರು ಗಲಭೆ ಎಬ್ಬಿಸಿದರು. ಎಣಿಕೆಯನ್ನು ಮುಂದೂಡಲಾಗಿದೆ ಎಂದು ಚುನವಣಾ ಅಧಿಕಾರಿ ಪಂಚಾಯತ್ ಬಾಗಿಲಿಗೆ ನೋಟಿಸ್ ಅಂಟಿಸಿ ಹೋದರು. ಆದರೆ ಮಾರನೆ ದಿನ ಜಂಬಣ್ಣ ಗೌಡರು ಗೆದ್ದರು ಎಂದು ಚುನಾವಣಾ ಅಧಿಕಾರಿ ಘೋಷಿಸಿದರು. ಮೇಟಿ ಚಂದ್ರಶೇಖರಪ್ಪನವರು ಹಿಂದಿನ ದಿನ ಚುನಾವಣೆ ಮುಂದೂಡಿದ ಮತ್ತು ಮಾರನೇ ದಿನ ಜಂಬಣ್ಣ ಗೌಡರು ಗೆದ್ದರು ಎಂದು ಅಂಟಿಸಿ ಎರಡು ನೋಟಿಸುಗಳನ್ನು ಹರಿದು ಜಿಲ್ಲಾ ನ್ಯಾಯದೀಶರ ಎದುರು ಹಾಜರು ಪಡಿಸಿದರು. ಚುನಾವಣಾ ಅಧಿಕಾರಿಯ ಘೋಷಣೆಯ ಆಧಾರದಲ್ಲಿ ಜಂಬನ ಗೌಡರು ತಹಸಿಲ್ದಾರರ ಮೂಲಕ ಮೇಟಿ ವೀರಣ್ಣನವರಿಗೆ (ಮಾಜಿ ಅಧ್ಯಕ್ಷರು ಮತ್ತು ಚಂದ್ರಶೇಖರಪ್ಪನವರ ಅಣ್ಣ) ಅಧಿಕಾರ ಹಸ್ತಾಂತರಿಸಲು ಒತ್ತಾಯಿಸಿದರು. ಮೇಟಿ ವೀರಣ್ಣ ಅಧಿಕಾರ ಹಸ್ತಾಂತರಿಸಲು ಒಪ್ಪಲಿಲ್ಲ. ಜಿಲ್ಲಾ ಕೋರ್ಟ್‌ನಲ್ಲಿ ತೀರ್ಪು ಮೇಟಿ ವೀರಣ್ಣನವರ ಪರವಾಯಿತು. ಬೈಲುವದ್ದಿಗೇರಿ ಜಂಬಣ್ಣ ಬಿಡಲಿಲ್ಲ. ಹೈಕೋರ್ಟ್‌ಗೆ ಆಪೀಲು ಹೋದರು. ಹೈಕೋರ್ಟ್ ಜಂಬಣ್ಣನವರ ಪರ ತೀರ್ಪು ನೀಡಿತು. ಚುನಾವಣೆ ನಡೆದ ಸುಮಾರು ಒಂಬತ್ತು ತಿಂಗಳ ನಂತರ ಜಂಬಣ್ಣನವರಿಗೆ ಅಧಿಕಾರ ಬಂತು.
ಯಜಮಾನಿಕೆಯನ್ನು ಪ್ರಶ್ನಿಸುವ ಮತ್ತು ಬದಲಾಯಿಸುವ ಕೆಲಸ ಸುಲಭವಲ್ಲ. ಬೈಲುವದ್ದಿಗೇರಿ ಜಂಬಣ್ಣ ಗೌಡರು ಅನುಕೂಲಸ್ಥರು, ಲಿಂಗಾಯತರು, ಕಾಂಗ್ರೆಸ್ ಪಕ್ಷದಲ್ಲಿ ಪ್ರಭಾವ ಇದ್ದವರು, ಮೇಲಾಗಿ ಊರವರ ಬೆಂಬಲ ಇದ್ದವರು. ಇಂಥವರಿಗೆ ಪಿ.ಕೆ.ಹಳ್ಳಿಯ ಯಜಮಾನಿಕೆಯನ್ನು ಅಲುಗಾಡಿಸಲು ಅಷ್ಟು ತ್ರಾಸವಾಯಿತು. ಇಂತಹ ವಾತಾವರಣದಲ್ಲಿ ಕೆಳಜಾತಿ/ವರ್ಗದವರು ಮೇಲು ಜಾತಿ/ವರ್ಗದವರ ಯಜಮಾನಿಕೆಯನ್ನು ಪ್ರಶ್ನಿಸುವುದನ್ನು ಊಹಿಸಲು ಸಾಧ್ಯವೆ? ಪ್ರತಿ ಹಳ್ಳಿಯಲ್ಲೂ ಹೆಚ್ಚು ಕಡಿಮೆ ಇಂತಹದೇ ವಾತಾವರಣ ಇದ್ದ ಸಂದರ್ಭದಲ್ಲಿ ಸ್ವತಂತ್ರ ಭಾರತ ಸಾಂಪ್ರದಾಯಿಕ ಸಮಾಜದಲ್ಲಿ ಮೂಲಭೂತ ಪರಿವರ್ತನೆಗೆ ಅದೂ ಪ್ರಜಾತಾಂತ್ರಿಕ ವ್ಯವಸ್ಥೆಯ ಮೂಲಕ ಪ್ರಯತ್ನಿಸುತ್ತಿತ್ತು. ಕೃಷಿ ಮತ್ತು ಕೈಗಾರಿಕಾ ಕ್ಷೇತ್ರದ ಆಧುನೀಕರಣದಿಂದ ಉತ್ಪಾದನೆ ಹೆಚ್ಚಿಸುವುದು ಪ್ರಭುತ್ವದ ಆದ್ಯತೆಯಾಗಿತ್ತು. ಸಾಂಪ್ರದಾಯಿಕ ಅಧಿಕಾರ ಕೇಂದ್ರಗಳ ಸ್ಥಳದಲ್ಲಿ ಆಧುನಿಕ ರಾಜಕೀಯ ಸಂಸ್ಥೆಗಳನ್ನು ಜಾರಿಗೆ ತರಲಾಯಿತು. ಮೈಸೂರು ವಿಲೇಜ್ ಪಂಚಾಯತ್ ಆಂಡ್ ಲೋಕಲ್ ಬೋರ್ಡ್ಸ್‌ಆಕ್ಟ್, ೧೯೫೯ ಅಂತಹ ಪ್ರಯತ್ನಗಳಲ್ಲಿ ಒಂದು. ಅದರ ಅಡಿಯಲ್ಲಿ ಪ್ರಥಮ ಪಂಚಾಯತಿ ಚುನಾವಣೆ ಪಿ.ಕೆ.ಹಳ್ಳಿಯಲ್ಲಿ ೧೯೬೦ರಲ್ಲಿ ನಡಿಯಿತು. ಅಷ್ಟೊತ್ತಿಗೆ ಬೈಲುವದ್ದಿಗೇರಿಯವರು ಪಿ.ಕೆ.ಹಳ್ಳಿಯಿಂದ ಬೇರ್ಪಟ್ಟು ತಮ್ಮದೇ ಪಂಚಾಯತ್ ಮಾಡಿಕೊಂಡಿದ್ದರು. ಅಲ್ಲಿ ಜಂಬಣ್ಣ ಗೌಡರು ಅಧ್ಯಕ್ಷರಾದರು. ಆದರೆ ಪಿ.ಕೆ.ಹಳ್ಳಿಯ ವಾತಾವರಣ ಅಷ್ಟು ಸರಳವಾಗಿರಲಿಲ್ಲ. ೧೯೬೦ರ ಚುನಾವಣೆಯಲ್ಲಿ ಮೇಟಿಯವರು ಉದ್ವಾಳರ ನಾಗೇಂದ್ರಪ್ಪನವರನ್ನು ಅಧ್ಯಕ್ಷ ಅಭ್ಯರ್ಥಿಯಾಗಿ ಕಣಕ್ಕೆ ಇಳಿಸಿದರು. ಇದು ಹಳ್ಳಿಯ ರಾಜಕಾರಣದ ಇಷ್ಟರವರೆಗಿನ ಕತೆ ತಿಳಿದವರಿಗೆ ವಿಚಿತ್ರವೇ ಆಗಬಹುದು. ಹಾವು ಮುಂಗುಸಿ ತರಹ ಕಚ್ಛಾಡುತ್ತಿದ್ದ ಉದ್ವಾಳರು ಮತ್ತು ಮೇಟಿಗಳು ಒಮ್ಮಿಂದೊಮ್ಮೆ ಒಂದಾಗಲು ಹೇಗೆ ಸಾಧ್ಯ ಎನ್ನುವ ಪ್ರಶ್ನೆ ಕಾಡಬಹುದು. ಇಲ್ಲ; ಅವರುಗಳು ಒಂದಾಗಿಲ್ಲ. ಉದ್ವಾಳರ ನಾಗೇಂದ್ರಪ್ಪನನ್ನು ಕಣಕ್ಕೆ ಇಳಿಸಿದ್ದು ರಾಜಿಯ ಸಂಕೇತವಾಗಿ ಅಲ್ಲ; ವೈರತ್ವದ ಮುಂದುವರಿಕೆಯೇ ಆಗಿ. ಇದು ಅರ್ಥವಾಗಬೇಕಾದರೆ ಸ್ವಲ್ಪ ಹಿಂದಕ್ಕೆ ಹೋಗಿ ಉದ್ವಾಳರ ಕುಟುಂಬದೊಳಗಿನ ಕಲಹವನ್ನು ತಿಳಿಯಬೇಕು.

[7]ಅಬ್ದುಲ್ ಅಜೀಜ್, ಡಿಸೆಂಟ್ರಲೈಸ್‌ಡ್‌ಪ್ಲಾನಿಂಗ್: ದಿ ಕರ್ನಾಟಕ ಎಕ್ಸ್‌ಪೀರಿಯನ್ಸ್, ನ್ಯೂಡೆಲ್ಲಿ: ಸೇಜ್ ಪಬ್ಲಿಕೇಷನ್ಸ್,೧೯೯೩
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೩. ದೇಶಿ ರಾಜಕೀಯ (೩)
ಕೆಳಜಾತಿಯವರ ಸವಾಲು
ಉದ್ವಾಳರ ವೀರಪ್ಪ(ಮೊದಲ ಅಧ್ಯಕ್ಷರು), ರಮೇಶಪ್ಪ ಮತ್ತು ಬುಳ್ಳಪ್ಪ ಅಣ್ಣ ತಮ್ಮಂದಿರು. ಆಸ್ತಿ ಕಾರಣಕ್ಕಾಗಿ ಅಣ್ಣ ತಮ್ಮಂದಿರೊಳಗೆ ಕಲಹ ಶುರುವಾಗಿತ್ತು. ಯಾವುದೋ ಸಂದರ್ಭದಲ್ಲಿ ವಿವಾದ ತಲೆದೋರಿ ವೀರಪ್ಪ ಮತ್ತು ರಮೇಶಪ್ಪ ಸೇರಿಕೊಂಡು ತಮ್ಮ ಕೊನೆಯ ತಮ್ಮ ಬುಳ್ಳಪ್ಪನನ್ನು ಹೊಡಿಯುತ್ತಿದ್ದರು. ತಮ್ಮ ಅಣ್ಣಂದಿರ ಕಾಟದಿಂದ ತಪ್ಪಿಸಿಕೊಳ್ಳಲು ಬುಳ್ಳಪ್ಪನಿಗೆ ಮೇಟಿಯವರ ಕಡೆ ಸೇರುವುದನ್ನು ಬಿಟ್ಟು ಬೇರೆ ದಾರಿಯೇ ಇರಲಿಲ್ಲ. ಹಾಗೆ ಬಂದ ಬುಳ್ಳಪ್ಪನನ್ನು ಮೇಟಿಯವರು ತುಂಬ ಸಂತೋಷದಿಂದಲೇ ಸ್ವಾಗತಿಸಿದರು. ಉದ್ವಾಳರ ಕುಟುಂಬದವರಿಂದಲೇ ಉದ್ವಾಳರಿಗೆ ಪಾಠ ಕಲಿಸಲು ಇದಕ್ಕಿಂತಲು ಒಳ್ಳೆಯ ಅವಕಾಶ ಸಿಗಬಹುದೇ. ಮೇಟಿಯವರು ೧೯೬೦ರ ಪಂಚಾಯತ್ ಚುನಾವಣೆಯಲ್ಲಿ ಬುಳ್ಳಪ್ಪನ ಮಗ ನಾಗೇಂದ್ರಪ್ಪನನ್ನು ಪಂಚಾಯತ್ ಅಧ್ಯಕ್ಷ ಅಭ್ಯರ್ಥಿಯಾಗಿ ನಿಲ್ಲಿಸಿದರು. ಮೇಟಿಯವರ ಅಭ್ಯರ್ಥಿಗೆ ವಿರುದ್ದವಾಗಿ ಉದ್ವಾಳರು ಸ್ಥಳೀಯ ಗಣಿ ಮಾಲಿಕರಾದ ಗೊಗ್ಗ ಬಸಯ್ಯನವರನ್ನು ಕಣಕ್ಕೆ ಇಳಿಸಿದರು. ಗೊಗ್ಗ ಬಸಯ್ಯನವರು ಜಂಗಮರು, ಜನಪ್ರಿಯ ವ್ಯಕ್ತಿ, ಜತೆಗೆ ಅನುಕೂಲಸ್ಥರು. ಅವರ ವಿರುದ್ಧ ಗೆಲವು ಕಷ್ಟವೆಂದು ನಾಗೇಂದ್ರಪ್ಪ ಕಣದಿಂದ ಹಿಂದೆ ಸರಿದರು. ಈ ಬೆಳವಣಿಗೆಗೆಳಿಂದಾಗಿ ಮೇಟಿ ಚಂದ್ರಶೇಖರಪ್ಪ ಸ್ವತಃ ಚುನಾವಣಾ ಕಣಕ್ಕೆ ಇಳಿಯಬೇಕಾಯಿತು. ಮೇಟಿ ಚಂದ್ರಶೇಖರಪ್ಪ ಸ್ಪರ್ಧಿಸುತ್ತಾರೆಂದು ತಿಳಿದಾಗ ಗೊಗ್ಗ ಬಸಯ್ಯನವರು ಹಿಂದಕ್ಕೆ ಸರಿದರು.[1] ಹೀಗಾಗಿ ೧೯೬೦ರಲ್ಲಿ ಮೇಟಿ ಚಂದ್ರಶೇಖರಪ್ಪನವರು ಅಧ್ಯಕ್ಷರಾದರು. ಅಲ್ಲಿಂದ ಮುಂದಿನ ಎರಡು ಚುನಾವಣೆಗಳಲ್ಲೀ, ೧೯೬೫ ಮತ್ತು ೧೯೭೦ರಲ್ಲಿ ಮೇಟಿ ಚಂದ್ರಶೇಖರಪ್ಪನವರು ಅವಿರೋಧವಾಗಿ ಆಯ್ಕೆಗೊಂಡರು. ಇದು ಸ್ಥಳಿಯ ರಾಜಕಾರಣದಲ್ಲಿ ಅವರ ಪ್ರಭಾವ ಮತ್ತು ಹಿಡಿತವನ್ನು ಸೂಚಿಸುತ್ತದೆ. ಅವರ ವಿರುದ್ಧ ನಿಲ್ಲುವ ಮತ್ತು ನಿಂತು ಗೆಲ್ಲುವ ಸಾಹಸ ಮಾಡುವುದೇ ಕಷ್ಟ ಎನ್ನುವ ವಾತಾವರಣ ಸೃಷ್ಟಿಯಾಗಿತ್ತು. ಈ ರೀತಿಯ ವಾತಾವರಣ ಸೃಷ್ಟಿಯ ಹಿಂದೆ ವಿವಿಧ ಹಂತಗಳಲ್ಲಿ ಅವರು ತಮ್ಮ ಪ್ರತಿ ಸ್ಪರ್ಧಿಗಳೊಂದಿಗೆ ಮಾಡಿದ ಹೋರಾಟ ಮತ್ತು ಅವರನ್ನು ಅಧಿಕಾರದಿಂದ ದೂರವಿಡಲು ಹೂಡಿದ ತಂತ್ರಗಳು ಕಾರಣವಿರಬಹುದು. ಜತೆಗೆ ಜೀತದಾಳುಗಳ ಅಗ್ಗದ ಶ್ರಮದಿಂದ ಅವರ ಎಕರೆಗಟ್ಟಲೆ ಭೂಮಿ ಕೃಷಿಯಾಗುತ್ತಿತ್ತು. ಒಂದು ಕಡೆಯಿಂದ ರಾಜಕೀಯ ಹಿಡಿತ ಬಲಗೊಳ್ಳುತ್ತಿದ್ದಂತೆ ಮತ್ತೊಂದು ಕಡೆಯಿಂದ ಅಗ್ಗದ ಶ್ರಮದ ಮೇಲಿನ ಹಿಡಿತ ಕೂಡ ಬಲಗೊಳ್ಳುತ್ತಿತ್ತು. ಇವರೆಡು ಪರಸ್ಪರ ಸಂಬಂಧಿಸಿದನ್ನು ಅರಿತ ಮೇಟಿ ಕುಟುಂಬದವರು ಮತ್ತು ಅವರ ಬೆಂಬಲಿಗರು ಅಧಿಕಾರದಲ್ಲಿ ಮುಂದುವರಿಯುವುದರ ಲಾಭ ಅರಿತರು.
ಹಳ್ಳಿಯಲ್ಲಿ ಇವರ ಯಜಮಾನಿಕೆಗೆ ಸವಾಲೆಸೆಯ ಬಲ್ಲವರೆಂದರೆ ಉದ್ವಾಳರು ಮಾತ್ರ, ಹಲವು ಚುನಾವಣೆಗಳಲ್ಲಿ ಸೋತು ಮುಖಭಂಗಗೊಂಡಿದ್ದ ಉದ್ವಾಳರು ಹೊರನೋಟಕ್ಕೆ ಈ ಗುಂಪು ಜಗಳದಿಂದ ದೂರವಿದ್ದಂತೆ ತೋರಿಸಿಕೊಳ್ಳುತ್ತಿದ್ದರು. ಆದರೆ ಹಳ್ಳಿಯ ರಾಜಕೀಯದಲ್ಲಿ ತಮ್ಮನ್ನು ಎರಡನೇ ಸ್ಥಾನಕ್ಕೆ ಇಳಿಸಿದ ಮೇಟಿಗಳನ್ನು ಅವರು ಮರೆಯಲು ಸಾಧ್ಯವೇ ಇರಲಿಲ್ಲ. ತಮ್ಮ ಹಗೆಗಳ ಮೇಲೆ ಸೇಡು ತೀರಿಸಲು ಲಭ್ಯವಾದ ಎಲ್ಲಾ ಅವಕಾಶಗಳನ್ನು ಅವರು ಉಪಯೋಗಿಸಿಕೊಂಡಿದ್ದರು. ಆದರೆ ಅವರ ಹೋರಾಟಗಳಲ್ಲಿ ನೇರ ಸ್ಪರ್ಧೆ ಕಡಿಮೆ ಇದ್ದು ಶೀತಲ (ಪರೋಕ್ಷ/ಪ್ರಾಕ್ಸಿ) ಯುದ್ಧಗಳೇ ಹೆಚ್ಚಿದ್ದವು. ಬೈಲುವದ್ದಿಗೇರಿ ಜಂಬನಗೌಡರ ಮೂಲಕ, ಗೊಗ್ಗ ಬಸಯ್ಯನವರ ಮೂಲಕ ಹೀಗೆ ಪರೋಕ್ಷ ವ್ಯಕ್ತಿಗಳ ಮೂಲಕ ಮೇಟಿಗಳ ಯಜಮಾನಿಕೆಯನ್ನು ಮುರಿಯಲು ಪ್ರಯತ್ನಿಸಿದರು. ಅದು ಸಾಧ್ಯವಾಗಲಿಲ್ಲ. ಆ ಸಂದರ್ಭದಲ್ಲಿ ಊರಲ್ಲಿ ನಡೆದ ಒಂದು ಘಟನೆ ಉದ್ವಾಳರಿಗೆ ವರದಾನವಾಯಿತು. ವಿವಿಧ ಮೂಲಗಳು ಆ ಘಟನೆಯನ್ನು ವಿವಿಧ ರೀತಿಯಲ್ಲಿ ವಿವರಿಸುತ್ತವೆ. ಅವುಗಳ ಸಾರಾಂಶ ಹೀಗಿದೆ. ಗ್ರಾಮ ಪಂಚಾಯತ್ ಅಧ್ಯಕ್ಷ ಚಂದ್ರಶೇಖರಪ್ಪನವರ ಅಣ್ಣ ಸಿದ್ದಪ್ಪನವರ ಹೊಲಗಳನ್ನು ದಾಟಿ ಮುಂದಕ್ಕೆ ವಡ್ಡರ ಕಾಡಪ್ಪ, ನಾಯಕರ ಭೀಮಣ್ಣ ಮತ್ತು ಕುರುಬರ ಪೋತಣ್ಣನವರ ಹೊಲಗಳಿವೆ. ಪೈರು ಬೆಳೆದಿರುವ ಸಂದರ್ಭದಲ್ಲಿ ಈ ಮೂವರ ಹೊಲಗಳಿಗೆ ಹೋಗಬೇಕಾದರೆ ಮೇಟಿ ಸಿದ್ದಪ್ಪನವರ ಹೊಲಗಳಿಗೆ ಸುತ್ತು ಹಾಕಿ ಹೋಗಬೇಕಿತ್ತು. ಈ ಸಮಸ್ಯೆ ಪರಿಹಾರಕ್ಕಾಗಿ ಆ ಮೂವರು ಮೇಟಿಯವರಲ್ಲಿ ಹೊಲದ ಮಧ್ಯೆ ದಾರಿ ಬಿಡುವಂತೆ ವಿನಂತಿಸಿದರು. ಅವರ ಬೇಡಿಕೆಯನ್ನು ಮೇಟಿಯವರು ಕಡೆಗಣಿಸಿದರು. ಬೇಡಿಕೆ ಸಲ್ಲಿಸಿದರು ಸುಮ್ಮನಿರಲಿಲ್ಲ. ಮೇಟಿಯವರ ಪ್ರಕಾರ ಪೈರು ಬೆಳೆದು ನಿಂತಿರುವ ಸಂದರ್ಭದಲ್ಲೇ ಆ ಮೂವರು ಮೇಟಿಯವರ ಹೊಲದ ಮಧ್ಯೆ ದಾರಿ ಮಾಡಿಕೊಂಡರು. ಆ ಘಟನೆ ಮೇಟಿಯವರ ಯಜಮಾನಿಕೆಯನ್ನು ಸಾರ್ವಜನಿಕವಾಗಿ, ಅದೂ ಕೆಳಜಾತಿಯವರು, ಪ್ರಶ್ನಿಸಿದ ಚಿತ್ರಣ ಪಡೆಯಿತು. ಅದಕ್ಕೆ ಪ್ರತಿಕಾರವಾಗಿ ಮೇಟಿಯವರು ಆ ಮೂವರನ್ನು ಕಟ್ಟಿ ಹಾಕಿ ಸಾರ್ವಜನಿಕವಾಗಿ ಥಳಿಸಿದರು.
ಈ ಸಂದರ್ಭಕ್ಕಾಗಿಯೇ ಉದ್ವಾಳರು ಕಾದಿದ್ದಂತ್ತಿತ್ತು. ಹಿಂದೆ ಕೆಳಜಾತಿಯವರ ಸಾಲ ಸಂದಾಯ ಮಾಡಿ ತಮ್ಮ ಬೆಂಬಲಿಗರನ್ನು ಕಿತ್ತುಕೊಂಡ ಮೇಟಿಯವರಿಗೆ ಪಾಠ ಕಲಿಸಲು ಸರಿಯಾದ ಅವಕಾಶಕ್ಕಾಗಿ ಕಾದಿದ್ದರು. ಮೇಟಿ ಅಣ್ಣ ತಮ್ಮಂದಿರ ಮತ್ತು ಕೆಳಜಾತಿಯವರ ನಡುವೆ ನಡೆದ ಆ ಜಗಳ ಉದ್ವಾಳರಿಗೆ ವರದಾನವಾಯಿತು. ಉದ್ವಾಳರು ಪೆಟ್ಟುತಿಂದವರ ಪರ ನಿಂತರು. ಆದರೆ ಆ ಕ್ಷಣದಲ್ಲೇ ಪ್ರತಿಕಾರವಾಗಿ ಆ ಮೂವರಾಗಲೀ ಅಥವಾ ಉದ್ವಾಳರಾಗಲಿ ಮೇಟಿಯವರ ವಿರುದ್ಧ ನಿಲ್ಲುವಂತಿರಲಿಲ್ಲ. ಆ ಜಗಳದ ನಂತರ ಪಂಚಾಯತಿ ಆಧ್ಯಕ್ಷರು (ಮೇಟಿ ಚಂದ್ರಶೇಖರಪ್ಪನವರು) ಕುರುಬರ ಪೋತಣ್ಣನಿಗೆ ಆತನ ಮನೆಯ ಮುಂದಿನ ಸಾರ್ವಜನಿಕ ಸ್ಥಳವನ್ನು ಅತಿಕ್ರಮಿಸಕಿಕೊಂಡಿದ್ದಿ; ಅದನ್ನು ತೆರವು ಮಾಡಬೇಕು, ಇಲ್ಲವಾದರೆ ದಂಡ ತೆರಬೇಕೆಂದು ನೋಟೀಸು ಜಾರಿ ಮಾಡಿದರು. ಅಧ್ಯಕ್ಷರಿಗೆ ನನ್ನ ವಿರುದ್ದ ಸೇಡು ತೀರಿಸಿಕೊಳ್ಳಬೇಕಿತ್ತು, ಅದಕ್ಕಾಗಿ ಅವರ ಬೆಂಬಲಿಗರಿಗೆ ಹೇಳಿಸಿ ನನ್ನ ವಿರುದ್ಧ ದೂರು ಬರಿಸಿಕೊಂಡರು ಎಂದು ಆ ಘಟನೆಯನ್ನು ಕುರಿತು ಪೋತಣ್ಣ ಹೇಳುತ್ತಾರೆ. ಅದೇನೆ ಇರಲಿ ಪಂಪಣ್ಣ ನೋಟೀಸು ಜಾರಿ ಮಾಡಿರುವುದಂತೂ ನಿಜ. ಪೋತಣ್ಣ ಸುಮ್ಮನಿರಲಿಲ್ಲ. ಆ ನೋಟಿಸು ವಿಚಾರವನ್ನು ಹೊಡಪೇಟೆಯ ಶಂಕರೇಗೌಡರ ಗಮನಕ್ಕೆ ತಂದರು. ಶಂಕರೇಗೌಡರು ಆಗ ಕಾಂಗ್ರೆಸ್ ಪಕ್ಷದಲ್ಲಿ ಸಕ್ರಿಯ ರಾಜಕಾರಣಿ. ಕುರುಬರ ನಾಯಕರೆಂದು ಸ್ಥಳೀಯವಾಗಿ ಗುರುತಿಸಲ್ಪಟ್ಟವರು. ಅವರಿಗೆ ಜಿಲ್ಲಾ ಮತ್ತು ರಾಜ್ಯ ಮಟ್ಟದ ರಾಜಕಾರಣಿಗಳ ಸಂಪರ್ಕವಿತ್ತು. ಅದೇ ಸಂದರ್ಭದಲ್ಲಿ ಬಳ್ಳಾರಿಯಲ್ಲಿ ಕೆಂಪು ರಾಮಯ್ಯ (ಕುರುಬರ ಜಾತಿಗೆ ಸೇರಿದವರು) ಎಂಬುವರು ಪೋಲಿಸ್ ಅಧಿಕಾರಿಯಾಗಿ ಕಾರ್ಯ ನಿರ್ವಹಿಸುತ್ತಿದ್ದರು. ಚಂದ್ರಶೇಖರಪ್ಪನವರು ಪೋತಣ್ಣನವರಿಗೆ ಕೊಡುವ ಕಿರುಕುಳವನ್ನು ಎಸ್.ಪಿ.ಯವರ ಗಮನಕ್ಕೆ ಶಂಕರೇಗೌಡರು ತಂದರು. ಎಸ್.ಪಿ.ಯವರು ಚಂದ್ರಶೇಖರಪ್ಪ ನವರನ್ನು ಬಳ್ಳಾರಿ ಕಛೇರಿಗೆ ಕರೆಸಿ ಎಚ್ಚರಿಕೆ ನೀಡಿದ್ದಾರೆ. ಅಲ್ಲಿಗೆ ನೋಟಿಸು ಪ್ರಕರಣ ಅಂತ್ಯಗೊಂಡಿತು.
ಈ ಎಲ್ಲಾ ಬೆಳವಣಿಗೆಗಳ ನಡುವೆಯೂ ಪೆಟ್ಟು ತಿಂದವರು ತಮಗಾದ ಅವಮಾನಕ್ಕೆ ತಕ್ಕ ಶಾಸ್ತಿ ಮಾಡಲು ಕಾಯುತ್ತಿದ್ದರು. ಮೇಟಿಯವರ ಮೇಲಿನ ದ್ವೇಷದ ಕಿಡಿ ಒಳಗೆ ಉರಿಯುತ್ತಿತ್ತು. ಒಂದು ದಿನ ಅದು ಭುಗಿಲ್ಲೆದ್ದು ಹತ್ತಿ ಉರಿಯಿತು. ಅಂದು ಮೊಹರಂ ಹಬ್ಬದ ಕೊನೇ ದಿನ. ಗ್ರಾಮ ಛಾವಡಿಯ ಪಕ್ಕದ ಮೈದಾನದಲ್ಲಿ ಆಲಾಯಿ ಕುಣಿಯ ಸುತ್ತ ಊರ ಯುವಕರೆಲ್ಲಾ ಸೇರಿ ಆಲಾಯಿ ಆಡುತ್ತಿದ್ದರು. ಚಪ್ಪಡಿ ಬಡಿತಕ್ಕೆ ಪ್ರತಿಯೊಬ್ಬರು ಅವರದೇ ಭಂಗಿಯಲ್ಲಿ ಕುಣಿಯುತ್ತಿದ್ದರು. ಒಬ್ಬೊಬ್ಬರ ಕೈಯಲ್ಲಿ ಒಂದೊಂದು ವಿಧದ ಆಯುಧ. ಅಲ್ಲಿ ಸೇರಿದವರಲ್ಲಿ ಪೋತಣ್ಣ ಮತ್ತು ಆತನ ಸಂಗಡಿಗರ ಸಂಖ್ಯೆಯೇ ಹೆಚ್ಚಿತ್ತು. ಮೇಟಿಯವರ ಕಡೆಯ ನಾಯಕ ಜಾತಿಗೆ ಸೇರಿದ ಮೂರ‍್ನಾಲ್ಕು ಮಂದಿ ಇದ್ದರು. ಕುರುಬರ ಪೋತಣ್ಣ ಕುಣಿಯುತ್ತಾ ಕುಣಿಯುತ್ತಾ ಮೇಟಿಯವರ ಬೆಂಬಲಿಗ ನಾಯಕರ ಸಿದ್ದಪ್ಪನತ್ತ ಸಾಗಿದ. ಸಿದ್ದಪ್ಪನನ್ನು ನೂಕಿ ಕೆಳಗೆ ಬೀಳಿಸಿದ. ತನ್ನ ಕೈಯಲ್ಲಿದ್ದ ಆಯುಧದಿಂದ ಸಿಕ್ಕಿದ ಕಡೆಗೆಲ್ಲಾ ತದುಕಿದ. ಅಷ್ಟು ಸಾಲದೆಂಬಂತೆ ಪೋತಣ್ಣ ಮತ್ತು ಆತನ ಸಂಗಡಿಗರ ದೊಡ್ಡ ಗುಂಪೊಂದು ಹೆದ್ದಾರಿಯತ್ತ ಬಂದಿತು. ರಸ್ತೆ ಪಕ್ಕದಲ್ಲಿದ್ದ ಮೇಟಿಯವರ ಮತ್ತು ಅವರ ಬೆಂಬಲಿಗರೆಂದು ಗುರುತಿಸಲ್ಪಟ್ಟವರ ಮನೆಯ ಮೇಲೆ ಕಲ್ಲು ತೂರಾಟ ನಡೆಯಿತು. ಅವರ ಅಂತಿಮ ಗುರಿ ಪಂಚಾಯತಿ ಕಟ್ಟಡದ ಪಕ್ಕದಲ್ಲೇ ಇರುವ ಅಧ್ಯಕ್ಷ ಚಂದ್ರಶೇಖರಪ್ಪನವರ ಮನೆ. ಚಂದ್ರಶೇಖರಪ್ಪ ಅಂದು ಹೊಸಪೇಟಿಗೆ ಹೋಗಿದ್ದರು. ತಮ್ಮ ಮೇಲೆ ಆಗಬಹುದಾದ ದಾಳಿಯಿಂದ ಅದೃಷ್ಟವಶಾತ್ ತಪ್ಪಿಸಿಕೊಂಡರು. ಹೊಸಪೇಟೆಯಲ್ಲಿದ್ದ ಚಂದ್ರಶೇಖರಪ್ಪನಿಗೆ ಸುದ್ದಿ ತಿಳಿದು ಅವರು ಅಲ್ಲಿಂದಲೇ ಸಂಡೂರು ಪೋಲಿಸರಿಗೆ ತಿಳಿಸಿದರು. ಗಾಯಗೊಂಡ ಸಿದ್ದಪ್ಪನನ್ನು ಆಸ್ಪತ್ರೆಗೆ ಸಾಗಿಸಲಾಯಿತು. ಮೂರು ದಿನ ಆಸ್ಪತ್ರೆಯಲ್ಲಿ ಜೀವನ್ಮರಣದ ಹೋರಾಟ ನಡೆಸಿ ಸಿದ್ದಪ್ಪ ನಾಲ್ಕನೇ ದಿನ ಕೊನೆಯುಸಿರೆಳೆದ. ಆ ಕೊಲೆಗೆ ಸಂಬಂಧಿಸಿದಂತೆ ಪೋತಣ್ಣನನ್ನು ಸೇರಿಸಿ ೫೬ ಜನರ ಮೇಲೆ ಪೋಲೀಸ್ ಕೇಸ್ ದಾಖಲಾಯಿತು. ಅವರುಗಳಲ್ಲಿ ಕುರುಬರ, ನಾಯಕರ ಮತ್ತು ಲಿಂಗಾಯತರ (ಉದ್ವಾಳರ ಗುಂಪಿಗೆ ಸೇರಿದ) ಜನರಿದ್ದರು. ಪೋತಣ್ಣನಿಗೆ ಜೀವಾವಧಿ ಶಿಕ್ಷೆಯಾಯಿತು, ಒಂಬತ್ತು ಜನರಿಗೆ ೨ ರಿಂದ ೬ ವರ್ಷಗಳ ಕಠಿಣ ಸಜೆಯಾಯಿತು.
ಸಂಪನ್ಮೂಲದ ಒಡೆತನ, ಕಾನೂನು, ಸಾಮಾಜಿಕ ಮೌಲ್ಯ, ಧಾರ್ಮಿಕ ನಂಬಿಕೆ ಇವೆಲ್ಲಾ ಸೇರಿ ವರ್ಗ ಪ್ರಜ್ಙೆಯನ್ನು ಜೀವಂತ ಇಡುತ್ತದೆ. ದಂಗೆ ಏಳುವುದು ಅಥವಾ ಮೇಲು ಜಾತಿ/ವರ್ಗವನ್ನು ಪ್ರತಿಭಟಿಸುವುದು ಎಂದರೆ ಇವೆಲ್ಲವನ್ನು ತಿರಸ್ಕರಿಸುವ ಅಥವಾ ಪ್ರತಿಭಟಿಸುವ ಪ್ರಕ್ರಿಯೆ. ಅದು ಅಷ್ಟು ಸುಲಭದ ಕೆಲಸವಲ್ಲ. ಅದಕ್ಕೆ ತಕ್ಕ ಮಟ್ಟಿನ ಮಾನಸಿಕ ತಯಾರಿ ಅಗತ್ಯ. ಆದುದರಿಂದ ಇಂತಹ ಘಟನೆಗಳನ್ನು ಆಕಸ್ಮಿಕ ಅಥವಾ ಆಯೋಜಿತ ಎಂದು ಬ್ರಾಂಡ್ ಮಾಡುವುದು ಸರಿಯಲ್ಲ ಎಂದು ರಂಜೀತ್ ಗುಹಾ ಅಭಿಪ್ರಾಯ ಪಡುತ್ತಾರೆ.[2] ವಸಾಹತು ಸಂದರ್ಭದಲ್ಲಿನ ರೈತ ದಂಗೆಗಳನ್ನು ವಿಶ್ಲೇಷಿಸುತ್ತಾ ಅವರು ಆ ತೀರ್ಮಾನಕ್ಕೆ ಬರುತ್ತಾರೆ. ಇಲ್ಲಿ ಆ ತೀರ್ಮಾನವನ್ನು ಯಥಾ ಪ್ರಕಾರ ಅನ್ವಯಿಸಲು ಬರುವುದಿಲ್ಲ. ಕಾರಣವಿಷ್ಟೆ ಹಳ್ಳಿಯಲ್ಲಿ ನಡೆದ ಘಟನೆಯ ಹಿನ್ನೆಲೆ ಅಥವಾ ಪೂರ್ವ ತಯಾರಿ ಬಗ್ಗೆ ಮಾಹಿತಿ ಸಂಗ್ರಹಿಸಿಲ್ಲ. ಮಾಹಿತಿ ಸಂಗ್ರಹಿಸಲು ಪ್ರಯತ್ನಿಸದೇ ಇರುವಾಗ ಪೂರ್ವ ತಯಾರಿ ಬಗ್ಗೆ ತೀರ್ಮಾನಕ್ಕೆ ಬರುವುದು ಕಷ್ಟವಾಗಬಹುದು. ಆದರೆ ಇಲ್ಲಿ ಕೂಡ ದಿನ ನಿತ್ಯದ ವ್ಯವಹಾರಕ್ಕಿಂತ ತೀರಾ ಭಿನ್ನವಾಗಿ ನಡೆದಿದೆ. ಒಂದೆರಡು ಜನ ಸೇರಿ ಆ ರೀತಿ ವ್ಯವಹರಿಸುತ್ತಿದ್ದರೆ ಅದನ್ನೊಂದು ಆಕಸ್ಮಿಕವೆಂದು ತಿಳಿಯಬಹುದಿತ್ತು. ಆದರೆ ಇಲ್ಲಿ ಹೆಚ್ಚು ಕಡಿಮೆ ಸುಮಾರು ಐವತ್ತರಷ್ಟು ಜನ ತಮ್ಮ ದಿನ ನಿತ್ಯದ ಬದುಕಿಗಿಂತ ತೀರಾ ಭಿನ್ನವಾಗಿ ವ್ಯವಹರಿಸಿದ್ದಾರೆ. ಆದುದರಿಂದ ಇಲ್ಲೂ ಕೂಡ ಮೇಟಿಯವರ ಯಜಮಾನಿಕೆಯನ್ನು ಮುರಿಯಲು ಅಥವಾ ಪ್ರತಿಭಟಿಸಲು ತಕ್ಕಮಟ್ಟಿನ ಯೋಜನೆ ನಡೆದಿರಬಹುದೆಂದು ಊಹಿಸಬಹುದು.
ಈ ಘಟನೆ ನಡೆದುದು ೧೯೬೯ರಲ್ಲಿ. ಇದು ಇತರ ಹಲವು ಬೆಳವಣಿಗೆಗಳೊಂದಿಗೆ ಪಿ.ಕೆ.ಹಳ್ಳಿಯ ರಾಜಕೀಯದಲ್ಲಿ ನಿರ್ಣಾಯಕ ಹೊಸ ತಿರುವಿಗೆ ಕಾರಣವಾಗಿದೆ. ಹಿಂದೆ ಮೇಲು ಜಾತಿಯವರನ್ನು ಕಂಡರೆ ಭಯ ಪಡುತ್ತಿದ್ದ ಕೆಳಜಾತಿಯವರು ಮೇಲು ಜಾತಿಯವರ ಬೆಂಬಲಿಗನನ್ನು ಕೊಂದರು. ಜನತೆಗೆ ಅಧ್ಯಕ್ಷ ಚಂದ್ರಶೇಖರಪ್ಪ ಅಂದು ಹಳ್ಳಿಯಲ್ಲಿರುತ್ತಿದ್ದರೆ ದಾಳಿಯಿಂದ ತಪ್ಪಸಿಕೊಳ್ಳುವುದು ಕಷ್ಟವಿತ್ತು. ಅವರ ಮನೆಯ ಮೇಲೆ ಕಲ್ಲು ತೂರಾಟ ನಡೆದಿದೆ. ಈ ಎಲ್ಲಾ ಘಟನೆಗಳು ಕೆಳಜಾತಿಯವರು ಮೇಲು ಜಾತಿಯವರನ್ನು, ಅದರಲ್ಲೂ ಯಜಮಾನಿಕೆ ನಡೆಸುತ್ತಿದ್ದ ಮೇಟಿಯವರನ್ನು, ನೋಡುವ ದೃಷ್ಟಿಯನ್ನೇ ಬದಲಾಯಿಸಿತು. ಒಂದು ಕಾಲದಲ್ಲಿ ಮೇಟಿಯವರು ಮಾಡಿದ್ದೇ ಹಳ್ಳಿಯಲ್ಲಿ ಕಾನೂನು; ಅದನ್ನು ಪ್ರಶ್ನಿಸುವ ಧೈರ್ಯ ಯಾರಿಗೂ ಇರಲಿಲ್ಲ. ಅವರು ಹಾಕಿದ ಗೆರೆಯನ್ನು ದಾಟುವ ಸಾಹಸ ಯಾರು ಮಾಡುತ್ತಿರಲಿಲ್ಲ. ಅದೆಲ್ಲಾ ಬದಲಾಗಿ ಯಜಮಾನಿಕೆಯನ್ನು ಪ್ರಶ್ನಿಸಬಹುದು, ಪ್ರತಭಟಿಸಬಹುದು ಎನ್ನುವ ಧೋರಣೆಗಳು ಬಲಗೊಳ್ಳುತ್ತಾ ಬಂದವು. ಇವೆಲ್ಲಾ ದೊಡ್ಡ ದೊಡ್ಡ ಘಟನೆಗಳ ರೂಪದಲ್ಲಿ ವ್ಯಕ್ತವಾದವು ಎನ್ನಲಾಗುವುದಿಲ್ಲ. ಕೆಲಸಕ್ಕೆ ಕರೆದರೆ ಹೋಗದಿರುವುದು, ದಾರಿಯಲ್ಲಿ ಎದುರಾದರೆ ದಾರಿ ಬಿಡದಿರುವುದು, ಹೋಟೇಲುಗಳಲ್ಲಿ ಮತ್ತು ಇತರ ಸಾರ್ವಜನಿಕ ಸ್ಥಳಗಳಲ್ಲಿ ಪ್ರಮುಖರನ್ನು ಕಡೆಗಣಿಸಿ ವ್ಯವಹರಿಸುವುದು, ಇತ್ಯಾದಿ ಸಣ್ಣ ಪುಟ್ಟ ಬದಲಾವಣೆಗಳು ಸಾಮಾನ್ಯವಾದವು. ಆದಾಗ್ಯೂ ಈ ಘಟನೆಯೇ ಸ್ಥಳೀಯ ರಾಜಕೀಯದಲ್ಲಿ ಗುಣಾತ್ಮಕ ಬದಲಾವಣೆ ತಂದಿತು ಎನ್ನಲಾಗುವುದಿಲ್ಲ. ಯಜಮಾನಿಕೆಯ ಜಾತಿಯೊಳಗಿನ ಗುಂಪು ಘರ್ಷಣೆಯ ಜತೆಗೆ ಹಳ್ಳಿಯ ಸುತ್ತ ಮುತ್ತ ರಾಜ್ಯ ಮತ್ತು ರಾಷ್ಟ್ರಮಟ್ಟದಲ್ಲಿನ ರಾಜಕೀಯ ಪರಿವರ್ತನೆಗಳು ಕೂಡ ಇಲ್ಲಿನ ರಾಜಕೀಯ ಬದಲಾವಣೆಯಲ್ಲಿ ಮಹತ್ವದ ಪಾತ್ರ ವಹಿಸಿವೆ.
ಈ ಹಿಂದೆ ವಿವರಿಸಿದಂತೆ ಸುಮಾರು ೧೯೪೮ರಿಂದಲೇ ಹಳ್ಳಿಯ ಸಮೀಪ ಗಣಿಗಾರಿಕೆ ಆರಂಭವಾಗಿತ್ತು. ಗಣಿಗಾರಿಕೆಯ ವೃದ್ಧಿಯೊಂದಿಗೆ ಕೆಳಜಾತಿಯವರು ಕೃಷಿ ಕೂಲಿಯಿಂದ ದೂರ ಸರಿದು ಗಣಿಯತ್ತ ಆಕರ್ಷಿತರಾಗಿದ್ದರು. ಆದರೂ ಮೇಲು ಜಾತಿ/ವರ್ಗದವರಿಂದ ಸಾಲ ಪಡೆದವರು ಮತ್ತು ಜೀತಕ್ಕೆ ದುಡಿಯುತ್ತಿದ್ದ ಹರಿಜನರು ಒಮ್ಮಿಂದೊಮ್ಮೆಗೆ ತಮ್ಮ ಯಜಮಾನರಿಂದ ದೂರ ಸರಿಯುವ ಧೈರ್ಯ ತೋರಿಸಲಿಲ್ಲ. ೧೯೬೯ರ ಘಟನೆಯ ನಂತರ ಕೆಳಜಾತಿಯ ಕೆಲವು ಕೃಷಿ ಕಾರ್ಮಿಕರು ಮತ್ತು ಸಣ್ಣ ಕೃಷಿಕರು ಲಿಂಗಾಯತರ ಹೊಲಗಳಲ್ಲಿ ದುಡಿಯುವ ಬದಲು ಗಣಿಗಳಿಗೆ ಹೋಗಲು ಆರಂಭಿಸಿದರು. ಆದರೆ ಹರಿಜನರು, ಅದರಲ್ಲೂ ಹಳೇ ತಲೆಮಾರಿನವರು. ಇನ್ನೂ ಜೀತದಾಳುಗಳಾಗಿ ಮುಂದುವರಿಯುತ್ತಿದ್ದರು. ಗಣಿ ಆರಂಭವಾಗಿ ಹಲವಾರು ವರ್ಷಗಳವರೆಗೆ ಹರಿಜನರು ಅದರತ್ತ ಹೋಗದಿರಲು ಹಲವಾರು ಕಾರಣಗಳಿವೆ. ಅವುಗಳಲ್ಲೀ ಮುಖ್ಯವಾದವು ಯಜಮಾನರಿಂದ ಪಡೆದ ಸಾಲ ಮತ್ತು ಜೀತದ ಭಯ. ಹಳ್ಳಿಯಲ್ಲಿನ ಜೀತ ಪದ್ಧತಿಗೆ ಇಂದಿರಾ ಗಾಂಧಿಯವರ ಎರ್ಮಜನ್ಸಿ ಕೊನೆ ಹಾಡಿತು. ೧೯೭೫ರ ಎರ್ಮಜನ್ಸಿ ಇಡೀ ದೇಶದ ರಾಜಕೀಯ ಇತಿಹಾಸದಲ್ಲಿ ಒಂದು ಕರಾಳ ಘಟನೆಯೆಂಬ ಚಿತ್ರಣ ಪಡೆದಿದೆ. ಪಿ.ಕೆ.ಹಳ್ಳಿಯ ಹರಿಜನರ ದೃಷ್ಟಿಯಿಂದ ಆ ಎಮರ್ಜನ್ಸಿ ಮತ್ತು ಆ ಸಂದರ್ಭದಲ್ಲಿ ಜಾರಿ ಬಂದ ಜೀತ ಮುಕ್ತಿ ಮತ್ತು ಸಾಲ ಮನ್ನಾ ಕ್ರಮಗಳು ಅವರ ಬದುಕನ್ನೇ ಬದಲಾಯಿಸಿದ ಘಟನೆಗಳು. ನಮ್ಮ ರಾಷ್ಟ್ರೀಯತೆಯನ್ನು ಕಟ್ಟಿಕೊಳ್ಳುವಲ್ಲಿ ಇಂತಹ ವೈರುಧ್ಯಗಳನ್ನು ಆರಂಭದಿಂದಲೇ ಅನುಭವಿಸುತ್ತಾ ಬಂದಿದ್ದೇವೆ. ರಾಷ್ಟ್ರೀಯತೆ, ಅದರ ಉದ್ಧಾರಕ್ಕಾಗಿ ಹಮ್ಮಿಕೊಳ್ಳುವ ಯೋಜನೆಗಳು, ಅದಕ್ಕೆ ವಿನಿಯೋಜನೆಯಾಗುವ ಬಂಡವಾಳ ಇತ್ಯಾದಿ ಎಲ್ಲವೂ ಕೂಡ ಕೆಳ ವರ್ಗದವರ ದೃಷ್ಟಿಯಿಂದ ಆಹಾರವಾಗಿದೆ ಎನ್ನುವಂತಿಲ್ಲ. ಹಲವಾರು ಯೋಜನೆಗಳು ಕೆಳ ವರ್ಗದ ಜನರನ್ನು ಮೂಲೆ ಗುಂಪಾಗಿಸಿವೆ. ರಕ್ಷಿತ ಅರಣ್ಯ ಯೋಜನೆ ಬುಡಕಟ್ಟು ಜನರ ಬುಡವನ್ನೇ ಅಲುಗಾಡಿಸಿದೆ. ಆಧುನಿಕ ಕೈಗಾರಿಕೆಗಳಿಗೆ ಕೊಡುವ ಪ್ರೋತ್ಸಾಹ ಗುಡಿ ಕೈಗಾರಿಕೆ ಮತ್ತು ಸಾಂಪ್ರದಾಯಿಕ ಕಸುಬಿನಲ್ಲಿ ತೊಡಗಿಸಿಕೊಂಡವರಿಗೆ ಬದುಕೇ ಇಲ್ಲದಂತೆ ಮಾಡಿದೆ. ಬೃಹತ್ ನೀರಾವರಿ ಯೋಜನೆಗಳು, ಡಿಫೆನ್ಸ್‌ಪ್ರೊಜೆಕ್ಟ್‌ಗಳು, ಸಾರಿಗೆ ಸಂಪರ್ಕ ಕಾಮಗಾರಿಗಳು, ಇತ್ಯಾದಿಗಳು ಎಷ್ಟೋ ಜನರು ಮನೆ ಮಠ ಕಳಕೊಳ್ಳುವಂತೆ ಮಾಡಿವೆ.
ಕೆಳಜಾತಿ/ವರ್ಗಗಳಿಗೆ ವರದಾನವಾಗುವ ಸಂಗತಿಗಳು ಬೆಳಕು ಕಾಣುವುದು ಸಂಕಷ್ಟದ ಸಂರ್ಭದಲ್ಲೆ ಇರಬೇಕೋ ಏನೋ. ಸಾಮಾನ್ಯರಿಗೆ ಸಾಮಾನ್ಯ ದಿನಗಳು ಸಂಕಷ್ಟದ ದಿನಕಗಳೇ, ಕ್ರೈಸಿಸ್‌ಗಳೇ ಬೆಳಕು ಕೊಡುವ ಸಂದರ್ಭಗಳಿರಬೇಕು. ಎಮರ್ಜನ್ಸಿಯ ಜೀತಮುಕ್ತಿ ಮತ್ತು ಸಾಲ ಮನ್ನಾ ಹರಿಜನರನ್ನು ಜೀತದಿಂದ ಮತ್ತು ಸಾಲದಿಂದ ಮುಕ್ತಿಗೊಳಿಸಿದವು. ಅದೇ ಸಂರ್ಭದಲ್ಲಿ ಹಳ್ಳಿಯ ಸರಹದ್ದಿನಲ್ಲೆ ಬದಲಿ ಉದ್ಯೋಗ ವ್ಯವಸ್ಥೆ, ಗಣಿ ಕೂಲಿ ರೂಪದಲ್ಲಿ, ಇದ್ದುದು ಆ ಕಾನೂನು ಪರಿಣಾಮಕಾರಿಯಾಗಿ ಜಾರಿ ಬರಲು ಅನುಕೂಲವಾಯಿತು. ಈ ಎಲ್ಲದರ ಪರಿಣಾಮ ಮೇಟಿ ಕುಟುಂಬದವರ ರಾಜಕೀಯ ಪ್ರಭಾವದ ಮೇಲೆ ಗಾಢವಾಗಿಯೇ ಆಗಿದೆ. ಜೀತದಾಳುಗಳ ಮೂಲಕ ತಮ್ಮ ಹೊಲಗಳ ಕೃಷಿಗೆ ಒಗ್ಗಿ ಹೋಗಿದ್ದ ಅವರಿಗೆ ಒಮ್ಮಿಂದೊಮ್ಮೆಗೆ ಬದಲಾದ ಸ್ಥಿತಿಗೆ ಹೊಂದಿಕೊಳ್ಳುವುದು ಕಷ್ಟವಾಯಿತು. ಒಣಭೂಮಿ ಕೃಷಿಯಿಂದ ಅವರ ರಾಜಕೀಯ ದರ್ಬಾರು ನಡಿಸುವಷ್ಟು ಆದಾಯ ಬರುತ್ತಿತ್ತೇ ಹೊರತು ವಿಶೇಷ ಮಿಗತೆ ಸಂಗ್ರಹವಾಗಿರಲಿಲ್ಲ. ಹೀಗಾಗಿ ಮೇಲಿನ ಬದಲಾವಣೆಗಳು ಅವರ ಆರ್ಥಿಕ ಬಲವನ್ನೆ ಕುಂದಿಸಿತು. ಅದರ ಒಟ್ಟು ಪರಿಣಾಮ ಅವರ ರಾಜಕೀಯ ಬದುಕಿನ ಮೇಲು ಕಂಡುಬರತೊಡಗಿತು. ೧೯೭೫ರ ನಂತರದ ರಾಜಕೀಯ ಬೆಳವಣಿಗೆಗಳನ್ನು ವಿವರಿಸುವ ಮುನ್ನ ಮೇಟಿಯವರು ತಮ್ಮ ಅಧಿಕಾರ ಅವಧಿಯಲ್ಲಿ ಊರಿಗೆ ಮಾಡಿಸಿದ ಕಾಮಗಾರಿಗಳ ಕುರಿತು ಕೆಲವು ವಿಚಾರಗಳನ್ನು ತಿಳಿಸಲೇಬೇಕು.
ಗ್ರಾಮ ಪಂಚಾಯತಿ ಕಾರ್ಯವ್ಯಾಪ್ತಿ ಮತ್ತು ಆದಾಯ ತುಂಬಾ ಸೀಮಿತವಾಗಿತ್ತು. ಅಭಿವೃದ್ದಿ ಕಾಮಗಾರಿಗಳಿಗೆ ಅನುದಾನ ಕೊಡುವುದು ಮತ್ತು ಅವುಗಳನ್ನು ಕಾರ್ಯರೂಪಕ್ಕೆ ತರುವುದು ತಾಲ್ಲೂಕು ಮತ್ತು ಜಿಲ್ಲಾ ಬೋರ್ಡ್‌ಗಳ ವ್ಯಾಪ್ತಿಯಲ್ಲಿತ್ತು. ಗ್ರಾಮ ಪಂಚಾಯತ್ ಅಧ್ಯಕ್ಷರಿಗೆ ತಾಲ್ಲೂಕು ಮತ್ತು ಜಿಲ್ಲಾ ಬೋರ್ಡ್‌ಗಳಲ್ಲಿ ಪ್ರಭಾವವಿದ್ದರೆ ಹಳ್ಳಿಗೆ ಕೆಲವು ಸವಲತ್ತುಗಳನ್ನು ಮಾಡಿಸಬಹುದಿತ್ತು. ಚಂದ್ರಶೇಖರಪ್ಪನವರ ತಂದೆ ಪಕೀರಪ್ಪನವರ ಆರ್ಥಿಕ ಸ್ಥಿತಿ ಉತ್ತಮವಾಗಿತ್ತು. ಕನಿಷ್ಠ ರೂ. ೨೦೦ರಷ್ಟು ಕಂದಾಯ ಕಟ್ಟುವವರು ಜಿಲ್ಲಾ ಬೋರ್ಡಿನ ಸದಸ್ಯರಾಗಬಹುದಿತ್ತು. ಸುತ್ತಮುತ್ತಲಿನ ಹಳ್ಳಿಗಳ ಪೈಕಿ ಚಂದ್ರಶೇಖರಪ್ಪನವರ ತಂದೆ ಪಕೀರಪ್ಪನವರು ಮತ್ತು ನೆರೆಯ ಕಾಕಬಾಳು ಗ್ರಾಮದ ಸಿದ್ದಪ್ಪನವರು ಜಿಲ್ಲಾ ಬೋರ್ಡಿನ ಸದಸ್ಯರಾಗಿದ್ದರು. ಚಂದ್ರಶೇಖರಪ್ಪನವರು ತಂದೆಯ ಮೂಲಕ ಇತರ ಸದಸ್ಯರ ಪರಿಚಯ ಮಾಡಿಕೊಂಡು ಜಿಲ್ಲಾ ಬೋರ್ಡಿನ ಅನುದಾನದಿಂದ ಹಳ್ಳಿಗೆ ಹಲವು ಕಾಮಗಾರಿಗಳನ್ನು ಮಾಡಿಸಿದ್ದಾರೆ. ಅವುಗಳಲ್ಲಿ ಮುಖ್ಯವಾದವು ಕುಡಿಯುವ ನೀರಿಗಾಗಿ ಮೂರು ಬಾವಿ, ಒಂದು ಪ್ರಾಥಮಿಕ ಶಾಲೆ, ಒಂದು ಆಸ್ಪತ್ರೆ (ಅಸ್ಪತ್ರೆಯ ಕಟ್ಟಡದಲ್ಲಿ ಗೊಗ್ಗ ಗುರು ಸಾಂತಯ್ಯನವರು ದಾನವಾಗಿ ಕೊಟ್ಟದ್ದು ಎಂದು ಬರೆದಿದೆ). ಒಂದು ಪಶುವೈದ್ಯಶಾಲೆ ಮತ್ತು ಒಂದು ಯುವಕ ಮಂಡಲ ಕಟ್ಟಡ. ಇವರ ಅವಧಿಯಲ್ಲಿ, ೧೯೬೭ರಲ್ಲಿ, ಹಳ್ಳಿಗೆ ವಿದ್ಯುತ್ ಸಂಪರ್ಕವಾಯಿತು. ಗ್ರಾಮದಿಂದ ಸಂದಾಯವಾಗುತ್ತಿದ್ದ ಭೂಕಂದಾಯದ ಮೂರನೇ ಒಂದಂಶ ಗ್ರಾಮ ಪಂಚಾಯತಿಗೆ ಕೊಡುತ್ತಿದ್ದರು. ಮನೆ ತೆರಿಗೆ ಸಂಗ್ರಹವಾಗುತ್ತಿರಲಿಲ್ಲ.
೧೯೭೫ರ ನಂತರ ಮೇಟಿ ಕುಟುಂಬದವರ ರಾಜಕೀಯ ಪ್ರಭಾವ ಕುಂಟುತ್ತಾ ಬಂದುದನ್ನು ಈ ತನಕ ವಿವರಿಸಿದ್ದೇನೆ. ೧೯೭೮ರಲ್ಲಿ ಮತ್ತೊಂದು ಪಂಚಾಯತ್ ಚುನಾವಣೆ ಬಂತು. ಆ ಚುನಾವಣೆಯಲ್ಲಿ ಮೇಟಿ ಚಂದ್ರಶೇಖರಪ್ಪನವರು ಸ್ಪರ್ಧಿಸುವುದಿಲ್ಲವೆಂದು ನಿರ್ಧರಿಸಿದರು. ಸ್ಪರ್ಧಿಸದಿರಲು ಚಂದ್ರಶೇಕರಪ್ಪನವರಿಗೆ ಕೆಲವು ವೈಯಕ್ತಿಕ ಕಾರಣಗಳಿದ್ದವು. ಅದೇನೆಂದು ಅವರ ಸರಿಯಾಗಿ ವಿವರಿಸಿಲ್ಲ. ಅವರ ಕೆಲವು ಹೇಳಿಕೆಗಳ ಆಧಾರದಲ್ಲಿ ತೀರ್ಮಾನಿಸುವುದಾದರೆ ರಾಜಕೀಯದಿಂದ ಅವರಿಗೆ ಲಾಭಗಳು ಆಗುವುದಕ್ಕಿಂತ ಹೆಚ್ಚು ನಷ್ಟಗಳಾಗಿದ್ದವು. ವರ್ಷ ಪೂರ್ತಿ ರಾಜಕೀಯದಲ್ಲಿ ಮುಳುಗಿರುವುದರಿಂದ ತಮ್ಮ ಕೃಷಿಯನ್ನು ಸುಧಾರಿಸಲು ಆಗಿಲ್ಲ. ಆದುದರಿಂದ ಸ್ವಲ್ಪ ಸಮಯ ಈ ರಾಜಕೀಯದಿಂದ ದೂರ ಇರುವ ಎಂದು ಅವರು ಬಯಸಿದ್ದರು. ಆದರೆ ದೂರ ಸರಿಯಬೇಕೆಂಬ ಅವರ ನಿರ್ಧಾರವನ್ನು ಉದ್ವಾಳರು ಬೇರೆ ರೀತಿ ಪ್ರಚಾರ ಮಾಡಿದರು ಎಂದು ಚಂದ್ರಶೇಖರಪ್ಪ ಅಭಿಪ್ರಾಯಪಡುತ್ತಾರೆ. ಚಂದ್ರಶೇಖರಪ್ಪನಿಗೆ ಸೋಲುತ್ತೇನೆಂಬ ಭಯವಿದೆ; ಆದುದರಿಂದ ಆತ ಚುನಾವಣೆಗೆ ನಿಲ್ಲುವುದಿಲ್ಲ ಎಂದು ಉದ್ವಾಳರು ಪ್ರಚಾರ ಮಾಡಿದರೆಂದು ಚಂದ್ರಶೇಖರಪ್ಪ ಹೇಳುತ್ತಾರೆ. ಅದಕ್ಕೆ ಪ್ರತಿಕ್ರಿಯೆಯಾಗಿ ಚಂದ್ರಶೇಖರಪ್ಪನವರು ಮೇಟಿಯವರ ಕಡೆಯಿಂದ ಶಿವಶಂಕರಪ್ಪ, ಶಿವರುದ್ರಪ್ಪ ಮತ್ತು ರಾಚೂಟಪ್ಪನ ಹೆಂಡತಿಯನ್ನು ಅಭ್ಯರ್ಥಿಗಳಾಗಿ ನಿಲ್ಲಿಸಿದರು. ನಡೆದ ಚುನಾವಣೆಯಲ್ಲಿ ಉದ್ವಾಳರ ಕಡೆಯಿಂದ ಹತ್ತು ಜನ ಚುನಾಯಿತರಾದರೆ ಮೇಟಿಯವರ ಕಡೆಯಿಂದ ಕೇವಲ ಮೂರು ಮಂದಿ ಆಯ್ಕೆಯಾದರು. ಹನುಮಂತಪ್ಪನವರು ಉದ್ವಾಳರ ಕಡೆಯಿಂದ ಅಧ್ಯಕ್ಷ ಪದವಿಗೆ ಸ್ಪರ್ಧಿಸುವುದೆಂದು ತೀರ್ಮಾನಿಸಲಾಗಿತ್ತು. ಹನುಮಂತಪ್ಪನವರು ಈ ಎರಡೂ ಗುಂಪಿಗೆ ಸೇರಿದವರಲ್ಲ ಕರೆ ತಿಮ್ಮಪ್ಪನವರ ಗುಂಪಿಗೆ ಸೇರಿದವರು. ೬೦ರ ದಶಕದಲ್ಲಿ ಹೊಸಪೇಟೆಯಿಂದ ಬಂದವರು. ಪಿ.ಕೆ.ಹಳ್ಳಿಯಲ್ಲಿ ವ್ಯಾಪಾರಿಯಾಗಿ ನೆಲೆ ನಿಂತವರು. ವ್ಯಾಪಾರ ವೃದ್ಧಿಯಾಗುತ್ತಿದ್ದಂತೆ ಜಮೀನು ಕೊಂಡುಕೊಂಡು ಕೃಷಿ ಕೂಡ ಆರಂಭಿಸಿದರು, ಊರಿನ ರಾಜಕೀಯದಲ್ಲಿ ವ್ಯಾಪಾರಿಗೇನು ಕೆಲಸವೆಂದು ತಮ್ಮಷ್ಟಕ್ಕೆ ಇದ್ದವರು ಹನುಮಂತಪ್ಪ, ಪಂಚಾಯತ್ ಚುನಾವಣೆಯಲ್ಲಿ ಆಸಕ್ತಿ ತೋರಿಸಿದವರೇ ಅಲ್ಲ. ಆದರೆ ದಿನನಿತ್ಯ ತಮ್ಮ ಅಂಗಡಿಗೆ ಬರುವ ಜನರು ಮತ್ತು ಉದ್ವಾಳರ ಕಡೆಯವರು ಮೇಟಿಗಳ ದರ್ಪ ಮತ್ತು ದಬ್ಬಾಳಿಕೆಯನ್ನು ಅವರಲ್ಲಿ ದೂರುತ್ತಿದ್ದರು. ಮೇಟಿಗಳಿಗೂ ಅವರಿಗೂ ಯಾವುದೇ ವೈಯಕ್ತಿಕ ಜಗಳವಿಲ್ಲ, ದ್ವೇಷವಿಲ್ಲ. ಆದರೂ ದಿನಾ ಮೇಟಿಗಳ ವಿರುದ್ಧ ಕೇಳುವ ದೂರುಗಳು ಅವರಲ್ಲೂ ಮೇಟಿಗಳ ವಿರುದ್ಧ ದ್ವೇಷದ ಕಿಡಿ ಹಚ್ಚಿತು. ಮೇಟಿಗಳ ಕೈಯಿಂದ ಈ ಹಳ್ಳಿಯನ್ನು ಬಿಡುಗಡೆಗೊಳಿಸದಿದ್ದರೆ ಯಾರಿಗೂ ಸುಖವಿಲ್ಲವೆಂಬ ತೀರ್ಮಾನಕ್ಕೆ ಅವರೂ ಬಂದರು. ಚುನಾವಣೆಗೆ ಸ್ಪರ್ಧಿಸಲು ಒಪ್ಪಿದರು. ಅಧ್ಯಕ್ಷರ ಚುನಾವಣೆಯಂದು ತಮ್ಮ ಬೆಂಬಲಿಗರನ್ನು ಬೇರೆಯದೇ ಸ್ಥಳದಲ್ಲಿ ಇರಿಸಿ ಓಟಿನ ಹೊತ್ತಿಗೆ ಕರೆ ತಂದು ಓಟು ಹಾಕಿಸಿದರು. ಅಧ್ಯಕ್ಷರಾದರು. ಮೂವತ್ತು ವರ್ಷಗಳ ನಂತರ ಪ್ರಥಮ ಬಾರಿಗೆ ಮೇಟಿ ಮತ್ತು ಉದ್ವಾಳರನ್ನು ಹೊರತು ಪಡಿಸಿದ ಮೂರನೇ ವ್ಯಕ್ತಿ ಹಳ್ಳಿಯ ರಾಜಕೀಯದಲ್ಲಿ ಪ್ರವೇಶಿಸಿದಂತಾಯಿತು. ಮೇಟಿ ಕುಟುಂಬದವರಿಂದ ಹೊರಗಿನವರು ಪಂಚಾಯತ್ ಅಧ್ಯಕ್ಷರಾದರು.
ಹನುಮಂತಪ್ಪನ ಅಧಿಕಾರ ಅವಧಿಯಲ್ಲಿ ಆದ ಕೆಲಸಗಳ ಬಗ್ಗೆ ಜನರಿಗೆ ವಿಶೇಷ ನೆನಪಿಲ್ಲ. ಆದರೆ ಅವರ ಅವಧಿಯಲ್ಲಿ ಆದ ಒಂದು ಕೆಲಸದ ನೆನಪಂತೂ ಊರ ಎಲ್ಲರ ಮನಸ್ಸಲ್ಲಿ ಇಂದು ಕೂಡ ಹಸಿಯಾಗಿಯೇ ಇದೆ. ಅದೇನೆಂದರೆ ತಿಮ್ಮಪ್ಪನ ತೇರಿಗೆ ಪುನರ್ ಜೀವ ನೀಡಿದ್ದು. ತಿಮಪ್ಪನ ತೇರು ಹಲವಾರು ವರ್ಷಗಳ ಹಿಂದೆ ನಿಂತು ಹೋಗಿತ್ತು. ಯಾಕೆ ಎನ್ನುವುದರ ಬಗ್ಗೆ ಯಾರಲ್ಲೂ ಖಚಿತ ಉತ್ತರವಿಲ್ಲ. ಒಬ್ಬರು ತೇರಿನ ಗಾಲಿ ಮುರಿದ ನಂತರ ನಿಂತಿದೆ ಎಂದರೆ ಮತ್ತೊಬ್ಬರು ಊರ ಹಿರಿಯರ ಗಲಾಟೆಯಿಂದಾಗಿ ನಿಂತಿತು ಎನ್ನುತ್ತಾರೆ. ಕಾರಣ ಏನೇ ಇರಲಿ ಹನುಮಂತಪ್ಪನವರು ಅಧ್ಯಕ್ಷರಾದ ಸಂದರ್ಭದಲ್ಲಿ ತೇರು ನಡಿಯುತ್ತಿರಲಿಲ್ಲ ಎನ್ನುವುದಂತು ನಿಜ. ನಿಂತುಹೋದ ತಿಮ್ಮಪ್ಪನ ತೇರನ್ನು ಪುನರ್ ಆರಂಭಿಸಬೇಕೆಂದು ಅಧ್ಯಕ್ಷ ಹನುಮಂತಪ್ಪನವರು ತೀರ್ಮಾನಿಸಿದರು. ಅವರ ಈ ತೀರ್ಮಾನಕ್ಕೆ ಎರಡು ಕಾರಣಗಳಿದ್ದವು. ಒಂದು, ಹನುಮಂತಪ್ಪನವರ ಮನೆ ದೇವರು ತಿಮ್ಮಪ್ಪನೇ. ಎರಡು, ಈ ತೇರು ನಿಂತಿರುವುದೇ ಊರಿನ ಅಶಾಂತಿಗೆ ಕಾರಣವೆಂಬ ಅವರ ತಿಳುವಳಿಕೆ. ತೇರನ್ನು ಪುನರ್ ಆರಂಭಿಸುವುದು ಹುನುಂತಪ್ಪನವರು ಅಂದುಕೊಂಡಷ್ಟು ಸುಲಭವಾಗಿರಲಿಲ್ಲ. ಅದಕ್ಕೆ ಮುಖ್ಯ ಕಾರಣ ಮೇಟಿಯವರ ವಿರೋಧ. ತೇರನ್ನು ಪುನರಾರಂಭಿಸುವುದಕ್ಕೆ ಅವರು ಒಪ್ಪಿರಲಿಲ್ಲ. ತೇರಿನ ದಿನ ಗಲಾಟೆಯಾಗಬಹುದೆಂದು ಪೋಲೀಸ್ ಬಂದೋಬಸ್ತ್ ಕೇಳಲಾಯಿತು. ಪೋಲೀಸ್ ರಕ್ಷಣೆಯಲ್ಲಿ ಕಡೆಗೂ ರಥೋತ್ಸವ ನಡೆಯಿತು. ದೇವರನ್ನು ತೃಪ್ತಿ ಪಡಿಸಿದರೂ ಹನುಮಂತಪ್ಪನವರಿಗೆ ರಾಜಕೀಯದಲ್ಲಿ ಕಿರಿಕಿರಿ ತಪ್ಪಲಿಲ್ಲ. ಒಂದಲ್ಲ ಒಂದು ಕಾರಣಕ್ಕೆ ಹಿಂದಿನ ಯಜಮಾನಿಕೆಯವರ ಜತೆ ಘರ್ಷಣೆ ನಡೆದೇ ಇತ್ತು. ಅವರ ವ್ಯಾಪಾರ ಕೂಡ ದಿನೇ ದಿನೇ ಕುಸಿಯುತ್ತಾ ಬಂತು. ಅಧ್ಯಕ್ಷಗಿರಿ ಮತ್ತು ವ್ಯಾಪಾರ ಸರಿಹೊಂದುವುದಿಲ್ಲವೆಂದು ಅಧ್ಯಕ್ಷ ಪದವಿಗೆ ಎರಡು ವರ್ಷಗಳ ನಂತರ ರಾಜೀನಾಮೆ ಇತ್ತರು. ಅವರ ನಂತರ ಗವಿಯಪ್ಪನವರು ಅವಿರೋಧವಾಗಿ ಆಯ್ಕೆಯಾದರು.
 
[1]ಗೊಗ್ಗ ಬಸಯ್ಯನವರ ಕುಟುಂಬದವಲ್ಲಿ ಈ ಕುರಿತು ವಿಚಾರಿಸಿದರೆ ನಮ್ಮ ಹಿರಿಯರು ಚುನಾವಣೆಗೆ ಸ್ಪರ್ಧಿಸಿದ ವಿಚಾರ ನಮಗೆ ತಿಳಿದೇ ಇಲ್ಲ ಎನ್ನುತ್ತಾರೆ. ಒಂದು ಕಾಲದಲ್ಲಿ ಅವರ ಕುಟುಂಬ ಹಳ್ಳಿಯಲ್ಲೆ ಮನೆಮಾಡಿ ನೆಲೆಸಿತ್ತು. ತಮ್ಮ ಗಣಿ ವ್ಯವಹಾರ ಕುದುರಿದಂತೆ ಅವರು ತಮ್ಮ ವಾಸವನ್ನು ಹಳ್ಳಿಯಿಂದ ಹೊಸಪೇಟೆಗೆ ಸ್ಥಳಾಂತರಿಸಿದರು. ಅವರ ಕುಟುಂಬದ ಎಲ್ಲರ ಆರ್ಥಿಕ ಸ್ಥಿತಿ ತುಂಬಾ ಸುಧಾರಿಸಿದೆ. ಪ್ರತಿಯೊಬ್ಬರಿಗೂ ಪೇಟೆಯಲ್ಲಿ ದೊಡ್ಡ ಬಂಗಲೆಗಳಿವೆ, ಕಾರುಗಳಿವೆ, ಗೇಟುಗಳಿವೆ, ಗೇಟು ಕಾಯಲು ನಾಯಿಗಳಿವೆ ಮತ್ತು ಜನರಿದ್ದಾರೆ. ಅವರ ಹಿಂದಿನ ದೊಡ್ಡ ಮನೆ ರೈಲ್ವೆ ನಿಲ್ದಾಣದ ಹತ್ತಿರ ಈಗಲೂ ಖಾಲಿ ಇದೆ. ಹಿರಿಯರ ಕಾಲದಲ್ಲಿ ಹಳ್ಳಿಯಲ್ಲಿ ದೊಡ್ಡ ಕುಳ ಎನ್ನಿಸಿಕೊಂಡವರು ಇಂದು ಹೊಸ ತಲೆಮಾರಿನವರೆದುರು ನಗಣ್ಯರಾಗಿದ್ದಾರೆ. ಅಂಥವರ ಜತೆ ತಮ್ಮ ಹಿರಿಯರ ಸಂಬಂಧವನ್ನು ಊಹಿಸಿಕೊಳ್ಳುವುದು ಹೊಸ ಪೀಳಿಗೆಗೆ ಕಷ್ಟವಾಗಬಹುದು. ಆದುದರಿಂದ ಗೊಗ್ಗ ಬಸಯ್ಯನವರಿಗೂ ಚುನಾವಣೆಗೂ ಸಂಬಂಧವಿಲ್ಲ ಎಂದು ಹೇಳಿರಬಹುದು.
[2]ರಂಜೀತ್ ಗುಹಾ, “ದಿ ಪ್ರೋಸ್ ಆಫ್ ಕೌಂಟರ್ ಇನ್‌ಸರ್‌ಜನ್‌ಸಿ”, ಇನ್ ರಂಜೀತ್ ಗುಹಾ (ಸಂಪಾದಿಸಿದ), ಸಬಾಲ್ಟ್ರರ್ನ್ ಸ್ಟಡೀಸ್-ಸಂಚಿಕೆ ಎರಡು, ನ್ಯೂಡೆಲ್ಲಿ: ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೮೩,
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೪. ತೆರೆಮರೆಯ ಯಜಮಾನಿಕೆ (೧)
ಹಿಂದೆ ಮೂರು ಹಂತಗಳ ಪಂಚಾಯತ್ ವ್ಯವಸ್ಥೆ ಜಾರಿಯಲ್ಲಿತ್ತು. ತಳಮಟ್ಟದಲ್ಲಿ ಗ್ರಾಮ ಪಂಚಾಯತ್ ನಂತರ ತಾಲ್ಲೂಕು ಮತ್ತು ಜಿಲ್ಲಾ ಬೋರ್ಡ್‌ಗಳು. ಗ್ರಾಮ ಪಂಚಾಯತ್ ನಾಮಕಾವಸ್ಥೆ; ಎಲ್ಲಾ ಕಾಮಗಾರಿಗಳ ತಾಲ್ಲೂಕು ಮತ್ತು ಜಿಲ್ಲಾ ಬೋರ್ಡ್‌ಗಳಿಂದ ನಡೆಯಬೇಕಿತ್ತು. ಪಂಚಾಯತ್‌ಗೆ ನಿಶ್ಚಿತ ಅನುದಾನ ಅಥವಾ ಇತರ ಆದಾಯ ಮೂಲಗಳಿರಲಿಲ್ಲ. ಈ ಎಲ್ಲಾ ಲೋಪದೋಷಗಳನ್ನು ದೂರ ಮಾಡಲು ಹೊಸ ಪಂಚಾಯತ್ ರಾಜ್ ವ್ಯವಸ್ಥೆ ೧೯೮೫ರಲ್ಲಿ ಬಂತು. ಕರ್ನಾಟಕ ಜಿಲ್ಲಾ ಪರಿಷತ್ಸ್, ತಾಲೂಕು ಪಂಚಾಯತ್ ಸಮಿತಿಸ್‌, ಮಂಡಲ ಪಂಚಾಯತ್ ಆಂಡ್ ನ್ಯಾಯ ಪಂಚಾಯತ್ಸ್ ಆಕ್ಟ್ ೧೯೮೫ ಜಾರಿಗೊಳ್ಳುವುದರೊಂದಿಗೆ ಮಂಡಲ ಪಂಚಾಯತ್ ವ್ಯವಸ್ಥೆ ಜಾರಿ ಬಂತು.[1] ಎಂಟರಿಂದ ಹತ್ತು ಸಾವಿರ ಜನ ಸಂಖ್ಯೆಯ ಹಲವಾರು ಹಳ್ಳಿಗಳನ್ನು ಸೇರಿಸಿ ತಳಮಟ್ಟದಲ್ಲಿ ಮಂಡಲ ಪಂಚಾಯತ್ ಇರುತ್ತದೆ. ಇದರಲ್ಲಿ ಮಹಿಳೆಯರಿಗೆ, ಹರಿಜನರಿಗೆ, ಗಿರಿಜನರಿಗೆ ಮತ್ತು ಹಿಂದುಳಿದ ಜಾತಿಗಳಿಗೆ ಸೀಟುಗಳನ್ನು ಕಾದಿರಿಸಲಾಗಿದೆ. ಮಂಡಲ ಪಂಚಾಯತ್‌ನ ಮುಖ್ಯ ಕಾರ್ಯಗಳು ಆರೋಗ್ಯ, ಶಿಕ್ಷಣ, ಚರಂಡಿ ಮತ್ತು ಗ್ರಾಮೀಣ ನೈರ್ಮಲೀಕರಣ ಇತ್ಯಾದಿಗಳಿಗೆ ಸಂಬಂಧಿಸಿದ ಸಾರ್ವಜನಿಕ ಕಾಮಗಾರಿಗಳನ್ನು ಮಾಡಿಸುವುದು. ಜತೆಗೆ ಕೃಷಿ ಮತ್ತು ಪಶು ಸಂಗೋಪನೆ, ಹರಿಜನ ಗಿರಿಜನ ಮತ್ತು ಹಿಂದುಳಿದ ವರ್ಗಗಳ ಹಿತಾಸಕ್ತಿಗಳನ್ನು ಕಾಪಾಡುವುದು ಕೂಡ ಮಂಡಲದ ಜವಾಬ್ದಾರಿ.
ಮಂಡಲ ಪಂಚಾಯತ್
ಮಂಡಲ ಪಂಚಾಯತ್ ಜಾರಿ ಬರುವ ಸಂದರ್ಭದಲ್ಲಿ ಹಳ್ಳಿಯ ಆರ್ಥಿಕ ಮತ್ತು ಸಾಮಾಜಿಕ ಚಿತ್ರಣ ತುಂಬಾ ಬದಲಾಗಿತ್ತು. ಈ ಹಿಂದೆ ವಿವರಿಸಿದಂತೆ ಕೃಷಿ ಕುಸಿದಿತ್ತು. ಶೇಕಡಾ ೫೦ ಕ್ಕಿಂತಲೂ ಹೆಚ್ಚು ಜನರಿಗೆ ಗಣಿಗಾರಿಕೆ ಆದಾಯದ ಮುಖ್ಯ ಮೂಲವಾಗಿತ್ತು. ಸ್ಥಳೀಯ ಮೇಲು ಜಾತಿಯವರು ಊಟ ಕೊಡುವ ಏಕ ಮಾತ್ರ ದಣಿಗಳಾಗಿ ಉಳಿದಿರಲಿಲ್ಲ. ಹೊರಗಿನಿಂದ ಬಂದ ಡಾಲ್ಮಿಯಾ, ಗೊಗ್ಗಗುರು ಸಾಂತಯ್ಯ, ಸಸಿ ಗೋವಾ, ಎಸ್.ವಿ.ಕೆ. ಮುಂತಾದ ಗಣಿ ಮಾಲಿಕರು ದುಡಿಯುವ ಜನರ ದಣಿಗಳಾಗಿದ್ದರು. ಗಣಿಗಾರಿಕೆ ಸುಮಾರು ೪೦೦ ರಿಂದ ೫೦೦ ಜನರಿಗೆ ವ್ಯಾಗನ್ ಲೋಡಿಂಗ್ ಉದ್ಯೋಗ ಒದಗಿಸಿತ್ತು. ಆರಂಭದ ದಿನಗಳಲ್ಲಿ ಸ್ಥಳೀಯ ಕೃಷಿ ಕೂಲಿಗಳು ಗಣಿಗಾರಿಕೆಯತ್ತ ಹೋಗದಿದ್ದುದರಿಂದ ನೆರೆಯ ಆಂಧ್ರದಿಂದ ಕಾರ್ಮಿಕರನ್ನು ತರಬೇಕಾಯಿತು. ಇದರಿಂದ ನಂತರದ ದಿನಗಳಲ್ಲಿ ಬದುಕಿಗೆ ಹೊಸ ಆಸರೆ ಬಯಸಿ ಬರುವ ಆಂಧ್ರದ ವಲಸೆ ಕಾರ್ಮಿಕರ ಸಂಖ್ಯೆ ಹೆಚ್ಚುತ್ತಾ ಹೋಯಿತು. ಬಂದವರಲ್ಲಿ ಬಹುತೇಕ ಮಂದಿ ಕೆಳಜಾತಿಗೆ ಸೇರಿದವರು. ಅವರಿಗೆ ಸ್ಥಳೀಯ ಸಮಾಜದ ಏಣಿ ಶ್ರೇಣಿಯಲ್ಲಿ ಎಲ್ಲಿ ಸೇರಬೇಕೆಂಬ ಗೊಂದಲವಿರಲಿಲ್ಲ. ಸಹಜವಾಗಿಯೇ ಅವರು ಸ್ಥಳೀಯ ಕೆಳಜಾತಿಯವರೊಂದಿಗೆ ಸಂಬಂಧ ಬೆಳೆಸಿಕೊಂಡು ಹಳ್ಳಿಯ ಭಾಗವಾಗಿ ಬಿಟ್ಟರು. ಇದರಿಂದಾಗಿ ಹರಿಜನರ ಮತ್ತು ನಾಯಕರ ಸಂಖ್ಯೆ ಗಣನೀಯವಾಗಿ ಹೆಚ್ಚಿತು. ಇವೆಲ್ಲಾ ಸಾಂಪ್ರದಾಯಿಕ ಸಮಾಜದ ಶ್ರೇಣೀಕರಣವನ್ನು ಬುಡಮೇಲು ಮಾಡದಿದ್ದರೂ ಅದರ ಮೇಲೆ ಗಾಢ ಪರಿಣಾಮ ಬೀರತೊಡಗಿದವು. ಸಾಂಪ್ರದಾಯಿಕ ವ್ಯವಸ್ಥೆಯಲ್ಲಿ ಗಣ್ಯರೆಂದು ಪರಿಗಣಿಸಲ್ಪಟ್ಟವರು ಬದಲಾದ ವ್ಯವಸ್ಥೆಯಲ್ಲಿ ತಮ್ಮ ಪ್ರಭಾವ ಬೀರಲು ವಿಫಲರಾದರು. ಸಾರ್ವಜನಿಕ ಸ್ಥಳಗಳಲ್ಲಿ ಮೇಲು ಜಾತಿಯವರಿಗೆ ಈ ಹಿಂದೆ ಸಿಗುತ್ತಿದ್ದ ಸಾಂಕೇತಿಕ ಮರ್ಯಾದೆಗಳು ಹಂತ ಹಂತವಾಗಿ ಕಡಿಮೆಯಾದವು. ಇಂತಹ ಸಂದರ್ಭದಲ್ಲಿ ಮಂಡಲ ಪಂಚಾಯತ್ ವ್ಯವಸ್ಥೆ ಜಾತಿ ಬಂತು.
ಹಿಂದಿನ ವ್ಯವಸ್ಥೆಗೆ ಹೋಲಿಸಿದರೆ ಮಂಡಲ ವ್ಯವಸ್ಥೆಯಲ್ಲಿ ಬೇರೆ ಬೇರೆ ಸಾಮಾಜಿಕ ವರ್ಗಗಳಿಗೆ ಸೀಟು ಕಾದಿರಿಸುವಿಕೆಯ ಕುರಿತು ಹೆಚ್ಚು ಮಹತ್ವ ನೀಡಲಾಗಿತ್ತು.[2]ಎಷ್ಟೇ ಲೆಕ್ಕಾಚಾರ ಮಾಡಿದರೂ ಮೇಲು ಜಾತಿಯವರು ಹೊಸ ಪಂಚಾಯತ್ ವ್ಯವಸ್ಥೆಯನ್ನು ಸಂಪೂರ್ಣವಾಗಿ ನಿಯಂತ್ರಿಸುವುದು ಕಷ್ಟ ಸಾಧ್ಯವಾಯಿತು. ಮೇಲು ಜಾತಿಯವರ ಸಂಖ್ಯೆಗೆ ಅನುಗುಣವಾಗಿ ಲೆಕ್ಕ ಹಾಕಿದರೆ ಹೆಚ್ಚೆಂದರೆ ಎರಡು ಸೀಟುಗಳು ಕಷ್ಟದಲ್ಲಿ ದೊರೆಯಬಹುದಿತ್ತು. ಈ ಎಲ್ಲಾ ಬೆಳವಣಿಗೆಗಳನ್ನು ಗಮನದಲ್ಲಿಟ್ಟುಕೊಂಡು ಊರ ಪ್ರಮುಖರ ಹೊಸ ಚರ್ಚೆಯನ್ನು ಮುಂದಿಟ್ಟರು. ಅದೇನೆಂದರೆ ಚುನಾವಣೆಗಳು ಊರಿನ ಶಾಂತಿಯನ್ನು ಭಂಗ ಮಾಡಿವೆ. ಚುನಾವಣೆಗಳು ಒಂದು ಕಡೆ ಗುಂಪು ಘರ್ಷಣೆಗೆ ಎಡೆಮಾಡಿದರೆ ಮತ್ತೊಂದು ಕಡೆ ದುಂದು ವೆಚ್ಚಕ್ಕೆ ಅವಕಾಶ ಮಾಡುತ್ತವೆ. ಈ ಎಲ್ಲಾ ಸಮಸ್ಯೆಗಳಿಂದ ಪಾರಾಗಲು ಒಳ್ಳೆಯ ಉಪಾಯವೆಂದರೆ ಪ್ರತಿನಿಧಿಗಳ ಅವಿರೋಧ ಆಯ್ಕೆ ಊರ ಪ್ರಮುಖರೇ ಈ ವಾದವನ್ನು ಮುಂದಿಟ್ಟಾಗ ಅದನ್ನು ವಿರೋಧಿಸುವುದಾದರೂ ಹೇಗೆ? ಊರ ಪ್ರಮುಖರ ಪಟ್ಟಿಯಲ್ಲಿ ಮೇಟಿ ಮತ್ತು ಉದ್ವಾಳರ ಗುಂಪಿನವರ ಸಂಖ್ಯೆಯೇ ಹೆಚ್ಚಿತ್ತು. ಹಾಗೆಂದು ಉಳಿದ ಜಾತಿ ನಾಯಕರನ್ನು ಕಡೆಗಣಿಸಿರಲಿಲ್ಲ. ಅವರಿಗೂ ತಕ್ಕ ಮಟ್ಟಿನ ಪ್ರಾತಿನಿಧ್ಯ ಕೊಡಲಾಗಿತ್ತು. ಹೀಗಾಗಿ ಆ ನಿರ್ಧಾರ ಒಂದು ವಿಧದಲ್ಲಿ ಎಲ್ಲಾ ಜಾತಿ ನಾಯಕರ ಒಮ್ಮತದ ನಿರ್ಧಾರದಂತಿತ್ತು. ಅದನ್ನು ಯಾರು ಕೂಡ ವಿರೋಧಿಸುವ ಪ್ರಶ್ನೆಯೇ ಇರಲಿಲ್ಲ. ಮಂಡಲ ಪಂಚಾಯತ್ ವ್ಯಾಪ್ತಿಗೆ ಪಿ.ಕೆ.ಹಳ್ಳಿ ವಡ್ಡರಹಳ್ಳಿ, ಕಲ್ಲಳ್ಳಿ ಮತ್ತು ಇಂಗಳಗಿ ಸೇರಿತ್ತು. ಪಿ.ಕೆ. ಹಳ್ಳಿಯಿಂದ ಒಂಬತ್ತು ಸದಸ್ಯರ ಆಯ್ಕೆಯಾಗಬೇಕಿತ್ತು.
ಸದಸ್ಯರ ಆಯ್ಕೆ ಮೊದಲಿಗೆ ಅವಿರೋಧ ಆಯ್ಕೆಯಾಗಬೇಕೆಂದು ಊರ ಪ್ರಮುಖರ ಸಭೆಯಲ್ಲಿ ತೀರ್ಮಾನವಾಗಿತ್ತು. ಊರ ಪ್ರಮುಖರ ಸಭೆ, ಅದು ಕಾರ್ಯ ನಿರ್ವಹಿಸುವ ರೀತಿ, ಜಾತಿ ನಾಯಕರು, ಅವರು ತಮ್ಮ ಜಾತಿ ಪ್ರತಿನಿಧಿಗಳನ್ನು ಆರಿಸುವ ವಿಧಾನ ಇತ್ಯಾದಿಗಳನ್ನು ೧೯೯೫ರ ಚುನಾವಣೆಯನ್ನು ವಿವರಿಸುವ ಸಂದರ್ಭದಲ್ಲಿ ವಿವರಿಸಲಿದ್ದೇನೆ. ಇಲ್ಲಿ ಮಂಡಲ ಸದಸ್ಯರ ಆಯ್ಕೆಯನ್ನು ಸಂಕ್ಷಿಪ್ತವಾಗಿ ವಿವರಿಸಿದ್ದೇನೆ. ಪ್ರಮುಖರ ನಿರ್ಣಯದಂತೆ ೧೯೯೦ರಲ್ಲಿ ಹಳ್ಳಿಯ ಎಲ್ಲಾ ಮಂಡಲ ಸದಸ್ಯರ ಅವಿರೋಧ ಆಯ್ಕೆ ನಡಿಯಿತು. ಕುರುಬರ ಮಲ್ಲಪ್ಪನವರು ಮೊದಲಿನ ಎರಡೂವರೆ ವರ್ಷ ಪ್ರಧಾನರಾಗಬೇಕು ನಂತರದ ಅವಧಿಯಲ್ಲಿ ಪಿ.ಕೆ.ಹಳ್ಳಿಯ ಇನ್ನೊಬ್ಬ ಸದಸ್ಯ ಕರೀಂಖಾನ್ ಅವರಿಗೆ ಪ್ರಧಾನ ಹುದ್ದೆ ಬಿಟ್ಟುಕೊಡಬೇಕೆಂದು ಪ್ರಮುಖರೇ ತೀರ್ಮಾನಿಸಿದರು.[3] ಆ ತೀರ್ಮಾನ ಕೈಗೊಂಡ ಪ್ರಮುಖ ಸಭೆಯಲ್ಲಿ ಮೇಟಿಗಳ ಕಡೆಯಿಂದ ಯಾರು ಹಾಜರಿರಲಿಲ್ಲ. ಯಾವುದೇ ಗಲಾಟೆ ಘರ್ಷಣೆ ಇಲ್ಲದೆ ಪ್ರಧಾನರ ಆಯ್ಕೆಯಾಯಿತು. ಮಲ್ಲಪ್ಪನವರು ಪ್ರಧಾನರಾದರು. ಅವರ ಎರಡು ವರ್ಷ ಪೂರ್ತಿಯಾಗುತ್ತಿದ್ದಂತೆ ಉದ್ವಾಳರ ಜತಿಗಿದ್ದ ಕರೀಂಖಾನ್ ಮೇಟಿಗಳ ಕಡೆಗೆ ಸರಿದರು. ಯಾಕೆ ಹೀಗಾಯಿತು ಎನ್ನುವುದು ಯಾರಿಗೂ ಸರಿಯಾಗಿ ತಿಳಿಯಲಿಲ್ಲ. ಉದ್ವಾಳರ ಜತೆ ಊರಿನ ಇತರ ಪ್ರಮುಖರು ಕೂಡ ಕರೀಂಖಾನ್‌ನಲ್ಲಾದ ಈ ಪರಿವರ್ತನೆಯನ್ನು ಒಪ್ಪಿಕೊಳ್ಳಲು ತಯಾರಿರಲಿಲ್ಲ. ಕರೀಂಖಾನ್‌ನ ತಂದೆ ಮೇಟಿಗಳ ಜತೆ ಸಾಲ ಮಾಡಿದ್ದರು; ಆ ಸಾಲವನ್ನು ಮನ್ನಾ ಮಾಡುವ ಭರವಸೆ ಮೇಟಿಗಳು ಕೊಟ್ಟಿರಲೇಬೇಕು, ಅದಕ್ಕಾಗಿ ಕರೀಂಖಾನ್ ಮೇಟಿಗಳ ಕಡೆಗೆ ಹೋಗಿರಬೇಕೆಂದು ಊರವರು ಆಡಿಕೊಳ್ಳುತ್ತಿದ್ದರು. ಮೇಟಿಗಳು ಸಾಲ ಮನ್ನಾ ಯಾಕೆ ಮಾಡಬೇಕೆಂದರೆ ಅದಕ್ಕೂ ಅವರಲ್ಲಿ ಉತ್ತರ ರೆಡಿಯಿದೆ. ಹಲವಾರು ವರ್ಷ ಅಧಿಕಾರದಲ್ಲಿದ್ದ ಮೇಟಿಗಳಿಗೆ ಅಧಿಕಾರದಿಂದ ದೂರ ಇರುವುದನ್ನು ಊಹಿಸಲು ಆಗುವುದಿಲ್ಲ. ಹೊಸ ವ್ಯವಸ್ಥೆಯಲ್ಲಿ ಅವರೇ ನೇರ ಅಧಿಕಾರಕ್ಕೆ ಬರುವುದು ಸಾಧ್ಯವಿಲ್ಲ. ಆದುದರಿಂದ ಅಧಿಕಾರಕ್ಕೆ ಬರುವವರನ್ನು ತಮ್ಮ ಬುಟ್ಟಿಗೆ ಹಾಕಿಕೊಂಡರೆ ತಮ್ಮ ಕೆಲಸವೆಲ್ಲ ಯಾವುದೇ ಅಡ್ಡಿ ಆತಂಕವಿಲ್ಲದೆ ಆಗಬಹುದೆಂಬ ದೃಷ್ಟಿಯಿಂದ ಮೇಟಿಗಳು ಕರೀಂಖಾನ್‌ಗೆ ಸಹಾಯ ಮಾಡಿದ್ದಾರೆ ಎಂದು ಊರ ಕೆಲವರ ಅಭಿಪ್ರಾಯ.
ಕರೀಂಖಾನ್ ಅವರನ್ನು ಈ ಕುರಿತು ವಿಚಾರಿಸಿದರೆ, ನಮ್ಮ ತಂದೆ ಗೌಡಿಕೆ ನಡಿಸುತ್ತಿದ್ದ ದಿನಗಳಿಂದಲೇ ಮೇಟಿಗಳ ಜತೆ ಒಳ್ಳೆಯ ಸಂಬಂಧ ಇಟ್ಟುಕೊಳ್ಳುವುದು ನಮಗೆ ಅನಿವಾರ್ಯಗಿತ್ತು. ಅವರನ್ನು ಎದುರು ಹಾಕಿಕೊಂಡು ಗೌಡಿಕೆ ನಡಿಸುವುದೇ ಕಷ್ಟವಾಗಿತ್ತು. “ಹಾಗಾಗಿ ನಮ್ಮ ತಂದೆ ಮೇಟಿಯವರು ಜತೆ ಹೊಂದಾಣಿಕೆ ಮಾಡಿಕೊಂಡು ಬದುಕಿ; ಅವರ ಜತೆ ಜಗಳ ಕಾಯಬೇಡಿ” ಎಂದು ಸಲಹೆ ನೀಡುತ್ತಿದ್ದರು. ಆದರೆ ಕೆಲವು ವರ್ಷಗಳ ಹಿಂದೆ ನಮ್ಮ ಚಿಕ್ಕಪ್ಪ ಬಾಬನ ಗೌಡ ಮತ್ತು ಮೇಟಿಗಳಿಗೂ ಭಿನ್ನಾಭಿಪ್ರಾಯ ಬಂದು, ಮೇಟಿಗಳು ಸಾರ್ವಜನಿಕವಾಗಿಯೇ ನನ್ನ ಚಿಕ್ಕಪ್ಪನನ್ನು ಹೊಡೆದರು. ಆ ಅವಮಾನವನ್ನು ತಾಳಲಾರದೆ ಅವರು ತೀರಿಕೊಂಡರು. ಅಂದಿನಿಂದ ನಾನು ಮೇಟಿಗಳಿಂದ ದೂರ ಸರಿದು ಉದ್ವಾಳರ ಕಡೆ ಸೇರಿಕೊಂಡೆ. ಆದರೆ ಈ ಉದ್ವಾಳರನ್ನು ಸಂಪೂರ್ಣ ನಂಬುವಂತಿಲ್ಲ. ಯಾವಾಗ ಕೈ ಕೊಡುತ್ತಾರೆಂದು ತಿಳಿಯುವುದೇ ಇಲ್ಲ. ಇವರಿಗೆ ಹೋಲಿಸಿದರೆ ಮೇಟಿಗಳು ಕ್ರೂರಿಗಳಾದರೂ ತಮ್ಮನ್ನು ನಂಬಿದವರನ್ನು ಕೈ ಬಿಡುವುದಿಲ್ಲ. ಪ್ರಧಾನ ಹುದ್ದೆ ನನ್ನ ಕೈ ತಪ್ಪಿ ಹೋಗಬಾರದೆಂದು ಪುನಃ ನಾನು ಅವರ ಕಡೆ ಸೇರಿಕೊಂಡೆ. ಹೀಗೆ ಉದ್ವಾಳರ ಜತೆಗಿದ್ದರೆ ಎಲ್ಲಿ ನನ್ನ ಪ್ರಧಾನ ಹುದ್ದೆ ತಪ್ಪಿ ಹೋಗುತ್ತದೆ ಎಂಬ ಭಯದಿಂದ ಕರೀಂಖಾನ್ ಮೇಟಿಗಳ ಕಡೆ ಸೇರಿಕೊಂಡರು. ಕರೀಂಖಾನ್‌ನ ಈ ನಡವಳಿಕೆಯನ್ನು ಇತರ ಪ್ರಮುಖರು ಸಹಿಸಲಿಲ್ಲ. ಮೇಟಿಗಳೇ ಕರೀಂಖಾನ್‌ ಅವರನ್ನು ಪ್ರಧಾನ ಮಾಡುತ್ತಿದ್ದರೆ ಮಾಡಲಿ, ನಾವ್ಯಾರು ಆ ಕೆಲಸದಲ್ಲಿ ಭಾಗಿಗಳಾಗುವುದಿಲ್ಲ ಎಂದು ಅವರು ದೂರ ಸರಿದರು. ಊರ ಪ್ರಮುಖ ಸಭೆಯಲ್ಲಿ ನಡೆದ ಈ ಬೆಳವಣಿಗೆ ಹಾಲಿ ಪ್ರಧಾನ ಮಲ್ಲಪ್ಪನವರಿಗೆ ತುಂಬಾ ಅನುಕೂಲವಾಯಿತು. ಎರಡು ವರ್ಷ ಅಧಿಕಾರದ ರುಚಿ ಕಂಡ ಮಲ್ಲಪ್ಪನವರಿಗೂ ಅಧಿಕಾರ ಬಿಟ್ಟು ಕೊಡಲು ವಿಶೇಷ ಆಸಕ್ತಿ ಇರಲಿಲ್ಲ. ಊರ ಪ್ರಮುಖರ ಒತ್ತಾಯಕ್ಕೆ ಬಿಟ್ಟು ಕೊಡಬೇಕಿದ್ದರೂ ಅದನ್ನು ಕರೀಂಖಾನ್‌ನಿಗೆ ಬಿಟ್ಟು ಕೊಡಲು ಆಸಕ್ತಿಯಿಲ್ಲ. ಕರೀಂಖಾನ್ ಮೇಟಿಗಳ ಜತೆ ಸೇರಿರುವುದರಿಂದ ಕರೀಂಖಾನ್ ಪ್ರಧಾನರಾದರೂ ನಿಜವಾದ ಅಧಿಕಾರ ಚಲಾವಣೆಯನ್ನು ಮೇಟಿಗಳೇ ಮಾಡಬಹುದೆಂಬ ತರ್ಕ ಮಲ್ಲಪ್ಪನವರದ್ದು. ಅದಕ್ಕಾಗಿ ಅವರಿಗೆ ಅನುಕೂಲವಾದ, ಅಂದರೆ ಅವರ ಇಚ್ಛೆಯಂತೆ ನಡಿಯುವ ಕಾರಿಗನೂರು ಬಸಣ್ಣನಿಗೆ (ಪ್ರಧಾನ ಹುದ್ದೆಗೆ) ಬೆಂಬಲಿಸಲು ತೀರ್ಮಾನಿಸಿದರು.
ಕಾರಿಗನೂರು ಬಸಣ್ಣ ಮಾಜಿ ಅಧ್ಯಕ್ಷ ಚಂದ್ರಶೇಖರಪ್ಪನವರಿಗೂ ಪರಿಚಿತ. ಅವರಿಬ್ಬರ ಸ್ನೇಹ ಶುರುವಾದುದು ವ್ಯಾಗನ್ ಲೋಡಿಂಗ್ ವ್ಯವಹಾರದಲ್ಲಿ. ವ್ಯಾಗನ್ ಲೋಡಿಂಗ್ ವ್ಯವಹಾರವನ್ನು ಹಲವಾರು ವರ್ಷಗಳಿಂದ ಬಳ್ಳಾರಿಯವರು ನಡೆಸುತ್ತಿದ್ದರು. ಅದನ್ನು ನೋಡುತ್ತಿದ್ದ ಸ್ಥಳೀಯರಿಗೆ ನಾವು ಯಾಕೆ ಲೇಬರ್ ಕಂಟ್ರಾಕ್ಟ್ ಮಾಡಬಾರದೆಂಬ ಆಲೋಚನೆ ಬಂತು. ೧೯೭೫ರ ಸುಮಾರಿಗೆ ಪಿ.ಕೆ.ಹಳ್ಳಿಯಿಂದ ಚಂದ್ರಶೇಖರಪ್ಪ ಮತ್ತು ಕಾರಿಗನೂರಿನಿಂದ ಬಸಣ್ಣ ಲೇಬರ್ ಕಂಟ್ರಾಕ್ಟ್ ವಹಿಸಿಕೊಂಡರು.[4] ಆದರೆ ಹಳೇ ಕಂಟ್ರಾಕ್ಟ್‌ದಾರರು ಹೊಸಬರನ್ನು ಲೇಬರ್ ಗುತ್ತಿಗೆಯಿಂದ ಹೊರಗಿಡಬೇಕೆಂದು ಕೆಲಸಗಾರರನ್ನು ಹೊಸ ಗುತ್ತಿಗೆದಾರರ ವಿರುದ್ಧ ಎತ್ತಿ ಕಟ್ಟಿದರು. ಹೊಸ ಗುತ್ತಿಗೆದಾರರ ಕೈ ಕೆಳಗೆ ದುಡಿಯುವುದಿಲ್ಲ ಎಂದು ಕಾರಿಗನೂರಿನ ಕೆಲಸಗಾರರು ಬಸಣ್ಣನಿಗೆ ಸಹಕರಿಸಲಿಲ್ಲ. ಬಸಣ್ಣನಿಗೆ ಏನು ಮಾಡುವುದೆಂದು ತೋಚಲಿಲ್ಲ. ಆವಾಗ ಅವರ ಸ್ನೇಹಿತರು ಚಂದ್ರಶೇಖರಪ್ಪನ ಸಹಾಯ ಪಡೆಯಲು ಸೂಚಿಸಿದರು. ಪಂಚಾಯತ್ ಅಧ್ಯಕ್ಷರಾಗಿ ಚಂದ್ರಶೇಖರಪ್ಪ ಮಾಡಿದ ಸಾಹಸ ಸುತ್ತಮುತ್ತಲಿನ ಹಳ್ಳಿಗಳಲ್ಲಿ ಸುದ್ದಿಯಾಗಿತ್ತು. ಅವರನ್ನು ಯಾರು ಎದುರು ಹಾಕಿಕೊಳ್ಳಲು ಸಾಧ್ಯವಿಲ್ಲವೆಂದು ಜನ ಮಾತಾಡಿಕೊಳ್ಳುತ್ತಿದ್ದರು. ತನ್ನ ಕಾರ್ಮಿಕರ ಸಮಸ್ಯೆಯನ್ನು ಪರಿಹರಿಸಬೇಕೆಂದು ಬಸಣ್ಣ ಚಂದ್ರಶೇಖರಪ್ಪನವರಲ್ಲಿ ಕೇಳಿಕೊಂಡರು. ಚಂದ್ರಶೇಖರಪ್ಪನವರು ಸ್ಥಳೀಯ ಕಾರ್ಮಿಕರನ್ನು ಉಪಯೋಗಿಸಿಕೊಂಡು ಕಾರ್ಮಿಕರ ಸಂಘಟನೆಯನ್ನು ಒಡೆದು ಕಾರ್ಮಿಕ ಸಮಸ್ಯೆ ಪರಿಹರಿಸಿದರು. ಹೀಗೆ ಚಂದ್ರಶೇಖರಪ್ಪ ಮತ್ತು ಬಸಣ್ಣ ಸ್ನೇಹಿತರಾಗಿದ್ದರು.
ಪಿ.ಕೆ. ಹಳ್ಳಿಯ ಮಂಡಲಕ್ಕೆ ಎರಡನೇ ಅವಧಿಗೆ ಪ್ರಧಾನ ಹುದ್ದೆಯ ಚುನಾವಣೆ ನಡಿಯುವ ಸಂದರ್ಭದಲ್ಲಿ ಬಸವರಾಜೇಶ್ವರಿಯವರು ಬಳ್ಳಾರಿಯ ಎಂ.ಪಿ.ಆಗಿದ್ದರು. ಕಾರಿಗನೂರು ಬಸಣ್ಣನವರು ಕಾಂಗ್ರೆಸ್ ಅಭ್ಯರ್ಥಿ. ಬಸಣ್ಣ ಎಂ.ಪಿ.ಯವರನ್ನು ಭೇಟಿಯಾಗಿ ತನಗೆ ಪ್ರಧಾನನಾಗಲು ಸಹಾಯ ಮಾಡಬೇಕೆಂದು ಕೇಳಿಕೊಂಡರು. ಪಕ್ಷ ಒಂದೇ ಆಗಿರುವಾಗ ಎಂ.ಪಿ.ಯವರ ಸಯಾಯ ಹಸ್ತ ಸಿಗುವುದು ಕಷ್ಟವಾಗಲಿಲ್ಲ. ಎಂ.ಪಿ.ಯವರು ಮಾಜಿ ಅಧ್ಯಕ್ಷ ಚಂದ್ರಶೇಖರಪ್ಪನವರನ್ನು ಬರಮಾಡಿಕೊಂಡು ಬಸಣ್ಣನನ್ನು ಗೆಲ್ಲಿಸಬೇಕೆಂದು ಕೇಳಿಕೊಂಡರು. ಚಂದ್ರಶೇಖರಪ್ಪನವರು ಕಾಂಗ್ರೆಸ್ ಪಕ್ಷದವರಲ್ಲ. ಆದಾಗ್ಯೂ ತಮ್ಮ ಜಾತಿಯವರೇ ಆದ ಸಂಸದರ ಕೋರಿಕೆಯನ್ನು ಅವರಗೆ ತಿರಸ್ಕರಿಸಲು ಆಗಲಿಲ್ಲ. ತೆರೆಯ ಮರೆಯಲ್ಲಿ ಇದ್ದುಕೊಂಡೆ ಮಾಜಿ ಅಧ್ಯಕ್ಷ ಚಂದ್ರಶೇಖರಪ್ಪ ಓಟಿಗೆ ಮುನ್ನ ಇಷ್ಟೆಲ್ಲಾ ಕೆಲಸ ಮಾಡಿದರು.
ಒಂದು ಕಡೆಯಿಂದ ಚಂದ್ರಶೇಖರಪ್ಪನವರ ಅಣ್ಣ ಈರಣ್ಣ ಕರೀಂಖಾನ್ ಆವರನ್ನು ಪ್ರಧಾನ ಮಾಡುತ್ತೇನೆ ಎಂದು ಸಾರ್ವಜನಿಕವಾಗಿ ಹೇಳಿ ಊರಲ್ಲಿ ಕರೀಂಖಾನ್‌ಗೆ ಊರ ಪ್ರಮುಖರ ಸಹಾನುಭೂತಿ ಇಲ್ಲದಂತೆ ಮಾಡಿದರು. ಇನ್ನೊಂದು ದಿಕ್ಕಿನಲ್ಲಿ ಚಂದ್ರಶೇಖರಪ್ಪನವರು ಹಳ್ಳಿಯ ಮಂಡಲ ಸದಸ್ಯರನ್ನು ಕಾರಿಗನೂರು ಬಸಣ್ಣನಿಗೆ ಬೆಂಬಲಿಸಲು ಪ್ರೋತ್ಸಾಹಿಸುತ್ತಿದ್ದರು. ಇವರಿಬ್ಬರು ಸೇರಿಯೆ ಈ ಆಟ ಆಡುತ್ತಿದ್ದಾರೆಯೆ ಎನ್ನುವುದು ಕಷ್ಟಕರ. ಅಣ್ಣ ತಮ್ಮಂದಿರ ಮಧ್ಯೆ ಜಗಳವಾಗಿರಲಿಲ್ಲ. ಇಬ್ಬರೂ ಸೇರಿ ಯೋಜನೆ ನಡೆಸಿದ್ದಾರೆ ಎನ್ನಲು ಪುರಾವೆ ಇಲ್ಲ. ಆದರೆ ಈ ರೀತಿ ಆದುದಂತೂ ನಿಜ. ಚುನಾವಣೆಯ ದಿನ ಬಂತು. ಮಾಜಿ ಪ್ರಧಾನ ಮಲ್ಲಪ್ಪನವರು ಓಟು ಹಾಕಿರಲಿಲ್ಲ; ಅವರ ಓಟ ನಿರ್ಣಾಯಕವಾಗಿತ್ತು. ಕೊನೆ ಕ್ಷಣದಲ್ಲಿ ಅವರು ಬಸಣ್ಣನಿಗೆ ಓಟು ಹಾಕಿದರು. ಕರೀಂಖಾನ್ ಸೋತರು. ಕರೀಂಖಾನ್ ಮತ್ತು ಆತನ ಬೆಂಬಲಿಗರು ಸೋಲಿನ ಸಿಟ್ಟನ್ನು ತಾಳಲಾರದೆ ಅಲ್ಲೇ ಇದ್ದ ಮಲ್ಲಪ್ಪನವರನ್ನು ಪೋಲಿಸರ ಸಮ್ಮುಖದಲ್ಲೇ ಹಿಗ್ಗಾ ಮುಗ್ಗಾ ಬಡಿದರು.[5] ಊರಿನ ಅರ್ಧದಷ್ಟು ಜನ ಓಟಿನ ಫಲಿತಾಂಶಕ್ಕಾಗಿ ಕಾದಿದ್ದರು. ಅವರಲ್ಲಿ ಹೆಚ್ಚಿನವರಿಗೆ ಪಾರ್ಟಿಗಿಂತ ಹೆಚ್ಚು ತಮ್ಮ ಊರಿನವನೆ ಆದ ಕರೀಂಖಾನ್ ಪ್ರಧಾನನಾದರೆ ಒಳ್ಳೆಯದೆಂಬ ನಂಬಿಕೆಯಿತ್ತು. ಆತ ಆಗದಿರುವಲ್ಲಿ ಮಲ್ಲಪ್ಪನ ಪಾತ್ರವೇ ಮುಖ್ಯವೆಂದು ಅಲ್ಲಿ ಸೇರಿದವರು ಗ್ರಹಿಸಿದ್ದರು. ಆದುದರಿಂದ ಊರವರು ಯಾರೂ ಕೂಡ ಮಲ್ಲಪ್ಪನ ರಕ್ಷಿಸಲು ಬರಲಿಲ್ಲ. ಪೋಲಿಸರು ಮಲ್ಲಪ್ಪನವರನ್ನು ಆ ಜನ ಜಂಗುಳಿಯಿಂದ ತಪ್ಪಿಸಿ ಹೊಸಪೇಟೆಗೆ ಸಾಗಿಸಿದರು. ಯಾರ ಮೇಲೂ ಕೇಸು ದಾಖಲಾಗಿಲ್ಲ.
ಕೊನೆಗೂ ಊರ ಪ್ರಮುಖರ ಮಾತೇ ಸತ್ಯವಾಯಿತು. ಹಳ್ಳಿಯಲ್ಲಿ ಚುನಾವಣೆ ಎಂದರೆ ಜಗಳ ಎನ್ನುವುದು ಸಾಧಿತವಾಯಿತು. ಇಲ್ಲಿ ಗಮನಿಸಬೇಕಾದ ಕೆಲವು ಅಂಶಗಳಿವೆ. ಒಂದು, ಮೊದಲ ಬಾರಿಗೆ ಅಧಿಕಾರ ಲಿಂಗಾಯಿತರನ್ನು ಬಿಟ್ಟು ಬೇರೆ ಜಾತಿಗೆ ಬಂದಿದೆ. ಮಲ್ಲಪ್ಪನವರು ಜಾರಿಯಲ್ಲಿ ಕುರುಬರು. ಜತೆಗೆ ವಿಶೇಷ ಅನುಕೂಲಸ್ಥರಲ್ಲ. ಅವರು ಪ್ರಧಾನರಾಗುವ ಮುನ್ನಾ ಜಿ.ಜಿ.ಬ್ರದರ್ಸ್ ಅವರ ಗಣಿಯಲ್ಲಿ ಡ್ರಿಲ್ ಮೆಷಿನ್ ಆಪರೇಟರ್ ಆಗಿದ್ದರು. ಸ್ವಲ್ಪ ಭೂಮಿ ಇದೆ. ಅದರಿಂದ ವಿಶೇಷ ಆದಾಯವಿರಲಿಲ್ಲ. ರಾಜಕಾರಣಕ್ಕಾಗಿ ಕೆಲಸ ಬಿಟ್ಟಿದ್ದರು, ಪಕ್ಷದ ದೃಷ್ಟಿಯಿಂದ ಅವರೂ ಕಾಂಗ್ರಸಿಗರೇ. ಬಸಣ್ಣ ಕೂಡ ಕಾಂಗ್ರೆಸಿಗ, ಕೇವಲ ಪಕ್ಷದ ಒಲವಿಂದ ಮಲ್ಲಪ್ಪನವರು ಬಸಣ್ಣನನ್ನು ಬೆಂಬಲಿಸಿದ್ದಾರೆ ಎನ್ನಲಾಗುವುದಿಲ್ಲ. ಎರಡು, ಇವೆಲ್ಲಕ್ಕಿಂತ ಮುಖ್ಯ ಇಡೀ ಘಟನೆಯಲ್ಲಿ ಮಲ್ಲಪ್ಪನವರು ನಿರ್ಧಾರಕ ಅಲ್ಲ ಎನ್ನುವ ಅಂಶ. ಮೇಟಿಯವರು ವೀರಣ್ಣ ಮತ್ತು ಚಂದ್ರಶೇಖರಪ್ಪ; ಇಬ್ಬರೂ ಮಾಜಿ ಚೇರ್‌ಮನ್‌ಗಳು ಆಡಿದ ಆಟದಲ್ಲಿ ಮಲ್ಲಪ್ಪ ಮತ್ತು ಕರೀಂಖಾನ್ ದಾಳಗಳಂತೆ ಬಳಕೆಯಾದರು. ಚಂದ್ರಶೇಖರಪ್ಪನವರು ತೆರೆಯ ಮರೆಯಲ್ಲಿದ್ದುಕೊಂಡೆ ಕೆಲಸ ಮಾಡಿದರು. ಕೇವಲ ಸ್ನೇಹಿತ ಎನ್ನುವ ಕಾರಣಕ್ಕಾಗಿ ಇಡೀ ಚುನಾವಣೆಯ ದಿಕ್ಕನ್ನೇ ಬದಲಾಯಿಸಿದರು. ಇಷ್ಟೆಲ್ಲಾ ಆಟ ಆಡಿದರು ಊರವರ ದೃಷ್ಟಿಗೆ ಅವರು ಬೀಳಲೇ ಇಲ್ಲ. ಊರವರ ಕೋಪಕ್ಕೆ ಬಲಿಯಾದುದು ಮಲ್ಲಪ್ಪನವರು ಮಾತ್ರ. ಈ ಘಟನೆಯ ಮೂಲಕ ಊರಿನ ಯಜಮಾನಿಕೆ ಅಷ್ಟು ಸುಲಭವಲ್ಲ ಎನ್ನುವುದನ್ನು ಕೆಳಜಾತಿಗೆ ತಿಳಿಸುವ ಒಂದು ಪ್ರಯತ್ನ ನಡೆದಿರಬಹುದೋ ಏನೋ. ಜತೆಗೆ ಮೇಟಿಯವರನ್ನು ಸಂಪೂರ್ಣವಾಗಿ ಕಡೆಗಣಿಸಿ ಯಜಮಾನಿಕೆ ಮಾಡುತ್ತೇನೆ ಎನ್ನುವವರಿಗೆ ಒಂದು ಪಾಠ ಕಲಿಸಬೇಕೆನ್ನುವ ಆಂತರಿಕ ಬಯಕೆ ಪರೋಕ್ಷವಾಗಿ ಇಲ್ಲಿ ಕೆಲಸ ಮಾಡಿರಲೂಬಹುದು.
೧೯೯೪ರ ಚುನಾವಣೆ
೧೯೮೭ರ ನಂತರ ಹಳ್ಳಿಯ ರಾಜಕೀಯ ಹೊಸ ತಿರುವನ್ನು ಕಂಡಿದೆ. ಹಿಂದೆ ರಾಜಕೀಯ ಕ್ಷೇತ್ರ ಮೇಲು ಜಾತಿಯವರು ಊರಿನ ಯಜಮಾನಿಕೆಗಾಗಿ ತಮ್ಮೊಳಗೆ ಸೆಣಸಾಡುವ ಒಂದು ಕಣವಾಗಿತ್ತು. ಈ ಸ್ಪರ್ಧೆ ಮೇಲು ಜಾತಿಯ ಕುಟುಂಬಗಳ ನಡುವೆ ನಡೆಯುತ್ತಿದ್ದರೂ ಇಡೀ ಊರಿಗೆ ಊರೇ ಪಾಲುಗೊಂಡು ಒಂದು ಆತಂಕದ ವಾತಾವರಣದ ಸೃಷ್ಟಿಯಾಗುತ್ತಿತ್ತು. ಸ್ಪರ್ಧಿಗಳು ತಮ್ಮ ಬೆಂಬಲಿಗ ಸಂಖ್ಯೆ ಹೆಚ್ಚಿಸಲು ತಂತ್ರ ಹೊಡುವುದು, ಕುಡಿಸುವುದು, ಊಟ ಹಾಕಿಸುವುದು, ಉಡುಗೊರೆ ಕೊಡುವುದು ಇತ್ಯಾದಿಗಳು ಸರ್ವೇಸಾಮಾನ್ಯ. ಈ ಎಲ್ಲಾ ಕಾರಣಗಳಿಂದ ಚುನಾವಣೆ ಎಂದರೆ ಒಂದು ನಕಾರಾತ್ಮಕ ಪ್ರಕ್ರಿಯೆ ಎಂಬ ಅಭಿಪ್ರಾಯ ಊರಲ್ಲಿ ರೂಢಿಯಾಗಿತ್ತು. ಇದನ್ನು ನಕಾರತ್ಮಕ ಪ್ರಕ್ರಿಯೆಯಾಗಿಸುವಲ್ಲಿ ಮೇಲು ಜಾತಿಯವರ ಪಾತ್ರ ದೊಡ್ಡದಿದೆ. ಅಧಿಕಾರ ಅವರೊಳಗೆ ಉಳಿಯುವ ಸಾಧ್ಯತೆ ಇರುವಾಗಲೆಲ್ಲಾ ಚುನಾವಣೆಯೊಂದು ನಕಾರಾತ್ಮಕ ಪ್ರಕ್ರಿಯೆಯಾದರೂ ಮೇಲು ಜಾತಿ ಸ್ಪರ್ಧೆ ಬೇಡ ಎನ್ನುವ ಧೋರಣೆ ತಾಳಿಲ್ಲ. ೧೯೮೭ರ ನಂತರ ಬಂದ ಹೊಸ ಪಂಚಾಯತ್ ಕಾಯ್ದೆ ಕಟ್ಟುನಿಟ್ಟಿನ ರಿಸರ್‌ವೇಶನ್ ಜಾರಿ ತಂದಿತು. ಈ ಕಾಯ್ದೆಯಿಂದಾಗಿ ಮೇಲು ಜಾತಿಯವರಿಗೆ ಕೇವಲ ಒಂದು ಸೀಟು ದೊರೆಯುವ ಸ್ಥಿತಿ ನಿರ್ಮಾಣವಾಯಿತು. ಈ ಒಂದು ಸೀಟಿನಿಂದ ಇಡೀ ಪಂಚಾಯತನ್ನು ನಿಯಂತ್ರಿಸುವ ಅಥವಾ ತಾವೆ ಅಧ್ಯಕ್ಷರಾಗುವ ಕನಸು ದೂರವಾಯಿತು. ಆ ಸಂದರ್ಭದಲ್ಲಿ ಅವಿರೋಧ ಆಯ್ಕೆಯ ಚರ್ಚೆ ಆರಂಭವಾಯಿತು. ರಾಜಕೀಯವನ್ನು ನಕಾರಾತ್ಮಕ ಪ್ರಕ್ರಿಯೆಯಾಗಿ ಬೆಳೆಸುವುದರಲ್ಲಿ ಮುಖ್ಯ ಭೂಮಿಕೆ ನಿಭಾಯಿಸಿದವರು ಮೇಲು ಜಾತಿಯವರು. ಪರಿಹಾರವಾಗಿ ಇಡೀ ಊರೇ ಹೊಂದಾಣಿಕೆ ಮಾಡಿಕೊಳ್ಳಬೇಕಾಯಿತು. ಇದೊಂದು ರೀತಿ ನಮ್ಮ ದೇಶದ ಆರ್ಥಿಕ ನೀತಿಗಳಲ್ಲಿನ ಪ್ರಯೋಗದಂತೆ.[6] ಅದೇನೆ ಇರಲಿ, ಈ ಅವಿರೋಧ ಆಯ್ಕೆ ಎಷ್ಟರ ಮಟ್ಟಿಗೆ ಅವಿರೋಧ ಎನ್ನುವುದನ್ನು ವಿಶ್ಲೇಷಿಸಬೇಕಾಗಿದೆ.
ಅವಿರೋಧ ಆಯ್ಕೆ – ಕಲ್ಪನೆ ಮತ್ತು ವಾಸ್ತವ
ಒಂದು ಹಳ್ಳಿಯಲ್ಲಿ ಎಲ್ಲಾ ಪಂಚಾಯತ್ ಸದಸ್ಯರು ಅವಿರೋಧವಾಗಿ ಆಯ್ಕೆಯಾಗಿದ್ದಾರೆ ಎಂದಾಗ ಈ ಅವಿರೋಧ ಪ್ರಕ್ರಿಯೆ ಹೇಗೆ ನಡೆದಿರಬಹುದೆಂಬ ಕುತೂಹಲ ಸಹಜ. ಅವಿರೋಧ ಆಯ್ಕೆ ಎಂದಾಕ್ಷಣ ನಮ್ಮ ಕಣ್ಣ ಮುಂದೆ ಬರುವ ಸಾಮಾನ್ಯ ಚಿತ್ರಣ ಈ ಕೆಳಗಿನಂತಿರಬಹುದು –
೧. ಊರಿನ ಪ್ರಮುಖರು ಮತ್ತು ಊರ ಸಮಸ್ತರು ಒಂದು ನಿರ್ದಿಷ್ಟ ಸ್ಥಳದಲ್ಲಿ ಸಭೆ ಸೇರಿ ಈ ಬಾರಿ ಚುನಾವಣೆ ಬೇಕೇ ಅಥವಾ ಬೇಡವೇ ಎಂದು ಚರ್ಚಿಸುತ್ತಾರೆ. ಚರ್ಚೆಯ ನಂತರ ಚುನಾವಣೆ ಬೇಡ; ಅವಿರೋಧ ಆಯ್ಕೆ ನಡೆಯಲಿ ಎಂದು ಸಭೆ ತೀರ್ಮಾನಿಸುತ್ತದೆ,
೨. ಅದೇ ಸಭೆಯಲ್ಲಿ ಹಾಜರಿರುವ ಜಾತಿ ನಾಯಕರುಗಳಿಗೆ ಅವರವರ ಜಾತಿಯಿಂದ ಪಂಚಾಯತ್ ಪ್ರತಿನಿಧಿಗಳನ್ನು ಆರಿಸಲು ಸಭೆ ಸೂಚಿಸುತ್ತದೆ,
೩. ಜಾತಿ ನಾಯಕರು ತಮ್ಮ ಜನರನ್ನು ಸಭೆ ಸೇರಿಸಿ ಅಲ್ಲಿ ಆಯಾಯ ಜಾತಿಯ ಪ್ರತಿನಿಧಿಗಳ ಆಯ್ಕೆ ಮಾಡುತ್ತಾರೆ,
೪. ಅವಿರೋಧವಾಗಿ ಆಯ್ಕೆಗೊಂಡ ಪ್ರತಿನಿಧಿಗಳು ಎಲ್ಲಾ ಸೇರಿ ಅಧ್ಯಕ್ಷರು, ಉಪಾಧ್ಯಕ್ಷರು ಮತ್ತು ಇತರ ಪದಾಧಿಕಾರಗಳನ್ನು ಆರಿಸುತ್ತಾರೆ.
ವಾಸ್ತವದಲ್ಲಿ ಅವಿರೋಧ ಆಯ್ಕೆ ಮೇಲಿನ ರೀತಿಯಲ್ಲಿ ನಡಿಯುವುದಿಲ್ಲ, ಚುನಾವಣೆಯ ದಿನಾಂಕ ಪ್ರಕಟಗೊಂಡ ನಂತರ ಹಳ್ಳಿಯಲ್ಲಿ ರಾಜಕೀಯ ಪ್ರಕ್ರಿಯೆ ಬಿರುಸುಗೊಳ್ಳುತ್ತದೆ. ಅಂದರೆ ಅದರ ಹಿಂದೆ ಯೋಜನಗೆಗಳು, ಅದನ್ನು ಕಾರ್ಯಗತಗೊಳಿಸುವ ವಿಧಾನ ಕುರಿತು ಚರ್ಚೆಗಳು ನಡೆಯುವುದಿಲ್ಲವೆಂದಲ್ಲ; ನಡೆಯುತ್ತವೆ, ಅವುಗಳು ತುಂಬಾ ಅಸ್ಪಷ್ಟ ಮತ್ತು ತುಂಬಾ ಸೀಮಿತ ನೆಲೆಯಲ್ಲಿ ನಡೆಯುತ್ತಿರುತ್ತವೆ. ಚುನಾವಣೆ ಹತ್ತಿರ ಬಂದಂತೆ ಊರ ರಾಜಕೀಯದಲ್ಲಿ ಸಕ್ರಿಯವಾಗಿರುವವರು, ಅಧಿಕಾರವನ್ನು ತಮ್ಮಲ್ಲೇ ಇರಿಸಿಕೊಳ್ಳಬೇಕೆಂದು ಬಯಸುವವರು, ಅಧಿಕಾರ ಈ ಬಾರಿ ಬದಲಾಗಬೇಕೆಂದು ಬಯಸುವವರು, ಹೀಗೆ ಇನ್ನೂ ಹಲವಾರು ಪೂರ್ವ ಸಿದ್ಧತೆಗಳನ್ನು ಆರಂಭಿಸುತ್ತಾರೆ. ಈ ಹಳ್ಳಿಯ ದೃಷ್ಟಿಯಿಂದ ಅಂತಹ ರಾಜಕೀಯ ಪ್ರಕ್ರಿಯೆ ನಡೆಸುವ ಗುಂಪುಗಳು ಹಿಂದಿನಿಂದಲೂ ರಾಜಕೀಯದಲ್ಲಿ ಸಕ್ರಿಯವಾಗಿರುವವರ ನೆರಳಿನಿಂದ ಸಂಪೂರ್ಣ ಹೊರ ಬಂದಂತಿಲ್ಲ. ಹಿಂದೆ ಇಡೀ ರಾಜಕೀಯ ಚಟುವಟಿಕೆಗಳು ಮೇಟಿ ಮತ್ತು ಉದ್ವಾಳ ಕುಟುಂಬಗಳಿಂದ ಪ್ರಭಾವಿತ. ಇಂದು ಅಂತಹ ಸನ್ನಿವೇಶ ಇಲ್ಲ. ಅವರುಗಳು ನೇರವಾಗಿ ಸ್ಪರ್ದಿಸುತ್ತಾ ಇಲ್ಲ. ಈ ಬಣಗಳಿಗೆ (ಫ್ಯಾಕ್ಷನ್‌ಗಳಿಗೆ) ಸೇರಿದವರು ಅಥವಾ ಅವರ ಕುಟುಂಬಕ್ಕೆ ಸೇರಿದವರು ನೇರವಾಗಿ ಅಥವಾ ಪರೋಕ್ಷವಾಗಿ ಅವಿರೋಧ ಆಯ್ಕೆಯ ಪ್ರಕ್ರಿಯೆಯಲ್ಲಿ ಭಾಗವಹಿಸುತ್ತಾರೆ. ಇವರುಗಳು ಸ್ಥೂಲವಾಗಿ ಎರಡು ಪಕ್ಷಗಳ ಸುತ್ತ ಗುರುತಿಸಿಕೊಳ್ಳುತ್ತಾರೆ. ಒಂದು ವಿಧದಲ್ಲಿ ರಾಜಕೀಯ ಪಕ್ಷ ಮತ್ತು ಅದರ ಮೂಲಕ ಗುರುತಿಸಿಕೊಳ್ಳುವುದು ಇಲ್ಲಿ ಕೇವಲ ಅನುಕೂಲ ಶಾಸ್ತ್ರ. ರಾಜ್ಯ ಮತ್ತು ರಾಷ್ಟ್ರೀಯ ಮಟ್ಟದ ನಾಯಕರುಗಳಂತೆ ಇಲ್ಲಿ ಕೂಡ ಒಂದು ಪಕ್ಷದೊಂದಿಗೆ ಗುರುತಿಸಿಕೊಳ್ಳುವುದು ಆ ಪಕ್ಷದ ತಾತ್ವಿಕ ವಿಚಾರಗಳಿಂದ ಪ್ರಭಾವಿತರಾಗಿ ಅಲ್ಲ. ಬದಲಿಗೆ ಆ ಪಕ್ಷ ಸಾಧ್ಯವಾಗಿಸುವ ಅಧಿಕಾರದ ದೃಷ್ಟಿಯಿಂದ. ಅಧಿಕಾರದಲ್ಲಿದ್ದಾಗ ಮಾತ್ರ ಒಂದು ಪಕ್ಷ ತನ್ನ ಬೆಂಬಲಿಗರಿಗೆ ಅಧಿಕಾರ ಕೊಡಲು ಸಾಧ್ಯ. ಹೀಗಾಗಿ ಇಲ್ಲಿ ಯಾವುದೇ ಪಕ್ಷದಿಂದ ಗೆಲ್ಲಲಿ ಕಡೆಗೆ ಅಧಿಕಾರದಲ್ಲಿ ಯಾವ ಪಕ್ಷ ಇದೆಯೋ ಆ ಪಕ್ಷದ ಸದಸ್ಯರಾಗುವ ಕ್ರಮ ಸ್ವಲ್ಪ ಜಾಸ್ತಿಯೇ ಇದೆ. ಇದರ ಮಧ್ಯೆ ಕೂಡ ಒಟ್ಟು ಸದಸ್ಯರನ್ನು ಸ್ಥೂಲವಾಗಿ ಕಾಂಗ್ರೆಸ್ ಮತ್ತು ದಳ ಪಕ್ಷದೊಂದಿಗೆ ಗುರುತಿಸಬಹುದು. ಮೇಲು ಜಾತಿಯವರು ದಳ ಪಕ್ಷದೊಂದಿಗೆ ಗುರುತಿಸಿಕೊಂಡರೆ ಕೆಳ ಜಾತಿಯವರು ಕಾಂಗ್ರೆಸ್‌ನೊಂದಿಗೆ ಹೋಗುತ್ತಾರೆ. ಹಿಂದೆ ಸೂಚಿಸಿದಂತೆ ಇದೊಂದು ಸ್ಥೂಲ ಚಿತ್ರಣ. ಯಾಕೆಂದರೆ ಹಳ್ಳಿಯ ಕೆಲವು ಲಿಂಗಾಯತ ಪ್ರಮುಖರು ಕಾಂಗ್ರೆಸ್‌ನಲ್ಲೂ ಇದ್ದಾರೆ. ಅದೇ ರೀತಿ ಕೆಳ ಜಾತಿಯವರು ದಳದೊಂದಿಗೂ ಇದ್ದಾರೆ.
ರಾಜಕೀಯದಲ್ಲಿ ಸಕ್ರಿಯವಗಿರುವ ಊರ ಪ್ರಮುಖರು ದಿನನಿತ್ಯದ ತಮ್ಮ ಭೇಟಿಯಲ್ಲಿ ಚುನಾವಣೆಯನ್ನು ಯಾವ ರೀತಿ ಮಾಡಬೇಕೆಂದು ಚರ್ಚಿಸುತ್ತಿರುತ್ತಾರೆ. ಅದು ಊರ ಹೋಟೇಲುಗಳಲ್ಲಿ ಇರಬಹುದು, ತಿಮ್ಮಪ್ಪನ ಗುಡಿಯಲ್ಲಿರಬಹುದು ಅಥವಾ ಇನ್ಯಾವುದೋ ಸ್ಥಳದಲ್ಲಿ ಇರಬಹುದು. ರಾಜ್ಯದಲ್ಲಿ ಹೊಸ ಪಂಚಾಯತ್ ಚುನಾವಣೆ ಫೆಬ್ರವರಿ ತಿಂಗಳಲ್ಲಿ ನಡೆಯಿತು. ಬಳ್ಳಾರಿಯಲ್ಲಿ ಲೋಕಸಭೆಯ ಮರು ಚುನಾವಣೆ ಇದ್ದುದರಿಂದ ಜಿಲ್ಲೆಯ ಪಂಚಾಯತ್ ಇಲೆಕ್ಷನ್‌ಗಳು ಮುಂದೂಡಲ್ಪಟ್ಟಿದ್ದವು. ಆದರೂ ಹಳ್ಳಿಯಲ್ಲಿ ಫೆಬ್ರವರಿಯಿಂದಲೇ ಚುನಾವಣಾ ಕಾವು ಆರಂಭವಾಗಿತ್ತು. ಹಳ್ಳಿಗರು ಸಾರ್ವಜನಿಕ ಸ್ಥಳಗಳಲ್ಲಿ ಚುನಾವಣೆ ಕುರಿತು ಚರ್ಚಿಸುತ್ತಿದ್ದರು. ಅಂತಹ ಒಂದು ಚರ್ಚೆಯನ್ನು ಪರಿಶೀಲಿಸುವ. ಹಳ್ಳಿಯ ಬಸ್ ನಿಲ್ದಾಣದ ಹತ್ತಿರವೇ ಲಿಂಗಾಯತರ ಒಂದು ಚಾದ ಅಂಗಡಿ ಇದೆ. ಅಂದು ಬಸ್ ಇಳಿದು ನಾನು ಪಂಚಾಯತ್ ಕಛೇರಿ ಕಡೆ ಹೊರಟಿದ್ದೆ. ಚಾದ ಅಂಗಡಿಯಿಂದ ಇಲ್ಲಿ ‘ಬನ್ನಿ ಸಾರ್’ ಎಂದು ಕರೆದ ಹಾಗಾಯಿತು. ಯಾರಿರಬಹುದೆಂದು ಆ ಕಡೆ ನೋಡಿದರೆ ಮಲ್ಲಪ್ಪನವರು ಉರಿ ಹಗ್ಗದ ಮಂಚದಲ್ಲಿ ಕುಳಿತ್ತಿದ್ದರು. ಅದರ ಮತ್ತೊಂದು ತುದಿಯಲ್ಲಿ ಉದ್ವಾಳರ ನೀಲೇಶಪ್ಪನವರಿದ್ದರು. ಒಳಗಿನ ಕಟ್ಟೆ ಮೇಲೆ ಇನ್ನಿಬ್ಬರಿದ್ದರು. ಪುನಃ ‘ಬನ್ನಿ ಸಾರ್’ ಎಂದರು. ನನ್ನ ಅಧ್ಯಯನದ ಮುಖ್ಯ ಮಾಹಿತಿಗಾರರೇ ಕರೆಯುವಾಗ ಹೋಗದಿದ್ದರ ಸರಿಯಲ್ಲ ಎಂದು ಹೋದೆ. ಅವರಿಬ್ಬರ ಮಧ್ಯೆ ಕುಳಿತೆ. ಅಂದಿನ (ತಾ.೪ – ೨ – ೨೦೦೦ದ) ಪ್ರಜಾವಾಣಿ ಪೇಪರನ್ನು ನನ್ನ ಕೈಗಿತ್ತು ಅದರಲ್ಲಿರುವ ಸುದ್ದಿ ಓದಿ ನಮ್ಮ ಒಂದು ಪ್ರಶ್ನೆಗೆ ಉತ್ತರಿಸಬೇಕೆಂದರು. ಕುತೂಹಲದಿಂದ ನಾನು ಪೇಪರ್ ಮೇಲೆ ಕಣ್ಣಾಡಿಸಿದೆ. ಅವರ ಆಸಕ್ತಿ ಕೆರಳಿಸಿದ ಸುದ್ದಿಯ ಸಾರಾಂಶವಿಷ್ಟು. ಮಂಡ್ಯ ಜಿಲ್ಲೆಯ ಮಳವಳ್ಳಿ ತಾಲ್ಲೂಕಿನ ಎತ್ತಂಬಾಡಿ ಗ್ರಾಮ ಪಂಚಾಯತ್‌ನಲ್ಲಿ ನಡೆದ ಘಟನೆಯನ್ನು ಪೇಪರ್‌ನವರು ಸುದ್ದಿ ಮಾಡಿದ್ದರು. ಪಂಚಾಯತ್ ಚುನಾವಣೆಯ ದಿನ ನಿರ್ಧಾರವಾದಂತೆ ಆ ಹಳ್ಳಿಯಲ್ಲೂ ಚುನಾವಣೆಯ ಕಾವು ಏರಿತ್ತು. ಆ ಸಂದರ್ಭದಲ್ಲಿ ಊರ ಪ್ರಮುಖರೆಲ್ಲಾ ಸೇರಿ ಚುನಾವಣೆಗೆ ದುಡ್ಡು ಪೋಲು ಮಾಡುವ ಬದಲು ಅದೇ ಹಣವನ್ನು ಊರ ಅಭಿವೃದ್ದಿಗೆ ಬಳಸಬೇಕೆಂಬ ತೀರ್ಮಾನಕ್ಕೆ ಬರುತ್ತಾರೆ. ಆ ನಿರ್ಧಾರವನ್ನು ಕಾರ್ಯ ರೂಪಕ್ಕೆ ತರಲು ಒಂದು ನವೀನ ಯೋಜನೆ ಹಾಕಿದರು. ಅದರ ಪ್ರಕಾರ ಊರಿಗೆ ಬಂದ ಮೂರು ಪಂಚಾಯತ್ ಸೀಟುಗಳನ್ನು (ಜನರಲ್, ಮಹಿಳೆ ಮತ್ತು ಹಿಂದುಳಿದ ವರ್ಗದವರಿಗೆ ಕ್ರಮವಾಗಿ ಒಂದೊಂದು ಸೀಟು) ಹರಾಜು ಹಾಕುವುದೆಂದಾಯಿತು. ಅತೀ ಹೆಚ್ಚು ಬಿಡ್ಡಿಂಗ್ ಯಾರು ಮಾಡುತ್ತಾರೋ ಅವರು ಪಂಚಾಯತ್ ಸದಸ್ಯರಾಗುತ್ತಾರೆ. ಊರವರ ಒಪ್ಪಿಗೆಯ ಮೇರೆಗೆ ಹರಾಜು ನಡೆಯಿತು. ಜನರಲ್ ಸೀಟು ರೂ. ೨೧೦೦೦ ಕ್ಕೆ, ಮಹಿಳಾ ಸೀಟು ರೂ. ೬೦೦೦ಕ್ಕೆ ಮತ್ತು ಹಿಂದುಳಿದ ವರ್ಗದ ಸೀಟು ರೂ. ೩೦೦೦ಕ್ಕೆ ಹೋದವು. ಆ ರೀತಿ ಸಂಗ್ರಹವಾದ ದುಡ್ಡನ್ನು ಊರ ದೇವಸ್ಥಾನದ ಜೀರ್ಣೋದ್ದಾರಕ್ಕೆ ಬಳಸುವುದೆಂದು ತೀರ್ಮಾನಿಸಲಾಯಿತು. ಇದಿಷ್ಟು ಸುದ್ದಿಯ ಸಾರಾಂಶ.
ನಾನು ಓದಿ ಮುಗಿಸಿದ ಕೂಡಲೇ ಈಗ ಹೇಳಿ ಈ ಸುದ್ದಿಯ ಕುರಿತು ನಿಮ್ಮ ಅಭಿಪ್ರಾಯ ಎಂದು ಮಲ್ಲಪ್ಪನವರು ಒತ್ತಾಯಿಸಿದರು. ಒಂದು ರೌಂಡ್ ಚರ್ಚೆ ಮುಗಿಸಿ ಪರಿಣಿತರ ಅಭಿಪ್ರಾಯ ಕಾದಿದ್ದಂತೆ ಇತ್ತು ಅಲ್ಲಿನ ವಾತಾವರಣ. ಬಳ್ಳಾರಿಯ ಮರು ಚುನಾವಣೆ ಯಿಂದಾಗಿ ಹಳ್ಳಿಯ ಪಂಚಾಯತ್ ಚುನವಣೆ ಏಪ್ರಿಲ್ ತಿಂಗಳಿಗೆ ಮುಂದೂಡಲಾಗಿತ್ತು. ಆದರೂ ಚುನಾವಣೆ ಬೇಕೆ ಬೇಡವೇ ಎಂಬ ಚರ್ಚೆ ಇಲ್ಲೂ ಆರಂಭವಾಗಿತ್ತು. ಆವಾಗಲೇ ನಾಲ್ಕು ಜನ ಸೇರಿದ್ದರು, ಗಂಟೆ ಹನ್ನೊಂದಾಗುವ ಹೊತ್ತಿಗೆ ಇನ್ನೂ ಜನ ಸೇರುತ್ತಾರೆ ಇವರೆಲ್ಲಾ ಸೇರಿ ಈ ಸುದ್ದಿಯನ್ನು ಚರ್ಚಿಸಿದರೆ ನನಗೂ ಸ್ವಲ್ಪ ಮಾಹಿತಿ ಸಿಗಬಹುದೆಂಬ ದೂರದ ಆಶೆಯಿಂದ ‘ನನಗೇನೂ ಈ ವಿಚಾರದ ಕುರಿತು ಹೇಳು ಸಾಧ್ಯವಿಲ್ಲ, ನೀವೆ ಹೇಳಿದರೆ ನಾನು ತಿಳಿದುಕೊಳ್ಳಬಹುದು’ ಎಂದೆ. ‘ನನ್ನ ಪ್ರಕಾರ ಇದು ಸರಿಯಾದ ಕ್ರಮ’ ಎಂದರು. ಮಾಜಿ ಮಂಡಲ ಪ್ರಧಾನರಾಗಿದ್ದ ಮಲ್ಲಪ್ಪನವರು. ‘ಹೇಗೆ ಸರಿಯಾದ ಕ್ರಮ, ಹರಾಜು ಮಾಡಿದರೆ ಕೇವಲ ಶ್ರೀಮಂತರು ಮಾತ್ರ ಸದಸ್ಯರಾಗಬಹುದು, ಹಣವಿಲ್ಲದ ಪ್ರಾಮಾಣಿಕನೊಬ್ಬ ಸದಸ್ಯವಾಗುವುದು ಹೇಗೇ?’ ಎಂದು ಮೇಟಿ ಕುಟುಂಬದವರೊಬ್ಬರು ಪ್ರಶ್ನಿಸಿದರು. ‘ಹಣವಿಲ್ಲದ ಪ್ರಾಮಾಣಿಕರಿಗೆ ಕಾದಿರಿಸಿದ ಸೀಟುಗಳಿವೆ. ಹಿಂದುಳಿದ ವರ್ಗದ ಸೀಟು ಕೇವಲ ರೂ. ೩೦೦೦ಕ್ಕೆ ಹೋಗಿದೆ. ಅಲ್ಲಿ ಅವರು ಬರಬಹುದು’ ಎಂದು ಮಲ್ಲಪ್ಪನವರು ತಮ್ಮ ಅಭಿಪ್ರಾಯ ನೀಡಿದರು. ಮಲ್ಲಪ್ಪನವರು ವಾದಕ್ಕೆ ಪ್ರತಿವಾದ ಮಂಡಿಸಲು ಉಳಿದವರು ವಿಫಲರಾಗಿ ಅದು ತೀರ್ಮಾನವಾಗುವ ಸಾಧ್ಯತೆ ಕಂಡು ‘ಕೆಳ ಜಾತಿಗಳ ಪ್ರಾಮಾಣಿಕರಿಗೆ ಕಾದಿರಿಸದ ಸೀಟು ಇದೆ ಎಂದು ಒಪ್ಪುವ ಆದರೆ ಮೇಲು ಜಾತಿಗಳ ಪ್ರಾಮಾಣಿಕರು ಏನು ಮಾಡಬೇಕು?’ ಎಂದು ಸೇರಿಸಿದೆ. ಉಳಿದವರು ಹೌದು ಮೇಲು ಜಾತಿಯ ದುಡ್ಡಿಲ್ಲದ ಪ್ರಾಮಾಣಿಕರು ಏನು ಮಾಡಬೇಕೆಂದು ಮಲ್ಲಪ್ಪನವರ ಮುಖ ನೋಡಿದರು.
ಅಷ್ಟೊತ್ತಿಗೆ ರಾಮಪ್ಪನವರು ಚಾದ ಅಂಗಡಿಗೆ ಬಂದರು. ಈಗಾಗಲೇ ಚರ್ಚೆಯಲ್ಲಿ ಪಾಲುಗೊಂಡವರು ಹೆಚ್ಚು ಕಡಿಮೆ ಒಂದೇ ಪಕ್ಷಕ್ಕೆ ಸೇರಿದವರು. ರಾಮಪ್ಪನವರು ಕಾಂಗ್ರೇಸಿಗ; ಪಕ್ಷದ ತಾಲ್ಲೂಕು ಅಧ್ಯಕ್ಷ. ಜತೆಗೆ ಈ ಬಾರಿ ಚುನಾವಣೆಗೆ ನಿಂತು ಪಂಚಾಯತ್ ಅಧ್ಯಕ್ಷನಾಗಬೇಕೆಂದು ಸಾಕಷ್ಟು ತಯಾರಿ ನಡೆಸಿದವರು. ಮಲ್ಲಪ್ಪ ಮತ್ತು ರಾಮಪ್ಪ ಇಬ್ಬರು ಕುರುಬರೇ. ಮಲ್ಲಪ್ಪನವರು ಹಿಂದೆ ಮಂಡಲ ಪ್ರಧಾನರಾಗಿ ತಮ್ಮ ರಾಜಕೀಯ ಆಕಾಂಕ್ಷೆ ಪೂರೈಸಿಕೊಂಡಿದ್ದಾರೆ. ಆದರೆ ರಾಮಪ್ಪನಿಗೆ ಅದು ಸಾಧ್ಯವಾಗಿಲ್ಲ. ಉದ್ವಾಳ ನೀಲೇಶಪ್ಪನವರು ಪೇಪರನ್ನು ರಾಮಪ್ಪನ ಕೈಗಿತ್ತು ಓದಿ ನಿನ್ನ ಅಭಿಪ್ರಾಯ ತಿಳಿಸು ಎಂದರು. ‘ಹರಾಜು ಹಾಕುವುದೆಲ್ಲಾ ಸರಿಯಲ್ಲ. ಚುನಾವಣೆ ನಡೆಯಬೇಕು; ಸೂಕ್ತ ಅಭ್ಯರ್ಥಿ ಆರಿಸಿ ಬರಬೇಕು’ ಎಂದು ರಾಮಪ್ಪ ತಮ್ಮ ಅಭಿಪ್ರಾಯ ವ್ಯಕ್ತಪಡಿಸಿದರು. ಚುನಾವಣೆ ನಡೆದರೆ ದುಡ್ಡು ಖರ್ಚಾಗುವುದಿಲ್ಲವೇ ಎನ್ನುವ ಪ್ರಶ್ನೆ ಪುನಃ ಬಂತು. ‘ಚುನಾವಣೆಗೆ ಹಣ ಖರ್ಚಾಗುತ್ತದೆ ಎಂದು ನಮ್ಮಲ್ಲಿ ರಾಜ್ಯ ಮತ್ತು ಕೇಂದ್ರ ಚುನಾವಣೆಗಳು ನಿಂತಿಲ್ಲ. ಹಾಗಿರುವಾಗ ಪಂಚಾಯತಿಗೆ ಯಾಕೆ ಈ ನೀತಿ’ ಎಂದು ಮರು ಪ್ರಶ್ನೆ ಹಾಕಿದರು ರಾಮಪ್ಪನವರು. ಇದೇ ರೀತಿ ಊರಲ್ಲಿ ಚುನಾವಣೆ ಬೇಕೆ ಬೇಡವೇ ಎಂಬ ಚರ್ಚೆ ಮುಂದುವರಿಯಿತು. ಊರ ಪ್ರಮುಖರ ಪಟ್ಟಿಯಲ್ಲಿರುವ ನಾಲ್ಕೈದು ಮಂದಿ ಅಲ್ಲಿದ್ದರು. ಅವರ ಅಭಿಪ್ರಾಯ ಏಪ್ರಿಲ್ ತಿಂಗಳಲ್ಲಿ ಬರುವ ಪಂಚಾಯತ್ ಚುನಾವಣೆಯ ಕೆಲವು ಸತ್ಯಗಳನ್ನು ಹೊರಹಾಕಿದ್ದವು. ಮಲ್ಲಪ್ಪ ಮತ್ತು ಅವರ ಸಂಗಡಿಗರು ಹಿಂದಿನ ಬಾರಿಯ ಅವಿರೋಧ ಆಯ್ಕೆಯಲ್ಲಿ ಪ್ರಮುಖ ಪಾತ್ರ ವಹಿಸಿದ್ದರು. ಆದುದರಿಂದ ಅವರಿಗೆ ಅವಿರೋಧ ಆಯ್ಕೆಯೇ ಸರಿ. ಪಂಚಾಯತ್ ಅಧ್ಯಕ್ಷನಾಗಬೇಕೆಂದು ಹಿಂದೆ ರಾಮಪ್ಪನವರು ಹಲವಾರಿ ಬಾರಿ ಪ್ರಯತ್ನಿಸಿದರು. ಆದರೆ ಒಂದಲ್ಲ ಒಂದು ಕಾರಣಗಳಿಂದ ಅದು ಸಾಧ್ಯವಾಗಿಲ್ಲ, ರಾಮಪ್ಪನವರಿಗೆ ಬದಲಾವಣೆ ಬೇಕಾಗಿದೆ. ಅವಿರೋಧ ಆಯ್ಕೆ ರಾಮಪ್ಪನವರಿಗೆ ಇಷ್ಟವಿಲ್ಲ.[7]

[6]ಸ್ವಾತಂತ್ರ್ಯ ಮೇಲ್ವರ್ಗಗಳ ಆಸಕ್ತಿಗೆ ಪೂರಕವಾದ ನೀತಿಗಳನ್ನು ಅನುಸರಿಸಲಾಯಿತು. ಕಡೆಗೆ ಅದು ಸರಿಯಿಲ್ಲವೆಂದು ಸ್ವಯಂತಂತ್ರ ನೀತಿಗಳನ್ನು ಅನುಸರಿಸಲು ಆರಂಭಿಸಿದ್ದೇವೆ. ಇದಕ್ಕಾಗಿ ಹಿಂದಿನ ನೀತಿಗಳಿಂದ ನಷ್ಟ ಅನುಭವಿಸಿದವರು, ಲಾಭ ಮಾಡಿದವರಲ್ಲ, ಪುನಃ ಹೊಂದಾಣಿಕೆ ಮಾಡಿಕೊಳ್ಳಬೇಕಾಗಿದೆ.
[7]ಏಪ್ರಿಲ್ ತಿಂಗಳಲ್ಲಿ ಚುನಾವಣೆ ನಡೆಯಿತು. ಹಿಂದಿನ ಬಾರಿಯಂತೆ ಅವಿರೋಧ ಆಯ್ಕೆ ನಡೆಯಲಿಲ್ಲ. ರಾಮಪ್ಪನವರು ಸ್ಪರ್ಧಿಸಿ ಗೆದ್ದಿದ್ದಾರೆ ಮತ್ತು ಹೊಸ ಪಂಚಾಯತ್‌ನ ಅಧ್ಯಕ್ಷರಾಗಿದ್ದಾರೆ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೪. ತೆರೆಮರೆಯ ಯಜಮಾನಿಕೆ (೨)
ಅವಿರೋಧ ಆಯ್ಕೆ ಬೇಕು ಎನ್ನುವವರ ಮುಖ್ಯ ಆಶಯ ಊರ ರಾಜಕೀಯ ತಮ್ಮ ಹಿಡಿತದಲ್ಲೆ ಇರಬೇಕು ಎನ್ನುವುದು. ತಾವು ತೀರ್ಮಾನಿಸಿದ ರೀತಿಯಲ್ಲಿ ಮತ್ತು ತಾವೂ ಸೂಚಿಸಿದ ಜನರೇ ಪಂಚಾಯತ್ ಪ್ರತಿನಿಧಿಗಳಾದರೆ ಒಳ್ಳೆಯದೆಂಬ ಬಯಕೆ ಇವರದ್ದು. ಈ ಪ್ರಮುಖರು ಒಂದು ಸ್ಥಳದಲ್ಲಿ ಸಭೆ ಸೇರಿ ಊರ ಇತರರನ್ನು ಕರೆಸಿ ಚುನಾವಣೆಯ ಕುರಿತು ತೀರ್ಮಾನಿಸುವುದಿಲ್ಲ. ಅವಿರೋಧ ಆಯ್ಕೆ ನಡೆಯಬೇಕೆಂದು ತಮ್ಮಲ್ಲೇ ತೀರ್ಮಾನಿಸಿ (ಊರ ಪ್ರಮುಖರ ಪಟ್ಟಿಯಲ್ಲಿ ಇರುವವರು, ಆದರೆ ಎಲ್ಲಾ ಜಾತಿ ಪ್ರತಿನಿಧಿಗಳು ಇರುವುದಿಲ್ಲ) ಊರವರನ್ನು ಕರೆಸಿ ವಿಚಾರ ಮುಂದಿಡುತ್ತಾರೆ. ಊರವರೆಂದರೆ ಊರಿನ ಎಲ್ಲಾ ವಯಸ್ಕರು ಸೇರುತ್ತಾರೆ ಎಂದಲ್ಲ. ಪ್ರತಿ ಜಾತಿಯ ನಾಯಕರುಗಳು, ಆ ನಾಯಕರುಗಳು ತಿಳಿಸಿ ತರುವ ಇತರ ತಮ್ಮ ಜಾತಿಯ ಪ್ರತಿಷ್ಠಿತರು ಮತ್ತು ಸುದ್ದಿ ತಿಳಿದು ಹಳ್ಳಿಯ ರಾಜಕೀಯದಲ್ಲಿ ತಮಗೂ ಪಾಲು ಬೇಕೆಂಬ ಆಶಯ ಉಳ್ಳ ಇತರರು ಹಾಜರಾಗುತ್ತಾರೆ. ಹೆಚ್ಚಿನ ಸಂದರ್ಭದಲ್ಲಿ ಈ ಸಭೆ ತಿಮ್ಮಪ್ಪನ ಗುಡಿಯ ಮುಂದಿನ ಜಗಲಿಯಲ್ಲಿ ಸೇರುತ್ತದೆ. ಐವತ್ತು ಜನ ಕುಳಿತುಕೊಳ್ಳಬಹುದಾದಷ್ಟು ಜಗಲಿ ವಿಶಾಲವಾಗಿದೆ, ಜನರು ಹೆಚ್ಚಾದರೆ ಸುತ್ತಲಿನ ಅಂಗಳದಲ್ಲು ಸೇರುತ್ತಾರೆ. ಸೇರಿದವರಲ್ಲಿ ಪ್ರಮುಖರು ಮುಂದಿಟ್ಟ ವಿಚಾರಕ್ಕೆ ಬಲವಾದ ವಿರೋಧವಿದ್ದು ಚರ್ಚೆ ಕೈ ಮೀರಿ ಹೋಗುವ ಲಕ್ಷಣವಿದ್ದರೆ ಪ್ರಮುಖರು ಚರ್ಚೆಯನ್ನು ಅರ್ಧಕ್ಕೆ ನಿಲ್ಲಿಸಿ ಸಭಾತ್ಯಾಗ ಮಾಡುವ ಸಾಧ್ಯತೆಗಳೂ ಇವೆ. ಹಿಂದಿನ ನೇರ ಯಜಮಾನಿಕೆಗೂ ಈಗಿನ ಪರೊಕ್ಷ ಯಜಮಾನಿಕೆಗೂ ತುಂಬಾ ವ್ಯತ್ಯಾಸಗಳಿವೆ. ಹಿಂದೆ ರಾಜಕೀಯ ಪ್ರಕ್ರಿಯೆಯಲ್ಲಿ ಭಾಗವಹಿಸುತ್ತಿದ್ದ; ಮುಖ್ಯ ಭೂಮಿಕೆ ನಿಭಾಯಿಸುತ್ತಿದ್ದ ಕುಟುಂಬಗಳು ಮತ್ತು ಜನರು ಸ್ಪಷ್ಟವಾಗಿದ್ದರು. ಈಗ ಆ ಕುಟುಂಬಗಳು ಮತ್ತು ಜನರು ನೇರವಾಗಿ ಭಾಗವಹಿಸುತ್ತಿಲ್ಲ. ಅವುಗಳಿಗೆ ದೂರದಲ್ಲಿ ಸಂಬಂಧಿಸಿದ ಜನರು ಇಲ್ಲಿ ಮುಖ್ಯ ಪಾತ್ರ ವಹಿಸುತ್ತಾರೆ. ಹಿಂದಿನವರು ತಮ್ಮ ಗುರಿ ಸಾಧನೆಯಾಗದೆ ಬಿಡುತ್ತಿರಲಿಲ್ಲ. ಗುರಿ ಸಾಧನೆಗಾಗಿ ಬಲ ಪ್ರಯೋಗ ಸೇರಿದಂತೆ ಯಾವುದೇ ಮಾರ್ಗ ಹಿಡಿಯಲು ಹಿಂಜರಿಯುತ್ತಿರಲಿಲ್ಲ. ಈಗ ಗುರಿ ಸಾಧನೆಗಾಗಿ ಬಲ ಪ್ರಯೋಗ ಸಾಧ್ಯವೇ ಇಲ್ಲ. ನಯ ಮಾತಿನಿಂದ, ತಂತ್ರಗಾರಿಕೆಯಿಂದ ಅಥವಾ ಯಾವುದಾದರೂ ಆಮಿಷ ಒಡ್ಡಿ ಒಪ್ಪಿಸುವುದು ಈಗಿನ ಸಾಧ್ಯತೆಗಳು. ಹೀಗಾಗಿ ತಮ್ಮ ಅಭಿಪ್ರಾಯವನ್ನು ಸಾಧಿಸಿಯೇ ತೀರುತ್ತೇವೆ ಎನ್ನುವ ಛಲ ಇಲ್ಲ. ಸುಲಭವಾಗಿ ಆಗುತ್ತಿದ್ದರೆ ಆಗಲಿ ಎನ್ನುವ ಒಂದು ಕಿರು ಪ್ರಯತ್ನವಿದು. ಒಂದು ವೇಳೆ ಅವಿರೋಧ ಆಯ್ಕೆ ಆದೀತೆಂಬ ತೀರ್ಮಾನ ನಡೆದರೆ ಯಾವ ಜಾತಿಯಿಂದ ಯಾರು ಎಂಬ ತೀರ್ಮಾನವೂ ಅಲ್ಲೆ ನಡೆಯುತ್ತದೆ.
ಆಯಾಯ ಜಾತಿ ಪ್ರತಿನಿಧಿಗಳ ಆಯ್ಕೆ ಸಂಕೀರ್ಣವಾದುದು. ಉದಾಹರಣೆಗೆ ಕುರುಬರಿಂದ ಇಂಥವರು ಪ್ರತಿನಿಧಿಯೆಂದು ಪ್ರಮುಖರು ತೀರ್ಮಾನಿಸುತ್ತಾರೆ ಎಂದಿಟ್ಟುಕೊಳ್ಳೋಣ. ಅದು ಸುದ್ದಿಯಾಗಿ ಕುರುಬರಲ್ಲೇ ಮತ್ತೊಬ್ಬ ರೆಡಿಯಾಗಿ ನನಗೆ ಪ್ರತಿನಿಧಿಯಾಗಲು ಆಸಕ್ತಿಯಿದೆ; ಈ ಬಾರಿ ನನಗೆ ಅವಕಾಶ ಕೊಡಬೇಕು, ಇಲ್ಲವಾದರೆ ನಾನು ಚುನಾವಣೆಗೆ ನಿಲ್ಲುತ್ತೇನೆ ಎಂದರೆ ಪ್ರಮುಖರು ಮತ್ತು ಜಾತಿ ನಾಯಕರು ಸಂಕಷ್ಟಕ್ಕೆ ಸಿಕ್ಕಿಕೊಳ್ಳುತ್ತಾರೆ. ಈ ಸಂಕಷ್ಟದಿಂದ ಪಾರಾಗಲು ಜಾತಿಗೊಬ್ಬ ಪ್ರತಿನಿಧಿಯನ್ನು ಆಯ್ಕೆ ಮಾಡುವ ಜವಾಬ್ದಾರಿಯನ್ನು ಜಾತಿ ನಾಯಕರಿಗೆ ಒಪ್ಪಿಸುತ್ತಾರೆ. ಜಾತಿ ನಾಯಕರುಗಳು ತಮ್ಮ ಜಾತಿಯ ಪ್ರತಿಷ್ಠಿತರ ಸಮ್ಮುಖದಲ್ಲಿ ತಾವು ನಿರ್ಧರಿಸಿದ ಅಭ್ಯರ್ಥಿ ಮತ್ತು ಅದನ್ನು ವಿರೋಧಿಸುವವರನ್ನು ಒಂದು ಕಡೆ ಕಲೆ ಹಾಕಿ ಚರ್ಚಿಸಿ ತೀರ್ಮಾನಕ್ಕೆ ಬರುತ್ತಾರೆ. ಆಯಾಯ ಜಾತಿಯ ಪ್ರತಿಷ್ಟಿತರು ಯಾರೆಂದು ನೋಡಿ ಮುಂದುವರಿಯುವ. ಪ್ರತಿಷ್ಟೆ – ಸಾಂಪ್ರದಾಯಿಕ ಮತ್ತು ಆಧುನಿಕ ಮಾನದಂಡಗಳಿಂದ ನಿರ್ಧಾರವಾಗುತ್ತದೆ. ಹಿಂದಿನಿಂದಲೂ ಕೃಷಿಕನಾಗಿದ್ದು ಈಗಲೂ ಕೃಷಿಕನಾಗಿದ್ದುಕೊಂಡು ಪ್ರತಿಷ್ಠಿತ ಅನ್ನಿಸಿಕೊಳ್ಳಬೇಕಾದರೆ ಆತ ತನ್ನ ಆರ್ಥಿಕ ಸ್ಥಿತಿಯನ್ನು ಸತತವಾಗಿ ಸುಧಾರಿಸಿ ಕೊಂಡಿರಬೇಕು. ಆಧುನಿಕ ತಂತ್ರಜ್ಞಾನ ಬಳಸಿಕೊಂಡು ಹೆಚ್ಚು ಹೆಚ್ಚು ಕೃಷಿ ಮಾಡುತ್ತಿರಬೇಕು. ಅದಿಲ್ಲದಿದ್ದರೆ ಕೃಷಿಯೇತರ ವಲಯದಲ್ಲಿ ಮುಖ್ಯವಾಗಿ ಗಣಿಗಾರಿಕೆ ಅಥವಾ ಇತರ ಕಸುಬಿನಲ್ಲಿ ತನ್ನ ಆರ್ಥಿಕ ಸ್ಥಿತಿಯನ್ನು ತನ್ನ ಜಾತಿಯ ಇತರರಿಂದ ಉತ್ತಮಮಾಗಿ ಸುಧಾರಿಸಿಕೊಂಡಿರಬೇಕು. ಇದರ ಜತೆಗೆ ಆಧುನಿಕ ಶಿಕ್ಷಣ ಪಡೆದು ಆಧುನಿಕ ಸಂಸ್ಥೆಗಳಲ್ಲಿ ದುಡಿಯುವವರು ಕೂಡ ಸೇರುತ್ತಾರೆ. ಇವರೆಲ್ಲ ಪ್ರತಿಷ್ಟಿತರ ಸ್ಥಾನದಲ್ಲಿ ಇರಲು ಸಾಧ್ಯ. ಇಲ್ಲಿ ಪುನಃ ಪ್ರಮುಖರ/ ಜಾತಿ ನಾಯಕರ ತೀರ್ಮಾನವನ್ನು ವಿರೋಧಿಸುವಾತನ ಶಕ್ತಿ ನಿರ್ಣಾಯಕವಾಗುತ್ತದೆ. ಆತನೂ ಆರ್ಥಿಕವಾಗಿ ಬಲಿಷ್ಠನಾಗಿದ್ದು, ಜಾತಿಯ ಹಲವಾರು ಬೆಂಬಲಿಗರನ್ನು ಹೊಂದಿದ್ದರೆ ಆತನ ಮಾತೇ ನಡಿಯುವ ಸಾಧ್ಯತೆಗಳಿವೆ. ಒಂದು ವಿಧದಲ್ಲಿ ಇಲ್ಲಿ ಚರ್ಚೆ ನಿರ್ಣಾಯಕವಲ್ಲ. ಚರ್ಚೆಗೆ ಬರುವ ಪಕ್ಷಗಳ ಬಲಾಬಲಗಳು ನಿರ್ಣಾಯಕ. ಇನ್ನು ಕೆಲವು ಸಂದರ್ಭಗಳಲ್ಲಿ ಈ ಜಾತಿ ನಾಯಕರು ವಿರೋಧಿಸುವಾತನನ್ನು ಪುಸಲಾಯಿಸಿ ಅಥವಾ ಮುಂದಿನ ಬಾರಿ ನೀನೇ ಅಭ್ಯರ್ಥಿ ಎಂದು ಭರವಸೆ ಇತ್ತು ಅಥವಾ ಇತರ ಆಮಿಷ ತೋರಿಸಿ ಆತನನ್ನು ಸ್ಪರ್ಧೆಯಿಂದ ಹಿಂದಕ್ಕೆ ಸರಿಯುವಂತೆ ಮಾಡುತ್ತಾರೆ. ಅವಿರೋಧ ಆಯ್ಕೆಯ ಈ ಚಿತ್ರಣದೊಂದಿಗೆ ಪಿ.ಕೆ.ಹಳ್ಳಿಯಲ್ಲಿ ೧೯೯೫ರ ಪಂಚಾಯತ್ ಪ್ರತಿನಿಧಿಗಳ ಅವಿರೋಧ ಆಯ್ಕೆಯ ಪ್ರಕ್ರಿಯೆಯನ್ನು ತಿಳಿಯುವ.
ಕುರುಬರ ಪ್ರತಿನಿಧಿಯನ್ನು ಆರಿಸಲು ಮಲ್ಲಪ್ಪನವರ ಮನೆಯಲ್ಲಿ ಬೈಠಕ್ ನಡಿಯಿತು. ಆಧಿನಿಯಮದ ಪ್ರಕಾರ ಕುರುಬರ ಜಾತಿಗೆ ಒಬ್ಬ ಪ್ರತಿನಿಧಿ; ಅದು ಮಹಿಳೆ. ಯಾರು ಯಾರೆಂದು ಮಾತುಕತೆ ನಡೆಯುವಾಗ ವೆಂಕಮ್ಮನ ಮಗ ನನ್ನ ತಾಯಿ ಆಗುತ್ತಾರೆಂದು ಸೂಚಿಸಿದ. ವೆಂಕಮ್ಮನಿಗೆ ಆಗಲೇ ೬೦ ದಾಟಿದೆ, ಓದು ಬರಹ ಇಲ್ಲ. ಜತೆಗೆ ಆರ್ಥಿಕ ಬಲಹೀನತೆ. ವ್ಯಾಗನ್ ಲೋಡಿಂಗ್ ಮನೆಯವರ ಮುಖ್ಯ ಆದಾಯದ ಮೂಲ. ಇದನ್ನೆಲ್ಲಾ ಗಮನದಲ್ಲಿಟ್ಟುಕೊಂಡು ವೆಂಕಮ್ಮ ಸರಿಯಾದ ಪ್ರತಿನಿಧಿಯಲ್ಲ ಎಂಬ ಗುಸುಗುಸು ಆರಂಭವಾಯಿತು. ರಾಮಪ್ಪನವರ ಸಣ್ಣಮಗ ತನ್ನ ದೊಡ್ಡಣ್ಣನ ಪತ್ನಿಯನ್ನು ಪ್ರತಿನಿಧಿ ಮಾಡುವ ಪ್ರಸ್ತಾಪ ಮುಂದಿಟ್ಟ. ಆತನ ಅತ್ತಿಗೆಗೆ ಎಸ್.ಎಸ್.ಎಲ್.ಸಿ. ಆಗಿದೆ; ಓದು ಬರಹ ಇದೆ, ತಿಳುವಳಿಕೆ ಇದೆ. ಹಾಗಾಗಿ ಉತ್ತಮ ಪ್ರತಿನಿಧಿಯಾಗಬಹುದೆಂಬ ವಾದವನ್ನು ಮಾಡಿದ. ಇದರಿಂದ ಪ್ರೇರಿತನಾದ ಮತ್ತೊಬ್ಬ ಯುವಕ ತನ್ನ ಅತ್ತಿಗೆಯ ಹೆಸರನ್ನೂ ಹೇಳಿದ. ಆದರೆ ಸಭೆಯಲ್ಲಿ ಹಾಜರಿದ್ದ ಹಿರಿಯರಿಗೆ ತಮ್ಮ ಕಿರಿಯ ಸೊಸೆಯರು ಪಂಚಾಯತ್ ಸದಸ್ಯರಾಗುವುದು ಸರಿ ಬರಲಿಲ್ಲ. ಕಿರಿಯರನ್ನು ದಬಾಯಿಸಿ ಬಾಯಿ ಮುಚ್ಚಿಸಿದರು. ಪಂಚಾಯತ್ ಸದಸ್ಯೆ ಎಂದರೇನು? ಎಲ್ಲಿ ಬೇಕಾದರೂ, ಯರ ಜತೆಯದರೂ ಓಡಾಡಲು ತಯಾರಿರಬೇಕು. ಅದೆಲ್ಲ ಚಿಕ್ಕ ಪ್ರಾಯದ ಹೆಣ್ಣು ಮಕ್ಕಳು ಮಾಡುವ ಕೆಲಸವಲ್ಲ. ವೆಂಕಮ್ಮನೇ ಸರಿ. ಅವಳಿಗೆ ವಯಸ್ಸಾಗಿದೆ. ಎಲ್ಲಿ ಬೇಕೆಂದರಲ್ಲಿ; ಯಾರ ಜತೆಗೂ ಓಡಾಡಬಹುದು. ಅವಳೇ ಆಗಲಿ ಎಂದು ತೀರ್ಮಾನವಾಯಿತು.
ಹರಿಜನರಲ್ಲಿ ಆರಂಭದಿಂದಲೇ ತಾಯಪ್ಪ ಪ್ರತಿನಿಧಿಯಾಗುತ್ತಾನೆ ಎಂದು ಪ್ರಚಾರ ಮಾಡಿದ್ದರು. ಆದರೆ ಇದು ಈಗಾಗಲೇ ಹರಿಜನರ ಯಜಮಾನಿಕೆಯ ಗುತ್ತಿಗೆ ಹಿಡಿದವರಿಗೆ ಸರಿ ಬರಲಿಲ್ಲ. ಈ ತಾಯಪ್ಪ ಯಾವತ್ತೂ ನೋಡಿದರೂ ಯಜಮಾನಿಕೆ ನಡೆಸುವ ಗುಂಪಿಗೆ ವಿರುದ್ಧವೇ. ಕಳೆದ ವರ್ಷ ಯಜಮಾನಿಕೆ ನಡೆಸುತ್ತಿರುವವರ ಗುಂಪಿಗೆ ಸೇರಿದ ಒಬ್ಬ ಯುವಕ ಕೇರಿಯ ಯುವತಿಯೊಬ್ಬಳನ್ನು ಮದುವೆಯಾಗುತ್ತೇನೆ ಎಂದು ನಂಬಿಸಿ ಬಸುರಾಗಿಸಿದ್ದ. ಹುಡುಗಿಯ ಮನೆಯವರು ಎಷ್ಟು ಬೇಡಿಕೊಂಡರು ಮದುವೆಯಗಲು ತಿರಸ್ಕರಿಸಿದ. ಹುಡುಗಿಯ ತಂದೆ ಈ ವಿಚಾರವನ್ನು ಕೇರಿಯ ನಾಯಕರ ಗಮನಕ್ಕೆ ತಂದರು. ಕೇರಿಯ ನಾಯಕರು ಹುಡುಗಿಯ ತಂದೆಗೆ ಸಮಾಧಾನ ಹೇಳಿ ಹುಡುಗಿಗೆ ಬೇರೆ ಹುಡುಗನನ್ನು ಹುಡುಕಲು ಸಲಹೆ ನೀಡಿದರು. ಇದರಿಂದ ನೊಂದುಕೊಂಡ ಅವರು ತಾಯಪ್ಪನಿಗೆ ವಿಷಯ ತಿಳಿಸಿದರು. ತಾಯಪ್ಪ ಗಾದಿಗನೂರು ಪೋಲೀಸ್ ಠಾಣೆಯಲ್ಲಿ ಹುಡುಗನ ವಿರುದ್ಧ ದೂರು ಬರೆಯಿಸಿ ಹುಡುಗಿಗೆ ನ್ಯಾಯ ದೊರಕುವಂತೆ ಮಾಡಿದ. ಈ ಘಟನೆಯ ನಂತರವಂತೂ ತಾಯಪ್ಪನನ್ನು ಕಂಡರೆ ಕೇರಿಯ ನಾಯಕರು ಉರಿದು ಬೀಳುತ್ತಾರೆ. ಅದಕ್ಕೆ ಅವರು ಹರಿಜನ ಪ್ರತಿನಿಧಿಯಾಗಿ ತನ್ನವನೇ ಆದ ಕರಿಸಿದ್ದ ಆಗಬೇಕೆಂದು ಸುದ್ದಿ ಹರಡಿಸಿದರು. ಹರಿಜನ ಹಿರಿಯರಿಗೆ ಈ ಬೆಳವಣಿಗೆ ಸರಿಬರಲಿಲ್ಲ. ಇಡೀ ಊರಿನ ಸದಸ್ಯರೆಲ್ಲಾ ಅವಿರೋಧ ಆಯ್ಕೆಯಗುವಾಗ ನಮ್ಮದೇನು ವಿಶೇಷ. ಕೇರಿಗೆ ಯಾಕೆ ಚುನಾವಣೆ ಎಂದು ಹರಿಜನರೂ ಅವಿರೋಧ ಆಯ್ಕೆಗೆ ಪ್ರಯತ್ನಿಸಿದರು. ಆದರೆ ಇಬ್ಬರೂ ಅಭ್ಯರ್ಥಿಗಳು ಕಣದಿಂದ ಹಿಂದಕ್ಕೆ ಸರಿಯಲು ಒಪ್ಪುತ್ತಿಲ್ಲ. ಅದು ಅವರ ವೈಯಕ್ತಿಕ ಆಶಯ ಎನ್ನಲಾಗುವುದಿಲ್ಲ. ಅವರವರು ಪ್ರತಿನಿಧಿಸುವ ಒಳಪಂಗಡಗಳ ಆಶಯ ಕೂಡಾ ಇರಬಹುದು. ಮಾತುಕತೆ ನಡೆಯಿತು. ಒಂದು ರಾಜಿ ಸೂತ್ರ ತಯಾರಾಯಿತು. ಅದರ ಪ್ರಕಾರ ಮೊದಲ ಎರಡೂವರೆ ವರ್ಷ ತಾಯಪ್ಪ ನಂತರದ ಅವಧಿಯಲ್ಲಿ ಕರಿಸಿದ್ದ ಪ್ರತಿನಿಧಿಯಾಗುವುದೆಂದು ತೀರ್ಮಾನವಾಯಿತು.
ನಾಯಕರಿಗೆ ಎರಡು ಸೀಟುಗಳು – ಒಂದು ಪುರುಷ ಮತ್ತು ಒಂದು ಮಹಿಳಾ ಸದಸ್ಯೆಯ ಸೀಟು. ನಾಡಿಗರ ಗುಂಪು (ಅದರಲ್ಲಿ ದನಕಾಯುವವರು, ಜಬ್ಬಲಿಯಪ್ಪನವರು, ತಳವಾರರು ಸೇರುತ್ತಾರೆ.) ಊರ ಒಟ್ಟು ರಾಜಕೀಯ ದೃಷ್ಟಿಯಿಂದ ನಾಯಕರ ಪ್ರತಿನಿಧಿಗಳು ಎಂದು ಗುರುತಿಸಲ್ಪಡುತ್ತಾರೆ. ಇತ್ತೀಚೆಗೆ ರೂಪುಗೊಂಡ ಹನುಮಪ್ಪ, ಭೀಮಪ್ಪನವರ ಗುಂಪು ಮತ್ತು ಬುರ್ಲೆಯವರು ನಾಡಿಗರ ಗುಂಪಿನ ಯಜಮಾನಿಕೆಯನ್ನು ಒಪ್ಪಿಕೊಳ್ಳಲು ತಯಾರಿಲ್ಲ. ಜತೆಗೆ ಭೀಮಪ್ಪನವರ ಪಂಗಡದ ಶಿವಪ್ಪ ತಾನು ಪಂಚಾಯತ್ ಸದಸ್ಯನಾಗುತ್ತೇನೆಂದು ಪ್ರಚಾರ ಮಾಡಿದ್ದ. ತಮ್ಮ ಜಾತಿ ನಾಯಕರು ಯಾರನ್ನೇ ನಿರ್ಧರಿಸಿದರೂ ತಾನು ಕಣದಿಂದ ಹಿಂದಕ್ಕೆ ಸರಿಯುವುದಿಲ್ಲವೆಂದು ಸುದ್ದಿ ಕೂಡ ಮಾಡಿದ್ದ. ಶಿವಪ್ಪ ಆರ್ಥಿಕವಾಗಿ ಬಲಾಢ್ಯನಲ್ಲದಿದ್ದರೂ ಆತನಿಗೆ ಆತನ ಪಂಗಡದ ಮತ್ತು ಬುರ್ಲೆಯವರ ಬೆಂಬಲವಿತ್ತು. ಆತನನ್ನು ಎದುರು ಹಾಕಿಕೊಂಡರೆ ಚುನಾವಣೆ ನಡೆಯಬೇಕು. ಊರೇ ಒಂದು ನಿರ್ಧರಿಸುವಾಗ ನಾವು ಮತ್ತೊಂದು ನಿರ್ಧರಿಸುವುದು ನಮ್ಮ ಜಾತಿಯ ಒಡಕನ್ನು ಮತ್ತು ನಮ್ಮ ನಾಯಕತ್ವದ ಕೊರತೆಯನ್ನು ತೋರಿಸುತ್ತದೆ ಎಂದು ನಾಡಿಗರ ಗುಂಪು ಮೆಟ್ನಯ್ಯನ ಸದಸ್ಯತ್ವವನ್ನು ಅನುಮೋದಿಸಿತು. ನಾಡಿಗರ ಗುಂಪಿಗೆ ಮಹಿಳಾ ಸದಸ್ಯತ್ವ ಹೋಯಿತು. ಮಹಿಳಾ ಸದಸ್ಯೆಯಾಗಲು ಅಭ್ಯರ್ಥಿಯ ಹುಡುಕಾಟ ಶುರುವಾಯಿತು.
ನಾಯಕರು ಕೂಡ ತಮ್ಮ ಮಹಿಳಾ ಪ್ರತಿನಿಧಿಯ ಹುಡುಕಾಟದಲ್ಲಿ ಕುರುಬರು ಬಳಸಿದ ಮಾನದಂಡವನ್ನೇ ಬಳಸಿದರು. ಚಿಕ್ಕ ಪ್ರಾಯದವರು ಅಥವಾ ಅವಿವಾಹಿತರು ಆಯ್ಕೆಯಾದರೆ ಸಮಸ್ಯೆಯಾಗುತ್ತದೆಂದು ಪ್ರಾಯಸ್ಥರಿಗೆ ಹುಡುಕಾಟ ನಡೆಯಿತು. ಕಾಯಿಪಲ್ಲೆ ಸಂಕ್ಲಮ್ಮನನ್ನು ಮೆಂಬರ್ ಮಾಡುವುದೆಂದು ಪ್ರಮುಖರು ನಿರ್ಧರಿಸಿದರು. ಸಭೆಯಲ್ಲಿ ಸಂಕ್ಲಮ್ಮ ಹಾಜರಿರಲಿಲ್ಲ; ಏನೋ ಕೆಲಸದ ಮೇಲೆ ಹೊಸಪೇಟೆಗೆ ಹೋಗಿದ್ದಳು. ಪೇಟೆಯಿಂದ ಹಿಂತಿರುಗಿ ಬಂದಾಗ ಸಂಕ್ಲಮ್ಮನಿಗೆ ಆಶ್ಚರ್ಯ ಕಾದಿತ್ತು. ನೀನು ಈ ಬಾರಿ ಪಂಚಾಯತ್ ಮೆಂಬರ್ ಆಗಬೇಕೆಂದು ನಾವೆಲ್ಲಾ ಸೇರಿ ತೀರ್ಮಾನಿಸಿದ್ದೇವೆ ಎಂದು ಜಾತಿ ಪ್ರಮುಖರು ತಿಳಿಸಿದರು. ಸಂಕ್ಲಮ್ಮನಿಗೆ ಈ ಸುದ್ದಿಯನ್ನು ಹೇಗೆ ಜೀರ್ಣಿಸಿಕೊಳ್ಳಬೇಕೆಂದೇ ತಿಳಿಯಲಿಲ್ಲ. ಸಂತೋಷ ಪಡುವ ಎಂದರೆ ಮೆಂಬರಾಗಿ ಏನಾಗುತ್ತದೆ ಎಂಬ ಅರಿವಿಲ್ಲ. ಅದಕ್ಕಿಂತಲೂ ಮುಖ್ಯವಾಗಿ ಬೆಟ್ಟದಷ್ಟು ಗಾತ್ರದ ಖಾಸಗಿ ಸಮಸ್ಯೆಗಳೇ ಅವಳ ಮುಂದೆ ಬಂದವು. ಗಂಡ ಇಲ್ಲವಾದ ನಂತರ ಮನೆಯಿಲ್ಲದೆ, ಊಟಕ್ಕೆ ಗತಿಯಿಲ್ಲದೆ ಮಕ್ಕಳನ್ನು ಸಾಕಲು ಪಟ್ಟಪಾಡು. ತಲೆ ಮೇಲೆ ಹೊತ್ತು ಕಾಯಿಪಲ್ಲೆ ವ್ಯಾಪಾರ ಶುರು ಮಾಡಿದ್ದು. ಪ್ರಾಯವಾದಂತೆ ಊರೂರು ಸುತ್ತುವುದ ಕಷ್ಟವೆಂದು ಸ್ಟೇಷನ್ ರಸ್ತೆಯಲ್ಲಿ ಪೆಟ್ಟಿಗೆ ಅಂಗಡಿ ತೆರದದ್ದು. ಇನ್ನೇನು ಇದ್ದೊಬ್ಬ ಮಗನಿಗೆ ಮದುವೆಯಾಗಿ ಮೊಮ್ಮಕ್ಕಳ ಮುಖ ನೋಡಿಕೊಂಡು ಸಂತೋಷದಿಂದ ಇರುವ ಎಂದಾಗ ಸೊಸೆಯಿಂದಾಗಿ ಮನೆ ಬಿಟ್ಟು ಪೆಟ್ಟಿಗೆ ಅಂಗಡಿಯಲ್ಲೇ ವಾಸ ಆರಂಭಿಸಿದ್ದು. ಅವರಾದರು ಸುಖದಿಂದ ಇರಲಿ ಎಂದು ನಿಟ್ಟುಸಿರು ಬಿಡುವಷ್ಟರಲ್ಲೇ ಮಗನ ಕ್ಷಯರೋಗ ನೋಡಿ ಪರಾರಿಯಾದ ಸೊಸೆ; ಮಗನ ಜತೆ ಮೊಮ್ಮಕ್ಕಳನ್ನು ಸಾಕುವ ಹೊಣೆ ಪುನಃ ಸಂಕ್ಲಮ್ಮನ ಮೇಲೆ ಬಂದದ್ದು. ಹೀಗೆ ಸಮಸ್ಯೆಗಳು ಸಾಲು ಸಾಲಾಗಿ ಸಂಕ್ಲಮ್ಮನ ಮುಂದೆ ಬಂದವು.
ನನ್ನ ಸಮಸ್ಯೆಗಳೇ ತುಂಬಾ ಇವೆ ಇದರ ಮಧ್ಯೆ ಈ ಮೆಂಬರ್ ಗಿರಿ ನನಗೆ ಯಾಕೆ? ಎಂದು ಸಂಕ್ಲಮ್ಮ ಆಕ್ಷೇಪವೆತ್ತಿದಳು. ನೋಡು ಸಂಕ್ಲಮ್ಮ, ಸಾರಾಯಿ ಅಂಗಡಿಯ ವೆಂಕಟೇಶನ ಹೆಂಡತಿಯನ್ನು ಮೆಂಬರು ಮಾಡುವುದೆಂದು ಕೆಲವರು ಸಲಹೆ ಇತ್ತರು. ಆದರೆ ಅವಳು ಚಿಕ್ಕ ವಯಸ್ಸಿನವಳು, ಹೊರಗೆ ವ್ಯವಹರಿಸಿ ತಿಳುವಳಿಕೆಯಿಲ್ಲ. ಜತೆಗೆ ಅವಳ ಬಾವನೇ ಬೇಡವೆಂದು ಹೇಳಿದ್ದಾನೆ. ಅಲ್ಲಿ ಸೇರಿದ್ದ ಎಲ್ಲರೂ ನೀನೇ ಮೆಂಬರಾಗಲು ಲಾಯಕ್ಕು ಎಂದು ತೀರ್ಮಾನಿಸಿದ್ದಾರೆ. ನಿನಗೆ ವಯಸ್ಸಾಗಿದೆ, ಮೇಲಾಗಿ ಪ್ರಪಂಚ ನೋಡಿದ್ದಿ. ದಿಲ್ಲಿಗೆ ಕರೆದರೂ ನೀನು ಹೋಗಲು ಹಿಂಜರಿಯುವುದಿಲ್ಲ, ಯಾರ ಜತೆ ಮಾತಾಡಲು ನೀನು ಹೆದರುವುದಿಲ್ಲ ನೀನೇ ಮೆಂಬರಾಗಬೇಕು ಎಂದು ಜಾತಿ ಪ್ರಮುಖರು ಒತ್ತಾಯಿಸಿದರು. ಆಶ್ರಯ ಯೋಜನೆ ಮತ್ತು ಅದು ಪಂಚಾಯತ್‌ನಿಂದಲೇ ನಿರ್ಧಾರವಾಗುವ ವಿಚಾರ ಸಂಕ್ಲಮ್ಮನಿಗೆ ಅವಳ ಮನೆ ಹುಡುಕಾಟದಿಂದ ತಿಳಿದಿತ್ತು. ಮನೆಯಿಲ್ಲದ ತನಗೆ ಒಂದು ಮನೆ ಮಾಡಿಕೊಳ್ಳಲಾದರೂ ಈ ಮೆಂಬರ್‌ಗಿರಿ ನೆರವಾದೀತು ಎಂಬ ನಂಬಿಕೆ ಸಂಕ್ಲಮ್ಮನದು. ಜತೆಗೆ ತನ್ನ ಓಣಿ ಜನರಗೆ ಕೆಲವು ಕೆಲಸಗಳನ್ನಾದರೂ ಮಾಡಿಸಬಹುದು ಎಂಬ ಭರವಸೆಯಿಂದ ಮೆಂಬರಾಗಲು ಒಪ್ಪಿದಳು ಸಂಕ್ಲಮ್ಮ.[1]
ವಡ್ಡರಲ್ಲಿ ಕೂಡ ಎರಡು ಗುಂಪುಗಳು. ಒಂದು ಹಿಂದಿನಿಂದಲೇ ಊರಲ್ಲೇ ಇದ್ದವರು, ಮತ್ತೊಂದು ಆಂಧ್ರದ ಕಡೆಯಿಂದ ವಲಸೆ ಬಂದವರು. ವಲಸಿಗರ ಕುಟುಂಬಗಳು ರೈಲ್ವೆ ನಿಲ್ದಾಣ ಪಕ್ಕ ಗುಡಿಸಲು ಮಾಡಿಕೊಂಡಿದ್ದಾರೆ. ಒಂದು ವಿಧದಲ್ಲಿ ಇವರುಗಳು ಊರಿನಿಂದ ದೂರ. ಹಾಗೆ ಊರಿನ ಪ್ರಮುಖರು, ರಾಜಕೀಯ ಮತ್ತು ಸಾಂಸ್ಕೃತಿಕ ಬದುಕಿನಿಂದಲೂ ಇವರೂ ಸ್ವಲ್ಪ ದೂರವೇ. ವಲಸಿಗರಿಗೆ ಹೋಲಿಸಿದರೆ ಊರಲ್ಲೇ ಇರುವ ವಡ್ಡರು ಇತರ ಕೆಳಜಾತಿಯವರಂತೆ ಊರಿನ ಭಾಗವೇ ಆಗಿದ್ದಾರೆ. ಊರ ಪ್ರಮುಖರ ಪಟ್ಟಿಯಲ್ಲಿ ಊರ ವಡ್ಡರ ಹೆಸರಿದೆ; ವಲಸಿಗರ ಹೆಸರಿಲ್ಲ. ವಡ್ಡರಿಗೆ ಎರಡು ಸೀಟುಗಳು. ಒಂದು ಮಹಿಳೆಗೆ ಕಾದಿರಿಸಿದರೆ ಇನ್ನೊಂದು ಪುರುಷರಿಗೆ. ಊರ ವಡ್ಡರು ಪುರಷರು ಸೀಟು ಪಡೆದರೆ ಮಹಿಳೆಗೆ ಕಾದಿರಿಸಿದ ಸೀಟು ವಲಸಿಗರ ಪಲಿಗೆ. ಮಹಿಳಾ ಸೀಟು ಇಲ್ಲಿ ನಾಮಕಾವಸ್ಥೆ. ಆದುದರಿಂದ ಎಲ್ಲಾ ಜಾತಿಯವರು ಅದನ್ನು ಧಾರಾಳವಾಗಿ ಬಿಟ್ಟಿಕೊಡುತ್ತಾರೆ. ವಡ್ಡರು ಇದಕ್ಕೆ ಹೊರತಾಗಿಲ್ಲ. ಮುಸ್ಲಿಮರ ಒಂದು ಸೀಟು ಮಹಿಳೆಯರಿಗೆ ಕಾದಿರಿಸಿದ್ದು. ಗೌಡರ ಮನೆಯವರು ಮುಸ್ಲಿಂ ಸಮುದಾಯದ ನಾಯಕರೆಂದು ಪರಿಗಣಿಸಲಾಗಿದೆ. ಆದರೆ ಅವರ ನಾಯಕತ್ವ ಪ್ರಶ್ನಾತೀತವಲ್ಲ ಎಂದು ಈ ಹಿಂದೆಯೇ ನೋಡಿದ್ದೇವೆ. ಪ್ರಶ್ನಿಸುವ ಇತರ ಮುಸ್ಲೀಮರಿದ್ದಾರೆ. ಜತೆಗೆ ಗೌಡರ ಮನೆಯ ಕರೀಂಖಾನ್ ಆವಾಗಲೇ ಜನತಾದಳದಿಂದ ತಾಲ್ಲೂಕು ಪಂಚಾಯತ್‌ಗೆ ಸ್ಪರ್ಧಿಸುವುದೆಂದು ತೀರ್ಮಾನವಾಗಿತ್ತು. ಹಾಗಾಗಿ ಮಹಿಳಾ ಸೀಟು ಅವರ ಮನೆಯವರಿಗೆ ಹೋಗುವ ಸಾಧ್ಯತೆ ಇರಲಿಲ್ಲ. ತಮ್ಮ ಮನೆಯ ಹೆಂಗಸರು ಪಂಚಾಯತ್ ಸದಸ್ಯೆ ಆಗಬೇಕೆಂದು ವಿಶೇಷ ಮುತುವರ್ಜಿ ವಹಿಸುವ ಮುಸ್ಲಿಮರು ಇರಲಿಲ್ಲ.
ಆ ಸಂದರ್ಭದಲ್ಲಿ ದೇವರು ಹೊರುವ ಪೀರ್ ಸಾಬರ ಪತ್ನಿಯನ್ನು ಮೆಂಬರು ಮಾಡುವುದೆಂದು ಸಮುದಾಯದ ಹಿರಿಯರು ಸೂಚಿಸಿದರು. ಆ ಅಭಿಪ್ರಾಯಕ್ಕೆ ಪೀರ್ ಸಾಬರು ವಿರೋಧಿಸಲಿಲ್ಲ. ಹೀಗೆ ಅಮ್ಮೀನಮ್ಮ ಪಂಚಾಯತ್ ಮೆಂಬರಾದರು. ಅಮ್ಮೀನಮ್ಮನನ್ನು ಭೇಟಿಯಾದಾಗ ನಿಮಗೆ ಮೆಂಬರಾಗಲು ಆಸಕ್ತಿಯಿತ್ತೇ? ಎಂದು ಕೇಳಿದೆ. ನಮ್ಮವರು ಹೇಳಿದರು ನಾನು ಆದೆ ಎಂದರು. ನಿಮಗೆ ಆಸಕ್ತಿಯಿತ್ತೇ ಎಂದು ಪುನಃ ಕೇಳಿದೆ. ಪಂಚಾಯತ್ ಕಟ್ಟಡವೇ ಸರಿಯಾಗಿ ನೋಡಿಲ್ಲ ನನಗೆಂತ ಆಸಕ್ತಿ ಎಂದರು ಅಮೀನಮ್ಮ. ಸ್ವಲ್ಪ ಹೊತ್ತು ಬಿಟ್ಟು ಅವರೆ ಮುಂದುವರಿಸಿದರು ನಮಗೆ ನಮ್ಮ ಮನೆಯ ಕೆಲಸವೇ ತುಂಬಾ ಇರುತ್ತದೆ; ಮೆಂಬರ್ ಆಗುವುದು ಗಂಡಸರ ಕೆಲಸ; ನಮ್ಮ ಕೆಲಸವಲ್ಲ. ಪ್ರಪಂಚ ಸುತ್ತುವವರು ಅವರು. ಅವರಿಗೆ ಹೊರಗೆ ಏನು ನಡೆಯುತ್ತದೆ ಎಂದು ತಿಳಿಯುತ್ತದೆ ಎಂದರು. ಈಗ ನೀವು ಮೆಂಬರಲ್ಲವೆ ಎಂದೆ. ಅದೇನೋ ಸರಕಾರದ ಕಾನೂನಿನಂತೆ; ಅದಕ್ಕೆ ಹೆಂಗಸರೂ ಮೆಂಬರಾಗಬೇಕಂತೆ ಎಂದರು ಅಮೀನಮ್ಮ. ಅಂದರೆ ಸರಕಾರದ ಲೆಕ್ಕಚಾರ ಸರಿದೂಗಿಸಲು ಹಳ್ಳಿಯ ಹೆಂಗಸರು ಮೆಂಬರಾಗಬೇಕು; ಇಲ್ಲವಾದರೆ ಅದು ಗಂಡಸರ ಕ್ಷೇತ್ರ. ಅಲ್ಲಿ ಮಹಿಳೆಯರಿಗೆ ಯಾವ ಪಾತ್ರನೂ ಇಲ್ಲ ಎಂದು ಅಮೀನಮ್ಮ ಬಲವಾಗಿ ನಂಬಿದ್ದಾರೆ.
ಹೀಗೆ ಅವಿರೋಧ ಆಯ್ಕೆ ನಿಜವಾಗಿಯೂ ಅವಿರೋಧ ಆಗಿರಲಿಲ್ಲ. ಜಾತಿಯ ಎಲ್ಲರೂ ಸೇರಿ ಮಾಡುವ ನಿರ್ಧಾರವು ಆಗಿಲ್ಲ. ಜಾತಿ ಪ್ರಮುಖರೆಂದು ಗುರುತಿಸಲ್ಪಟ್ಟವರ ನಾಯಕತ್ವವನ್ನು ಪ್ರಶ್ನಿಸುವ ಮತ್ತು ಆ ಮೂಲಕ ತಮ್ಮ ನಾಯಕತ್ವವನ್ನು ಸ್ಥಾಪಿಸುವ ಕೆಲಸ ನಡೆಯುತ್ತಲೆ ಇರುತ್ತದೆ. ಇಂತಹ ಪ್ರಶ್ನಿಸುವ ಕೆಲಸಗಳು ಹೆಚ್ಚಾಗಿ ಒಗ್ಗಟ್ಟನ್ನು ಬಯಸುವ ಸಂದರ್ಭದಲ್ಲೇ ವ್ಯಕ್ತವಾಗುತ್ತಿವೆ. ಇದು ಊರೊಳಗೆ ಮತ್ತು ಹೆಚ್ಚು ಕಡಿಮೆ ಎಲ್ಲಾ ಜಾತಿಯೊಳಗೆ ಕಂಡು ಬಂದಿದೆ. ಪ್ರಶ್ನಿಸುವವರ ಆಶಯಕ್ಕೆ ಪೂರಕವಾಗಿ ನಡೆಯುವ ಮೂಲಕ ಸಾಂಪ್ರದಾಯಿಕ ನಾಯಕತ್ವ ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡಿದೆ. ಆದುದರಿಂದ ಮೇಲ್ನೋಟಕ್ಕೆ ಒಂದು ರೀತಿಯ ಮುಂದುವರಿಕೆ ಕಂಡು ಬರುತ್ತಿದೆ. ಆದರೆ ಆಳದಲ್ಲಿ ಬೇಕಾದಷ್ಟು ಘರ್ಷಣೆಗಳು, ಪ್ರತಿಭಟನೆಗಳು ಮತ್ತು ಪ್ರಶ್ನಿಸುವ ಪ್ರಕ್ರಿಯೆ ನಡೆದೇ ಇದೆ. ಆಳದಲ್ಲಿ ನಡೆಯುವ ಈ ಪ್ರಕ್ರಿಯೆ ಬೆಳಕಿಗೆ ಬರುವಲ್ಲಿ ಹೊರ ವಾತಾವರಣ ಕೊಡಮಾಡುವ ಹೊಸ ಬದುಕಿನ ಸಾಧ್ಯತೆಗಳು ಗಣನೀಯ ಪ್ರಭಾವ ಬೀರುತ್ತವೆ. ಹಳ್ಳಿಗೆ ಸೀಮಿತಗೊಂಡಂತೆ ನೋಡಿದರೆ ಪ್ರತಿ ಜಾತಿಯಲ್ಲೂ ಸಾಂಪ್ರದಾಯಿಕ ನಾಯಕತ್ವವನ್ನು ಪ್ರಶ್ನಿಸಿದವರು ಗಣಿ ಅಥವಾ ವ್ಯಾಗನ್ ಲೋಡಿಂಗ್‌ನಲ್ಲಿ ತೊಡಗಿಸಿಕೊಂಡವರು. ಊರ ಆರ್ಥಿಕ ಹಾಗೂ ರಾಜಕೀಯ ಬದುಕಿನಿಂದ ಇವರುಗಳು ತಾತ್ಕಾಲಿಕವಾಗಿ ಬೇರ್ಪಟ್ಟಿರುತ್ತಾರೆ. ಗಣಿಗಾರಿಕೆ ಮತ್ತು ವ್ಯಾಗನ್ ಲೋಡಿಂಗ್ ಈ ಎರಡು ಕೃಷಿಯೇತರ ಚಟುವಟಿಕೆಗಳು ಇವರನ್ನು ಸಾಂಪ್ರದಾಯಿಕ ಯಜಮಾನಿಕೆಯ ನೆರಳಿನಿಂದ ದೂರವಿಟ್ಟಿವೆ. ದಿನನಿತ್ಯದ ಕೆಲಸದಲ್ಲಿ ಹೊಸ ಯಜಮಾನರ ದಬ್ಬಾಳಿಕೆಯಿಂದ ರಕ್ಷಿಸಿಕೊಳ್ಳಲು ಕಾರ್ಮಿಕರ ಸಂಘಟನೆಗಳು ರೂಪುಗೊಂಡಿವೆ. ಇಲ್ಲಿ ಇವರಿಗೆ ಪ್ರತಿಭಟನೆಯ ಮೂಲ ಶಿಕ್ಷಣ ದೊರೆಯುತ್ತಿದೆ. ತಮ್ಮ ಅಭಿಪ್ರಾಯವನ್ನು ಪರಿಣಾಮಕಾರಿಯಾಗಿ ಮಂಡಿಸುವ ಮತ್ತು ಅದರ ಈಡೇರಿಕೆಗಾಗಿ ಸಂಘಟಿತರಾಗಿ ಹೋರಾಡುವ ತರಬೇತಿ ಕಾರ್ಮಿಕ ಸಂಘಟನೆಗಳಲ್ಲಿ ದೊರೆಯುತ್ತಿವೆ. ಈ ತರಬೇತಿಯ ಫಲಶೃತಿಯನ್ನು ಜಾತಿ ಸಭೆಗಳಲ್ಲಿ ಕಾಣಬಹುದು. ಎಲ್ಲಾ ಜಾತಿ ಸಭೆಗಳಲ್ಲಿ ಯಾರು ಬಲಯುತವಾಗಿ ತಮ್ಮ ನಿಲುವನ್ನು ಮಂಡಿಸಿದ್ದಾರೋ ಅವರೆಲ್ಲಾ ಸದಸ್ಯರಾಗಿದ್ದಾರೆ. ಹಾಗೆ ಮಾಡಿದವರಲ್ಲಿ ಹೆಚ್ಚಿನವರು ಗಣಿ ಮತ್ತು ವ್ಯಾಗನ್ ಲೋಡಿಂಗ್ ಕಾರ್ಮಿಕರು. ಹೀಗೆ ಬದುಕಿನ ಬದಲೀ ಅವಕಾಶಗಳು ಸಾಂಪ್ರದಾಯಿಕ ಬದುಕಿನ ನಕಾರಾತ್ಮಕ ಅಂಶಗಳನ್ನು ಪ್ರಶ್ನಿಸುವಲ್ಲಿ ನಿರ್ಣಾಯಕ ಪಾತ್ರ ವಹಿಸಿವೆ.
ಅಧ್ಯಕ್ಷರ ಆಯ್ಕೆ
ತಾತ್ವಿಕವಾಗಿ ಮೇಲಿನ ಕ್ರಮದಲ್ಲಿ ಅವಿರೋಧವಾಗಿ ಆಯ್ಕೆಯಾದವರು ತಮ್ಮಲ್ಲೇ ಒಬ್ಬರನ್ನು ಅಧ್ಯಕ್ಷರನ್ನಾಗಿ ಆಯ್ಕೆ ಮಾಡಬೇಕಿತ್ತು. ಆದರೆ ಆ ರೀತಿ ಆಗಲಿಲ್ಲ. ಪಂಚಾಯತ್ ಚುನಾವಣೆಯಲ್ಲಿ, ಅದೂ ಅವಿರೋಧ ಆಯ್ಕೆಯಾಗುವ ಸಂದರ್ಭದಲ್ಲಿ, ಪಕ್ಷವೂ ಇಲ್ಲ, ಪ್ರಚಾರವೂ ಇಲ್ಲ ಎನ್ನುವ ಅಭಿಪ್ರಾಯವಿದೆ. ಆದರೆ ಒಳಗೊಳಗೆ ಪಕ್ಷವೂ ಇದೆ, ಪ್ರಚಾರವೂ ಇದೆ. ಇಲ್ಲಿ ಆಯ್ಕೆಯಾದವರಲ್ಲಿ ಐದು ಜನ ಕಾಂಗ್ರೆಸಿಗರು (ಶಿವಪ್ಪ, ಸಂಕ್ಲಮ್ಮ, ವೆಂಕಮ್ಮ, ತಾಯಪ್ಪ ಮತ್ತು ಅಮೀನಮ್ಮ). ನಾಲ್ವರು ದಳಕ್ಕೆ ಸೇರಿದವರು (ಕಲ್ಲೇಶಪ್ಪ, ಬಸಪ್ಪ, ಹೂವಮ್ಮ ಮತ್ತು ಚಿನ್ನಮ್ಮ). ವಡ್ಡರ ಹಳ್ಳಿ ಪಿ.ಕೆ.ಹಳ್ಳಿಯ ಪಂಚಾಯತ್ ವ್ಯಾಪ್ತಿಗೆ ಬರುತ್ತದೆ. ಅಲ್ಲಿಂದ ಇಬ್ಬರೂ ಸದಸ್ಯರಿದ್ದರು. ಅಲ್ಲಿನ ಸದಸ್ಯರು ಹಳ್ಳಿಯಲ್ಲಿ ಯಾರಿಗೆ ಮೆಜಾರಿಟಿ ಇದೆಯೋ ಅವರಿಗೆ ಬೆಂಬಲಿಸುತ್ತೇವೆ ಎಂದು ತಮ್ಮ ನಿರ್ಣಯ ತಿಳಿಸಿದರು. ಹಳ್ಳಿಯಲ್ಲಿ ಕಾಂಗ್ರೆಸ್ ಪಕ್ಷದ ಶಿವಪ್ಪ ಅಧ್ಯಕ್ಷನಾಗುವುದೆಂದು ಸುದ್ದಿಯಾಯಿತು. ಅಧ್ಯಕ್ಷರ ಆಯ್ಕೆಗೆ ಕೆಲವು ದಿನಗಳು ಇರುವಾಗ ವಡ್ಡರ ಕಲ್ಲೇಶಪ್ಪ, ಕುರುಬರ ವೆಂಕಮ್ಮ, ವಡ್ಡರ ಮಹಿಳಾ ಸದಸ್ಯೆ ಹೂವಮ್ಮ ಮತ್ತು ಲಿಂಗಾಯತರ ಬಸಪ್ಪನವರನ್ನು ದಳದ ಕರೀಂಖಾನ್ ಕರಕೊಂಡು ಹೋಗಿ ತಿಮ್ಮಪ್ಪನ ತೋಟದ ಮನೆಯಲ್ಲಿ ಇರಿಸಿದರು. ಅಲ್ಲೇ ಅವರಿಗೆ ಊಟ, ತಿಂಡಿ ಮತ್ತು ಮನೋರಂಜನಾ ವ್ಯವಸ್ಥೆಯಾಯಿತು.
ಪಂಚಾಯತ್ ಚುನಾವಣೆಗೆ ಆರು ತಿಂಗಳು ಮುನ್ನ ಕುರುಬರ ವೆಂಕಮ್ಮನ ಮನೆಯವರು ಅವಳ ಮೊಮ್ಮಗನ ಮದುವೆಗೆಂದು ಬಸಪ್ಪನ ತಮ್ಮ ಪಂಪಣ್ಣನಿಂದ ರೂ. ೧೦೦೦೦ ಸಾಲ ಮಾಡಿದ್ದರು. ಬಸಪ್ಪ ಅಧ್ಯಕ್ಷನಾಗಲು ನೀನು ಬೆಂಬಲಿಸಿದರೆ ಆ ಹತ್ತು ಸಾವಿರ ಸಾಲ ಮನ್ನ ಮಾಡುತ್ತೇವೆ ಎಂದು ಬಸಪ್ಪನ ಕಡೆಯವರು ವೆಂಕಮ್ಮನಿಗೆ ಆಮಿಷ ತೋರಿಸಿದರೆಂದು ಊರಲ್ಲಿ ಸುದ್ದಿಯಿದೆ. ವೆಂಕಮ್ಮನ ಪ್ರಕಾರ ಸಾಲ ಮನ್ನಾ ಮಾಡಿಲ್ಲ. ಬಸಪ್ಪ ಅಧ್ಯಕ್ಷನಾಗಲು ಬೆಂಬಲಿಸಿದರೆ ಸಾಲವನ್ನು ನಿಧಾನವಾಗಿ ತೀರಿಸಬಹುದು; ಇಲ್ಲ ಶಿವಪ್ಪನಿಗೆ ಓಟು ಹಾಕುತ್ತಿಯಾದರೆ ನಮ್ಮ ಅಭ್ಯಂತರವೇನು ಇಲ್ಲ. ಆದರೆ ನಮ್ಮ ಸಾಲ ಸಂದಾಯ ಮಾಡಿ ನೀನು ಶಿವಪ್ಪನಿಗೆ ಓಟು ಹಾಕಬಹುದೆಂದು ಬಸಪ್ಪನ ಕಡೆಯವರು ಕಂಡೀಶನ್ ಹಾಕಿದರೆಂದು ವೆಂಕಮ್ಮ ಹೇಳುತ್ತಾರೆ. ಸಾಲ ಮನ್ನಾ ಮಾಡಿದ್ದಾರೋ ಇಲ್ಲವೋ ಅದು ಹೇಳುವುದು ಕಷ್ಟ ಅಧ್ಯಕ್ಷರ ಆಯ್ಕೆಯಲ್ಲಿ ಒತ್ತಡ ಮತ್ತು ದುಡ್ಡಿನ ಪ್ರಭಾ ಕೆಲಸ ಮಾಡಿದ್ದಂತೂ ನಿಜ. ಬಸಪ್ಪನನ್ನು ಬೆಂಬಲಿಸಲು ವಡ್ಡರ ಕಲ್ಲೇಶಪ್ಪನಿಗೂ ದುಡ್ಡು ಕೊಡಲಾಗಿದೆ ಎಂದು ಸುದ್ದಿಯಿದೆ. ಹೀಗೆ ಒಟ್ಟು ಐದು ಮಂದಿ ದಳದ ಅಭ್ಯರ್ಥಿ ಬಸಪ್ಪನಿಗೆ ಬೆಂಬಲಿಸುವುದು ಗ್ಯಾರಂಟಿಯಾಯಿತು. ಇವರುಗಳನ್ನು ತೋಟದ ಮನೆಯಿಂದ ಚುನಾವಣೆಯಂದು ನೇರ ಪಂಚಾಯತ್ ಕಚೇರಿಗೆ ತರಲಾಯಿತು. ವಡ್ಡರಹಳ್ಳಿಯವರು ಈಗಾಗಲೇ ಮೆಜಾರಿಟಿ ಇದ್ದ ಕಡೆ ನಾವು ಬೆಂಬಲಿಸುತ್ತೇವೆ ಎಂದಿರುವುದರಿಂದ ದಳದ ಬೆಂಬಲಿಗರ ಸಂಖ್ಯೆ ಏಳಕ್ಕೆ ಏರಿತು. ಕೇವಲ ನಾಲ್ಕು ಜನ ಸದಸ್ಯರನ್ನು ಜತೆಗಿಟ್ಟುಕೊಂಡು ಗೆಲ್ಲುವುದು ಅಸಾಧ್ಯವೆಂದು ಕಾಂಗ್ರೆಸ್ ಅಭ್ಯರ್ಥಿ ಬಸಪ್ಪನಿಂದ ಹಣ ಪಡೆದಿದ್ದಾನೆಂದು ಕೆಲವು ಸದಸ್ಯರು ಅಭಿಪ್ರಾಯ ಪಡುತ್ತಾರೆ. ಈ ವಿಚಾರವನ್ನು ಹಣ ಕೊಟ್ಟ ಬಸಪ್ಪ ಕೂಡ ದೃಢೀಕರಿಸುತ್ತಾರೆ. ಅದೇ ರೀತಿ ಕಾಂಗ್ರೆಸ್‌ನ ಮಹಿಳಾ ಪ್ರತಿನಿಧಿಗಳು ಕೂಡ ಶಿವಪ್ಪನನ್ನು ಬೈಯ್ಯುತ್ತಾರೆ. ಅವರ ಪ್ರಕಾರ ಈ ವ್ಯಕ್ತಿಯನ್ನು ನಂಬಿ ನಾವು ಈತನ ಹಿಂದೆ ನಿಂತರೆ ಈತ ಅವರ ಕಡೆ ಸೇರುವುದೇ. ಈ ವಿಚಾರ ನಮಗೆ ತಿಳಿದದ್ದೇ ಎಂ.ಎಲ್.ಸಿ. ಓಟಿನಲ್ಲಿ. ಓಟಿನ ಒಂದು ದಿನ ಮುಂಚೆ ನಮ್ಮನೆಲ್ಲಾ ತಿಮ್ಮಪ್ಪನ ತೋಟದ ಮನೆಯಲ್ಲಿ ಇರಿಸಿದ್ದರು.[2] ಅಲ್ಲಿ ಗಂಡಸರು ಕುಡಿದು ಮಾತನಾಡುವ ಭರದಲ್ಲಿ ಶಿವಪ್ಪ ಬಸಪ್ಪನಿಂದ ಹಣ ಪಡೆದ ವಿಚಾರ ಹೊರಬಂತು ಎಂದು ಮಹಿಳಾ ಸದಸ್ಯರು ಹೇಳುತ್ತಾರೆ.
ಅವಿರೋಧ ಆಯ್ಕೆಗೆ ಕೊಡುವ ಕಾರಣಗಳು ಜಗಳ ಬೇಡ, ದುಂದು ವೆಚ್ಚ ಬೇಡ ಇತ್ಯಾದಿಗಳು ಮೇಲ್ನೋಟಕ್ಕೆ ಸಮಂಜಸವಾಗಿಯೇ ಇವೆ. ಮೆಲು ಜಾತಿಯವರು ರಾಜಕೀಯ ಪೈಪೋಟಿಯಲ್ಲಿ ಇಡೀ ಹಳ್ಳಿಯೇ ರಣರಂಗವಾಗುತ್ತಿತ್ತು. ಇದನ್ನು ತಪ್ಪಿಸಲು ಅವಿರೋಧ ಆಯ್ಕೆಗೆ ಬೆಂಬಲ. ಈ ಸಲಹೆಯನ್ನು ಮುಂದಿಡುವವರು ಊರ ಪ್ರಮುಖರು. ಅವರಲ್ಲಿ ಸಿಂಹಪಾಲು ಮೇಲುಜಾತಿಯವರೇ. ಜಗಳ ಬೇಡ ಎನ್ನುವ ಒಂದೆ ಕಾರಣಕ್ಕಾಗಿ ಅವಿರೋಧ ಆಯ್ಕೆಯನ್ನು ಸಾಂಪ್ರದಾಯಿಕ ಯಜಮಾನಿಕೆಯ ಜಾತಿಗಳು ಮುಂದಿಡುತ್ತಿಲ್ಲ. ಇದರ ಜತೆಗೆ ಕೆಲಸ ಮಡುತ್ತಿರುವ ಇತರ ಕಾರಣಗಳೆಂದರೆ ರಿಸರ್‌ವೇಶನ್ ಮತ್ತು ಕೆಳ ಜಾತಿಯವರ ರಾಜಕೀಯ ಆಸಕ್ತಿ ಈಗಿನ ಕಾದಿರಿಸುವಿಕೆ ನಿಯಮದಂತೆ ಲಿಂಗಾಯತರಿಗೆ ದಕ್ಕುವುದು ಕೇವಲ ಒಂದು ಸೀಟು. ಆ ಒಂದು ಸೀಟು ಪಡೆದು ಅಧ್ಯಕ್ಷನಾಗುವ ಗ್ಯಾರೆಂಟಿ ಇಲ್ಲ. ಇಷ್ಟೆಲ್ಲಾ ಇತಿಮಿತಿಗಳ ನಡುವೆಯೂ ಈ ಹುದ್ದೆಗೆ ಪ್ರಯತ್ನಿಸುವುದಾದರೆ ಎಲ್ಲರ ಕಾಲು ಹಿಡಿಯಬೇಕು, ದುಡ್ಡು ಖರ್ಚು ಮಾಡಬೇಕು. ಹಿಂದಿನಂತೆ ದಬ್ಬಾಳಿಕೆಯಿಂದ ಓಟು ಪಡೆಯುವ ಸಾಧ್ಯತೆ ಇಲ್ಲ. ಇಷ್ಟೆಲ್ಲಾ ಮಾಡಿ ಅಧ್ಯಕ್ಷನಾಗುವ ಗ್ಯಾರಂಟಿ ಇಲ್ಲ. ಒಂದು ವೇಳೆ ಅಧ್ಯಕ್ಷನಾದರೂ ಹಿಂದಿನ ರೀತಿಯಲ್ಲಿ ತಮಗೆ ಬೇಕಾದ ರೀತಿಯಲ್ಲಿ ಆಡಳಿತ ನಡೆಸುವುದು ಅಸಾಧ್ಯ. ಆಯ್ಕೆಯಾದ ಸದಸ್ಯರಿಗಿಂತ ಹೆಚ್ಚು ಹೊರಗಿನವರ ಗಲಾಟೆಯನ್ನು ನಿಯಂತ್ರಿಸುವುದೇ ಕಷ್ಟವಾಗಿದೆ. ಈ ಎಲ್ಲಾ ಕಾರಣಗಳಿಂದ ಮೇಲು ಜಾತಿಯವರು ನೇರ ಸ್ಪರ್ಧೆ ಮತ್ತು ಆ ಮೂಲಕ ಸ್ಥಳೀಯ ರಾಜಕೀಯ ನಿಯಂತ್ರಣದ ಆಶೆಯನ್ನು ಕೈ ಬಿಟ್ಟಿರಬಹುದು. ಆದಾಗ್ಯೂ ತಾವು ದಿನನಿತ್ಯ ವ್ಯವಹರಿಸಬೇಕಾದ ಸಮಾಜದ ರಾಜಕೀಯ ಸಂಪೂರ್ಣ ತಮ್ಮ ಹತೋಟಿ ಮೀರಿದರೆ ಕಷ್ಟವೆಂಬ ಆಲೋಚನೆಯೂ ಇದೆ. ಇಂತಹ ಸಂದಿಗ್ಧ ಸ್ಥಿತಿಯಲ್ಲಿ ಅವರ ಸಹಾಯಕ್ಕೆ ಬಂದ ತಂತ್ರ ಅವಿರೋಧ ಆಯ್ಕೆ, ತಮ್ಮ ಮುಖಂಡತ್ವದಲ್ಲಿ ಸದಸ್ಯರ ಮತ್ತು ಅಧ್ಯಕ್ಷರ ಆಯ್ಕೆಯಾದರೆ ಪಂಚಾಯತ್ ರಾಜಕೀಯ ತಮ್ಮ ಹಿತಾಸಕ್ತಿಗೆ ಸಂಪೂರ್ಣ ವಿರುದ್ದವಾಗಿ ನಡೆಯಲಾರದೆಂಬ ಭರವಸೆ. ಆದರೆ ಅವರ ಲೆಕ್ಕಚಾರ ತಪ್ಪಾಗಿದೆ. ಅಧ್ಯಕ್ಷರ ಆಯ್ಕೆ ಅವರ ಲೆಕ್ಕಚಾರದಂತೆ ನಡೆಯಲೇ ಇಲ್ಲ. ಇಲ್ಲಿ ಹೊರಗಿನ ರಾಜಕೀಯಶಕ್ತಿ ಕೆಲಸ ಮಾಡಿದೆ. ಇನ್ನೊಂದು ರೀತಿಯಲ್ಲಿ ನೋಡಿದರೆ ಈ ಒಳಗಿನ ಮತ್ತು ಹೊರಗಿನ ವಿಂಗಡಣೆಯೇ ಸರಿಯಲ್ಲ. ಯಾಕೆಂದರೆ ಒಳಗಿನವರ ಸಂಪರ್ಕವಿಲ್ಲದೆ ಹೊರಗಿನ ಶಕ್ತಿ ಕೆಲಸ ಮಾಡಲು ಸಾಧ್ಯವೇ ಇಲ್ಲ.
ಸದಸ್ಯರ ಆಯ್ಕೆಯಲ್ಲಿ ಹೊರಗಿನ ಶಕ್ತಿಗಳು ಇರಲೇ ಇಲ್ಲ ಎನ್ನಲಾಗುವುದಿಲ್ಲ. ಆದರೂ ಅದು ಸ್ಪಷ್ಟವಾಗಿ ಪ್ರಕಟವಾಗಿಲ್ಲ. ಅಧ್ಯಕ್ಷರ ಆಯ್ಕೆಯಲ್ಲಿ ಹೊರಗಿನ ಶಕ್ತಿಗಳು ನೇರವಾಗಿ ಹಸ್ತಕ್ಷೇಪ ಮಾಡಿವೆ. ಊರ ಪ್ರಮುಖರು ಒಂದಲ್ಲ ಒಂದು ಪಕ್ಷದ ಬೆಂಬಲಿಗರು. ಈ ನೆಲೆಯಲ್ಲಿ ಅವರಿಗೆ ಸ್ಥಳೀಯ ಎಂ.ಎಲ್.ಎ. ಮತ್ತು ಆಯಾ ಪಕ್ಷದ ತಾಲೂಕು ಮತ್ತು ಜಿಲ್ಲಾ ನಾಯಕರುಗಳು ಸಂಪರ್ಕವಿರುತ್ತದೆ. ಇದು ಮಂಡಲ ಪ್ರಧಾನರ ಚುನಾವಣೆ ಮತ್ತು ೧೯೯೫ರ ಪಂಚಾಯತಿ ಅಧ್ಯಕ್ಷರ ಚುನಾವಣೆಯಲ್ಲಿ ತುಂಬಾ ಸ್ಪಷ್ಟವಾಗಿ ಮೂಡಿ ಬಂದಿದೆ. ಈ ನಾಯಕರುಗಳು ತಮ್ಮದೇ ಪಕ್ಷದ ಪಂಚಾಯತ್‌ಗಳು ಹೆಚ್ಚಿನ ಸಂಖ್ಯೆಯಲ್ಲಿ ಇರಬೇಕೆಂದು ಬಯಸುತ್ತಾರೆ. ಇದಕ್ಕೆ ಚುನಾವಣೆಯ ಮುನ್ನವೇ ಗ್ರಾಮ ಪಂಚಾಯತಿ ಚುನಾವಣೆಯನ್ನು ಮ್ಯಾನೇಜ್ ಮಾಡುವ ಕುರಿತು ಮಾತುಕತೆ ನಡಿಯುತ್ತದೆ. ಹಿಂದಿನ ಎರಡು ಚುನಾವಣೆಗಳಲ್ಲೂ ಹೊರಗಿನ ಪ್ರಭಾವ ಕೆಲಸ ಮಾಡಿವೆ. ಮಂಡಲ ಪ್ರಧಾನರ ಚುನಾವಣೆಯಲ್ಲಿ ಮೇಟಿ ಚಂದ್ರಶೇಖರಪ್ಪನವರು ಸ್ಥಳೀಯ ಎಂ.ಪಿ. ಬಸವರಾಜೇಶ್ವರಿಯ ಆದೇಶ ಪ್ರಕಾರಿ ಕೆಲಸ ಮಾಡಿದ್ದಾರೆ. ಪಂಚಾಯತ್ ಅಧ್ಯಕ್ಷರ ಚುನಾವಣೆಯಲ್ಲಿ ಊರಿನವರೇ ಆದ ಕರೀಂಖಾನ್ ಹೊಸಪೇಟೆಯ ಇತರ ದಳದ ನಾಯಕರ ಜತೆ ಸೇರಿ ತಮ್ಮ ಯೋಜನೆಯನ್ನು ಕಾರ್ಯ ರೂಪಕ್ಕೆ ತಂದಿದ್ದಾರೆ. ಈ ಯೋಜನೆಯಲ್ಲಿ ಎಲ್ಲಾ ಪಕ್ಷಗಳು ಸಕ್ರಿಯವಾದರೂ ರಾಜ್ಯದಲ್ಲಿ ಅಧಿಕಾರದಲ್ಲಿರುವ ಪಕ್ಷದ ಪ್ರಭಾವವೇ ಹೆಚ್ಚು. ಇದಕ್ಕೆ ಹಲವಾರು ಕಾರಣಗಳಿರಬಹುದು. ಅವುಗಳಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ವಿಚಾರವೆಂದರೆ ಅಧಿಕಾರದಲ್ಲಿರುವ ಪಕ್ಷದೊಂದಿಗೆ ಗುರುತಿಸಿಕೊಳ್ಳುವ ಮೂಲಕ ತಮ್ಮ ಪಂಚಾಯತ್‌ಗೆ ಮತ್ತು ತಮಗೆ ಬೇಕಾದ ಕೆಲಸಗಳನ್ನು ಸುಲಭದಲ್ಲಿ ಮಾಡಿಸಿಕೊಳ್ಳಬಹುದೆನ್ನುವ ನಂಬಿಕೆ. ಜತೆಗೆ ಸರಕಾರಿ ಮೆಶಿನರಿಯನ್ನು ಅಧಿಕಾರದಲ್ಲಿರುವ ಪಕ್ಷ ತನ್ನ ಲಾಭಕ್ಕಾಗಿ ಬಳಸಿಕೊಳ್ಳುವುದು ಕೂಡ ಕಾರಣವಾಗಿರಬಹುದು. ಅದೇನೆ ಇರಲಿ ಎಲ್ಲಾ ಪಕ್ಷಗಳು ಪಂಚಾಯತ್‌ಚುನಾವಣೆಯನ್ನು ಪ್ರಭಾವಿಸಿ ಅತೀ ಹೆಚ್ಚು ಸಂಖ್ಯೆಯಲ್ಲಿ ಪಂಚಾಯತ್‌ಗಳನ್ನು ತಮ್ಮದಾಗಿಸಿಕೊಳ್ಳಲು ಪ್ರಯತ್ನಿಸುತ್ತಲೇ ಇರುತ್ತಾರೆ. ಅವರ ಪ್ರಯತ್ನ ಕಾರ್ಯರೂಪಕ್ಕೆ ಬರುವುದು ಸ್ಥಳೀಯ ಮುಖಂಡರ ಮೂಲಕ. ಹಾಗಾಗಿ ಅಧ್ಯಕ್ಷರ ಚುನಾವಣೆಗಳು ಊರ ಪ್ರಮುಖರ ಲೆಕ್ಕಚಾರದಂತೆ ನಡಿಯಲಿಲ್ಲ.
ಸಮುದಾಯವಾದಿಗಳು ನಮ್ಮ ಸಂಸ್ಕೃತಿಯ ರಾಜಕೀಯ ಪ್ರಕ್ರಿಯೆಗಳಿಗೆ ಮಹತ್ವ ನೀಡಬೇಕೆಂದು ವಾದಿಸುತ್ತಾರೆ. ಆ ರೀತಿ ವಾದಿಸುವಾಗ ಅದೊಂದು ಆದರ್ಶ ಸ್ಥಿತಿ ಎನ್ನುವ ಗ್ರಹಿಕೆ ಇದೆ. ಅದು ಸಮಾಜದ ಎಲ್ಲಾ ವರ್ಗಗಳ ಆಸಕ್ತಿಗಳನ್ನು ಕಾಪಾಡುತ್ತದೆ ಮತ್ತು ಪ್ರತಿಯೊಂದು ಜಾತಿಗೂ ತನ್ನ ಆಸಕ್ತಿಗಳನ್ನು ಪ್ರತಿನಿಧೀಕರಿಸಲು ಅವಕಾಶ ಮಾಡಿಕೊಡುತ್ತದೆ ಎನ್ನುವ ನಂಬಿಕೆ ಇದೆ. ಆದರೆ ಪಾಪಿನಾಯಕನಹಳ್ಳಿಯ ರಾಜಕೀಯ ಚರಿತ್ರೆ ಸಮುದಾಯವಾದಿಗಳು ಮುಂದಿಡುವ ಆದರ್ಶಗಳಿಗೆ ಪೂರಕವಾಗಿಲ್ಲ. ಮಂಡಲ ಪಂಚಾಯತ್ಬರುವವರೆಗೂ ಕೆಳ ಜಾತೀಯವರು ಪಂಚಾಯತ್ ರಾಜಕೀಯದ ನಾಯಕತ್ವ ವಹಿಸಿಕೊಳ್ಳಲು ಸಾಧ್ಯವಾಗಲಿಲ್ಲ. ಇಡೀ ಹಳ್ಳಿಯ ಯಜಮಾನಿಕೆ ಒಂದೇ ಕುಟುಂಬದ ಹತೋಟಿಯಲ್ಲಿ ಹೆಚ್ಚು ಕಡಿಮೆ ಮೂವತ್ತು ವರ್ಷಗಳವರೆಗೆ ಇತ್ತು. ಅವರ ಯಜಮಾನಿಕೆಯನ್ನು ಅಲುಗಾಡಿಸಲು ಮೇಲುಜಾತಿಯವರೇ ಆದ ಜಂಬನ ಗೌಡರಿಂದ ಸಾಧ್ಯವಾಗಲಿಲ್ಲ. ಅಂತಹ ವಾತಾವರಣದಲ್ಲಿ ಕೆಳಜಾತಿಯವರು ಅವರ ಯಜಮಾನಿಕೆಯನ್ನು ಪ್ರಶ್ನಿಸುವುದಾದರೂ ಹೇಗೆ? ಅಧಿಕಾರ ಯಾರಲ್ಲಾದರೂ ಇರಲಿ ಅವರಿಂದ ಊರ ಉದ್ಧಾರವಾದರೆ ಸಾಕು ಎನ್ನುವ ನಿರ್ಣಯಕ್ಕೆ ಬಂದರೂ ಸಾಂಪ್ರದಾಯಿಕ ಯಜಮಾನಿಕೆ ಊರನ್ನು ಉದ್ಧಾರ ಮಾಡುವ ಕೆಲಸಗಳನ್ನು ಮಾಡಲಿಲ್ಲ. ಸಾಂಪ್ರದಾಯಿಕ ಯಜಮಾನಿಕೆಯ ಸಂದರ್ಭದಲ್ಲೇ ಸೆಟ್ಟಿಕೆರೆಯ ಕೋಡಿ ಹರಿದಿತ್ತು. ಅದನ್ನು ದುರಸ್ತಿ ಮಾಡಿಸಿ ನೀರಾವರಿ ಸಮಸ್ಯೆ ಪರಿಹರಿಸುವ ಗೋಜಿಗೆ ಹೋಗಿಲ್ಲ ಹಿಂದಿನ ನಾಯಕತ್ವ. ಊರಲ್ಲಿನ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಕ್ಷೇತ್ರಗಳಲ್ಲಿ ಕೆಳಜಾತಿಯವರನ್ನು ಹತ್ತಿರ ಸೇರಿಸುವ ಯಾವುದೇ ಕ್ರಮಗಳು ಇರಲಿಲ್ಲ. ಆಧುನಿಕ ಪಂಚಾಯತ್ ಕೆಳಜಾತಿಯವರಿಗೆ ಪ್ರಾತಿನಿಧ್ಯ ನೀಡಿದರೆ ಅಲ್ಲೂ ಅವಿರೋಧ ಆಯ್ಕೆಯ ವಾದ ಮಂಡಿಸಿ ಊರಿನ ಯಜಮಾನಿಕೆ ತಮ್ಮ ಹತೋಟಿಯಲ್ಲಿರುವಂತೆ ಮೇಲು ಜಾತಿಯವರು ನೋಡಿಕೊಂಡರು.
 
[1]ಹಿ.ಚಿ. ಬೋರಲಿಂಗಯ್ಯನವರು ಒಂದು ಕಡೆ ಹಲಸರ ಮಂಡಲ ಸದಸ್ಯರೊಬ್ಬರ ಬಗ್ಗೆ ಇದೇ ಮಾತುಗಳನ್ನು ಹೇಳಿದ್ದಾರೆ. ರಾಮಪ್ಪ ಎನ್ನುವವರು ಹಸಲರ ಮಂಡಲ ಪ್ರತಿನಿಧಿ. ಪ್ರತಿನಿಧಿಯಾಗಿ ನೀವು ನಿಮ್ಮವರಿಗೆ ಏನು ಮಾಡಿದ್ದೀರಿ ಎಂದು ವಿಚಾರಿಸಿದರೆ ಆತ, ಒಂದಿಷ್ಟು ಗದ್ದೆ ಮಾಡಿಕೊಂಡಿದ್ದೇನೆ ಎಂದು ಸಂತೋಷದಿಂದ ಹೇಳಿಕೊಂಡ. ಮಂಡಲ ಸದಸ್ಯನಾಗಿ ತನ್ನ ಜನರಿಗೆ ಏನಾದರೂ ಮಾಡಬೇಕೆಂಬ ಆಸ್ತೆಯಾಗಲಿ ಅಥವಾ ತಾನೊಬ್ಬ ಮಂಡಲ ಸದಸ್ಯನಾಗಿ ಇಂಥ ಕೆಲಸಗಳನ್ನು ಮಾಹಬಹುದೆಂಬ ಎಚ್ಚರವಾಗಲಿ ಇರಲಿಲ್ಲ ಎಂದು ಲೇಖಕರು ಅಭಿಪ್ರಾಯ ಪಡುತ್ತಾರೆ. (ಗಿರಿಜನ ನಾಡಿಗೆ ಪಯಣ, ಬೆಂಗಳೂರು ರಾಗಿರೊಟ್ಟಿ,ಪ್ರಕಾಶನ.೧೯೯೧)
[2]ಎಂ.ಎಲ್.ಸಿ. ಚುನಾವಣೆಗೆ ಪಂಚಾಯತ್ ಸದಸ್ಯರು ಓಟು ಹಾಕಬೇಕು. ಅದಕ್ಕಾಗಿ ಪ್ರತಿ ಪಕ್ಷದವರು ಆದಷ್ಟು ಸಂಖ್ಯೆಯಲ್ಲಿ ಪಂಚಾಯತ್ ಸದಸ್ಯರನ್ನು ಒಟ್ಟು ಸೇರಿಸಲು ಪ್ರಯತ್ನಿಸುತ್ತಾರೆ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೫. ಆಧುನಿಕ ರಾಜಕೀಯ (೧)
ಹಳ್ಳಿಯ ಸಾಮಾಜಿಕ ಹಾಗೂ ಆರ್ಥಿಕ ಬದುಕನ್ನು ಹಿಂದಿನ ಅಧ್ಯಾಯಗಳಲ್ಲಿ ನೋಡಿದ್ದೇವೆ. ಅದೇ ರೀತಿ ವಸಾಹತು ಸಂದರ್ಭದಿಂದ ೧೯೯೫ ರವರೆಗಿನ ರಾಜಕೀಯ ಬೆಳವಣಿಗೆಗಳ ಒಂದು ಸ್ಥೂಲ ಚಿತ್ರಣವನ್ನು ಹಿಂದಿನ ಅಧ್ಯಾಯಗಳಲ್ಲಿ ಕಂಡಿದ್ದೇವೆ. ಈ ಹಳ್ಳಿಯಲ್ಲಿ ನಡೆದ ಮತ್ತು ನಡೆಯುತ್ತಿರುವ ವಿಕೇಂದ್ರೀಕರಣ ಮತ್ತು ಸಶಕ್ತೀಕರಣ ಪ್ರಕ್ರಿಯೆಗಳನ್ನು ಅರ್ಥಮಾಡಿಕೊಳ್ಳುವುದು ಈ ಅಧ್ಯಾಯದ ಉದ್ದೇಶ. ಬೇರೆ ಬೇರೆ ವಿಧಾನಗಳಿಂದ ವಿಕೇಂದ್ರೀಕರಣವನ್ನು ಅರ್ಥಮಾಡಿಕೊಳ್ಳಬಹುದು. ತುಂಬಾ ಪ್ರಚಾರದಲ್ಲಿರುವ ಮತ್ತು ಹೆಚ್ಚಿನ ಸಂಶೋಧಕರು ಅನುಸರಿಸುವ ವಿಧಾನವೆಂದರೆ ಎಂಪಿರಿಕಲ್ ವಿಧಾನ. ಈ ವಿಧಾನದಲ್ಲಿ ವ್ಯಕ್ತಿಯ ಮೂಲಕ ಸಮಾಜವನ್ನು ಅರ್ಥಮಾಡಿಕೊಳ್ಳುವುದಕ್ಕೆ ಮಹತ್ವವಿದೆ. ಕೆಲವು ವ್ಯಕ್ತಿಗಳನ್ನು ಸಂದರ್ಶಿಸಿ ಅವರ ಅಭಿಪ್ರಾಯದ ಹಿನ್ನೆಲೆಯಲ್ಲಿ ಸಂಸ್ಥೆ ಮತ್ತು ಇತರ ವ್ಯವಸ್ಥೆ ಕುರಿತು ತೀರ್ಮಾನಕ್ಕೆ ಬರಲಾಗುತ್ತದೆ. ಎಂಪಿರಿಕಲ್ ವಿಧಾನ ವಿಕೇಂದ್ರೀಕರಣವನ್ನು ಹೇಗೆ ನಿರ್ವಚಿಸಿಕೊಳ್ಳುತ್ತದೆ? ವಿಕೇಂದ್ರೀಕರಣದ ಗತಿಯನ್ನು ಹೇಗೆ ಗುರುತಿಸುತ್ತದೆ? ಇತ್ಯಾದಿಗಳನ್ನು ಇಲ್ಲಿ ವಿವರಿಸಲಾಗಿದೆ. ಈ ದೃಷ್ಟಿಕೋನ ಕೊಡಮಾಡುವ ವಿಧಾನದಿಂದ ಪಿ.ಕೆ.ಹಳ್ಳಿಯ ವಿಕೇಂದ್ರೀಕರಣ ಪ್ರಕ್ರಿಯೆಯನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸಲಾಗಿದೆ. ಈ ವಿಧಾನದ ಇತಿಮಿತಿಗಳೇನು? ಬದಲಿ ಆಲೋಚನೆಗಳೇನು? ಅವು ಎಷ್ಟರ ಮಟ್ಟಿಗೆ ವಿಕೇಂದ್ರೀಕರಣವನ್ನು ಅರ್ಥ ಮಾಡಿಕೊಳ್ಳಲು ಸಹಕಾರಿಯಾಗಿವೆ ಎಂಬುದರ ಚರ್ಚೆ ಮುಂದಿನ ಅಧ್ಯಾಯದಲ್ಲಿದೆ.
ತಾಂತ್ರಿಕ ಪ್ರತಿನಿಧೀಕರಣ
ಐವತ್ತರ ದಶಕದ ಕೊನೆಯ ಹೊತ್ತಿಗೆ ಕಮ್ಯುನಿಟಿ ಡೆವಲಪ್‌ಮೆಂಟ್ ಕಾರ್ಯಕ್ರಮಗಳು ಶುರುವಾದುವು. ಈ ಕಾರ್ಯಕ್ರಮಗಳ ಉದ್ದೇಶ ಜನರನ್ನು ಅಭಿವೃದ್ಧಿ ಪ್ರಕ್ರಿಯೆಯ ಎಲ್ಲಾ ಹಂತಗಳಲ್ಲಿ ಪಾಲುದಾರರನ್ನಾಗಿಸುವುದು. ಇದರ ಮೌಲ್ಯಮಾಪನಕ್ಕೆ ಬಲವಂತ ರಾಯ್‌ಮೆಹ್ತಾ ನೇತೃತ್ವದಲ್ಲಿ ಒಂದು ಕಮಿಟಿ ನೇಮಕವಾಯಿತೆಂದು ಪ್ರಸ್ತಾವನೆಯಲ್ಲಿ ಹೇಳಿದ್ದಾನೆ. ಆ ಕಮಿಟಿಯ ಪ್ರಕಾರ ಕಮ್ಯುನಿಟಿ ಡೆವಲಪ್‌ಮೆಂಟ್ ಕಾರ್ಯಕ್ರಮಗಳು ಕೂಡ ಕೆಲವೇ ಪ್ರದೇಶಗಳಿಗೆ ಸೀಮಿತವಾಗಿದೆ, ಜತೆಗೆ ಇದು ಕೂಡ ಅಧಿಕಾರಶಾಹಿಯಿಂದ ತುಂಬಿದೆ. ಜನರನ್ನು ಸ್ವತಂತ್ರರನ್ನಾಗಿಸುವ ಬದಲು ಸರಕಾರವನ್ನೆ ಹೆಚ್ಚು ಹೆಚ್ಚು ಡಿಪೆಂಡ್ ಆಗುವ ಪ್ರವೃತ್ತಿಯನ್ನು ಈ ಕಾರ್ಯಕ್ರಮ ಕಡಿಮೆಗೊಳಿಸಿಲ್ಲ ಎನ್ನುವ ತೀರ್ಮಾನಕ್ಕೆ ಆ ಕಮಿಟಿ ಬಂತು. ಆ ಎಲ್ಲಾ ಸಮಸ್ಯೆಗಳಿಗೆ ಪರಿಹಾರವಾಗಿ ಗ್ರಾಮ ಪಂಚಾಯತ್ವ್ಯವಸ್ಥೆಯನ್ನು ಪುನರುಜ್ಜೀವನಗೊಳಿಸಬೇಕು ಮತ್ತು ಅದರ ಮೂಲಕ ಈ ಕಾರ್ಯಕ್ರಮಗಳನ್ನು ಜಾರಿಗೆ ತರಬೇಕೆಂದು ಕಮಿಟಿ ಸಲಹೆ ನೀಡಿತು. ಹೀಗೆ ಆಡಳಿತದ ಹೊಸ ಸ್ಟ್ರಕ್ಚರ್‌ಗಳು ಗ್ರಾಮ, ತಾಲ್ಲೂಕು ಮತ್ತು ಜಿಲ್ಲಾ ಮಟ್ಟದಲ್ಲಿ ರೂಪಿತಗೊಂಡವು. ಆಡಳಿತದ ಸ್ಟ್ರಕ್ಚರ್‌ಗಳನ್ನು ಹೆಚ್ಚಾಗಿಸುವ ಮೂಲಕ ಅಧಿಕಾರದ ವಿಕೇಂದ್ರೀಕರಣ ಸಾಧ್ಯ ಎನ್ನುವ ನಿಲುವು ಇಲ್ಲಿದೆ.[1] ಈ ಗ್ರಹಿಕೆಯಂತೆ ಮುಂದುವರಿದ ವಿಕೇಂದ್ರೀಕರಣವನ್ನು ಈ ಕೆಳಗಿನ ಅಂಶಗಳಿಂದ ಗುರುತಿಸಬಹುದು – ೧. ಆಡಳಿತದ ಸ್ಟ್ರಕ್ಚರುಗಳ ಹೆಚ್ಚಳ ೨. ಅದರಲ್ಲಿ ಸಮಾಜದ ಎಲ್ಲಾ ವರ್ಗಗಳಿಗೆ ಪ್ರತಿನಿಧೀಕರಣ ೩. ಸಮಾಜದ ಎಲ್ಲಾ ವರ್ಗಗಳಿಗೂ ಆಡಳಿತದ ಸ್ಟ್ರಕ್ಚರ್‌ಗಳ ಇರುವಿಕೆ ಮತ್ತು ಕಾರ್ಯವಿಧಾನದ ಅರಿವು ೪. ಎಲ್ಲಾ ವರ್ಗಗಳು ಆಡಳಿತದ ಹೊಸ ಸ್ಟ್ರಕ್ಚರ್‌ಗಳಲ್ಲಿ ಸಕ್ರಿಯವಾಗಿ ಭಾಗವಹಿಸುವುದು.
ವಿಕೇಂದ್ರೀಕರಣದ ಗುಣಲಕ್ಷಣಗಳು ನಿರ್ಧಾರವಾದ ನಂತರ ಅದರ ಗತಿ ಅಥವಾ ಪ್ರಮಾಣವನ್ನು ಅರಿತುಕೊಳ್ಳುವುದು ಕಷ್ಟವಲ್ಲ. ಮೇಲೆ ಸೂಚಿಸಿದ ಲಕ್ಷಣಗಳು ಎಷ್ಟರ ಮಟ್ಟಿಗೆ ವಾಸ್ತವದಲ್ಲಿ ಇದೆ ಎನ್ನುವುದನ್ನು ಮಾಪನ ಮಾಡುವ ಮೂಲಕ ವಿಕೇಂದ್ರೀಕರಣದ ಗತಿಯನ್ನು ಗುರುತಿಸಬಹುದು. ಹಳ್ಳಿಯ ಎಲ್ಲಾ ಜಾತಿ/ವರ್ಗಗಳು ಗ್ರಾಮ ಪಂಚಾಯತ್‌ನಲ್ಲಿ ಪ್ರತಿನಿಧೀಕರಣ ಹೊಂದಿದ್ದಾರೆಯೇ? ಪ್ರತಿನಿಧಿಗಳಿಗೆ ಮತ್ತು ಹಳ್ಳಿಗರಿಗೆ ಗ್ರಾಮ ಪಂಚಾಯತ್ವ್ಯವಸ್ಥೆ ಮತ್ತು ಅದರ ಕಾರ್ಯ ವಿಧಾನದ ಅರಿವಿದೆಯೇ? ಅರಿವಿದ್ದರೆ ಸಾಲದು, ಅವರೆಲ್ಲಾ ಸಕ್ರಿಯವಾಗಿ ಗ್ರಾಮ ಪಂಚಾಯತ್ಚಟುವಟಿಕೆಗಳಲ್ಲಿ ಭಾಗವಹಿಸುತ್ತಾರೆಯೇ? ಇತ್ಯಾದಿ ಪ್ರಶ್ನೆಗಳ ಮೂಲಕ ವಿಕೇಂದ್ರೀಕರಣ ಗತಿಯನ್ನು ಅರ್ಥಮಾಡಿಕೊಳ್ಳಬಹುದೆಂಬ ಗ್ರಹಿಕೆಯಿದೆ. ಪಿ.ಕೆ. ಹಳ್ಳಿಯ ಗ್ರಾಮ ಪಂಚಾಯತ್ವ್ಯವಸ್ಥೆಯನ್ನು ಮೇಲಿನ ವಿಧಾನದಲ್ಲಿ ಅಧ್ಯಯನ ಮಾಡಲಗಿದೆ. ಅದರ ಫಲಿತಾಂಶವನ್ನು ಮುಂದೆ ಕೊಟ್ಟಿದ್ದೇನೆ.
೧೯೯೧ರ ಜನಗಣತಿ ಪ್ರಕಾರ ಪಿ.ಕೆ.ಹಳ್ಳಿಯ ಒಟ್ಟು ಜನಸಂಖ್ಯೆ ೩೬೫೪. ಅದರಲ್ಲಿ ೧೮೭೦ ಪುರುಷರು ಮತ್ತು ೧೭೮೪ ಮಹಿಳೆಯರು.[2] ಈ ಅಧ್ಯಯನ ೨೦೦೦ದಲ್ಲಿ ನಡೆದಿದೆ. ಅಂದರೆ ೧೯೯೧ರ ಜನಗಣತಿ ಕೊಡುವ ಅಂಕಿ ಅಂಶಗಳು ವಾಸ್ತವದಿಂದ ತುಂಬಾ ದೂರವಿದೆ. ವರ್ತಮಾನವನ್ನು ಹೆಚ್ಚು ನಿಖರವಾಗಿ ಬಿಂಬಿಸುವ ಲಭ್ಯವಿದ್ದ ಬೇರೆ ಅಂಕಿ ಅಂಶಗಳನ್ನು ಉಪಯೋಗಿಸಲಾಗಿದೆ. ಈ ಹಿಂದೆ ವಿವರಿಸಿದಂತೆ ೧೯೯೯ರಲ್ಲಿ ಸ್ಥಳೀಯ ಸರಕಾರೇತರ ಸಂಸ್ಥೆ ನಡೆಸಿದ ಜನಗಣತಿಯ ಅಂಕಿ ಅಂಶಗಳು ಇಲ್ಲಿ ಹೆಚ್ಚು ಉಪಯುಕ್ತ. ಇದರ ಪ್ರಕಾರ ಒಟ್ಟು ಕುಟುಂಬಗಳ ಸಂಖ್ಯೆ ೭೮೧ ಮತ್ತು ಒಟ್ಟು ಜನ ಸಂಖ್ಯೆ ೪೩೮೬. ಕೋಷ್ಠಕ – ೨ರಲ್ಲಿ ಜಾತಿವಾರು ಕುಟುಂಬಗಳು ಮತ್ತು ಅವುಗಳಿಂದ ಆಯ್ಕೆಯಾದ ಪಂಚಾಯತ್ ಸದಸ್ಯರ ಸಂಖ್ಯೆಗಳು ಇವೆ. ಲಿಂಗಾಯತರ ಕುಟುಂಬಗಳು ೧೧೫, ಕುರುಬರು ೬೬, ನಾಯಕರು ೧೪೮, ಉಪ್ಪಾರು ೨೦, ಮುಸ್ಲಿಂ ಕುಟುಂಬಗಳು ೬೭, ಹರಿಜನರು ಮತ್ತು ವಡ್ಡರು ಸೇರಿ ೨೧೮ ಮನೆಗಳು. ಪಂಚಾಯತ್ಸದಸ್ಯರ ಜಾತಿವಾರು ಲೆಕ್ಕಾಚಾರ ಇಂತಿದೆ. ಲಿಂಗಾಯತ ೧, ಕುರುಬ ೧, ನಾಯಕ ೨, ಹರಿಜನ ೧, ವಡ್ಡ ೨, ಮುಸ್ಲಿಂ ೧ ಮತ್ತು ಉಪ್ಪಾರ ೧. ಮೇಲ್ನೋಟಕ್ಕೆ ಎಲ್ಲಾ ಸುದಾಯಗಳು ಪ್ರತಿನಿಧೀಕರಣಗೊಂಡಂತೆ ಕಾಣುತ್ತದೆ. ಅದೇ ಕೋಷ್ಠಕ ತೋರಿಸುವಂತೆ ಕುಟುಂಬಗಳ ಸಂಖ್ಯೆ ಕಡಿಮೆ ಇರುವ ಹಲವು ಸಮುದಾಯಗಳಿಂದ ಪ್ರತಿನಿಧಿಗಳೆ ಇಲ್ಲ. ಉದಾಹರಣೆಗೆ ಕ್ರಿಶ್ಚಿಯನ್ನರು ೩೭, ಕುಂಬಾರರು ೨೦, ಮತ್ತು ಅಗಸರು ೧೫ ಕುಟುಂಬಗಳಿವೆ. ಇವುಗಳಿಂದ ಪ್ರತಿನಿಧಿಗಳೆ ಇಲ್ಲ. ಇದೇ ರೀತಿ ಇನ್ನೂ ಕಡಿಮೆ ಸಂಖ್ಯೆಯ ಕುಟುಂಬಗಳಿರುವ ಬ್ರಾಹ್ಮಣರು, ಕಂಬಾರರು, ಈಡಿಗರು, ಕ್ಷೌರಿಕರು ಮುಂತಾದ ಸಮುದಾಯಗಳಿಂದ ಪ್ರತಿನಿಧಿಗಳೆ ಇಲ್ಲ. ಇದೇ ರೀತಿ ಇನ್ನೂ ಕಡಿಮೆ ಸಂಖ್ಯೆಯ ಕುಟುಂಬಗಳಿರುವ ಬ್ರಾಹ್ಮಣರು, ಕಂಬಾರರು, ಈಡಿಗರು, ಕ್ಷೌರಿಕರು ಮುಂತಾದ ಸಮುದಾಯಗಳಿಂದ ಪ್ರತಿನಿಧಿಗಳೆ ಇಲ್ಲ. ಜಾತಿ ಅಥವಾ ಸಮುದಾಯದ ನೆಲೆಯಲ್ಲಿ ಪ್ರತಿನಿಧೀಕರಣ ಪರಿಗಣಿಸುವುದಾದರೆ ಸದಸ್ಯತ್ವ ಇಲ್ಲದ ಜಾತಿಗಳ ಸಂಖ್ಯೆ ಹತ್ತಕ್ಕಿಂತಲೂ ಮೇಲಿದೆ ಮತ್ತು ಕುಟುಂಬಗಳ ಸಂಖ್ಯೆ ೧೪೭ ಕ್ಕಿಂತಲೂ ಹೆಚ್ಚಿದೆ. ಎರಡು, ಹರಿಜನರ ವ್ಯಾಖ್ಯಾನ ನಿಜವಾದ ಹರಿಜನರಿಗೆ ಅನ್ಯಾಯ ಮಾಡಿದೆ. ಹಿಂದೆ ವಿವರಿಸಿದಂತೆ ಇಲ್ಲಿ ಎಲ್ಲ ವಡ್ಡರು ಸರಕಾರಿ ಲೆಕ್ಕಚಾರ ಪ್ರಕಾರ ಹರಿಜನರ ಕೆಟಗಿಯಲ್ಲಿ ಬರುತ್ತಾರೆ. ವಾಸ್ತವದಲ್ಲಿ ವಡ್ಡರಿಗೂ ಹರಿಜನರಿಗೂ ತುಂಬಾ ವ್ಯತ್ಯಾಸವಿದೆಯೆಂದು ಎರಡನೇ ಅಧ್ಯಾಯದಲ್ಲಿ ನೋಡಿದ್ದೇವೆ. ಅತಿ ಸೂಕ್ಷ್ಮ ಸಾಮಾಜಿಕ ಅಥವಾ ಸಾಂಸ್ಕೃತಿಕ ವ್ಯತ್ಯಾಸಗಳು ಮೇಲ್ನೋಟಕ್ಕೆ ಅರ್ಥವಾಗುವುದಿಲ್ಲ ಎಂದು ಒಪ್ಪುವಾ. ಆದರೆ ಎಂತಹ ದಡ್ಡನಿಗೂ ಅರ್ಥವಾಗಬಹುದಾದ ಸಾಮಾನ್ಯ ಲೆಕ್ಕಾಚಾರ ಇಲ್ಲಿ ಯಾಕೆ ಕೆಲಸ ಮಾಡಿಲ್ಲ. ಹರಿಜನರ ಒಟ್ಟು ಕುಟುಂಬಗಳ ಸಂಖ್ಯೆ ೧೨೬; ವಡ್ಡರದ್ದು ೯೨. ಈ ಲೆಕ್ಕಚಾರ ಪ್ರಕಾರ ಹರಿಜನರಿಂದ ಇಬ್ಬರು ಮತ್ತು ವಡ್ಡರಿಂದ ಒಬ್ಬ ಸದಸ್ಯ ಬರಬೇಕಿತ್ತು. ಆದರೆ ಈ ರೀತಿ ಆಗಲಿಲ್ಲ. ಕಡಿಮೆ ಸಂಖ್ಯೆಯಲ್ಲಿರುವ ವಡ್ಡರಿಂದ ಇಬ್ಬರು ಮತ್ತು ಜಾಸ್ತಿ ಸಂಖ್ಯೆಯಲ್ಲಿರುವ ಹರಿಜನರಿಂದ ಒಬ್ಬನೇ ಸದಸ್ಯ. ಇದು ಯಾವ ನ್ಯಾಯ? ಈ ಇತಿಮಿತಿಗಳ ನಡುವೆಯೂ ಜಾತಿವಾರು ಕುಟುಂಬಗಳ ಪ್ರತಿನಿಧೀಕರಣದಿಂದಲೇ ವಿಕೇಂದ್ರೀಕರಣವನ್ನು ಅಳೆಯುವುದಾದರೆ ತಕ್ಕ ಮಟ್ಟಿನ ಸುಧಾರಣೆಯಾಗಿದೆ ಎಂದು ಹೇಳಬಹುದು.
ಇನ್ನು ಸದಸ್ಯರ ಶಿಕ್ಷಣ ಮಟ್ಟದ ಪ್ರಶ್ನೆ. ಶಿಕ್ಷಣ ಮಟ್ಟ ಅಷ್ಟೇನೂ ಉತ್ತಮವಿಲ್ಲ. ನಾಲ್ಕು ಸದಸ್ಯರಿಗೆ ಶಿಕ್ಷಣವೇ ಇಲ್ಲ; ಉಳಿದ ಐವರು ಪ್ರಾಥಮಿಕ ಶಾಲೆ ದಾಟಿಲ್ಲ (ಕೋಷ್ಠಕ – ೩). ಹಳ್ಳಿಯ ಒಟ್ಟು ಶೈಕ್ಷಣಿಕ ಮಟ್ಟದ ಹಿನ್ನೆಲೆಯಲ್ಲಿ ಸದಸ್ಯರ ಶೈಕ್ಷಣಿಕ ಸಾಧನೆಯನ್ನು ನೋಡಿದರೆ ಸದಸ್ಯರಿಗೆ ಶಿಕ್ಷಣವಿಲ್ಲ ಎನ್ನುವ ವಿಚಾರ ವಿಶೇಷ ನಿರಾಸೆಗೊಳಿಸುವುದಿಲ್ಲ. ಯಾಕೆಂದರೆ ಶೇಕಡಾ ೭೩ ರಷ್ಟು ಊರವರಿಗೆ ಶಿಕ್ಷಣವೇ ಇಲ್ಲ (ಕೋಷ್ಠಕ – ೧೩). ಪ್ರಾಥಮಿಕ ಶಿಕ್ಷಣವುಳ್ಳವರ ಪ್ರಮಾಣ ಶೇಕಡಾ ೧೭. ಇದಕ್ಕೆ ಹೋಲಿಸಿದರೆ ಶಿಕ್ಷಣ ಇಲ್ಲದ ಸದಸ್ಯರು ಶೇಕಡಾ ೪೪ ಮತ್ತು ಪ್ರಾಥಮಿಕ ಶಿಕ್ಷಣವುಳ್ಳವರು ಶೇಕಡಾ ೫೬. ಲಿಂಗ ಸಮಾನತೆ ಮತ್ತು ಮಹಿಳೆಯರ ಪ್ರತಿನಿಧೀಕರಣ ತಾಂತ್ರಿಕವಾಗಿ ಸಾಧಿತವಾಗಿದೆ. ಊರಲ್ಲಿ ಪುರುಷರ ಸಂಖ್ಯೆ ಮಹಿಳೆಯರಿಗಿಂತ ಹೆಚ್ಚಿದೆ. ಆದರೆ ಗ್ರಾಮ ಪಂಚಾಯತ್‌ನ ಒಟ್ಟು ೯ ಸದಸ್ಯರಲ್ಲಿ ೫ ಜನ ಮಹಿಳೆಯರೆ ಇದ್ದಾರೆ. ಆಯ್ಕೆಯಾದವರಲ್ಲಿ ೫ ಜನ ಮಧ್ಯ ವಯಸ್ಕರು, ಉಳಿದವರು ೪೫ ರಿಂದ ೬೦ ವಯಸ್ಸಿನ ಅಂತರದಲ್ಲಿರುವವರು. ಹಳ್ಳಿ ಅವಿಭಕ್ತ ಕುಟುಂಬಗಳಿಂದ ವಿಭಕ್ತ ಕುಟುಂಬಗಳತ್ತ ಚಲಿಸುತ್ತಿದೆ. ಶೇಕಡಾ ೬೫ ರಷ್ಟು ಕುಟುಂಬಗಳು ೫ ಕ್ಕಿಂತ ಕಡಿಮೆ ಸದಸ್ಯರಿರುವ ಕುಟುಂಬಗಳು. ಶೇಕಡಾ ೨೪ ರಷ್ಟು ಕುಟುಂಬಗಳಲ್ಲಿನ ಸದಸ್ಯರ ಸಂಕ್ಯೆ ೫ ರಿಂದ ೧೦. ತುಂಬಾ ವಿಶೇಷವೆಂದರೆ ಹತ್ತಕ್ಕಿಂತ ಹೆಚ್ಚು ಸದಸ್ಯರಿರುವ ಕುಟುಂಬಗಳು ಶೇಕಡಾ ೧೧ ಮಾತ್ರ (ಕೋಷ್ಠಕ – ೩). ಈ ಹಳ್ಳಿಯ ಆರ್ಥಿಕ ಪರಿವರ್ತನೆ ಮತ್ತು ವಲಸೆಗಾರರ ಕುರಿತು ಈ ಹಿಂದೆಯೇ ವಿವರಿಸಿದ್ದೇನೆ. ಹಳ್ಳಿಯಲ್ಲಿನ ಕುಟುಂಬಗಳೇ ವಿಭಜನೆಯಾಗಿ ವಿಭಕ್ತ ಕುಟುಂಬಗಳಾದುದರಿಂದ ಈ ಹೆಚ್ಚಳ ಸಾಧ್ಯ ಎನ್ನಲಾಗುವುದಿಲ್ಲ. ಅಂದರೆ ಅವಿಭಕ್ತ ಕುಟುಂಬಗಳು ವಿಭಜನೆಯೇ ಆಗಿಲ್ಲ ಎಂದಲ್ಲ. ಇಂದು ಕೂಡ ಇಲ್ಲಿನ ಮೇಲು ಜಾತಿಗಳಲ್ಲಿ ಎರಡು ಅಥವಾ ಮೂರು ತಲೆಮಾರಿನ ಸದಸ್ಯರನ್ನು ಹೊಂದಿರುವ ಕುಟುಂಬಗಳು ತುಂಬಾ ಇವೆ. ಇದಕ್ಕೆ ಕಾರಣವು ಇದೆ. ಊರಲ್ಲಿನ ದೊಡ್ಡ ಭೂಮಾಲಿಕರೆಂದರೆ ಮೇಲು ಜಾತಿಯವರೇ. ಕುಟುಂಬದ ಎಲ್ಲರಿಗೂ ಮದುವೆಯಾಗದೆ ಆಸ್ತಿ ಪಾಲಾಗುವುದಿಲ್ಲ. ವಿವಿಧ ಕಾರಣಗಳಿಂದ ಮದುವೆಗಳು ಆಗದೆ ಹಲವಾರು ಕುಟುಂಬಗಳು ಅನಿವಾರ್ಯವಾಗಿ ಅವಿಭಕ್ತ ಕುಟುಂಬಗಳಾಗಿ ಉಳಿದಿವೆ. ಇವರಿಗೆ ಹೋಲಿಸಿದರೆ ಕೆಳ ಪೇಜ್೧೨೬ – ೧೩೦
ಜಾತಿಗಳಲ್ಲಿ ಮತ್ತು ವಲಸೆ ಬಂದವರಲ್ಲಿ ಆಸ್ತಿ ಪಾಸ್ತಿಯ ಪ್ರಶ್ನೆ ಇಲ್ಲ. ತನ್ನ ದುಡಿತ ತನ್ನ ಬದುಕು ಎನ್ನುವವರೆ ಹೆಚ್ಚು. ಹಾಗಾಗಿ ಅವರಲ್ಲಿ ವಿಭಕ್ತ ಕುಟುಂಬಗಳೇ ಹೆಚ್ಚು. ಸದಸ್ಯರಲ್ಲಿ ಶೇಕಡಾ ೪೪ ರಷ್ಟು ವಿಭಕ್ತ ಕುಟುಂಬದಿಂದ ಬಂದವರು. ಶೇಕಡಾ ೪೪ ರಷ್ಟು ಸದಸ್ಯರು ೫ ರಿಂದ ೧೦ ಸದಸ್ಯರಿರುವ ಕುಟುಂಬದಿಂದ ಬಂದವರು. ಕೇವಲ ಒಬ್ಬ ಸದಸ್ಯ ಮಾತ್ರ ಹತ್ತರಿಂದಲೂ ಹೆಚ್ಚು ಸದಸ್ಯರಿರುವ ಕೌಟುಂಬಿಕ ಹಿನ್ನೆಲೆಯುಳ್ಳವರು.
ಸದಸ್ಯರ ಆರ್ಥಿಕ ಹಿನ್ನೆಲೆ ಗುರುತಿಸಲು ಮೂರು ಸೂಚ್ಯಂಕಗಳನ್ನು ಬಳಸಿದ್ದೇನೆ. ಒಂದು ವೃತ್ತಿ, ಎರಡು ಭೂ ಹಿಡುವಳಿ ಮತ್ತು ಮೂರು ವಾರ್ಷಿಕ ಆದಾಯ. ಹಳ್ಳಿಯ ಜನರ ವೃತ್ತಿ ಮೂಲಗಳು ಇಂತಿವೆ. ಕೃಷಿಯಲ್ಲಿ ತೊಡಗಿಸಿಕೊಂಡವರ ಪ್ರಮಾಣ ತುಂಬಾ ಕಡಿಮೆ; ಊರಿನ ಶೇಕಡಾ ೨೪ ರಷ್ಟು ಜನರು ಕೃಷಿಕರು (ಕೋಷ್ಠಕ – ೨೨). ಉಳಿದವರು ಕೃಷಿಯೇತರ ಚಟುವಟಿಕೆಗಳಲ್ಲಿದ್ದಾರೆ. ಕೃಷಿಯೇತರ ಚಟುವಟಿಕೆಗಳಲ್ಲಿ ಸಿಂಹಪಾಲು ವ್ಯಾಗನ್ಲೋಡಿಂಗ್ ಮತ್ತು ಗಣಿ ಕಾರ್ಮಿಕತ್ವವೇ. ಊರಿನ ಶೇಕಡಾ ೫೦ರಷ್ಟು ಜನರು ಆ ಎರಡು ಮೂಲಗಳನ್ನು ನಂಬಿದ್ದಾರೆ. ವ್ಯಾಪಾರ ಮತ್ತು ಸೇವಾವಲಯದಲ್ಲಿ ಶೇಕಡಾ ೫ ರಷ್ಟು ಜನರಿದ್ದಾರೆ. ಸೇವಾವಲಯದಲ್ಲಿ ಬರುವ ಮುಖ್ಯ ಚಟುವಟಿಕೆಯೆಂದರೆ ವಾಹನ ಚಾಲಕರು; ಅದೂ ಗಣಿ ಸಂಬಂಧಿ ಸಾಗಾಟ – ಲಾರಿ ಅಥವಾ ಟ್ರಕ್ ಚಾಲಕರ ಸಂಖ್ಯೆಯೇ ಹೆಚ್ಚಿದೆ. ಇದನ್ನು ಸೇವಾವಲಯ ಎಂದು ಗುರುತಿಸುವ ಬದಲು ಗಣಿ ಸಂಬಂಧೀ ಚಟುವಟಿಕೆಗಳ ಜತೆ ಸೇರಿಸಬಹುದಿತ್ತು. ಸದ್ಯಕ್ಕೆ ಅವರು ಸಂಚಾರಿ ವಲಯದಲ್ಲಿ ದುಡಿಯುತ್ತಿರುವುದರಿಂದ ಸೇವಾ ವಲಯದಲ್ಲಿ ಸೇರಿಸಲಾಗಿದೆ. ಊರಿನ ಜನರ ವೃತ್ತಿ ಹಿನ್ನೆಲೆಯ ಈ ಅಂಕಿ ಅಂಶಗಳ ಜತೆ ಸದಸ್ಯರ ವೃತ್ತಿ ಹಿನ್ನೆಲೆ ಹೋಲಿಸಿದರೆ ಬೇರೆ ಬೇರೆ ವಲಯದ ಪ್ರತಿನಿಧೀಕರಣ ಸಿಗುತ್ತದೆ. ಶೇಕಡಾ ೪೪ ರಷ್ಟು ಸದಸ್ಯರು ಕೃಷಿ ಹಿನ್ನೆಲೆಯಿಂದ ಬಂದರೆ ಅಷ್ಟೇ ಪ್ರಮಾಣದ ಸದಸ್ಯರು ವ್ಯಾಗನ್ಲೋಡಿಂಗ್ ಹಿನ್ನೆಲೆಯಿಂದಲೂ ಬಂದಿದ್ದಾರೆ (ಕೋಷ್ಠಕ – ೩). ವ್ಯಾಪಾರ ಅಥವಾ ಸೇವಾವಲಯದ ಹಿನ್ನೆಲೆಯಿಂದ ಒಬ್ಬ ಪ್ರತಿನಿಧಿ ಬಂದಿದ್ದಾರೆ. ಅವರು ಮಹಿಳಾ ಪ್ರತಿನಿಧಿ – ಸಂಕ್ಲಮ್ಮ. ಅವರ ಉದ್ಯೋಗ ಕಾಯಿ ಪಲ್ಲೆ ವ್ಯಾಪಾರ. ಹಿಂದೆ ತಲೆ ಮೇಲೆ ಹೊತ್ತು ಊರೂರುಸುತ್ತಿ ವ್ಯಾಪಾರ ಮಾಡುತ್ತಿದ್ದರು. ಕೆಲವು ವರ್ಷಗಳ ಹಿಂದೆ ಒಂದು ಪೆಟ್ಟಿಗೆ ಅಂಗಡಿ ಇರಿಸಿ ಅದರಲ್ಲೇ ಕಾಯಿಪಲ್ಲೆ ವ್ಯಾಪಾರ ಮುಂದುವರಿಸಿದ್ದಾರೆ. ಊರಿನ ವೃತ್ತಿ ಹಿನ್ನೆಲೆ ಗಮನಿಸಿದರೆ ಶೇಕಡಾ ೭೫ ರಷ್ಟು ಸದಸ್ಯರು ಕೃಷಿಯೇತರ ವೃತ್ತಿ ಹಿನ್ನೆಲೆ ಇರುವವರು ಬರಬೇಕಿತ್ತು. ಆ ರೀತಿ ಆಗಿಲ್ಲ.
ಅಂಕಿ ಅಂಶಗಳ ಪ್ರಕಾರ ಸುಮಾರು ಶೇಕಡಾ ೭೦ ರಷ್ಟು ಜನರಿಗೆ ಭೂಮಿಯೇ ಇಲ್ಲ. ಆದರೆ ಇದು ಸರಿಯಾದ ಮಾಹಿತಿಯಲ್ಲ. ಯಾಕೆಂದರೆ ಇದು ಕೇವಲ ಪಟ್ಟಾಭೂಮಿಗೆ ಸಂಬಂಧಪಟ್ಟ ಅಂಕಿ – ಅಂಶಗಳು. ಒತ್ತುವರಿ ಭೂಮಿ ಹೊಂದಿದವರನ್ನು ಇಲ್ಲಿ ಸೇರಿಸಿದರೆ ಭೂಮಿ ಇದ್ದವರ ಸಂಖ್ಯೆ ಹೆಚ್ಚಾಗುತ್ತದೆ. ಬಹುತೇಕ ಒತ್ತುವರಿ ಭೂಮಿ ಅಕ್ರಮ ಸಕ್ರಮ ಯೋಜನೆಯ ಅಡಿಯಲ್ಲಿ ಸಕ್ರಮವಾಗಿಲ್ಲ. ಕೆಲವರು ಅರ್ಜಿ ಹಾಕಿಲ್ಲ. ಇನ್ನು ಕೆಲವರಿಗೆ ಅಧಿಕಾರಶಾಹಿಯ ಅಡೆತಡೆಗಳನ್ನು ದಾಟಿ ಸಕ್ರಮಗೊಳಿಸಲು ಆಗಿಲ್ಲ. ಅಂತಹ ಭೂಮಿಗಳನ್ನು ಹಕ್ಕಿನ ಭೂಮಿಯೆಂದು ಪರಿಗಣಿಸುವುದು ಕಷ್ಟ. ಇದಕ್ಕೆ ಕಾರಣವು ಇದೆ. ಹಂಪಿಗೆ ಹೋಗುವ ರಸ್ತೆಯ ಬದಿಗಿರುವ ಭೂಮಿಯನ್ನು ಕೆಲವರು ಒತ್ತುವರಿ ಮಾಡಿಕೊಂಡು ಕೃಷಿ ಮಾಡುತ್ತಿದ್ದರು. ಎರಡು ವರ್ಷಗಳ ಹಿಂದೆ ಇಲ್ಲಿ ಜಂಟಿ ಅರಣ್ಯ ಯೋಜನೆ ಆರಂಭವಾದ ಸಂದರ್ಭದಲ್ಲಿ ಇಲಾಖೆಯವರು ಆ ಒತ್ತುವರಿ ಭೂಮಿಗಳನ್ನು ರೈತರಿಂದ ಬಿಡಿಸಿ ಅರಣ್ಯ ಯೋಜನೆಯಡಿಯಲ್ಲಿ ತಂದಿದ್ದಾರೆ. ಈಗ ಒತ್ತುವರಿ ಭೂಮಿ ಇರುವುದು ಗಣಿಗಾರಿಕೆ ನಡಿಯುತ್ತಿರುವ ಪ್ರದೇಶಗಳಲ್ಲಿ. ಅದು ಸಂಡೂರು ತಾಲ್ಲೂಕಿಗೆ ಸೇರಿದೆ. ಆ ತಾಲ್ಲೂಕಿನ ಸರಹದ್ದಿನಲ್ಲಿ ಈ ಒತ್ತುವರಿ ಭೂಮಿಗಳಿಗೆ. ಅಲ್ಲಿನ ಅಧಿಕಾರಿಗಳು ಅವುಗಳನ್ನು ಸ್ವಾಧೀನಪಡಿಸಿಕೊಳ್ಳಲು ಇಷ್ಟರವರೆಗೆ ಕ್ರಮಕೈಗೊಂಡಿಲ್ಲ. ಹಾಗೆಂದು ಅದು ಎಂದೆಂದು ಇದೇ ರೀತಿ ಮುಂದುವರಿದೀತೆಂದು ಹೇಳುವುದು ಕಷ್ಟ. ಇದನ್ನೆಲ್ಲ ಗಮನದಲ್ಲಿಟ್ಟುಕೊಂಡು ಭೂ ಹಿಡುವಲಿಯ ಪ್ರಶ್ನೆಯನ್ನು ವಿಶ್ಲೇಷಿಸಿದರೆ ಭೂ ರಹಿತರ ಸಂಖ್ಯೆಯೇ ಹೆಚ್ಚು ಇದೆ. (ಕೋಷ್ಠಕ – ೧೯).
ಸದಸ್ಯರಲ್ಲಿ ಶೇಕಡಾ ೨೨ ರಷ್ಟು ಮಂದಿ ಭೂರಹಿತರು (ಕೋಷ್ಠಕ – ೩). ಶೇಕಡಾ ೫೦ ರಷ್ಟು ಸದಸ್ಯರು ಎರಡು ಎಕ್ರೆಗಳಿಗಿಂತಲೂ ಕಡಿಮೆ ಭೂಹಿಡುವಳಿದಾರರು. ಎರಡು ಎಕ್ರೆಗಿಂತ ಕಡಿಮೆ ಭೂಮಿ ನೀರಾವರಿ ಇರುವ ಪ್ರದೇಶಗಳಲ್ಲಿ ಒಂದು ಸಣ್ಣ ಕುಟುಂಬದ ಅವಶ್ಯಕತೆಗಳನ್ನು ಪೂರೈಸಲು ಸಾಕು. ಪಿ.ಕೆ. ಹಳ್ಳಿಯಂತಹ ಒಣ ಪ್ರದೇಶದಲ್ಲಿ ಎರಡು ಎಕ್ರೆ ಭೂಮಿ ಆದಾಯದ ಮುಖ್ಯ ಮೂಲವಾಗಲು ಸಾಧ್ಯವಿಲ್ಲ. ಇವರುಗಳು ತಮ್ಮ ಅವಶ್ಯಕತೆಗಳನ್ನು ಪೂರೈಸಲು ಇತರ ಮೂಲಗಳನ್ನು ಅವಲಂಭಿಸಲೇಬೇಕು. ಆದುದರಿಂದ ಇವರನ್ನೆಲ್ಲಾ ಭೂ ರಹಿತರೊಂದಿಗೆ ಸಮೀಕರಿಸಬಹುದು. ಹಾಗಾದಾಗ ಭೂ ರಹಿತರ ಪ್ರತಿನಿಧೀಕರಣ ಶೇಕಡಾ ೭೮ ರಷ್ಟಾಗುತ್ತದೆ. ಇದು ಊರಲ್ಲಿರುವ ಭೂರಹಿತ ಕುಟುಂಬಗಳ ಮತ್ತು ಎರಡು ಎಕ್ರೆಗಳಿಗಿಂತಲೂ ಕಡಿಮೆ ಭೂಮಿ ಇರುವ ಕುಟುಂಬಗಳು ಒಟ್ಟು ಸಂಖ್ಯೆಗೆ ಸಮವಾಗಿವೆ. ಹಳ್ಳಿಯ ಶೇಕಡಾ ೧೩ರಷ್ಟು ಕುಟುಂಬಗಳು ೩ ರಿಂದ ೫ ಎಕ್ರೆ ಭೂಮಿ ಹೊಂದಿವೆ. ಆ ಗುಂಪಿನಿಂದ ಶೇಕಡಾ ೧೧ ರಷ್ಟು ಸದಸ್ಯರು ಬಂದಿದ್ದಾರೆ. ಊರಿನ ಶೇಕಡಾ ೫ ರಷ್ಟು ಕುಟುಂಬಗಳು ೫ ರಿಂದ ೧೦ ಎಕ್ರೆಯಷ್ಟು ಭೂಮಿ ಒಡೆತನವುಳ್ಳವರು. ಆ ಗುಂಪಿನಿಂದ ಶೇಕಡಾ ೨೨ ರಷ್ಟು ಸದಸ್ಯರು ಇದ್ದಾರೆ. ೫ ಸದಸ್ಯರ ವಾರ್ಷಿಕ ಆದಾಯ ಹತ್ತು ಸಾವಿರಕ್ಕಿಂತಲೂ ಕಡಿಮೆ ಇದೆ. ಹತ್ತರಿಂದ ಇಪ್ಪತ್ತು ಸಾವಿರ ಆದಾಯವಿರುವ ಸದಸ್ಯರು ಒಬ್ಬರಿದ್ದಾರೆ. ಆದರೆ ಇಪ್ಪತ್ತು ಸಾವಿರಕ್ಕಿಂತಲೂ ಹೆಚ್ಚಿನ ಆದಾಯ ಹೊಂದಿರುವ ಸದಸ್ಯರು ಮೂವರಿದ್ದಾರೆ (ಕೋಷ್ಠಕ – ೩).
ಗ್ರಾಮ ಪಂಚಾಯತ್ಸದಸ್ಯರ ರಾಜಕೀಯ ಪಕ್ಷದ ಒಲವನ್ನು ಗುರುತಿಸುವುದು ಸ್ವಲ್ಪ ಕಷ್ಟವೇ ಸರಿ. ಆಯ್ಕೆಯಾದಾಗ ಒಂದು ಪಕ್ಷವಾದರೆ ಅಧ್ಯಕ್ಷರ ಚುನಾವಣೆಯಲ್ಲಿ ಮತ್ತೊಂದು ಪಕ್ಷ. ರಾಜ್ಯದಲ್ಲಿ ಅಧಿಕಾರ ಬದಲಾದರೆ ಪುನಃ ಪಂಚಾಯತ್ಸದಸ್ಯರ ಪಕ್ಷ ಬದಲಾಗುವ ಸಾಧ್ಯತೆ ಇದೆ. ಪಕ್ಷ ಬದಲಾಯಿಸುವ ವಿಚಾರದಲ್ಲಿ ಇವರುಗಳು ರಾಜ್ಯ ಮತ್ತು ರಾಷ್ಟ್ರೀಯ ನಾಯಕರುಗಳಿಗಿಂತ ವಿಶೇಷ ಭಿನ್ನವಲ್ಲ. ಅಧ್ಯಯನದ ಸಂದರ್ಭದಲ್ಲಿ ೩ ಜನ ಕಾಂಗ್ರೆಸ್ ಪಕ್ಷ ಮತ್ತು ಉಳಿದವರು ಜನತಾ ದಳಕ್ಕೆ ಸೇರಿದ್ದರು. ಅವಿರೋಧ ಆಯ್ಕೆಯ ಸಂದರ್ಭದಲ್ಲಿ ೫ ಜನ ಕಾಂಗ್ರೆಸ್ಸಿಗರು ಮತ್ತು ನಾಲ್ಕು ಮಂದಿ ದಳದವರಾಗಿದ್ದರು. ಆ ಸಂದರ್ಭಧಲ್ಲಿ ರಾಜ್ಯದಲ್ಲಿ ಜನತಾ ದಳ ಸರಕಾರವಿತ್ತು. ಆ ಪಕ್ಷದ ತಾಲ್ಲೂಕು ಮಟ್ಟದ ನಾಯಕರುಗಳ ಪ್ರಭಾವದಿಂದ ಇಬ್ಬರು ದಳದ ಕಡೆಗೆ ಹೋದರು. ಇದನ್ನು ಅಧ್ಯಕ್ಷರ ಆಯ್ಕೆಯನ್ನು ವಿವರಿಸುವಲ್ಲಿ ತಿಳಿಸಲಾಗಿದೆ. ಆದುದರಿಂದಲೇ ಕಾಂಗ್ರೆಸ್ ಅಭ್ಯರ್ಥಿ ಅಧ್ಯಕ್ಷನಾಗಲು ಆಗಲಿಲ್ಲ. ದಳದ ಕಾರ್ಯಕ್ರಮವಿದ್ದರೆ ಎಲ್ಲಾ ಸದಸ್ಯರು (ಪುರುಷರು) ಪಕ್ಷ ಬೇಧವಿಲ್ಲದೆ ಹಾಜರಾಗುತ್ತಾರೆ. ಅದು ಪಕ್ಷದ ಒಲವಿನಿಂದ ಎಂದು ಹೇಳಲು ಸಾಧ್ಯವಿಲ್ಲ. ೨೦೦೦ ದಲ್ಲಿ ಹೊಸ ಸದಸ್ಯರು ಬಂದಿದ್ದಾರೆ. ಈಗ ರಾಜ್ಯದಲ್ಲಿ ಕಾಂಗ್ರೆಸ್ ಸರಕಾರವಿದೆ. ಕಾಂಗ್ರೆಸ್‌ನವರು ಬಳ್ಳಾರಿಯಲ್ಲಿ ಹಲವಾರು ಕಾರ್ಯಕ್ರಮಗಳನ್ನು ಮಾಡಿದರು. ಅದಕ್ಕೆ ಎಲ್ಲಾ ಸದಸ್ಯರು ಹಾಜರಾಗಿದ್ದಾರೆ. ಹೀಗೆ ಪಂಚಾಯತ್ ಸದಸ್ಯರ ಪಕ್ಷವನ್ನು ಗುರುತಿಸುವುದು ಕಷ್ಟ.
ಸದಸ್ಯರ ಅರಿವು ಮತ್ತು ಭಾಗವಹಿಸುವಿಕೆ
ಈಗಾಗಲೇ ಆಗಿರುವ ಅಧ್ಯಯನಗಳ ಪ್ರಕಾರ ಅರಿವು ಮತ್ತು ಭಾಗವಹಿಸುವಿಕೆ ಪರಸ್ಪರ ಸಂಬಂಧವುಳ್ಳವಾಗಿವೆ.[3] ಭಾಗವಹಿಸುವಿಕೆಗೆ ಅರಿವಿನ ಅಗತ್ಯವಿದೆ. ಅರಿವಿದ್ದವರೆಲ್ಲಾ ಭಾಗವಹಿಸುತ್ತಾರೆ ಎನ್ನಲಾಗುವುದಿಲ್ಲ. ಪಂಚಾಯತ್ ಸಂಸ್ಥೆ ಮತ್ತು ಅವುಗಳ ಪರಿಕರಗಳ ಕುರಿತು ಪಂಚಾಯತ್ ಸದಸ್ಯರ ಅರಿವು ಮತ್ತು ಭಾಗವಹಿಸುವಿಕೆಯನ್ನು ತಿಳಿಯಲು ಈ ಕೆಳಗಿನ ಪ್ರಶ್ನೆಗಳನ್ನು ಕೇಳಲಾಯಿತು. ಗ್ರಾಮಸಭೆ, ಫಲಾನುಭವಿಗಳ ಆಯ್ಕೆ, ಆಯವ್ಯಯ ಪಟ್ಟಿ, ವಾರ್ಷಿಕ ಯೋಜನೆ, ಕೃಷಿ ಅಭಿವೃದ್ದಿ ಕಾರ್ಯಕ್ರಮಗಳು, ಕೃಷಿಯೇತರ ಚಟುವಟಿಕೆಗಳ ಅಭಿವೃದ್ಧಿ ಮತ್ತು ಪರಿಸರ ಸಂರಕ್ಷಣೆ ಇತ್ಯಾದಿ ಕಾರ್ಯಕ್ರಮಗಳ ಅರಿವಿದೆಯೇ? ಇವುಗಳನ್ನು ಕಾರ್ಯಗತಗೊಳಿಸುವಲ್ಲಿ ನೀವು ಭಾಗವಹಿಸಿದ್ದೀರಾ? ಎಂದು ಸದಸ್ಯರನ್ನು ಕೇಳಲಾಯಿತು. ಅವರ ಉತ್ತರಗಳನ್ನು ಕೋಷ್ಠಕ – ೪ರಲ್ಲಿ ಕ್ರೋಢೀಕರಿಸಲಾಗಿದೆ. ಅದರ ಪ್ರಕಾರ ಗ್ರಾಮಸಭೆ ಇರುವುದರ ಬಗೆಗೆ ಎಲ್ಲಾ ಸದಸ್ಯರಿಗೂ ಅರಿವಿದೆ. ಅದು ವರ್ಷಕ್ಕೆ ಎರಡು ಬಾರಿ ನಡಿಯಬೇಕು ಎನ್ನುವುದರ ಅರಿವೂ ಇದೆ. ಒಬ್ಬರನ್ನು ಹೊರತುಪಡಿಸಿ ಹೆಚ್ಚು ಕಡಿಮೆ ಎಲ್ಲಾ ಸದಸ್ಯರು ಗ್ರಾಮಸಭೆಯಲ್ಲಿ ಭಾಗವಹಿಸುತ್ತೇವೆ ಎಂದಿದ್ದಾರೆ. ಗ್ರಾಮಸಭೆಯಲ್ಲಿ ಚರ್ಚೆಗೆ ಬರುವ ಮುಖ್ಯ ವಿಚಾರ ಫಲಾನುಭವಿಗಳ ಆಯ್ಕೆ. ಆದರೆ ಫಲಾನುಭವಿಗಳ ಆಯ್ಕೆ ಗ್ರಾಮಸಭೆಯಲ್ಲಿ ಆಗುವುದಿಲ್ಲ. ಆ ವಿಚಾರ ಚರ್ಚೆಗೆ ಬಂದ ಕೂಡಲೆ ಜಗಳ ಆರಂಭವಾಗುತ್ತದೆ. ವಿತರಣೆಗಿರುವ ಮನೆ ಅಥವಾ ಭಾಗ್ಯಜ್ಯೋತಿ ದೀಪಗಳು ಅಥವಾ ಇತರ ಸವಲತ್ತುಗಳು ಕಡಿಮೆ ಇರುತ್ತವೆ. ಸವಲತ್ತುಗಳು ಬೇಕು ಎನ್ನುವವರು ಜಾಸ್ತಿ ಇರುತ್ತಾರೆ. ಸಭೆಯಲ್ಲಿ ಚರ್ಚಿಸಿ ಒಂದು ತೀರ್ಮಾನಕ್ಕೆ ಬರಲು ಅಸಾಧ್ಯವಾಗುತ್ತದೆ ಎಂದು ಎಲ್ಲಾ ಸದಸ್ಯರು ಅಭಿಪ್ರಾಯಪಡುತ್ತಾರೆ. ಗ್ರಾಮಸಭೆಯಲ್ಲಿ ಫಲಾನುಭವಿಗಳ ಆಯ್ಕೆ ಆಗದಿದ್ದರೆ ಎಲ್ಲಿ ಆಗುತ್ತದೆ? ಮತ್ತು ಅಲ್ಲಿ ನೀವು ಭಾಗವಹಿಸುತ್ತೀರಾ? ಎನ್ನುವ ಪ್ರಶ್ನೆಗೆ ಬೇರೆ ಬೇರೆ ಉತ್ತರಗಳು ದೊರೆತವು. ನಾಲ್ಕು ಜನ ಪುರುಷ ಸದಸ್ಯರ ಪ್ರಕಾರ ಫಲಾನುಭವಿಗಳ ಆಯ್ಕೆ ಗ್ರಾಮ ಪಂಚಾಯತ್ಕಚೇರಿಯಲ್ಲಿ ಆಗುತ್ತದೆ. ಈ ಅಭಿಪ್ರಾಯವನ್ನು ಮಹಿಳಾ ಸದಸ್ಯರು ಒಪ್ಪುವುದಿಲ್ಲ. ಫಲಾನುಭವಿಗಳ ಆಯ್ಕೆ ಎಲ್ಲಿ ನಡೆಯುತ್ತದೆ ಎಂದು ನಮಗೆ ಸರಿಯಾದ ತಿಳುವಳಿಕೆ ಇಲ್ಲ ಎಂದು ಮಹಿಳಾ ಸದಸ್ಯರು ಅಭಿಪ್ರಾಯ ಪಡುತ್ತಾರೆ. ಮುಂದುವರಿದು ಫಲಾನುಭವಿಗಳ ಆಯ್ಕೆಯಲ್ಲಿ ನಮ್ಮನ್ನು ಪುರುಷ ಸದಸ್ಯರು ಸೇರಿಸುತ್ತಿಲ್ಲ. ಫಲಾನುಭವಿಗಳ ಆಯ್ಕೆ ಇರುವ ಸಭೆಯಂದು ನಮಗೆ ಉಪಹಾರ ಕೊಟ್ಟು ಉಪಯೋಗವಿಲ್ಲದ ಕೆಲವು ವಿಚಾರಗಳನ್ನು ಚರ್ಚಿಸಿ ಮನೆಗೆ ಕಳುಹಿಸುತ್ತಾರೆ. ನಾವು ಮನೆಗೆ ಹೋದ ನಂತರ ಅಧ್ಯಕ್ಷ, ಕಾರ್ಯದರ್ಶಿ ಮತ್ತು ಕೆಲವು ಪುರುಷ ಸದಸ್ಯರು ಸೇರಿಕೊಂಡು ಫಲಾನುಭವಿಗಳ ಆಯ್ಕೆ ಮಾಡುತ್ತಾರೆ ಎಂದು ಮಹಿಳಾ ಸದಸ್ಯರು ಆರೋಪಿಸುತ್ತಾರೆ.
ಸಾಂಪ್ರದಾಯಿಕ ಪರಿಸರ ಮಹಿಳೆಗೆ ತುಂಬಾ ಸೀಮಿತ ಬದುಕನ್ನಿತ್ತಿದೆ. ಆಕೆಯ ಬದುಕಿನ ಬಹುಭಾಗ ತನ್ನ ಮೂಲಭೂತ ಅವಶ್ಯಕತೆಗಳನ್ನು ರೂಢಿಸಿಕೊಳ್ಳುವುದಕ್ಕೆ ವ್ಯಯವಾಗುತ್ತಿದೆ. ಆಕೆಗೆ ತನ್ನನ್ನು ನಿಕೃಷ್ಟವಾಗಿ ಇಟ್ಟಿರುವ ರಚನೆಗಳ ಬಗ್ಗೆ ಅರಿವೆ ಇರುವುದಿಲ್ಲ. ಇಂತಹ ಸಂದರ್ಭದಲ್ಲಿ ಆ ಚೌಕಟ್ಟುಗಳ ವಿರುದ್ಧ ಪ್ರತಿಭಟಿಸುವ ಪ್ರಶ್ನೆ ಎಲ್ಲಿದೆ? ಆದರೆ ಆಕೆಯ ಬಿಡುಗಡೆ ಇರುವುದು ತನ್ನ ಅಸ್ತಿತ್ವದ ಹೋರಾಟದೊಂದಿಗೆ ತನ್ನನ್ನು ನಿಕೃಷ್ಟವಾಗಿ ಇಟ್ಟಿರುವ ಚೌಕಟ್ಟಿನಿಂದಲೂ ಬಿಡುಗಡೆ ಪಡೆದಾಗ ಮಾತ್ರ. ಆದುದರಿಂದಲೇ ಮಹಿಳಾವಾದಿಗಳು ವ್ಯವಸ್ಥೆ ಕೊಡಮಾಡುವ ರಚನೆಗಳನ್ನು ಮೀರಿ ಬೆಳೆಯಲು ಮಹಿಳೆಗೆ ಅವಕಾಶ ಕೊಡಬೇಕೆಂದು ವಾದಿಸಿದ್ದಾರೆ.[4] ಅವರ ಪ್ರಯತ್ನದ ಫಲವಾಗಿ ಮಹಿಳೆಗೆ ಇಂದು ಕೇವಲ ಅವಳ ಮೇಟಿರಿಯಲ್ ಅವಶ್ಯಕತೆಗಳಿಗೆ ಸ್ಪಂದಿಸಿದರೆ ಸಾಲದು ಅವಳ ರಾಜಕೀಯ, ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಬದುಕಲ್ಲೂ ಸಮಾನತೆ ಬೇಕು ಎನ್ನುವ ಅಂಶಕ್ಕೆ ಬಲ ಬಂದಿದೆ. ಅದರ ಪರಿಣಾಮವಾಗಿ ಗ್ರಾಮ ಪಂಚಾಯತ್‌ನಲ್ಲಿ ಮಹಿಳೆಯರಿಗೆ ಸೀಟುಗಳನ್ನು ಕಾದಿರಿಸುವ ಕ್ರಮ ಜಾರಿಯಲ್ಲಿದೆ. ಭಾರತದಂತಹ ವಿಸ್ತಾರವಾದ ದೇಶದಲ್ಲಿ ಎಲ್ಲಾ ಕಡೆ ಒಂದೇ ರೀತಿಯಲ್ಲಿ ಅದು ಪರಿಣಾಮ ಬೀರಿಲ್ಲ. ಪ್ರಸಕ್ತ ಅಧ್ಯಯನದಲ್ಲಿ ಮಹಿಳೆಯರ ಪಾಲುಗೊಳ್ಳುವಿಕೆಯನ್ನು ನೋಡಿದ್ದೇವೆ. ಬೇರೆ ಕೆಲವು ಕಡೆ ಸ್ವಲ್ಪ ಬದಲಾವಣೆಗಳಿವೆ ಎಂದು ಸಂಶೋಧಕರು ಅಭಿಪ್ರಾಯ ಪಡುತ್ತಾರೆ. ಉದಾಹರಣೆಗೆ ಒರಿಸ್ಸಾದ ಕೆಲವೊಂದು ಗ್ರಾಮ ಪಂಚಾಯತ್‌ಗಳಲ್ಲಿ ಮಹಿಳೆಯರಿಗೆ ಪ್ರಾತಿನಿಧ್ಯ ದೊರೆತ ನಂತರ ಪಂಚಾಯತ್‌ಗಳ ನಿರ್ಣಯ ಕೈಗೊಳ್ಳುವ ಕ್ರಮದಲ್ಲಿ ಪರಿವರ್ತನೆ ಬಂದಿದೆ ಎನ್ನುತ್ತಾರೆ ಒಬ್ಬ ಸಂಶೋಧಕಿ.[5] ಕಾನೂನು ಮಹಿಳೆಗೆ ಪ್ರಾತಿನಿಧ್ಯ ಒದಗಿಸಿದೆ. ಆದರೆ ಸ್ಥಳೀಯ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಪರಿಸರ ಅವರ ಪ್ರಾತಿನಿಧ್ಯವನ್ನು ಪರಿಣಾಮಕಾರಿಯಾಗಿ ಬಳಸಿಕೊಳ್ಳುವಲ್ಲಿ ದೊಡ್ಡ ತೊಡಕಾಗಿವೆ ಎಂದು ಕೇರಳದ ಕೆಲವು ಗ್ರಾಮ ಪಂಚಾಯತ್‌ಗಳನ್ನು ಅಧ್ಯಯನ ಮಾಡಿದವರೊಬ್ಬರ ಅಭಿಪ್ರಾಯ.[6] ವಿಕೇಂದ್ರೀಕರಣದ ವಿಚಾರದಲ್ಲಿ ಇಡೀ ದೇಶಕ್ಕೇ ಮಾದರಿಯಾಗಿರುವ ಕೇರಳದಲ್ಲೇ ಮಹಿಳೆಯರ ಪ್ರಾತಿನಿಧ್ಯದ ಸ್ಥಿತಿ ಇದಾದರೆ ಉಳಿದ ಭಾಗಗಳಲ್ಲಿ ಅವರ ಸ್ಥಿತಿ ಹೇಗಿರಬಹುದೆಂಬ ಚಿಂತೆ ಕಾಡಬಹುದು. ಇದು ಸಹಜ ಕೂಡ. ಉತ್ತರ ಭಾರತದ ಕೆಲವು ಹಳ್ಳಿಗಳಲ್ಲಿ ಮಹಿಳಾ ಪಂಚಾಯತ್ ಸದಸ್ಯರ ಸ್ಥಿತಿ ನಿರಾಶದಾಯಕವಾಗಿದೆ. ಮಧ್ಯ ಪ್ರದೇಶದ ಒಂದು ಊರಿನ ಗ್ರಾಮ ಪಂಚಾಯತ್ ಅಧ್ಯಕ್ಷೆಗೆ ಸ್ವಾತಂತ್ರ್ಯ ದಿನದಂದು ಧ್ವಜ ಹಾರಿಸಲು ಊರವರು ಅವಕಾಶ ಕೊಡಲಿಲ್ಲ. ಮತ್ತೊಂದು ಗ್ರಾಮ ಪಂಚಾಯತ್ಅಧ್ಯಕ್ಷೆಯನ್ನು ಯಾವುದೋ ಒಂದು ಕ್ಷುಲ್ಲಕ ಕಾರಣಕ್ಕೆ ಸಾರ್ವಜನಿಕವಾಗಿಯೇ ಥಳಿಸಲಾಯಿತು. ರಾಜಸ್ಥಾನದ ಕೆಲವು ಗ್ರಾಮ ಪಂಚಾಯತ್‌ಗಳಲ್ಲಿ ಕೆಳಜಾತಿ ಮಹಿಳಾ ಸದಸ್ಯರನ್ನು ಗ್ರಾಮ ಸಭೆ ಮೀಟಿಂಗ್‌ಗಳನ್ನು ಮೇಲು ಜಾತಿಗಳ ಜತೆಗೆ ಕುಳಿತುಕೊಳ್ಳಲು ಬಿಡಲಿಲ್ಲ. ಪಂಚಾಯತ್‌ನ ಸೇವಕರು ಕೆಳ ಜಾತಿಯ ಮಹಿಳಾ ಸದಸ್ಯರು ಚಾ ಕುಡಿದ ಗ್ಲಾಸುಗಳನ್ನು ತೊಳೆಯಲು ನಿರಾಕರಿಸುತ್ತಾರೆ. ದಲಿತ ಮಹಿಳಾ ಸದಸ್ಯರಂತು ತಮ್ಮ ಗ್ಲಾಸು ತಟ್ಟೆಗಳನ್ನು ತಾವೇ ತೊಳೆದುಕೊಳ್ಳಬೇಕು.[7] ಹೀಗೆ ಪುರುಷ ಪ್ರಧಾನ ವ್ಯವಸ್ಥೆಯ ಲಾಭಗಳನ್ನು ಒಮ್ಮಿಂದೊಮ್ಮೆಲೆ ಬಿಟ್ಟು ಕೊಡಲು ಪುರುಷರು ತಯಾರಿಲ್ಲ. ಶತಮಾನದ ಅನ್ಯಾಯವನ್ನು ಸರಿಪಡಿಸಲು ಮಾಡುವ ಸಣ್ಣ ಪುಟ್ಟ ಬದಲಾವಣೆಗಳನ್ನು ಕೂಡ ಸಹಿಸಲಾರದಷ್ಟು ಅಸಹನೆ ಮೇಲ್ವರ್ಗಗಳಲ್ಲಿ ಮತ್ತು ಪುರುಷರಲ್ಲಿ ತುಂಬಿದೆ.
ಆರು ಜನ ಸದಸ್ಯರಿಗೆ ಆಯವ್ಯಯ ಪಟ್ಟಿ ತಯಾರಿ ಕುರಿತು ಅರಿವಿದೆ. ಅದರ ತಯಾರಿಯಲ್ಲಿ ಭಾಗವಹಿಸುತ್ತೀರಾ ಎಂದರೆ ಅಧ್ಯಕ್ಷರನ್ನು ಹೊರತು ಪಡಿಸಿ ಇತರ ಎಲ್ಲರೂ ಎಲ್ಲ ಎಂದಿದ್ದಾರೆ. ನ್ಯಾಯ ಸಮಿತಿ, ಹಣಕಾಸು ಸಮಿತಿ ಇತ್ಯಾದಿ ಸಮಿತಿಗಳ ಅರಿವಿದೆಯೇ ಎಂದರೆ ಎಲ್ಲಾ ಸದಸ್ಯರು ಅರಿವಿಲ್ಲ ಎಂದಿದ್ದಾರೆ. ಅರಿವೇ ಇಲ್ಲ ಎಂದಾದ ಮೇಲೆ ಭಾಗವಹಿಸುವ ಪ್ರಶ್ನೆಯೇ ಇಲ್ಲ. ಕೃಷಿ ಅಭಿವೃದ್ಧಿ ಯೋಜನೆಗಳೇನು?ಯಾವೆಲ್ಲಾ ಯೋಜನೆಗಳು (ಕೃಷಿ ಅಭಿವೃದ್ಧಿಗೆ ಸಂಬಂಧಿಸಿದ್ದು) ನಿಮ್ಮ ಅವಧಿಯಲ್ಲಿ ಕಾರ್ಯಗತಗೊಂಡಿದೆ? ಎಂದರೆ ಕೇವಲ ಇಬ್ಬರು ಸದಸ್ಯರು, ಅಧ್ಯಕ್ಷರನ್ನು ಸೇರಿಸಿ, ಕೆಲವು ಯೋಜನೆಗಳನ್ನು ವಿವರಿಸಿದರು. ದನಗಳಿಗೆ ನೀರಿನ ತೊಟ್ಟಿ ನಿರ್ಮಾಣ, ಕಮಲಾಪುರದಲ್ಲಿ ಯಾವುದೋ ಹೊಸ ತಳಿ ಕುರಿತು ನಡಿಯುತ್ತಿದ್ದ ಕಾರ್ಯಗಾರದಲ್ಲಿ ಭಾಗವಹಿಸಲು ಕೆಲವು ರೈತರನ್ನು ಕಳುಹಿಸಿದ್ದು, ಕೃಷಿ ಇಲಾಖೆಯಿಂದ (ಹೋರ್ಟಿಕಲ್ಚರ್ಇರಬೇಕು) ಬಂದು ಜಾಹಿರಾತು ಫಿಲಂ ತೋರಿಸಿದ್ದು, ಹೀಗೆ ಉಪಯೋಗವಿಲ್ಲದ ಕೆಲವು ಕೆಲಸಗಳನ್ನು ಹೇಳಿದರು. ಕೃಷಿಯೇತರ ಚಟುವಟಿಕೆಗಳ ಅಭಿವೃದ್ಧಿ ಕಾರ್ಯಕ್ರಮಗಳು ಮತ್ತು ಪರಿಸರ ಸಂರಕ್ಷಣೆ ಕುರಿತು ಯಾವುದೇ ಸದಸ್ಯರಿಗೆ ಅರಿವಿಲ್ಲ.
ಗ್ರಾಮದ ಸಮಗ್ರ ಅಭಿವೃದ್ಧಿಯಲ್ಲಿ ವಾರ್ಷಿಕ ಯೋಜನೆಯ ಪಾತ್ರ ಮಹತ್ವದ್ದು. ಗ್ರಾಮ ಪಂಚಾಯತ್‌ಗೆ ತನ್ನ ಮೂಲ ಉದ್ದೇಶ ಸಾಧನೆಗೆ ತಳ ಮಟ್ಟದ ಯೋಜನೆ ಅಗತ್ಯ. ಆದರೆ ಯೋಜನೆ ಎಂದಾಕ್ಷಣ ಅದು ಓದು ಬರಹ ಇಲ್ಲದ ಹಳ್ಳಿ ಜನರು ಮಾಡುವ ಕೆಲಸವಲ್ಲ; ಪರಿಣಿತರು ಮಾಡುವ ಕೆಲಸವೆಂಬ ಭ್ರಮೆ ಕೂಡ ಇದೆ. ಇದಕ್ಕೆ ಪೂರಕವೇ ಎಂಬಂತೆ ಕೆಲವು ರಾಜ್ಯಗಳಲ್ಲಿ ಪಂಚಾಯತ್ವ್ಯವಸ್ಥೆ ಜಾರಿ ತರಲು ತೋರಿಸಿದ ಅರ್ಧದಷ್ಟು ಉತ್ಸಾಹವನ್ನು ಆ ವ್ಯವಸ್ಥೆ ಕಾರ್ಯರೂಪಕ್ಕೆ ಬರಲು ಅಗತ್ಯವಾದ ಇತರ ಪರಿಕರಗಳನ್ನು ರೂಪಿಸಲು ತೋರಿಸಲಿಲ್ಲ.[8] ಬಹುತೇಕ ಕಾರ್ಯಕ್ರಮಗಳು ರಾಜ್ಯ ಅಥವಾ ಕೇಂದ್ರ ಸರಕಾರ ನಿರ್ಧಾರಿತ. ಪಂಚಾಯತ್‌ಗಳ ಕೆಲಸವೇನಿದ್ದರೂ ಆ ಕಾರ್ಯಕ್ರಮಗಳನ್ನು ಅನುಷ್ಠಾನಗೊಳಿಸುವುದಕ್ಕೆ ಸೀಮಿತ.[9] ಸಂಪನ್ಮೂಲ ಕ್ರೋಢೀಕರಣದ ದೃಷ್ಟಿಯಿಂದಲೂ ಪಂಚಾಯತ್‌ಗೆ ತುಂಬಾ ಸೀಮಿತ ಅವಕಾಶಗಳಿವೆ.[10] ಈ ಎಲ್ಲಾ ಕಾರಣಗಳಿಂದ ವಾರ್ಷಿಕ ಯೋಜನೆಯ ಚರ್ಚೆ ನಿರುಪಯೋಗ ಎನ್ನುವ ಅಭಿಪ್ರಾಯವೂ ಇದೆ. ಈ ಇತಿಮಿತಿಗಳ ನಡುವೆಯೂ ಕೆಲವೊಂದು ಯೋಜನೆಗಳನ್ನು ಕಾರ್ಯಗತಗೊಳಿಸುವಷ್ಟು ಸ್ವಾತಂತ್ರ್ಯಾ ಮತ್ತು ಅವಕಾಶ ಪಂಚಾಯತ್‌ಗಳಿವೆ. ಅದು ಕಾರ್ಯ ರೂಪಕ್ಕೆ ಬರಬೇಕಾದರೆ ತಳಮಟ್ಟದಲ್ಲಿ ನಾಯಕತ್ವ ಮತ್ತು ಸದಸ್ಯರಿಗೆ ಪಂಚಾಯತ್ ಪರಿಕರಗಳನ್ನು ಪರಿಣಾಮಕಾರಿಯಾಗಿ ಬಳಸಿಕೊಳ್ಳುವ ಸಾಧ್ಯತೆಯ ಅರಿವಿರಬೇಕು. ಈ ವಿಚಾರಗಳನ್ನು ಗಮನದಲ್ಲಿಟ್ಟುಕೊಂಡು ವಾರ್ಷಿಕ ಯೋಜನೆಯ ಕುರಿತು ಸದಸ್ಯರರಲ್ಲಿ ವಿಚಾರಿಸಲಾಯಿತು. ಅಧ್ಯಕ್ಷರನ್ನು ಹೊರತುಪಡಿಸಿ ಇತರ ಯಾರಿಗೂ ವಾರ್ಷಿಕ ಯೋಜನೆಯ ಅರಿವು ಇಲ್ಲ, ಅದರ ತಯಾರಿಯಲ್ಲಿ ಭಾಗವಹಿಸುವಿಕೆಯೂ ಇಲ್ಲ. ಆಯವ್ಯಯ ಪಟ್ಟಿ, ವಾರ್ಷಿಕ ಯೋಜನೆ ಇತ್ಯಾದಿಗಳ ತಯಾರಿಯಲ್ಲಿ ಭಾಗವಹಿಸುವಿಕೆಯೂ ಇಲ್ಲ. ಆಯವ್ಯಯ ಪಟ್ಟಿ, ವಾರ್ಷಿಕ ಯೋಜನೆ ಇತ್ಯಾದಿಗಳ ತಯಾರಿಯಲ್ಲಿ ಮುಖ್ಯ ಪಾತ್ರ ವಹಿಸುವುದು ಸದಸ್ಯರಲ್ಲ ; ಕಾರ್ಯದರ್ಶಿಯವರು.

ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೫. ಆಧುನಿಕ ರಾಜಕೀಯ (೨)
ಊರವರ ಅರಿವು ಮತ್ತು ಭಾಗವಹಿಸುವಿಕೆ
ಕೇವಲ ಸದಸ್ಯರ ಅರಿವು ಮತ್ತು ಭಾಗವಹಿಸುವಿಕೆಯಿಂದ ವಿಕೇಂದ್ರೀಕರಣ ಪರಿಣಾಮಕಾರಿಯಾಗುವುದಿಲ್ಲ. ಊರವರು ಕೂಡ ಸಕ್ರಿಯವಾಗಿ ಈ ಪ್ರಕ್ರಿಯೆಯಲ್ಲಿ ಭಾಗವಹಿಸಬೇಕು. ಈ ಅಂಶವನ್ನು ಗಮನದಲ್ಲಿಟ್ಟುಕೊಂಡು ಊರವರ ಅರಿವು ಮತ್ತು ಭಾಗವಹಿಸುವಿಕೆಯನ್ನು ಪರಿಶೀಲಿಸಲಾಯಿತು. ಒಟ್ಟು ಎಂಬತ್ತೊಂದು ಮಂದಿಯನ್ನು ಕಂಡು ಪಂಚಾಯತ್ ಸಂಸ್ಥೆಗಳ ಅರಿವು ಮತ್ತು ಭಾಗವಹಿಸುವಿಕೆ ಕುರಿತು ಅವರಲ್ಲಿ ಪ್ರಶ್ನೆ ಕೇಳಲಾಯಿತು. ಸಂದರ್ಶಿಸಿದ ಊರವರ ಸಾಮಾಜಿಕ ಹಾಗೂ ಆರ್ಥಿಕ ಹಿನ್ನೆಲೆಯನ್ನು ಕೋಷ್ಠಕ – ೫ರಲ್ಲಿ ಕೊಟ್ಟಿದ್ದೇನೆ. ಎಂಬತ್ತೊಂದು ಮಂದಿಯಲ್ಲಿ ಅರವತ್ತು ಪುರುಷರು ಮತ್ತು ೨೧ ಮಹಿಳೆಯರು. ಅವರಲ್ಲಿ ಎಲ್ಲಾ ಪ್ರಾಯದವರು ಒಳಗೊಳ್ಳುವಂತೆ ನೋಡಿಕೊಳ್ಳಲಾಗಿದೆ. ೪೫ ವರ್ಷದಿಂದ ಕೆಳಗಿನವರು ೪೯ ಮಂದಿ, ಉಳಿದವರು ೪೫ ವರ್ಷಗಳಿಂದ ಮೇಲ್ಪಟ್ಟವರು. ೧೦ ಮಂದಿ ೬೦ ವರ್ಷ ಮೇಲ್ಪಟ್ಟವರು. ಸಂದರ್ಶನ ಮಾಡಿದ ಊರವರಲ್ಲಿ ಶಿಕ್ಷಣದ ಪ್ರಮಾಣ ಹೀಗಿದೆ: ೪೩ ಜನ ಶಾಲೆಗೆ ಹೋಗಿಲ್ಲ, ೨೫ ಮಂದಿ ಪ್ರಾಥಮಿಕ ಶಿಕ್ಷಣ ಪಡೆದವರು, ಪ್ರೌಢ ಶಾಲಾ ಮತ್ತು ಕಾಲೇಜು ಶಿಕ್ಷಣ ಹೊಂದಿದವರು ಕ್ರಮವಾಗಿ ೫ ಮತ್ತು ೭ ಮಂದಿ. ೧೭ ಮಂದಿ ನಾಯಕರು, ೧೧ ಮಂದಿ ಹರಿಜನರು, ೬ ಜನ ವಡ್ಡರು, ೧೧ ಮಂದಿ ಕುರುಬರು, ೩ ಉಪ್ಪಾರರು, ೭ ಮುಸ್ಲಿಂರು, ೧೨ ಲಿಂಗಾಯಿತರು, ೧೦ ಕ್ರಿಶ್ಚಿಯನ್ನರು, ವೈಶ್ಯರು, ಬ್ರಾಹ್ಮಣರು, ಕ್ಷೌರಿಕರುಗಳಿಂದ ತಲಾ ಒಬ್ಬೊಬ್ಬರನ್ನು ಕಂಡು ಮಾಹಿತಿ ಸಂಗ್ರಹಿಸಲಾಗಿದೆ. ಜಾತಿಯಂತೆ ಎಲ್ಲಾ ಕಸುಬಿನವರನ್ನು ಸೇರಿಸಿಕೊಳ್ಳಲಾಗಿದೆ. ೨೩ ಕೃಷಿಕರು, ೧೦ ಕೃಷಿ ಕೂಲಿಗಳು ಮತ್ತು ೪೮ ಮಂದಿ ಕೃಷಿಯೇತರ ಚಟುವಟಿಕೆಯಲ್ಲಿ ತೊಡಗಿಕೊಂಡವರನ್ನು ಸಂದರ್ಶನ ಮಾಡಲಾಗಿದೆ. ಅವರ ಅಭಿಪ್ರಾಯಗಳನ್ನು ಕೋಷ್ಠಕ – ೬ರಲ್ಲಿ ಕ್ರೋಢೀಕರಿಸಲಾಗಿದೆ.
ಗ್ರಾಮ ಸಭೆ
ಊರವರು ಗ್ರಾಮಸಭೆಯಲ್ಲಿ ಭಾಗವಹಿಸುವುದು ಗ್ರಾಮ ಪಂಚಾಯತ್ ವ್ಯವಸ್ಥೆಯ ಪರಿಣಾಮಕಾರಿ ಕಾರ್ಯನಿರ್ವಹಣೆಗೆ ಅಗತ್ಯ. ಹಳ್ಳಿಯಲ್ಲಿ ಸಂದರ್ಶನ ಮಾಡಿದ ೮೧ ಮಂದಿಯಲ್ಲಿ ೩೯ ಜನರಿಗೆ ಅಂದರೆ ಶೇಕಡಾ ಲೆಕ್ಕಾಚಾರದಲ್ಲಿ ೪೦% ಕ್ಕಿಂತಲೂ ಹೆಚ್ಚಿನವರಿಗೆ ಗ್ರಾಮ ಸಭೆ ಊರಲ್ಲಿ ನಡೆಯುವುದರ ಬಗ್ಗೆ ಅರಿವೇ ಇಲ್ಲ. ಭಾಗವಹಿಸುವವರ ಪ್ರಮಾಣವಂತೂ ತುಂಬಾ ಕಡಿಮೆ. ಕೇವಲ ೧೩ ಜನ ಗ್ರಾಮ ಸಭೆಯಲ್ಲಿ ಭಾಗವಹಿಸುತ್ತೇವೆ ಎಂದಿದ್ದಾರೆ. ಗ್ರಾಮ ಸಭೆಯಲ್ಲಿ ಏನೆಲ್ಲಾ ವಿಚಾರಗಳು ಚರ್ಚೆಗೆ ಬರುತ್ತವೆ ಎನ್ನುವ ಪ್ರಶ್ನೆಗೆ ಎಲ್ಲರೂ ಫಲಾನುಭವಿಗಳ ಆಯ್ಕೆ ಮಾತ್ರ ಎನ್ನುತ್ತಾರೆ. ಫಲಾನುಭವಿಗಳ ಆಯ್ಕೆ ಗ್ರಾಮಸಭೆಯಲ್ಲಿ ನಡೆಯುತ್ತದೆಯೇ ಎನ್ನುವ ಪ್ರಶ್ನೆಗೆ ಏಳು ಜನ ಹೌದೆಂದರೆ; ೭೪ ಮಂದಿ ಇಲ್ಲ ಎಂದಿದ್ದಾರೆ. ಈ ಏಳು ಹೌದೆನ್ನಲು ಕಾರಣ ಅವರು ಹಾಜರಾದ ಸಭೆಯಲ್ಲಿ ಫಲಾನುಭವಿಗಳ ಆಯ್ಕೆ ವಿಚಾರ ಬಂದಿದೆ. ಇಲ್ಲ ಎಂದ ೭೪ ಮಂದಿಯಲ್ಲಿ ಗ್ರಾಮ ಸಭೆಗೆ ಹಾಜರಾಗದವರು ಸೇರಿದ್ದಾರೆ. ಫಲಾನುಭವಿಗಳ ಆಯ್ಕೆ ಗ್ರಾಮ ಸಭೆಯಲ್ಲಿ ನಡೆಯುತ್ತದೆಯೇ? ಎಂದರೆ ಗ್ರಾಮ ಸಭೆಯಲ್ಲಿ ಆಯ್ಕೆ ಆಗುವುದಿಲ್ಲ ಎಂದು ಎಲ್ಲರೂ ಒಪ್ಪಿಕೊಳ್ಳುತ್ತಾರೆ. ಆಗದಿರಲು ಕಾರಣ ಕೊಡುವಲ್ಲಿ ಎಲ್ಲರ ಅಭಿಪ್ರಾಯ ಒಂದೇ ಆಗಿಲ್ಲ. ಕೆಲವರು ಮುಖ್ಯವಾಗಿ ಮೇಲು ಜಾತಿಗೆ ಸೇರಿದವರು ಅಧಿಕಾರಿಗಳು ಸವಲತ್ತುಗಳ ಕುರಿತು ಸರಿಯಾಗಿ ವಿವರಣೆ ನೀಡುವುದಿಲ್ಲ ಎಂದಿದ್ದಾರೆ. ಅವರ ಪ್ರಕಾರ ಸಂಬಂಧಪಟ್ಟ ಅಧಿಕಾರಿಗಳು ಸಭೆಗೆ ಬರುವುದೇ ಇಲ್ಲ. ಬಂದವರಿಗೆ ಯಾವ ಸವಲತ್ತುಗಳು ಯಾರಿಗೆ ಮತ್ತು ಎಷ್ಟು ಪ್ರಮಾಣದಲ್ಲಿ ಮತ್ತು ಯಾಕೆ ಎನ್ನುವುದನ್ನು ಜನರಿಗೆ ತಿಳಿಯುವಂತೆ ವಿವರಿಸಲು ವ್ಯವಧಾನವೇ ಇರುವುದಿಲ್ಲ. ಹಲವಾರು ಹಳ್ಳಿಗಳಲ್ಲಿ ಒಂದೇ ದಿನ ಗ್ರಾಮ ಸಭೆ ಇರುವುದರಿಂದ ಬರುವ ಅಧಿಕಾರಿಗಳು ಯಾವಾಗ ನೋಡಿದರೂ ಅವಸರದಲ್ಲೇ ಇರುತ್ತಾರೆ. ಅಧಿಕಾರಿಗಳ ವಿವರಣೆ ಜನರಿಗೆ ಸಮಾಧಾನಕರವಲ್ಲದಿದ್ದರೆ ಸಭೆಯಲ್ಲಿ ಜಗಳ ಆರಂಭವಾಗುತ್ತದೆ ಎಂದು ಮೇಲು ಜಾತಿಯವರು ಅಭಿಪ್ರಾಯಪಡುತ್ತಾರೆ. ಹರಿಜನರು ಮತ್ತು ನಾಯಕರ ಪ್ರಕಾರ ಜಗಳಕ್ಕೆ ಕಾರಣ ಈ ಮೇಲು ಜಾತಿಯವರು. ಹೆಚ್ಚಿನ ಸವಲತ್ತುಗಳು ಹರಿಜನ ಮತ್ತು ಗಿರಿಜನರಿಗೆ ಬಂದಿರುತ್ತದೆ. ಅದನ್ನು ಗ್ರಾಮ ಸಭೆಯಲ್ಲಿ ಚರ್ಚೆಗೆ ಇಟ್ಟ ಕೂಡಲೇ ಎಲ್ಲಾ ಸವಲತ್ತುಗಳು ಹರಿಜನ ಗಿರಿಜನರಿಗೆ ಆದರೆ ನಮ್ಮನೆಲ್ಲಾ ಏಕೆ ಸಭೆ ಕರಿಯುತ್ತೀರಾ ಎಂದು ಜಗಳ ತೆಗೆಯುತ್ತಾರೆ ಎಂದು ಕೆಲವರು ಅಭಿಪ್ರಾಯಪಟ್ಟರು. ಒಂದು ವಿಧದಲ್ಲಿ ಇಬ್ಬರೂ, ಮೇಲು ಮತ್ತು ಕೆಳ ಜಆತಿಯವರು ಒಂದೇ ಸಮಸ್ಯೆಯ ಎರಡು ಮುಖಗಳನ್ನು ಪರಿಚಯಿಸಿದ್ದಾರೆ. ಹರಿಜನ ಮತ್ತು ಗಿರಿಜನರಿಗೆ ಹೆಚ್ಚಿನ ಸವಲತ್ತು ಸಿಗುವಾಗ ಮೇಲು ಜಾತಿಯವರಿಗೆ ಅಸಮಾಧಾನವಾಗುವುದು ಸಹಜ. ಮೇಲು ಜಾತಿಯವರ ದೂರು ಇರುವುದು ಹರಿಜನರಿಗೆ ಕೊಟ್ಟಿದ್ದನ್ನೆಲ್ಲಾ ನಮಗೂ ಕೊಡಿ ಎಂದಲ್ಲ. ನಮಗೆ ಇಲ್ಲವಾದರೆ ಯಾಕಿಲ್ಲ ಎಂದು ವಿವರಿಸುವಲ್ಲಿ ಅಧಿಕಾರಿಗಳು, ಗ್ರಾಮ ಪಂಚಾಯತ್ ಪ್ರತಿನಿಧಿಗಳನ್ನು ಸೇರಿಸಿ, ವಿಫಲರಾದುದರ ವಿರುದ್ಧ ಮೇಲು ಜಾತಿಯವರ ಅಸಮಾಧಾನ.
ಕ್ಷೇತ್ರಕಾರ್ಯ ಆರಂಭಿಸುವಾಗ ಹಿಂದಿನ ಪಂಚಾಯತ್‌ನ ಅವಧಿ ಮುಗಿದಿತ್ತು. ಆದುದರಿಂದ ಗ್ರಾಮ ಸಭೆ ಅಥವಾ ಸದಸ್ಯರ ಸಭೆಗಳನ್ನು ಹತ್ತಿರದಿಂದ ನೋಡಲು ಸಾಧ್ಯವಾಗಲಿಲ್ಲ. ಎರಡು ಸಾವಿರ ಇಸವಿಯಲ್ಲಿ ಹೊಸ ಪಂಚಾಯತ್ ಸಮಿತಿ ಸಂಘಟಿತವಾದ ಕೂಡಲೇ ಒಂದು ಗ್ರಾಮಸಭೆ ನಡೆಯಿತು. ಆ ಗ್ರಾಮಸಭೆಗೆ ಹಾಜರಾಗಿ ಗ್ರಾಮಸಭೆ ಕುರಿತು ಊರವರು ನೀಡಿದ ಮಾಹಿತಿ ಸರಿಯೇ ಎಂದು ತಿಳಿಯುವ ಕುತೂಹಲ ನನಗೂ ಇತ್ತು. ದಿನಾಂಕ: ೨೮.೦೬.೨೦೦೦, ಮಂಗಳವಾರ ಮುಂಜಾನೆ ಗಂಟೆ ೯ಕ್ಕೆ ಪಂಚಾಯತ್ ವಠಾರದಲ್ಲಿ ಗ್ರಾಮ ಸಭೆ ಸೇರುತ್ತದೆ ಎಂಬ ಸುದ್ದಿ ತಿಳಿಯಿತು. ಒಂಭತ್ತು ಗಂಟೆಗೆ ಸರಿಯಾಗಿ ಪಂಚಾಯತ್ ಕಚೇರಿ ತಲುಪಿದೆ. ಸಂಬಂಧಪಟ್ಟ ಯಾರೂ ಅಲ್ಲಿರಲಿಲ್ಲ. ಅಲ್ಲಿಂದ ಸ್ವಲ್ಪ ದೂರದಲ್ಲಿ ನನ್ನ ವಿದ್ಯಾರ್ಥಿಯ ಸ್ಟೇಷನರಿ ಅಂಗಡಿ ಇದೆ. ಅಲ್ಲಿ ಹೋಗಿ ವಿಚಾರಿಸುವಾ ಎಂದು ಸ್ವಲ್ಪ ದೂರ ಹೋಗುವಷ್ಟರಲ್ಲೇ ವಿದ್ಯಾರ್ಥಿ ಮತ್ತು ಆತನ ಮಿತ್ರರು ಪಂಚಾಯತ್ ಕಡೆ ಬರುತ್ತಿದ್ದರು. “ಏನ್ರಿ ಇದು ಒಂಭತ್ತು ಹೋಗಿ ಗಂಟೆ ಒಂಭತ್ತೂವರೆ ಆಗುತ್ತಿದೆ. ನಿಮ್ಮ ಗ್ರಾಮಸಭೆ ನಡೆಯುವ ಲಕ್ಷಣ ಕಾನುತಿತಲ್ಲ” ಅಂದೆ. “ಇದು ಇಲ್ಲಿ ಸಾಮಾನ್ಯ ಸಾರ್, ಹನ್ನೊಂದು ಗಂಟೆಗೆ ಶುರುವಾದರೆ ನಮ್ಮ ಪುಣ್ಯ” ಎಂದು ವಿದ್ಯಾರ್ಥಿಯ ಜತೆಗಿದ್ದವರು ಅಂದ್ರು. ಅವರಂದಂತೆ ಗ್ರಾಮ ಸಭೆ ಶುರುವಾಗುವಾಗ ಗಂಟೆ ಹನ್ನೊಂದಾಯಿತು. ಕುರಿ ಮತ್ತು ಉಣ್ಣೆ ಇಲಾಖೆಯ ಸಹ ನಿರ್ದೇಶಕರಾದ ಹನುಮಂತಪ್ಪನವರು ಗ್ರಾಮ ಸಭೆಯ ಮಾರ್ಗದರ್ಶಿಯಾಗಿದ್ದರು. ಸಭೆಯ ಅಧ್ಯಕ್ಷತೆಯನ್ನು ಪಂಚಾಯತ್ ಅಧ್ಯಕ್ಷರಾದ ರಾಮಪ್ಪನವರು ವಹಿಸಿದ್ದರು. ಸಭೆಯಲ್ಲಿ ಹಾಜರಿದ್ದ ರಾಜಕೀಯ ಪ್ರಮುಖರೆಂದರೆ: ಜಿಲ್ಲಾ ಪಂಚಾಯತ್ ಸದಸ್ಯ ಹಾಲಪ್ಪನವರು, ತಾಲ್ಲೂಕು ಪಂಚಾಯತ್ ಸದಸ್ಯ ಶಿವಶಂಕರಪ್ಪನವರು, ಪಂಚಾಯತ್ ಉಪಾಧ್ಯಕ್ಷರು ಮತ್ತು ಸದಸ್ಯರು, ಸರಕಾರಿ ಇಲಾಖೆಗಳಿಂದ ಪ್ರತಿನಿಧಿಗಳು ಬಂದಿದ್ದರು. ಸಮಾಜ ಕಲ್ಯಾಣ ಇಲಾಖೆ, ಪಶು ಸಂಗೋಪನಾ ಇಲಾಖೆಯ ವಿಸ್ತರಣಾಧಿಕಾರಿ, ಕೃಷಿ ಇಲಾಖೆ, ಕಾರ್ಮಿಕ ಇಲಾಖೆ, ಸಹಕಾರ ಇಲಾಖೆ, ಕೆ.ಇ.ಬಿ., ಆರೋಗ್ಯ ಇಲಾಖೆ, ಶಿಕ್ಷಣ ಇಲಾಖೆ ಮತ್ತು ಕಂದಾಯ ಇಲಾಖೆಯ ಪ್ರತಿನಿಧಿಗಳು ಹಾಜರಿದ್ದರು. ಬ್ಯಾಂಕಿನ ಕಡೆಯಿಂದ ಯಾರೂ ಬಂದಿರಲಿಲ್ಲ. ಊರಿನ ಪ್ರಮುಖರು, ಶಾಲೆಯ ಉಪಾಧ್ಯಾಯರು, ಅಂಗನವಾಡಿ ಕಾರ್ಯಕರ್ತೆಯರು, ಸ್ಥಳೀಯ ಸರಕಾರೇತರ ಸಂಸ್ಥೆಯ ಪ್ರತಿನಿಧಿಗಳು ಮತ್ತು ಊರವರು ಎಲ್ಲಾ ಕೂಡಿ ೧೫೦ ರಿಂದ ೨೦೦ ಜನ ಸೇರಿದ್ದರು. ಅದರಲ್ಲಿ ಸುಮಾರು ೫೦ ಜನ ಮಹಿಳೆಯರಿದ್ದರು.
ಸಭೆಯ ಪ್ರಾರಂಭದಲ್ಲಿ ಸ್ವಾಗತ ಭಾಷಣ ಮಾಡಿದ ಪಂಚಾಯತ್ ಕಾರ್ಯದರ್ಶಿಯವರು ಕನಿಷ್ಠ ವರ್ಷಕ್ಕೆ ಎರಡು ಬಾರಿ ಗ್ರಾಮಸಭೆ ಸೇರಲೇಬೇಕು; ಸದಸ್ಯರು ಮತ್ತು ಊರವರು ಬಯಸಿದರೆ ನಾಲ್ಕರಿಂದ ಐದು ಬಾರಿ ಕೂಡ ಸೇರಬಹುದು ಎಂದರು. ಮುಂದುವರಿಸಿ ಅವರು, ‘ಯಾಕೆಂದರೆ ಗ್ರಾಮ ಪಂಚಾಯತಿಯ ಆಗುಹೋಗುಗಳು ಅಂದರೆ ಅಭಿವೃದ್ಧಿ ಕಾರ್ಯಕ್ರಮಗಳು ಇಲ್ಲಿಯೇ ನಿರ್ಧಾರವಾಗುತ್ತವೆ. ಕಡು ಬಡವರಿಗೆ ಇರುವ ಸರಕಾರದ ಯೋಜನೆಗಳನ್ನು ಅನುಷ್ಠಾನಗೊಳಿಸಲು ಇಲ್ಲಿ ಸುಲಭವಾಗುತ್ತದೆ’ ಎಂದರು. ಗ್ರಾಮ ಸಭೆಯಲ್ಲಿ ಇಷ್ಟೊಂದು ಕಾಳಜಿಯಿಂದ ಮಾತಾಡಿದ ಕಾರ್ಯದರ್ಶಿಯವರ ನಿಜ ಸ್ವರೂಪವೇನೆಂದು ಮುಂದೆ ನೋಡಲಿದ್ದೇವೆ. ನಂತರ ಸಭೆಯಲ್ಲಿ ಹಾಜರಿದ್ದ ಅಧಿಕಾರಿಗಳು ತಮ್ಮ ಕಿರು ಪರಿಚಯ ಮಾಡಿಕೊಳ್ಳುತ್ತ ತಮ್ಮ ಇಲಾಖೆಯ ಯೋಜನೆಗಳ ಬಗ್ಗೆ ತಿಳಿಸಿ ಅವುಗಳ ಪ್ರಯೋಜನ ಪಡೆಯಲು ಜನರಲ್ಲಿ ಕೇಳಿಕೊಂಡರು. ಸಮಾಜ ಕಲ್ಯಾಣ ಇಲಾಖೆಯ ಶ್ರೀಧರರಾವ್ ಅವರು ವಿಶೇಷ ಘಟಕ ಯೋಜನೆ ಅಡಿಯಲ್ಲಿ ಕೃಷಿಯೇತರ ವಿನಿಯೋಜನೆಗಾಗಿ ಪರಿಶಿಷ್ಟ ಜಾತಿ ಮತ್ತು ವರ್ಗದವರಿಗೆ ಇರುವ ಸಾಲ ಸೌಲಭ್ಯಗಳನ್ನು ತಿಳಿಸಿದರು. ತೆನೆ ಹೊಡೆಯುವ ಯಂತ್ರ, ಹಿಟ್ಟಿನ ಗಿರಣಿ, ಸೈಕಲ್ ರಿಪೇರಿ ಶಾಪ್ ಇತ್ಯಾದಿ ಘಟಕಗಳನ್ನು ಆರಂಭಿಸುವ ಪರಿಶಿಷ್ಟ ಜಾತಿ ಮತ್ತು ವರ್ಗದವರಿಗೆ ಕಡಿಮೆ ಬಡ್ಡಿಗೆ ಸಾಲ ನೀಡಲಾಗುತದೆ. ಸಾಲದಲ್ಲಿ ಶೇಕಡಾ ೬೦ ರಿಯಾಯಿತಿ ಇದೆ; ಕೇವಲ ಶೇಕಡಾ ೪೦ ಸಾಲವನ್ನು ತುಂಬಿದರೆ ಸಾಕು ಎಂದರು. ಅವರು ಮುಂದುವರಿಸಿ ಈ ಹಳ್ಳಿಯಲ್ಲಿ ಒಟ್ಟು ಎಂಟು ಜನ ಪರಿಶಿಷ್ಟ ಜಾತಿ ಮತ್ತು ವರ್ಗದವರಿಗೆ ಅವಕಾಶವಿದೆ (೫ ಜನ ಪರಿಶಿಷ್ಟ ಜಾತಿ ಮತ್ತು ೩ ಜನ ಪರಿಶಿಷ್ಟ ವರ್ಗದವರು); ಅವರ ಆಯ್ಕೆ ಈ ಸಭೆಯಲ್ಲಿ ಆಗಬೇಕಾಗಿದೆ ಎಂದರು.
ಫಲಾನುಭವಿಗಳ ಆಯ್ಕೆ ಮಾಡಬೇಕೆನ್ನುವಾಗ ಸಭಿಕರಲ್ಲಿ ಗದ್ದಲ, ಗೊಂದಲ ಆರಂಭವಾಯಿತು. ಒಬ್ಬರ ಮಾತು ಇನ್ನೊಬ್ಬರಿಗೆ ಕೇಳಿಸಂತಾಯಿತು. ಅಲ್ಲಿ ಸೇರಿದ್ದ ಜನ ಪ್ರತಿನಿಧಿಗಳು ಹೇಗೋ ಕಷ್ಟ ಪಟ್ಟು ಜನರನ್ನು ಸುಮ್ಮನಿರಿಸಿದರು. ಉಳಿದ ಇಲಾಖೆಯವರು ತಮ್ಮ ತಮ್ಮ ಇಲಾಖೆಯ ಕಾರ್ಯಕ್ರಮಗಳನ್ನು ಹೇಳಲು ಆರಂಭಿಸಿದರು. ದುರಾದೃಷ್ಟವೆಂದರೆ ಅಂದು ಎಲ್ಲಾ ಇಲಾಖೆಯವರು ಕೇವಲ ಪರಿಶಿಷ್ಟ ಜಾತಿ ಮತ್ತು ವರ್ಗದವರಿಗೆ ಇರುವ ಯೋಜನೆಗಳನ್ನು ತಇಳಿಸಿ ಅವರಿಂದ ಫಲಾನುಭವಿಗಳ ಆಯ್ಕೆಗೆ ಪ್ರಯತ್ನಿಸುತ್ತಿದ್ದರು. ಇದರಿಂದ ರೋಸಿ ಹೋದ ಜನರು ‘ಎಲ್ಲಾ ಅವರಿಗೆ ಕೊಟ್ಟುಬಿಡಿ ನಮಗೇನು ಬೇಡ, ಸಭೆ ಬೇಡ, ಏನು ಬೇಡ, ಮೇಲೇಳಿ ಹೊರಗೆ ಹೋಗುವಾ’ ಎಂದು ಜಗಳ ತೆಗೆದರು. ಈ ಬಾರಿ ಜನರನ್ನು ಸಮಾಧಾನಿಸಲು ಯಾರೂ ಪ್ರಯತ್ನಿಸಲಿಲ್ಲ. ಸಭೆಯನ್ನು ಮುಕ್ತಾಯಗೊಳಿಸಿದರು. ಗ್ರಾಮ ಪಂಚಾಯಿತಿಯ ಇತರ ಯಾವ ವಿಚಾರಗಳೂ ಚರ್ಚೆಗೆ ಬರಲಿಲ್ಲ. ಆವಾಗಲೇ ಮಧ್ಯಾಹ್ನ ಎರಡು ಗಂಟೆಯಾಗಿತ್ತು. ಇನ್ನೂ ಎರಡು ಹಳ್ಳಿಗಳಲ್ಲಿ ಗ್ರಾಮಸಭೆ ನಡೆಯಬೇಕಾಗಿತ್ತು. ಊರವರು ಮತ್ತು ಸದಸ್ಯರು ಸೇರಿ ಫಲಾನುಭವಿಗಳ ಆಯ್ಕೆ ಮಾಡಿ ಎಂದು ತಿಳಿಸಿ ಅಧಿಕಾರಿಗಳು ಮುಂದಿನ ಹಳ್ಳಿಗೆ ಹೊರಟರು.
ಮುಂದಿನ ಸಭೆ ವಡ್ಡರಹಳ್ಳಿಯಲ್ಲಿ. ಅಲ್ಲಿ ಸುಮಾರು ಎರಡೂವರೆ ಗಂಟೆಗೆ ಸಭೆ ಶುರುವಾಯಿತು. ಹಿಂದಿನ ಸಭೆಯಲ್ಲಿ ಭಾಗವಹಿಸಿದ ಅಧಿಕಾರಿಗಳು ಮತ್ತು ಜನ ಪ್ರತಿನಿಧಿಗಳು ಇಲ್ಲೂ ಇದ್ದರು. ಕಾರ್ಯದರ್ಶಿ ಸ್ವಾಗತ ಭಾಷಣ ಮಾಡಿದರು. ಗ್ರಾಮ ಸಭೆಯ ಪ್ರಾಮುಖ್ಯತೆಯನ್ನು ತಿಳಿಸುತ್ತಾ, ನೋಡಿ ನಮ್ಮ ಪಂಚಾಯತ್‌ಗೆ ಈಗ ೨.೬೦ ಲಕ್ಷ ಅನುದಾನ ಬಂದಿದೆ. ಅದರಲ್ಲಿ ಏನೇನು ಮಾಡಬೇಕೆಂದು ನೀವು ನಿರ್ಧಾರ ತೆಗೆದುಕೊಳ್ಳಬೇಕಾಗಿದೆ. ಎಂದಾಗ ಸಭಿಕರಲ್ಲೊಬ್ಬರು ಮಧ್ಯ ಬಾಯಿ ಹಾಕಿ ನಮ್ಮ ಪಂಚಾಯಿತಿಗೆ ಎಲ್ಲಾ ಮೂಲಗಳಿಂದ ಬರುವ ಆದಾಯ ಎಷ್ಟು, ಖರ್ಚು ಎಷ್ಟು ಎಂದು ಮೊದಲು ತಿಳಿಸಿ, ನಂತರ ಅಧಿಕಾರಿಗಳ ಸರದಿ. ತಮ್ಮನ್ನು ಪರಿಚಯಿಸಿಕೊಳ್ಳುವ ಔಪಚಾರಿಕತೆಯನ್ನು ಬದಿಗಿಟ್ಟು ನೇರವಾಗಿ ನಿಮ್ಮ ಸಮಸ್ಯೆಗಳೇನು ಮತ್ತು ನಿಮ್ಮ ಬೇಡಿಕೆಗಳೇನು ಎಂದು ಸಭಿಕರನ್ನು ಕೇಳಿದರು. ಸಭೆ ಸೇರಿದ್ದು ಆಂಜನೇಯ ದೇವಸ್ಥಾನದ ಒಳಭಾಗದಲ್ಲಿ. ಒಳ ಭಾಗದಲ್ಲಿದ್ದವರು ಹಿಂದಿನ ಅವದಿಯಲ್ಲಿ ನಡೆದ ಅವಾಂತರಗಳನ್ನು ಹೇಳಲು ಆರಂಭಿಸಿದರು. ಆಶ್ರಯ ಮನೆಗಳನ್ನು ಸ್ಥಿತಿವಂತರಿಗೆ ಹಂಚಿದ್ದಾರೆ. ನಿಜವಾಗಿ ಮನೆ ಇಲ್ಲದ ನಿರ್ಗತಿಕರಿಗೆ ಕೊಟ್ಟಿಲ್ಲ ಎಂದಾಗ ಇಲ್ಲೂ ಪಾಪಿನಾಯಕನ ಹಳ್ಳಿಯಂತೆ ಗಲಾಟೆ ಶುರುವಾಯಿತು. ಗುಡಿಯಿಂದ ಹೊರಗಿದ್ದ ಹರಿಜನರಿಗೆ ಒಳಗೆ ಏನು ನಡೆಯುತ್ತಿದೆ ಎಂದು ತಿಳಿಯಲಿಲ್ಲ. ಹರಿಜನ ಯುವಕ, ಕರಿಯಪ್ಪ ಎಂಬುವರು ನಮಗೆ ಏನೂ ಕೇಳಿಸುತ್ತಿಲ್ಲ ಎಂದಾಗ ಒಳಗಡೆ ಬಂದು ನಿಮ್ಮ ಅಭಿಪ್ರಾಯ ತಿಳಿಸಿ ಎಂದರು ಕಾರ್ಯದರ್ಶಿಗಳು. ನಾವು ಒಳಗಡೆ ಬರುವಂತಿದ್ದರೆ ಇಲ್ಯಾಕಿರುತ್ತೇವೆ ಎಂದು ಹೇಳುತ್ತ ದೊಡ್ಡ ಧ್ವನಿಯಲ್ಲಿ ಆಶ್ರಯ ಯೋಜನೆಯಲ್ಲಿ ಆದ ಅನ್ಯಾಯವನ್ನು ಪ್ರತಿಭಟಿಸಿದರು. ರಾಜಕೀಯ ನಾಯಕರು ಸಮಾಧಾನ ಹೇಳಿದರು. ಈ ಬಾರಿ ನಿಮಗೆ ಅನ್ಯಾಯ ಆಗುವುದಿಲ್ಲ ಎಂದು ಭರವಸೆ ನೀಡಿ ಸಭೆ ಮುಕ್ತಾಯಗೊಳಿಸಿದರು. ಇಲ್ಲಿ ಫಲಾನುಭವಿಗಳ ಆಯ್ಕೆ ನಡೆಯಲಿಲ್ಲ. ಜನರ ಬೇಡಿಕೆಗಳನ್ನು ಪಟ್ಟಿ ಮಾಡಿಕೊಂಡರು. ಇಲ್ಲಿನ ವಿಶೇಷವೆಂದರೆ ಸುಮಾರು ಐವತ್ತಕ್ಕಿಂತಲೂ ಹೆಚ್ಚಿನ ಸಂಖ್ಯೆಯಲ್ಲಿ ಹರಿಜನರು ಸೇರಿದ್ದರು; ಅದರಲ್ಲಿ ಎಂಟರಿಂದ ಹತ್ತು ಮಂದಿ ಮಹಿಳೆಯರಿದ್ದರು. ಜನಪ್ರತಿನಿಧಿಗಳು ಮತ್ತು ಅಧಿಕಾರಿಗಳು ಮುಂದಿನ ಹಳ್ಳಿಗೆ ಹೋದರು.
ಗ್ರಾಮಸಭೆ ಕುರಿತು ಊರವರು ನೀಡಿದ ಮಾಹಿತಿ ಹೆಚ್ಚುಕಮ್ಮಿ ಸರಿಯಾಗಿಯೇ ಇದೆ. ಜತೆಗೆ ಹಲವಾರು ಹೊಸ ವಿಷಯಗಳು ಕೂಡ ಗಮನಕ್ಕೆ ಬಂದವು. ಕ್ರಾಂತಿಕಾರಕ ಸಾಮಾಜಿಕ ಪರಿವರ್ತನೆಗೆ ಪ್ರಭುತ್ವ ನಮ್ಮಲ್ಲಿ ಪ್ರಯತ್ನಿಸುತ್ತಿಲ್ಲ. ಈಗಾಗಲೇ ಇರುವ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಬದುಕನ್ನು ವಿಶೇಷವಾಗಿ ಕೆದಕದೆ ಪರಿವರ್ತನೆಗೆ ಪ್ರಯತ್ನಿಸಲಾಗುತ್ತಿದೆ. ಹೀಗಾಗಿ ತುದಿಯಿಂದ ಬುಡ ತನಕ ಸಾಂಪ್ರದಾಯಿಕ ಶಕ್ತಿಗಳು ಒಂದಲ್ಲ ಒಂದು ರೀತಿಯಲ್ಲಿ ತಮ್ಮ ಪ್ರಭಾವ ಬೀರುತ್ತಲೇ ಇರುತ್ತಾರೆ. ಅಧಿಕಾರಿಗಳು ಮತ್ತು ಸದಸ್ಯರು ಈ ಅಂಶವನ್ನು ಗಮನದಲ್ಲಿರಿಸಿಕೊಳ್ಳುತ್ತಿದ್ದರೆ ಆ ಎರಡು ಹಳ್ಳಿಗಳಲ್ಲಿ ನಡೆದ ಅವಾಂತರಗಳು ನಡೆಯುತ್ತಿರಲಿಲ್ಲ. ವಡ್ಡರ ಹಳ್ಳಿಯ ಉದಾಹರಣೆಯನ್ನೇ ನೋಡುವಾ. ಜನರ ದಿನ ನಿತ್ಯದ ಬದುಕಿನಲ್ಲಿ ಜಾತಿ ಜಾತಿ ನಡುವೆ ಸಾಕಷ್ಟು ಅಂತರವಿದೆ. ಹರಿಜನರು ಆಂಜನೇಯ ಗುಡಿಯೊಳಗೆ ಬರುವುದಿಲ್ಲ ಎನ್ನುವುದು ಸದಸ್ಯರಿಗೆ ಮತ್ತು ಕಾರ್ಯದರ್ಶಿಯವರಿಗೆ ತಿಳಿದ ವಿಷಯ. ಅದನ್ನು ತಿಳಿದೂ ಗುಡಿಯೊಳಗೆ ಗ್ರಾಮಸಭೆ ನಡೆಸುವವರನ್ನು ಏನೆಂದು ಕರೆಯಬೇಕು? ಗುಡಿಯೊಳಗೆ ಗ್ರಾಮ ಸಭೆ ನಡೆಸಿ ಅಲ್ಲಿ ಎಲ್ಲರನ್ನು ಸೇರಿಸಿ ಸಾಮಾಜಿಕ ಲೋಪಗಳನ್ನು ತಿದ್ದುವ ಉದ್ದೇಶವಿದ್ದರೆ ಅದನ್ನು ಬೇರೆ ಸಂದರ್ಭದಲ್ಲೂ ಮಾಡಬಹುದು. ಅಂತಹ ಕಾಳಜಿ ಇವರಿಗಿಲ್ಲ. ಇರುತ್ತಿದ್ದರೆ ಗ್ರಾಮ ಸಭೆ ಆರಂಭವಾದ ಕೂಡಲೇ ಹರಿಜನರನ್ನು ಒಳಗೆ ಸೇರಿಸಬೇಕಿತ್ತು. ಆಗ ನೆನಪಾಗಿಲ್ಲ ಅಂದುಕೊಳ್ಳುವಾ, ನಂತರ ಹರಿಜನ ಯುವಕ ನಮಗೆ ಏನೂ ಕೇಳಿಸುತ್ತಿಲ್ಲ ಎನ್ನುವಾಗ ಕಾರ್ಯದರ್ಶಿಯವರು ಆತನನ್ನು ಒಳಗೆ ಬಂದು ಮಾತಾಡಲು ಸೂಚಿಸಿದರು. ಆತ ಒಳಗೆ ಬರುವಂತಿದ್ದರೆ ನಾವ್ಯಾಕೆ ಇಲ್ಲಿರುತ್ತಿದ್ದೆವು ಎಂದ.[1] ಅಂದರೆ ಹರಿಜನರನ್ನು ಗುಡಿಯಿಂದ ಹೊರಗಿಡುವುದು ನಮ್ಮ ಹಳ್ಳಿಯ ರೂಢಿ. ಅದೂ ನಿಮಗೆ ತಿಳಿದಿಲ್ಲವೇ ಎನ್ನುವ ಧ್ವನಿ ಆತನ ಮಾತಿನಲ್ಲಿತ್ತು. ಆತ ಒಳಗೆ ಬರಲಿಲ್ಲ. ಕಾರ್ಯದರ್ಶಿಯವರು ಆತನನ್ನು ಒಳಗೆ ಸೇರಿಸಲು ಪ್ರಯತ್ನಿಸಲೂ ಇಲ್ಲ.
ಕಾರ್ಯದರ್ಶಿಯವರು ಹೊಸಪೇಟೆಯವರೇ, ಅವರಿಗೆ ಇಲ್ಲಿನ ಹಳ್ಳಿಗಳ ನೀತಿ ರಿವಾಜುಗಳ ಬಗ್ಗೆ ಅರಿವಿರಲೇಬೇಕು. ಅರಿವಿದ್ದು ಒಳಗೆ ಬಾ ಎನ್ನುವುದು ಮತ್ತು ಅದನ್ನು ಕಾರ್ಯರೂಪಕ್ಕೆ ತರಲು ಹಿಂಜರಿಯವುದು ಶತಮಾನದ ಅಸ್ಪೃಶ್ಯತೆಯನ್ನು ಮುಂದುವರಿಸಲು ಪರವಾನಿಗೆ ಕೊಟ್ಟಂತೆ. ಯಾಕೆಂದರೆ ಇವೆಲ್ಲಾ ನಡೆಯುತ್ತಿರುವುದು ಆಧುನಿಕ ಸಮಾಜವನ್ನು ಕಾರ್ಯರೂಪಕ್ಕೆ ತರುವ ಅಧಿಕಾರಿಗಳು ಮತ್ತು ಜನಪ್ರತಿನಿಧಿಗಳ ಸಮ್ಮುಖದಲ್ಲಿ. ಇವರುಗಳೇ ಇದಕ್ಕೆಲ್ಲಾ ಮೂಕ ಪ್ರೇಕ್ಷಕರಾದರೆ ಕೆಳ ವರ್ಗದ ಜನರಾದರೂ ಏನು ಮಾಡಬಹುದು. ಒಟ್ಟಾರೆಯಾಗಿ ಹೇಳುವುದಾದರೆ ಕಾರ್ಯದರ್ಶಿ ಹಾಗೂ ಇತರ ಅಧಿಕಾರಿಗಳ ಮತ್ತು ಜನಪ್ರತಿನಿಧಿಗಳ ಈ ನಡವಳಿಕೆ ಹರಿಜನರಿಗೆ ಸಾಂಪ್ರದಾಯಿಕ ವ್ಯವಸ್ಥೆ ಕೊಡಮಾಡಿದ್ದು ಸ್ಥಾನವನ್ನು ಪುಷ್ಟೀಕರಿಸಿತು. ನಮ್ಮಲ್ಲಿ ನಡೆಯುತ್ತಿರುವ ಆಧುನಿಕತೆಯ ಪ್ರತಿಬಿಂಬ ಇದು. ಆಧುನಿಕತೆಯ ಬಹುದೊಡ್ಡ ತತ್ವ. ಕಾನೂನು ಎಲ್ಲರನ್ನು ಸಮಾನರಾಗಿ ನೋಡುವುದು. ಕಾನೂನಿಗೆ ಜೀವ ಇದ್ದು ಅದರಷ್ಟಕ್ಕೆ ಅದು ಕಾರ್ಯರೂಪಕ್ಕೆ ಬರುತ್ತಿದ್ದರೆ ಇಷ್ಟೊಂದು ಸಮಸ್ಯೆ ಇರಲಿಲ್ಲ. ಇವೆಲ್ಲವನ್ನೂ ಸಮಸ್ಯೆಯಾಗಿಸುವುದರಲ್ಲಿ ಸಮಾನತೆಯನ್ನು ಜಾರಿಗೆ ತರಬೇಕಾದವರ ಪಾತ್ರವೂ ಇದೆ. ಅವುಗಳನ್ನು ಜಾರಿಗೆ ತರುವವರಲ್ಲಿ ಸ್ವಾತಂತ್ರ್ಯ, ಸ್ವಾಭಿಮಾನ, ಪ್ರಾಮಾಣಿಕತೆ, ಕೆಳವರ್ಗದ ಬಗೆ ಕನಿಷ್ಠ ಕಾಳಜಿ ಇರುತ್ತಿದ್ದರೆ ಆಧುನಿಕತೆಯ ಕೆಲವೊಂದು ಸವಲತ್ತುಗಳಾದರೂ ತಳಮಟ್ಟಕ್ಕೆ ತಲುಪುತ್ತಿತ್ತೋ ಏನೋ. ಇದಕ್ಕೆ ಪೂರಕವಾಗಿ ಗಣಿಗಾರಿಕೆಗೆ ಸಂಬಂಧಿಸಿದ ಮಾಹಿತಿ ಸಂಗ್ರಹಿಸುವಾಗ ಆದ ನನ್ನ ಅನುಭವವನ್ನು ಇಲ್ಲಿ ವಿವರಿಸುತ್ತೇನೆ. ಹಳ್ಳಿಯ ಸುತ್ತಮುತ್ತ ನಡೆಯುವ ಗಣಿಗಾರಿಕೆ ಕುರಿತು ಮಾಹಿತಿ ನೀಡಲು ಗಣಿ ಮತ್ತು ಭೂಗರ್ಭ ಕಚೇರಿಯವರನ್ನು ಸಂಪರ್ಕಿಸಬೇಕಾಯಿತು. ಇಂದು ಬನ್ನಿ ನಾಳೆ ಬನ್ನಿ ಎಂದು ಕೆಲವು ದಿನ ಕಳೆದವು. ನೀವು ಅನಗತ್ಯ ಮಾಹಿತಿ ಕೇಳುತ್ತೀರಿ ಎಂದು ಮತ್ತೆ ಕೆಲವು ದಿನ ಕಳೆದವು. ಕಡೆಗೂ ಪಾಪಿನಾಯಕನ ಹಳ್ಳಿಯ ಸರಹದ್ದಿನಲ್ಲಿ ಇರುವ ಎಲ್ಲಾ ಗಣಿಗಳ ಸಂಖ್ಯೆ, ಅವುಗಳಲ್ಲಿ ದುಡಿಯುವ ಕಾರ್ಮಿಕರ ಸಂಖ್ಯೆ, ಅವುಗಳು ಉತ್ಪಾದಿಸುವ ಅದಿರಿನ ಪ್ರಮಾಣ ಇತ್ಯಾದಿಗಳಿಗೆ ಸಂಬಂಧಿಸಿದ ಅಂಕಿ ಅಂಶಗಳು ಗಣಿ ಮತ್ತು ಭೂಗರ್ಭ ಕಚೇರಿಯಿಂದ ಸಿಗಲಿಲ್ಲ. ಗಣಿಗಳಲ್ಲಿ ದುಡಿಯುವ ಕಾರ್ಮಿಕರು ಮತ್ತು ಅವರಿಗೆ ನೀಡುವ ಸೌಲಭ್ಯದ ಬಗ್ಗೆ ಕೇಂದ್ರ ಕಾರ್ಮಿಕ ಕಲ್ಯಾಣ ಇಲಾಖೆಯವರು ನೋಡಿಕೊಳ್ಳುತ್ತಾರೆ. ಅವರ ಇಲಾಖೆಯ ಕಚೇರಿಯೊಂದು ಕಾರಿಗನೂರಿನಲ್ಲಿ ಇದೆ. ನೀವು ಅಲ್ಲಿಂದಲೇ ಆ ವಿವರಗಳನ್ನು ಸಂಗ್ರಹಿಸಬಹುದೆಂದು ಸಾಗಹಾಕಿದರು.
ಅಂತೆಯೇ ಒಂದು ದಿನ ಹನ್ನೊಂದು ಗಂಟೆ ಸುಮಾರಿಗೆ ಆ ಕಚೇರಿಗೆ ಹೋದರೆ ಕಚೇರಿಯ ಒಳಗಿಂದ ದೇವರ ಪೂಜೆಯ ಮಣಿಗಂಟೆ ಶಬ್ದ ಕೇಳಿಬರುತ್ತಿತ್ತು. ದಾರಿ ತಪ್ಪಿ ಯಾವುದೋ ಗುಡಿಗೆ ಹೋಗಿದ್ದೇನೋ ಎಂದು ಪುನಃ ಕಚೇರಿಯ ಸುತ್ತಮುತ್ತ ನೋಡಿದೆ. ಇಲ್ಲ, ಅದು ಕೇಂದ್ರ ಸರಕಾರದ ಕಾರ್ಮಿಕರ ಕಲ್ಯಾಣ ಇಲಾಖೆಯವರ ಕಚೇರಿಯೇ ಆಗಿತ್ತು. ಧೈರ್ಯ ಮಾಡಿ ಕಚೇರಿಯ ಒಳನುಗ್ಗಿದೆ. ಅಧಿಕಾರಿಯೊಬ್ಬರ ಕೋಣೆ ಪ್ರವೇಶ ಬಾಗಿಲಿನ ಹತ್ತಿರವೇ ಇತ್ತು. ಆದರೆ ಅವರು ಕುರ್ಚಿಯಲ್ಲಿ ಇರಲಿಲ್ಲ. ಅಲ್ಲೇ ಹೊರಗಿದ್ದ ಜವಾನನ ಜತೆ ವಿಚಾರಿಸಿದೆ. ಆತ ಮತ್ತೊಂದು ಕೋಣೆಯತ್ತ ಬೆರಳು ತೋರಿಸಿದ. ಅಲ್ಲಿ ನೋಡಿದರೆ ಹಲವಾರು ದೇವರುಗಳ ಫೋಟೋ ಇಟ್ಟು ಒಂದು ಪುಟ್ಟ ಗುಡಿಯ ದೃಶ್ಯ ಸೃಷ್ಟಿಯಾಗಿತ್ತು. ಕಚೇರಿಯ ಬಹುತೇಕ ಸಿಬ್ಬಂದಿಗಳು ತಮ್ಮ ಪಾದರಕ್ಷೆಗಳನ್ನು ಕಳಚಿ ಅಂದಿನ ಪೂಜೆಯ ಪ್ರಸಾದ ಸ್ವೀಕರಿಸುವುದರಲ್ಲಿ ಮಗ್ನರಾಗಿದ್ದರು. ಅಲ್ಲಿಗೆ ಹೋಗುವುದು ಸರಿಯಲ್ಲ ಎಂದು ಅಧಿಕಾರಿಗಳ ಕಚೇರಿಯಲ್ಲೇ ಕುಳಿತು ಅವರಿಗಾಗಿ ಕಾದೆ. ಸ್ವಲ್ಪ ಹೊತ್ತಿಗೆ ಅವರು ಬಂದರು. “ಏನು ಸಾರ್, ನಿಮ್ಮಲ್ಲಿ ಪ್ರತಿದಿನ ಪೂಜೆ ಇದೆಯೇ”? ಎಂದೆ “ಪ್ರತಿ ದಿನ ಇಲ್ಲ ವಾರಕ್ಕೆ ಒಂದು ದಿನ, ಶುಕ್ರವಾರ ಮಾತ್ರ” ಎಂದರು. “ಅಲ್ಲಿ ಕೇವಲ ಹಿಂದೂ ದೇವರ ಫೋಟೋ ಮಾತ್ರ ಇದೆ, ಇತರ ಧರ್ಮಗಳ ಫೋಟೋ” ಎನ್ನುವಷ್ಟರಲ್ಲೇ ನನ್ನ ಮಾತನ್ನು ಅರ್ಧಕ್ಕೆ ನಿಲ್ಲಿಸಿ “ನೀವು ಬಂದ ಉದ್ದೇಶ ಏನು”? ಎಂದು ಗಂಭೀರವಾಗಿಯೇ ಕೇಳಿದರು. ನನ್ನ ಅಧ್ಯಯನ ಮತ್ತು ಅದರ ಉದ್ದೇಶಗಳು ಮತ್ತು ಅದಕ್ಕೆ ಬೇಕಾದ ಮಾಹಿತಿ ಬಗ್ಗೆ ತಿಳಿಸಿದೆ. “ನೋಡಿ ನಮ್ಮಲ್ಲಿ ಕೇಂದ್ರ ಸರಕಾರ ನಡೆಸುವ ಕೆಲವು ಯೋಜನೆಗಳ ವಿವರ ಬಿಟ್ಟರೆ ಬೇರೇನೂ ಇಲ್ಲ. ನಿಮಗೆ ಬೇಕಾದ ಅಸಂಘಟಿತ ಕಾರ್ಮಿಕರ ವಿವರಗಳು ನಮ್ಮಲ್ಲಿ ಇಲ್ಲ” ಎಂದು ಹೇಳಿ ನೀವಿನ್ನು ಹೋಗಬಹುದು ಎನ್ನುವ ರೀತಿಯಲ್ಲಿ ನನ್ನ ಮುಖ ನೋಡಿದರು. ಕಡೆಗೂ ಅಸಂಘಟಿತ ಗಣಿ ಕಾರ್ಮಿಕರ ಕುರಿತು ಅಂಕಿ ಅಂಶಗಳು ದೊರೆಯಲಿಲ್ಲ.
ಇವೆಲ್ಲವನ್ನೂ ಇಷ್ಟು ವಿವರವಾಗಿ ವಿವರಿಸಲು ಕಾರಣವಿದೆ. ಹಿಂದೆ ವಿವರಿಸಿದಂತೆ ಹೊಸಪೇಟೆಯ ಒಣ ಭೂಪ್ರದೇಶದ ಜನರಿಗೆ ಗಣಿ ಕೆಲಸ ಬದಲಿ ಆದಾಯದ ಮೂಲವಾಗಿದೆ. ಹೊಸಪೇಟೆಯಿಂದ ಬಳ್ಳಾರಿಗೆ ಹೋಗುವ ಹೆದ್ದಾರಿ ಬಲಭಾಗಕ್ಕೆ ಬರುವ ಹಲವಾರು ಹಳ್ಳಿಗಳ ಕೆಳವರ್ಗದ ಜನ ಇದನ್ನೇ ನಂಬಿದ್ದಾರೆ. ಗಣಿಯಲ್ಲಿ ದುಡಿಯುವ ಕಾರ್ಮಿಕರಿಗೆ ಕೊಡಬೇಕಾದ ಸಂಬಳ ಮತ್ತು ಇತರ ಸೌಲಭ್ಯಗಳ ಕುರಿತು ಬೇಕಾದಷ್ಟು ಕಾನೂನುಗಳಿವೆ. ಅವುಗಳನ್ನು ಜಾರಿಗೆ ತರುವವರು ಆಧುನಿಕ ಸಂಸ್ಥೆಗಳಲ್ಲಿ ದುಡಿಯುವ ಅಧಿಕಾರಿಗಳು. ಗಣಿ ಮಾಲೀಕರು ಕಾನೂನು ಪ್ರಕಾರ ವ್ಯವಹರಿಸುವಂತೆ ನೋಡಿಕೊಳ್ಳುವುದು ಇಂತಹ ಅಧಿಕಾರಿಗಳ ಜವಾಬ್ದಾರಿ. ಆದರೆ ಅಧಿಕಾರಿಗಳು ಆ ಜವಾಬ್ದಾರಿಯನ್ನು ಹೇಗೆ ನಿರ್ವಹಿಸುತ್ತಿದ್ದಾರೆ ಎನ್ನುವುದು ಮೇಲಿನ ವಿವರಣೆಗಳಿಂದ ಅರ್ಥವಾಗಬಹುದು. ಯಾವುದನ್ನು ಜಾತಿಗೆ ತರಬೇಕೋ ಅದನ್ನ ತರಲಿಲ್ಲ. ಜಾರಿಗೆ ತರುತ್ತಿದ್ದರೆ ಆಗಬಹುದಾದ ಸಣ್ಣ ಪುಟ್ಟ ಬದಲಾವಣೆಗಳು ಆಗಲಿಲ್ಲ. ಅದಕ್ಕೆ ತಮ್ಮಲ್ಲಿ ಇರುವ ಕುಂದು ಕೊರತೆಗಳನ್ನು ಪಟ್ಟಿ ಮಾಡದೆ; ಆಧುನೀಕರಣವನ್ನು ದೂರಿದರೆ ತಾವು ಬಚಾವಾಗಬಹುದು, ತಮ್ಮ ವರ್ಗದ ಆಸಕ್ತಿಯೂ ಮುಂದುವರಿಯಬಹುದು.[2] ಹೀಗೆ ಸಂಪ್ರದಾಯವಾದಿಗಳು ಮುಂದಿಡುವ ನಮ್ಮ ತನದಲ್ಲಿ ಸಾಕಷ್ಟು ಕೊಳೆತು ನಾರುವ ಅಂಶಗಳಿವೆ. ಅವುಗಳ ತತ್ವನಿಷ್ಠ ವಿಮರ್ಶೆ ಅಗತ್ಯ.
ಇನ್ನು ಇಲ್ಲಿನ ಗ್ರಾಮಸಭೆಗಳಿಗೆ ಕುರಿತಂತೆ ಹೇಳುವುದಾದರೆ ಕೆಳ ಜಾತಿ/ವರ್ಗದವರಿಗೆ ಅನಗತ್ಯ ಕಿರುಕುಳ ಉಂಟು ಮಾಡುವ ಇಂತಹ ಘಟನೆಗಳನ್ನು ತಪ್ಪಿಸಲು ಸುಲಭ ಮಾರ್ಗವೆಂದರೆ ಗ್ರಾಮಸಭೆಗಳನ್ನು ಎಲ್ಲರೂ ಸೇರಬಹುದಾದ ಸ್ಥಳದಲ್ಲಿ ನಡೆಸುವುದು. ಪಾಪಿನಾಯಕನ ಹಳ್ಳಿಯಲ್ಲಿ ಜನರು ಗಲಾಟೆ ಮಾಡಲು ಕಾರಣ ಎಲ್ಲಾ ಅಧಿಕಾರಿಗಳು ಪರಿಶಿಷ್ಟ ಜಾತಿ ಮತ್ತು ವರ್ಗದವರಿಗೆ ಸಂಬಂಧಿಸಿದ ಕಾರ್ಯಕ್ರಮಗಳನ್ನು ಮಾತ್ರ ಹೇಳಿದ್ದು. ಸರಕಾರದ ಅಭಿವೃದ್ಧಿ ಕಾರ್ಯಕ್ರಮಗಳು ಯಾರ ಪರ ಇವೆ ಯಾರ ಪರ ಇಲ್ಲ ಎನ್ನುವುದನ್ನು ಅರ್ಥಮಾಡಿಕೊಳ್ಳಲು ವಿಶೇಷ ಬುದ್ಧಿವಂತಿಕೆ ಬೇಡ. ಸರಕಾರ ಖಂಡಿತವಾಗಿಯೂ ಬಡವರ ಉದ್ಧಾರಕ್ಕಾಗಿ ಕೆಲವು ಪ್ರಯತ್ನಗಳನ್ನು ಮಾಡುತ್ತಿದೆ. ಆದರೆ ಅವುಗಳ ಒಟ್ಟು ಪರಿಣಾಮ ಕ್ರಾಂತಿಕಾರಕವಾಗಿ ಇರಲು ಸಾಧ್ಯವೇ ಇಲ್ಲ. ಯಾಕೆಂದರೆ ಅವು ಯಾವುವು ಕೂಡ ಕೆಳವರ್ಗದವರ ಸಂಪನ್ಮೂಲದ ಸ್ಥಿತಿಯನ್ನು ಮೂಲಭೂತವಾಗಿ ಬದಲಾಯಿಸಲು ಸಾಧ್ಯವಿಲ್ಲ. ಇನ್ನೊಂದು ರೀತಿಯಲ್ಲಿ ಹೇಳುವುದಾದರೆ ಬಡವರ ಉದ್ಧಾರಕ್ಕೆ ಎಷ್ಟು ಕಾರ್ಯಕ್ರಮಗಳಿವೆಯೋ ಅಷ್ಟೇ ಅಥವಾ ಅದಕ್ಕಿಂತಲೂ ಹೆಚಚಿನ ಪ್ರಮಾಣದಲ್ಲಿ ಉಳ್ಳವರ ಉದ್ಧಾರಕ್ಕೂ ಕಾರ್ಯಕ್ರಮಗಳಿವೆ. ಅಂದರೆ ಬಡವರ ಸ್ಥಿತಿ ಸ್ವಲ್ಪ ಸುಧಾರಣೆಯಾದಾಗ ಅನುಕೂಲಸ್ಥರು ಇನ್ನೂ ಮೇಲಿರುತ್ತಾರೆ. ಹೀಗೆ ಇವರಿಬ್ಬರ ನಡುವಿನ ಅಂತರ ಮುಂದುವರಿಯುತ್ತಲೇ ಇರುತ್ತದೆ. ಇದು ನಮ್ಮ ಅಭಿವೃದ್ಧಿ ಯೋಜನೆಗಳ ಒಟ್ಟು ಫಲಶೃತಿ.
ಇದರ ಜತೆಗೆ ಹಿಂದೆ ವಿವರಿಸಿದಂತೆ ಹಳ್ಳಿಯ ಸಾಮಾಜಿಕ ಸ್ಥಿತಿಯಲ್ಲಿ ಕ್ರಾಂತಿಕಾರಕ ಬದಲಾವಣೆ ತರುವ ಉದ್ದೇಶ ಪ್ರಭುತ್ವಕ್ಕಿಲ್ಲ. ಹೀಗಿರುವಾಗ ಕ್ರಾಂತಿಕಾರಕ ಮಾನಸಿಕ ಪರಿವರ್ತನೆಯನ್ನು ಹಳ್ಳಿಗರಿಂದ ಅಧಿಕಾರಿಗಳು ಯಾಕೆ ಬಯಸಬೇಕು? ಒಟ್ಟು ವ್ಯವಸ್ಥೆ ಮತ್ತು ನಮ್ಮ ಅಭಿವೃದ್ಧಿ ಯೋಜನೆಗಳು ಮೇಲ್ವರ್ಗದವರ ಆಸಕ್ತಿಗೆ ಪೂರಕವಾಗಿಯೇ ಇದೆ. ವಾಸ್ತವಿಕತೆ ಹೀಗಿದ್ದರೂ ಕೆಳ ವರ್ಗದವರ ಉದ್ಧಾರ ಬಿಟ್ಟರೆ ಸರಕಾರಕ್ಕೆ ಬೇರೆ ಉದ್ದೇಶವೇ ಇಲ್ಲ ಎನ್ನುವ ರೀತಿಯಲ್ಲಿ ಗ್ರಾಮ ಸಭೆಗಳನ್ನು ನಡೆಸಿದರೆ ಜನರು ಗಲಾಟೆ ಮಾಡದೆ ಇರಲು ಸಾಧ್ಯವೆ? ಅಧಿಕಾರಿಗಳು ಅಥವಾ ಜನಪ್ರತಿನಿಧಿಗಳು ಜನರ ಸಂಶಯ ದೂರ ಮಾಡಲು ಪ್ರಯತ್ನಿಸಿಲ್ಲ. ಊರ ಇತರರಿಗೆ ಇರುವ ಯೋಜನೆಗಳನ್ನು ವಿವರಿಸಲೂ ಇಲ್ಲ. ಯೋಜನೆಗಳನ್ನು ಕಾರ್ಯರೂಪಕ್ಕೆ ತರುವಲ್ಲಿ ಆಗುವ ವೈಫಲ್ಯಗಳೇ ಈ ಎಲ್ಲಾ ಸಮಸ್ಯೆಗಳಿಗೆ ಕಾರಣ ಎನ್ನುವ ಉದ್ದೇಶ ಇದಲ್ಲ. ಮೇಲೆ ವಿವರಿಸಿದಂತೆ ನಮ್ಮ ಸಮಾಜ, ಪ್ರಭುತ್ವ ಹಾಗೂ ಅದು ಸಾಮಾಜಿಕ ಪರಿವರ್ತನೆಗೆ ಹಮ್ಮಿಕೊಳ್ಳುವ ಕಾರ್ಯಕ್ರಮಗಳು ಇತ್ಯಾದಿಗಳ ಕನಿಷ್ಠ ಅರಿವಾದರೂ ಸಂಬಂಧಪಟ್ಟವರಿಗೆ ಇರುವುದು ಅಗತ್ಯ.
ಕರ್ನಾಟಕದ ಇತರ ಹಳ್ಳಿಗಳಲ್ಲೂ ಗ್ರಾಮಸಭೆ ಯಶಸ್ವಿಯಾಗಿ ನಡೆದ ಉದಾಹರಣೆಗಳು ಕಡಿಮೆ. ೧೯೯೦ರಲ್ಲಿ ಜೊಸ್ ರಾಫೆಲ್ ಅವರ ಧಾರವಾಡ ಜಿಲ್ಲೆಯ ಕೆಲವು ತಾಲ್ಲೂಕುಗಳಲ್ಲಿನ ಪಂಚಾಯತ್‌ನ ಅಧ್ಯಯನ ಮಾಡಿದ್ದಾರೆ. ಅದು ಮಂಡಲ ವ್ಯವಸ್ತೆ ಆರಂಭವಾದ ದಿನಗಳು. ೧೯೮೭ರಲ್ಲಿ ಪ್ರಥಮ ಗ್ರಾಮ ಸಭೆ ಕೆಲವು ಮಂಡಲಗಳಲ್ಲಿ ನಡೆಯಿತು. ಊರವರಿಗೆ ಇದೇನೆಂದು ತಿಳಿಯುವ ಕುತೂಹಲ. ಜತೆಗೆ ತಮ್ಮ ಅಗತ್ಯಗಳನ್ನು ಗ್ರಾಮಸಭೆಯಲ್ಲಿ ಹೇಳಿದರೆ ಪರಿಹಾರ ಸಿಗುತ್ತದೆ ಎಂಬ ಭರವಸೆ ಕೂಡ ಇತ್ತು. ಹಾಗಾಗಿ ಅಧಿಕ ಸಂಖ್ಯೆಯಲ್ಲಿ ಹಾಜರಾಗುವ ಮೂಲಕ ತಮ್ಮ ಸಮಸ್ಯೆಗಳು ಪರಿಹಾರವಾಗುವುದಿಲ್ಲ ಎಂದು ಅರಿವಾಗುತ್ತಲೇ ಹಾಜರಿ ಕೂಡ ಕಡಿಮೆಯಾಗುತ್ತಾ ಬಂತು ಎಂದು ರಾಫೆಲ್ ಅಭಿಪ್ರಾಯ ಪಡುತ್ತಾರೆ.[3] ಗ್ರಾಮ ಸಭೆ ಕುರಿತು ಹೆಚ್ಚು ಕಡಿಮೆ ಇದೆ ತೀರ್ಮಾನಕ್ಕೆ ಕೆ.ಎಸ್. ನಾರಾಯಣ ಕೂಡ ಬರುತ್ತಾರೆ. ಹಾಸನ ಜಿಲ್ಲೆಯ ಅರಕಲಗೂಡು ತಾಲ್ಲೂಕಿನ ಕೆಲವು ಪಂಚಾಯತ್‌ಗಳಲ್ಲಿ ಅಧ್ಯಕ್ಷರು ಮತ್ತು ಅಧಿಕಾರಿಗಳು ಗ್ರಾಮ ಸಭೆ ಸೇರಿಸಲು ಉತ್ಸಾಹ ತೋರಿಸುವುದಿಲ್ಲ. ಯಾಕೆಂದರೆ ಜನರಿಗೆ ನೀಡಿದ ಭರವಸೆಗಳನ್ನು ಪೂರೈಸದೆ ಅವರನ್ನು ಎದುರಿಸುವುದು ಹೇಗೆಂಬ ಭಯ ಅವರಿಗಿತ್ತೆಂದು ನಾರಾಯಣ ಅಭಿಪ್ರಾಯ ಪಡುತ್ತಾರೆ.[4] ಕರ್ನಾಟಕದ ಇತರ ಜಿಲ್ಲೆಗಳಲ್ಲೂ ಹೆಚ್ಚು ಕಡಿಮೆ ಇದೆ ಸ್ಥಿತಿ ಎಂದು ಅಧ್ಯಯನಗಳಿಂದ ತಿಳಿದು ಬರುತ್ತದೆ.[5] ಇನ್ನು ಇತರ ಅಂಶಗಳ ಕುರಿತಂತೆ ವಾರ್ಷಿಕ ಯೋಜನೆ, ಆಯವ್ಯಯ ಪಟ್ಟಿ, ಸಮಿತಿಗಳ ಅಸ್ತಿತ್ವ, ಪರಿಸರ ಸಂರಕ್ಷಣೆ ಇತ್ಯಾದಿಗಳು – ಜನರ ಅರಿವು ಮತ್ತು ಭಾಗವಹಿಸುವಿಕೆ ನಿರಾಶದಾಯಕ.
ಈ ಮೇಲಿನ ಅಂಕಿ ಅಂಶಗಳು ಪಿ.ಕೆ.ಹಳ್ಳಿಯ ಗ್ರಾಮ ಪಂಚಾಯತ್ ಮತ್ತು ಅದರ ಕಾರ್ಯವಿಧಾನದ ಕುರಿತು ಕೆಲವೊಂದು ತೀರ್ಮಾನಗಳಿಗೆ ಬರಲು ಸಹಕಾರಿಯಾಗಬಹುದು. ಗ್ರಾಮ ಪಂಚಾಯತ್ ಸದಸ್ಯರಲ್ಲಿ ಸಿಂಹ ಪಾಲು ಕೆಳಜಾತಿಯವರದ್ದೇ. ಕೇವಲ ಜಾತಿ ಮಾತ್ರವಲ್ಲ, ಆರ್ಥಿಕವಾಗಿಯೂ ಬಹುತೇಕ ಸದಸ್ಯರು ಕೆಳವರ್ಗಕ್ಕೆ ಸೇರಿದವರು. ಪ್ರತಿನಿಧೀಕರಣದ ದೃಷ್ಟಿಯಿಂದ ಗ್ರಾಮ ಪಂಚಾಯತ್ ವ್ಯವಸ್ಥೆ ಕ್ರಾಂತಿ ಮಾಡಿದೆ ಎನ್ನಬೇಕು. ಯಾಕೆಂದರೆ ಕೆಲವೇ ದಶಕಗಳ ಹಿಂದೆ ಮೇಲು ಜಾತಿಯವರ ಎದುರು ನಿಂತು ಮಾತನಾಡುವುದನ್ನು ಊಹಿಸಲು ಅಸಾಧ್ಯವಾಗಿದ್ದ ಒಂದು ವಾತಾವರಣದಲ್ಲಿ ಇಂದು ಕೆಳಜಾತಿಯವರೇ ಹಳ್ಳಿಯ ರಾಜಕೀಯದಲ್ಲಿ ತುಂಬಿದ್ದಾರೆ. ಇದು ನಂಬಲು ಸಾಧ್ಯವಿಲ್ಲದ ಪರಿವರ್ತನೆಯೇ ಸರಿ. ಈ ಪರಿವರ್ತನೆಯನ್ನು ಮುಖ ಬೆಲೆಯಲ್ಲಿ ತೆಗೆದುಕೊಂಡರೆ ಕೆಲವು ಅಪಾಯಗಳಿವೆ. ಇಲ್ಲಿ ಗಮನಿಸಬೇಕಾದ ಬಹುಮುಖ್ಯ ಅಂಶವೆಂದರೆ ಈ ಪರಿವರ್ತನೆ ಸಾಧ್ಯವಾದುದು ಹೇಗೆ ಎನ್ನುವ ಪ್ರಶ್ನೆ. ಇದು ಕೆಳಜಾತಿ/ವರ್ಗ ಮೇಲು ಜಾತಿ/ವರ್ಗದ ವಿರುದ್ಧ ಸತತವಾಗಿ ನಡೆಸಿದ ಹೋರಾಟದ ಫಲವಲ್ಲ. ಇಲ್ಲಿನ ಕೆಳಜಾತಿಯವರು ಮೇಲು ಜಾತಿಯವರ ದಬ್ಬಾಳಿಕೆಯನ್ನು ಪ್ರತಿಭಟಿಸಲೇ ಇಲ್ಲವೆಂದಲ್ಲ. ಇವರ ಮಧ್ಯೆ ಘರ್ಷಣೆ ಸದಾ ಇತ್ತು. ಕೆಲವು ಬಾರಿ ಅದು ಸ್ಫೋಟಗೊಂಡು ಊರಿನ ಸಮಸ್ಯೆಯಾಗುತ್ತಿತ್ತು. ಉದಾಹರಣೆಗೆ ಮೇಟಿಯವರ ವಿರುದ್ಧ ಮೊಹರಂ ದಿನ ನಡೆದ ದಾಳಿ. ಆದರೆ ಅವು ಯಾವುವು ಕೂಡ ಮೇಲು ಜಾತಿಯವರ ರಾಜಕೀಯ ಹಿತವನ್ನು ಸಂಪೂರ್ಣ ಬುಡಮೇಲು ಮಾಡುವ ರೀತಿ ಇರಲಿಲ್ಲ. ಸ್ಥಳೀಯ ಯಜಮಾನಿಕೆಯನ್ನು ಪ್ರಶ್ನಿಸುವುದು ಎಷ್ಟು ಕಷ್ಟವೆಂದು ಮೇಟಿ ಚಂದ್ರಶೇಖರಪ್ಪ ಮತ್ತು ಬೈಲುವದ್ದಿಗೇರಿ ಜಂಬನ ಗೌಡರ ಜಗಳದಿಂದ ಅರ್ಥವಾಗುತ್ತದೆ. ಜಂಬನ ಗೌಡರು ಲಿಂಗಾಯತರು, ಮೇಲಾಗಿ ಆರ್ಥಿಕವಾಗಿಯೂ ಬಲಾಢ್ಯರು. ಅಂತಹವರಿಗೆ ಹಳ್ಳಿಯ ಯಜಮಾನಿಕೆಯನ್ನು ಪ್ರಶ್ನಿಸಲು ಸಾಧ್ಯವಾಗದೇ ಬೈಲು ವದ್ದಿಗೇರಿಯನ್ನು ಪಿ.ಕೆ.ಹಳ್ಳಿಯಿಂದ ಬೇರ್ಪಡಿಸಿ ತಮ್ಮ ಯಜಮಾನಿಕೆ ಸ್ಥಾಪಿಸಿಕೊಳ್ಳಬೇಕಾಇತು. ಮೇಲು ಜಾತಿ/ವರ್ಗಗಳ ಹಿಡಿತ ಇಷ್ಟು ಬಲಯುತವಾಗಿ ಇರುವಲ್ಲಿ ತತ್‌ಕ್ಷಣಕ್ಕೆ ಕ್ರಾಂತಿ ಬಯಸುವುದು ಸರಿಯಲ್ಲ. ಆದರೆ ವಾಸ್ತವಕ್ಕೆ ವಿರುದ್ಧವಾಗಿ ಕ್ರಾಂತಿಯಾಗಿದೆ. ಊರಲ್ಲಿ ಮೇಲು ಜಾತಿಯವರು ಕಾನೂನಿನ ದೃಷ್ಟಿಯಿಂದ ಸಂಪೂರ್ಣವಾಗಿ ರಾಜಕೀಯದಿಂದ ಹೊರಗಿದ್ದಾರೆ. ಕೆಳಜಾತಿಯವರು ಹಳ್ಳಿಯ ರಾಜಕೀಯದಲ್ಲಿ ಸಿಂಹಪಾಲು ಪಡೆದಿದ್ದಾರೆ. ಕೆಳಜಾತಿಯವರಿಗೆ ಅಧಿಕಾರ ಒದಗಿಸಿದ ಕಾನೂನಿಗಾಗಿ ಹಳ್ಳಿಯ ಕೆಳ ಜಾತಿಯವರು ಹೋರಾಡದಿರಬಹುದು. ಆದರೆ ಆ ಕಾನೂನು ಬಂದಿರುವುದರಲ್ಲಿ ಎಲ್ಲೋ ಯಾವುದೋ ಕೆಳ ಜಾತಿ/ವರ್ಗಗಳ ಹೋರಾಟದ ಅಂಶವಿದೆ ಎನ್ನುವುದನ್ನು ಅಲ್ಲಗಳೆಯಲು ಸಾಧ್ಯವಿಲ್ಲ.
ತಳಮಟ್ಟದ ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಬದುಕು ವಿಶೆಷ ಪರಿವರ್ತನೆ ಕಾಣುವ ಮುನ್ನವೇ ಕಾನೂನು ಕೆಳ ಜಾತಿ/ವರ್ಗಗಳಿಗೆ ರಾಜಕೀಯ ಅಧಿಕಾರವನ್ನು ಕೊಟ್ಟಿದೆ. ಈ ಸ್ಥಿತಿಯಲ್ಲಿ ಗ್ರಾಮ ಪಂಚಾಯತ್ ಸಂಸ್ಥೆಗಳು ಮತ್ತು ಇತರ ಪರಿಕರಗಳ ಕುರಿತು ಸದಸ್ಯರಿಗೆ ಅರಿವು ಇಲ್ಲ ಎಂದಾದ ಮೇಲೆ ಭಾಗವಹಿಸುವ ಪ್ರಶ್ನೆ ಉದ್ಭವಿಸುವುದಿಲ್ಲ. ಇದರಿಂದಾಗಿ ಗ್ರಾಮ ಪಂಚಾಯತ್ ಸಂಸ್ಥೆಗಳು ಇದ್ದು ಅವುಗಳಲ್ಲಿ ಕೆಳಜಾತಿ/ವರ್ಗದವರೇ ತುಂಬಿದ್ದರೂ ಹಳ್ಳಿಯ ಕೆಳಜಾತಿ/ವರ್ಗದ ಜನರ ಸಮಸ್ಯೆ ಪರಿಹಾರವಾಗುತ್ತದೆ ಎಂಬ ಗ್ಯಾರಂಟಿಯಿಲ್ಲ. ಇದನ್ನೇ ಇನ್ನೊಂದು ರೀತಿಯಲ್ಲಿ ಹೇಳುವುದಾದರೆ ಕೆಳಜಾತಿ/ವರ್ಗಗಳ ಪ್ರತಿನಿಧೀಕರಣ ಇದ್ದ ಕೂಡಲೇ ಕೆಳ ಜಾತಿ/ವರ್ಗಗಳ ಸಶಕ್ತೀಕರಣ ನಡೆಯುತ್ತದೆ ಎನ್ನುವ ಗ್ಯಾರಂಟಿಯಿಲ್ಲ. ಸದಸ್ಯರ ಅಭಿಪ್ರಾಯದಿಂದ ಸಶಕ್ತೀಕರಣ ಕುರಿತು ತೀರ್ಮಾನಕ್ಕೆ ಬರುವುದು ಸರಿಯಲ್ಲವೆಂದು ಊರವರ ಅಭಿಪ್ರಾಯ ಕೇಳಲಾಯಿತು. ೮೧ ಮಂದಿಯನ್ನು ಕಂಡು ಮಾತಾಡಿಸಿ ಪಂಚಾಯತ್ ಸಂಸ್ಥೆಗಳ ಬಗ್ಗೆ ಅವರ ಅಭಿಪ್ರಾಯಗಳನ್ನು ತಿಳಿಯಲಾಯಿತು. ಊರವರಿಗೆ ಸಂಬಂಧಿಸಿದ ಮಾಹಿತಿ ಕೂಡ ನಿರಾಶದಾಯಕವಾಗಿದೆ. ಬಹುತೇಕ ಮಂದಿ ಗ್ರಾಮ ಸಭೆಯಲ್ಲಿ ಪಾಲುಗೊಳ್ಳುತ್ತಿಲ್ಲ. ಉಳಿದಂತೆ ಇತರ ವಿಚಾರಗಳ ಅರಿವೂ ಇಲ್ಲ. ಭಾಗವಹಿಸುವಿಕೆಯೂ ಇಲ್ಲ. ಊರಿನ ಒಟ್ಟು ಜನಸಂಖ್ಯೆ ೪೩೮೬. ಅದರಲ್ಲಿ ಕೇವಲ ೮೧ ಮಂದಿಯನ್ನು ಭೇಟಿಯಾಗಿ ಅಭಿಪ್ರಾಯ ಸಂಗ್ರಹಿಸಲಾಗಿದೆ. ಇವರ ಅಭಿಪ್ರಾಯದ ಆಧಾರದಲ್ಲಿ ಇಡೀ ಊರಿನ ಜನರ ಪಂಚಾಯತ್ ಸಂಸ್ಥೆಗಳ ಬಗ್ಗೆ ಅರಿವು ಮತ್ತು ಭಾಗವಹಿಸುವಿಕೆ ಕುರಿತು ತೀರ್ಮಾನಕ್ಕೆ ಬರುವುದು ಸರಿಯಲ್ಲ. ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಬದುಕು ಮತ್ತು ರಾಜಕೀಯ ನಡುವಿನ ಸಂಬಂಧವನ್ನು ಅರ್ಥ ಮಾಡಿಕೊಂಡ ನಂತರವೇ ಹಳ್ಳಿಯ ರಾಜಕೀಯ ಕುರಿತು ಕೆಲವು ತಾತ್ಕಾಲಿಕ ತೀರ್ಮಾನಗಳಿಗೆ ಬರಬಹುದೇನೋ ಏನೋ. ಆ ಪ್ರಯತ್ನವನ್ನು ಮುಂದಿನ ಅಧ್ಯಾಯಗಳಲ್ಲಿ ಮಾಡಿದ್ದೇನೆ.

ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೬. ತಳ ಮುಟ್ಟದ ತಳಮಟ್ಟದ ರಾಜಕೀಯ (೧)
ಸಮಾಜದ ವಿವಿಧ ವರ್ಗಗಳಿಗೆ ಇರುವ ಪ್ರತಿನಿಧೀಕರಣವನ್ನು ಪಂಚಾಯತ್ ಅಧಿನಿಯಮಗಳು ಸ್ಪಷ್ಟವಾಗಿ ಸೂಚಿಸಿವೆ. ಆ ಪ್ರಕಾರ ಇಲ್ಲದಿದ್ದರೆ ತಾಂತ್ರಿಕ ಲೋಪವಾಗುತ್ತದೆ. ಇದು ಮೇಲ್ನೋಟಕ್ಕೆ ಕಾಣುವ ಲೋಪವಾಗಿದೆ. ಇದನ್ನು ಯಾರೂ ಕೂಡ ಪ್ರಶ್ನಿಸಬಹುದು. ಆದುದರಿಂದ ಯಾವ ಪಂಚಾಯತಲ್ಲೂ ಈ ನಿಯಮಗಳನ್ನು ಮುರಿಯಲು ಪ್ರಯತ್ನಿಸುವುದಿಲ್ಲ. ಇದನ್ನೇ ಇಲ್ಲಿ ತಾಂತ್ರಿಕ ಪ್ರತಿನಿಧೀಕರಣ ಎಂದು ಗುರುತಿಸಿದ್ದು. ಇಲ್ಲಂತೂ ಹೆಚ್ಚು ಕಡಿಮೆ ಎಲ್ಲಾ ಸದಸ್ಯರು, ಒಬ್ಬ ಲಿಂಗಾಯತರನ್ನು ಬಿಟ್ಟು, ಕೆಳ ಜಾತಿ ಮತ್ತು ವರ್ಗಕ್ಕೆ ಸೇರಿದವರು. ಗ್ರಾಮಪಂಚಾಯತ್ ಸದಸ್ಯರಾಗಿ ಕೆಳಜಾತಿಯವರು ಆಯ್ಕೆಯಾಗಿದ್ದಾರೆ ಎಂದಾಕ್ಷಣ ಕೆಳಜಾತಿ/ವರ್ಗಗಳ ಸಶಕ್ತೀಕರಣ ನಡೆದಿದೆ ಎಂದು ತಿಳಿಯಬೇಕೇ? ವಿಕೇಂದ್ರೀಕರಣದ ಮೌಲ್ಯಮಾಪನಕ್ಕೆ ಆಯ್ಕೆಯಾದ ಸದಸ್ಯರು ಪಂಚಾಯತ್ ಸಂಸ್ಥೆಗಳನ್ನು ಬಳಸಿಕೊಂಡ ಕ್ರಮ ಅಥವಾ ನಡೆಸಿದ ಕಾರ್ಯಕ್ರಮಗಳ ಮೌಲ್ಯಮಾಪನವು ಅಗತ್ಯವಲ್ಲವೇ ಕೆಳಜಾತಿಯವರೇ ಮೆಜಾರಿಟಿಯಲ್ಲಿದ್ದು ಕೂಡಾ ಪಂಚಾಯತ್ ಸಂಸ್ಥೆಗಳು ಕೆಳಜಾತಿ/ವರ್ಗಗಳ ಆಸಕ್ತಿಗೆ ಪೂರಕವಾಗುವ ಕಾರ್ಯಕ್ರಮಗಳನ್ನು ನಡೆಸದಿದ್ದರೆ ವಿಕೇಂದ್ರೀಕರಣ ಕುರಿತು ಯಾವ ತೀರ್ಮಾನಕ್ಕೆ ಬರಬಹುದು? ಇತ್ಯಾದಿ ಪ್ರಶ್ನೆಗಳಿಗೆ ಉತ್ತರ ಹುಡುಕುವ ಪ್ರಯತ್ನ ಈ ಭಾಗದಲ್ಲಿದೆ. ಇದಕ್ಕೆ ಮುನ್ನ ಮೇಲಿನ ಪ್ರಶ್ನೆಗಳಿಗೆ ಸಂಬಂಧಿಸಿದ ಕೆಲವು ಸಂದೇಹಗಳನ್ನು ಪರಿಹರಿಸಿಕೊಳ್ಳಬೇಕಾಗಿದೆ.
ಕೆಲವು ಸಂದೇಹಗಳು
ಒಂದು, ವಿಕೇಂದ್ರೀಕರಣದ ಉದ್ದೇಶ ಸಮಗ್ರ ಗ್ರಾಮೀಣಾಭಿವೃದ್ಧಿ, ಸಮಗ್ರತೆಯ ಕುರಿತು ಚರ್ಚಿಸುವಾಗ ಯಾವುದೇ ಒಂದು ವರ್ಗ ಅಥವಾ ಕೆಲವು ಜಾತಿಗೆ ಸೇರಿದವರ ಆಸಕ್ತಿಗೆ ಪೂರಕವಾದ ಕಾರ್ಯಕ್ರಮಗಳ ಕುರಿತು ಪರಿಭಾವಿಸುವುದು ಅಸಂಬದ್ಧ ಅನ್ನಿಸಬಹುದು. ಆದರೆ ಅಸಂಬದ್ಧತೆಯ ಪ್ರಶ್ನೆ ಬರುವುದೇ ಸಮಾನತೆಯನ್ನು ಮೆಕಾನಿಕಲ್ ಆಗಿ ಪರಿಭಾವಿಸುವುದರಿಂದ. ಹಲವಾರು ಭಾಷೆ, ಜಾತಿ, ಧರ್ಮ, ಸಂಸ್ಕೃತಿ ಇರುವಲ್ಲಿ ಎಲ್ಲರಿಗೂ ಒಂದೇ ಕಾನೂನು ಅನ್ವಯವಾಗಬೇಕೆನ್ನುವುದು ಸಮಾನತೆ ಆಗುವುದಿಲ್ಲ; ಅಸಮಾನತೆ ಆಗುತ್ತದೆ. ಬಹುಭಾಷಿಕ ಸಮಾಜದಲ್ಲಿ ಯಾವುದೋ ಒಂದು ಭಾಷೆಯಲ್ಲಿ ಶಿಕ್ಷಣ, ಆಡಳಿತ, ವ್ಯವಹಾರ ನಡೆದರೆ ಭಾಷಾ ಅಲ್ಪಸಂಖ್ಯಾತರ ಆಸಕ್ತಿ ಮೂಲೆ ಗುಂಪಾಗಬಹುದು. ಅದೇ ರೀತಿ ನಮ್ಮಲ್ಲಿ ಜಾತಿ ಕೇವಲ ಸಾಮಾಜಿಕ ಅಥವಾ ಸಾಂಸ್ಕೃತಿಕ ವಿಂಗಡನೆಯಲ್ಲ. ಅದು ಕಸುಬು ಮತ್ತು ಸಂಪನ್ಮೂಲ ಒಡೆತನದೊಂದಿಗೆ ತಕ್ಕಮಟ್ಟಿನ ಸಂಬಂಧ ಹೊಂದಿದೆ. ಇಲ್ಲಿ ಏಕರೂಪಿಯಾಗಿ ಆಧುನಿಕ ತಂತ್ರ ಆಧಾರಿತ ಕಸುಬುಗಳಿಗೆ ಮಹತ್ವ ನೀಡಬಾರದು. ನೀಡಿದರೆ ವಿವಿಧ ಸಾಂಪ್ರದಾಯಿಕ ಕಸುಬುಗಾರಿಕೆಯಲ್ಲಿ ತೊಡಗಿಸಿಕೊಂಡವರು ಬೀದಿ ಪಾಲಾಗಬೇಕಾಗುತ್ತದೆ. ಇಂತಹ ಪರಿಸರದಲ್ಲಿ ವಿವಿಧತೆಯ ಪರಿಗಣನೆ ಮತ್ತು ಅವುಗಳ ಬೆಳವಣಿಗೆಗೆ ಪೂರಕವಾದ ವಾತಾವರಣ ಸೃಷ್ಟಿಸುವುದು ಅಗತ್ಯ.[1] ಮತ್ತೊಂದು ರೀತಿಯಲ್ಲಿ ಹೇಳುವುದಾದರೆ ಸಮಗ್ರತೆಯ ಚರ್ಚೆಯೇ ಆರಂಭ ಆಗಬೇಕಾಗಿರುವುದು ಹೆಚ್ಚು ಕಡಿಮೆ ಸಮಾತೆಯಿರುವ ಒಂದು ನೆಲೆಯಿಂದ. ಹಾಗಾಗಿ ಈಗಾಗಲೇ ಇರುವ ಅಸಮಾನತೆಯನ್ನು ಕಡಿಮೆ ಮಾಡಲು ನಡೆಸುವ ಎಲ್ಲಾ ಕಾರ್ಯಕ್ರಮಗಳನ್ನು ಸಮಗ್ರ ಗ್ರಾಮೀಣಾಭಿವೃದ್ಧಿಯ ವ್ಯಾಖ್ಯೆಯಲ್ಲಿ ನೋಡಬಹುದು.
ಎರಡು, ಈಗ ಕಾರ್ಯರೂಪದಲ್ಲಿ ಇರುವ ಗ್ರಾಮ ಪಂಚಾಯತ್ ವ್ಯವಸ್ಥೆಯಲ್ಲಿ ನಿರ್ದಿಷ್ಟ ಜಾತಿ/ವರ್ಗದ ಆಸಕ್ತಿಗೆ ಪೂರಕವಾದ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳುವಷ್ಟು ಸ್ವಾತಂತ್ರ್ಯ ತಳಮಟ್ಟದ ಸಂಸ್ಥೆಗಳಿಗೆ ಇದೆಯೇ? ಈ ಪ್ರಶ್ನೆ ಯಾಕೆಂದರೆ ಕರ್ನಾಟಕದಲ್ಲಿ ಚಾಲ್ತಿಯಲ್ಲಿರುವ ಪಂಚಾಯತ್ ರಾಜ್ ತಳಮಟ್ಟದ ಜನರ ಭಾಗವಹಿಸುವಿಕೆಗೆ ಅಷ್ಟೊಂದು ಮಹತ್ವ ಕೊಡುವುದು ಕಾಣುತ್ತಿಲ್ಲ. ಗ್ರಾಮ ಪಂಚಾಯತ್ ಸಂಸ್ಥೆಗಳು ನಡೆಸುವ ಬಹುತೇಕ ಕಾರ್ಯಕ್ರಮಗಳು ರಾಜ್ಯ ಮತ್ತು ಕೇಂದ್ರ ಸರಕಾರ ನಿರ್ಧಾರಿತ.[2] ಗ್ರಾಮ ಪಂಚಾಯತ್ ಕೆಲಸವೇನಿದ್ದರೂ ಆ ಕಾರ್ಯಕ್ರಮಗಳನ್ನು ಕಾರ್ಯಗತಗೊಳಿಸುವುದು ಮಾತ್ರ. ತನ್ನದೇ ಯೋಜನೆಗಳನ್ನು ರೂಪಿಸಿಕೊಂಡು ಕಾರ್ಯರೂಪಕ್ಕೆ ತರುವಷ್ಟು ಬಲಯುತವಾಗಿಲ್ಲ ನಮ್ಮ ಪಂಚಾಯತ್‌ಗಳು. ಜತೆಗೆ ಗ್ರಾಮಪಂಚಾಯತ್ ಆದಾಯ ಮೂಲಗಳು ಕೂಡಾ ಸೀಮಿತವಾಗಿದೆ. ಬಹುತೇಕ ಗ್ರಾಮಪಂಚಾಯತ್‌ಗಳು ತಮ್ಮ ಆದಾಯವನ್ನು ಕೇಂದ್ರ/ರಾಜ್ಯದಿಂದ ಬರುವ ಅನುದಾನಕ್ಕೆ ಸೀಮಿತಗೊಳಿಸಿವೆ. ವಾರ್ಷಿಕ ಯೋಜನೆಗಳು ಕೇವಲ ನಾಮಕಾವಸ್ಥೆ. ಅವುಗಳು ಸ್ಥಳೀಯ ಅವಶ್ಯಕತೆಗಳನ್ನು ಗಮನದಲ್ಲಿಟ್ಟುಕೊಂಡು ಆಗುತ್ತಿಲ್ಲ. ಅವುಗಳು ರಾಜ್ಯ ಅಥವಾ ಜಿಲ್ಲಾ ಕೇಂದ್ರಗಳಲ್ಲಿ ತಯಾರಾಗಿ ಪಂಚಾಯತ್ ಮಟ್ಟದಲ್ಲಿ ಕಾರ್ಯಗತಗೊಳ್ಳುತ್ತವೆ. ಮೇಲಿನ ಸಮಸ್ಯೆಗಳನ್ನು ಹೆಚ್ಚು ಬಿಗಾಡಯಿಸಲೆಂಬಂತೆ ದಿನೇ ದಿನೇ ಅಧಿಕಾರಶಾಹಿಯ ಹಿಡಿತ ಬಿಗಿಯಾಗುತ್ತಿದೆ. ಹಿಂದೆ ಪಂಚಾಯತ್ ವ್ಯಾಪ್ತಿಗೆ ಬರುವ ಹಣದ ಬಳಕೆ ಅಧ್ಯಕ್ಷರು ಮತ್ತು ಸ್ಥಳೀಯ ಅಧಿಕಾರಗಳ ವ್ಯಾಪ್ತಿಯಲ್ಲಿತ್ತು. ಇದರಿಂದ ಹಣ ದುರುಪಯೋಗವಾಗುತ್ತದೆ ಎಂದು ಹೊಸ ಕಾನೂನು ಬಂದಿದೆ. ಅದರ ಪ್ರಕಾರ ಪಂಚಾಯತ್ ತನ್ನ ವ್ಯಾಪ್ತಿಯಲ್ಲಿರುವ ಹಣದ ಬಳಕೆಗೆ ಜಿಲ್ಲಾ ಪಂಚಾಯತ್ ಅಥವಾ ತಾಲ್ಲೂಕು ಪಂಚಾಯತ್ ಅಧಿಕಾರಿಗಳ ಕೌಂಟರ್ ಸಹಿ ಮಾಡಿಸಿಕೊಳ್ಳಬೇಕಾಗಿದೆ. ಪಂಚಾಯತ್ ಸಂಗ್ರಹಿಸುವ ಮನೆ ತೆರಿಗೆಯನ್ನು ಸರಕಾರಿ ಖಜಾನೆಗೆ ಭರ್ತಿ ಮಾಡಿ ನಂತರ ಅಲ್ಲಿಂದ ಡ್ರಾ ಮಾಡಿ ಬಳಸಬೇಕಾಗಿದೆ. ಈ ಕ್ರಮಗಳೆಲ್ಲಾ ಪಂಚಾಯತ್ ಮಟ್ಟದಲ್ಲಿನ ಹಣದ ದುರುಪಯೋಗ ತಡೆಯಲು ರೂಪುಗೊಂಡಿದೆ. ಆದರೆ ಇವುಗಳಿಂದಾಗಿ ಹಣದ ಸರಿಯಾದ ಬಳಕೆಯಾಗುತಿತದೆ ಎಂದರೆ ತಪ್ಪಾಗಬಹುದು. ಅಧಿಕಾರಿಗಳ ಸಹಿಬೇಕೆಂದರೆ ಪಡೆಯುವುದೇನು ಕಷ್ಟವಿಲ್ಲ. ಅವರಿಗೆ ಸಲ್ಲಬೇಕಾದನ್ನು ಕೊಟ್ಟರೆ ಸಹಿ ಹಾಕುವವರ ಸಂಖ್ಯೆಯೇನೂ ಕಡಿಮೆಯಿಲ್ಲ. ಅಂದರೆ ಈಗಾಗಲೇ ಇರುವ ಪರ್ಸೆಂಟೇಜ್ ಜಾಲದಲ್ಲಿ ಇದೊಂದು ಹೊಸ ಸೇರ್ಪಡೆ ಅಷ್ಟೆ. ಇಂಥಹ ಪಂಚಾಯತ್ ವ್ಯವಸ್ಥೆಯಲ್ಲಿ ಯಾರೇ ಪ್ರತಿನಿಧಿಯಾಗಿ ಬಂದರೂ ತಮ್ಮ ಸ್ಥಳೀಯ ಅವಶ್ಯಕತೆಗಳಿಗೆ ಅನುಗುಣವಾಗಿ ಸಂಸ್ಥೆಗಳನ್ನು ಬಳಸಿಕೊಳ್ಳುವ ಸಾಧ್ಯತೆ ತುಂಬಾ ಕಡಿಮೆ. ಹೀಗಿರುವಾಗ ಕಾರ್ಯಕ್ರಮಗಳ ಅನುಷ್ಠಾನದ ಆಧಾರದಲ್ಲಿ ವಿಕೇಂದ್ರೀಕರಣವನ್ನು ಅಳೆಯುವ ಪ್ರಯತ್ನ ನಿರರ್ಥಕವಲ್ಲವೇ?
ಮೇಲೆ ವಿವರಿಸಿದ ಅಂಶಗಳು ಸರಿ. ಆದರೆ ಆ ವಾದವನ್ನು ಮುಂದಿಡುವ ಮೂಲಕ ಆಧುನಿಕ ಸಂಸ್ಥೆಗಳನ್ನು ಅಳವಡಿಸಿದ ಕೂಡಲೇ ಆಧುನೀಕರಣ ಸಾಧ್ಯ ಎನ್ನುವ ತುಂಬಾ ಸೀಮಿತ ಅರ್ಥದ ಆಧುನೀಕರಣ ಪ್ರಕ್ರಿಯೆಗೆ ಒತ್ತುಕೊಟ್ಟಂತಾಗುತ್ತದೆ. ಜತೆಗೆ ಅಂಥಹ ಪ್ರಯತ್ನಗಳು ವಿಫಲವಾದಾಗಲೆಲ್ಲ ಆಧುನಿಕ ಸಂಸ್ಥೆಗಳನ್ನು ದೂರುವ ಪರಿಪಾಠ ಮುಂದುವರಿಯಬಹುದು. ಈ ಸಂಸ್ಥೆಗಳು ಎಷ್ಟು ಮುಖ್ಯವೋ ಅಷ್ಟೇ ಮುಖ್ಯ ಅವು ಕಾರ್ಯವೆಸಗುವ ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಪರಿಸರ. ಸಂಸ್ಥೆಗಳೇ ಮುಖ್ಯವಾದಾಗ ಅವು ಕಾರ್ಯರೂಪಕ್ಕೆ ಬರುವ ಪರಿಸರ ವಿಶ್ಲೇಷಣೆಯಿಂದ ದೂರ ಉಳಿಯುತ್ತದೆ. ಎರಡನೆಯದಾಗಿ ಮೇಲೆ ವಿವರಿಸಿದ ಇತಿಮಿತಿಗಳ ನಡುವೆಯೂ ಈ ಸಂಸ್ಥೆಗಳನ್ನು ತಮ್ಮ ಅವಶ್ಯಕತೆಗೆ ಅನುಗುಣವಾಗಿ ರೂಪಿಸಿಕೊಳ್ಳುವ ಮತ್ತು ಪುನರ್ ನಿರ್ವಚಿಸಿಕೊಳ್ಳುವ ಪ್ರಯತ್ನಗಳು ತಳ ಮಟ್ಟದಲ್ಲಿ ನಡೆಯುತ್ತಿಲ್ಲವೇ? ಉದಾಹರಣೆಗೆ ಜವಾಹರ್ ರೋಜ್‌ಗಾರ್ ಯೋಜನೆಯ ಹಣವನ್ನು ಬಳಸುವ ಒಂದು ನಿರ್ದಿಷ್ಟ ಕ್ರಮವಿದೆ.[3] ಆದರೆ ಗ್ರಾಮ ಪಂಚಾಯಿತಿಗಳು ಅದನ್ನು ಅದೇ ಕ್ರಮದಲ್ಲಿ ಬಳಸುತ್ತಾರೆ ಎನ್ನಲಾಗುವುದಿಲ್ಲ. ಅವರ ಅನುಕೂಲಕ್ಕೆ ತಕ್ಕಂತೆ ಬಳಸಿಕೊಂಡು ದಾಖಲೆ ಮಾತ್ರ ಕೇಂದ್ರ/ರಾಜ್ಯ ಸರಕಾರದ ನಿಯಮದಂತೆ ಮಾಡುತ್ತಾರೆ. ಇದೇ ರೀತಿ ವರ್ಷಕ್ಕೆ ಎರಡು ಬಾರಿ ಗ್ರಾಮಸಭೆ ನಡೆಯಬೇಕೆಂದಿದೆ. ಕೆಲವೊಂದು ಗ್ರಾಮ ಪಂಚಾಯತ್‌ಗಳಲ್ಲಿ ಒಂದು ಬಾರಿ ಕೂಡ ಗ್ರಾಮ ಸಭೆ ಕರೆಯುವುದಿಲ್ಲ. ವಾಸ್ತವ ಹೀಗಿದ್ದರೂ ಅವರ ದಾಖಲೆಗಳು ಬೇರೆಯದೇ ಚಿತ್ರಣ ಕೊಡುತ್ತವೆ. ಕನಿಷ್ಠ ಎರಡು ಗ್ರಾಮಸಭೆಗಳು ನಡೆದಿರುತ್ತದೆ; ಜತೆಗೆ ಹಾಜರಾದವರ ಸಹಿಣು ಇರುತ್ತೆ. ನಿಯಮ ಪ್ರಕಾರ ಫಲಾನುಭವಿಗಳ ಆಯ್ಕೆ ಗ್ರಾಮ ಸಭೆಯಲ್ಲಿ ನಡೆಯಬೇಕು. ಇದೇ ಗ್ರಾಮ ಪಂಚಾಯತ್‌ನಲ್ಲಿ ಫಲಾನುಭವಿಗಳ ಆಯ್ಕೆ ಹೇಗೆ ನಡೆದಿದೆ ಎಂದು ಹಿಂದಿನ ಪುಟಗಳಲ್ಲಿ ವಿವರಿಸಲಾಗಿದೆ. ಸದಸ್ಯರೇ ತಮ್ಮನ್ನು ಫಲಾನುಭವಿಗಳ ಆಯ್ಕೆಯಲ್ಲಿ ವಿಶ್ವಾಸಕ್ಕೆ ತೆಗೆದುಕೊಳ್ಳುವುದಿಲ್ಲವೆಂದು ದೂರಿದ್ದಾರೆ. ಇವು ಯಾವುವು ಕೂಡ ಪಂಚಾಯತ್ ದಾಖಲೆಗಳಿಂದ ತಿಳಿಯುವುದಿಲ್ಲ. ದಾಖಲೆ ಪ್ರಕಾರ ಎಲ್ಲವೂ ಕ್ರಮ ಪ್ರಕಾರವಾಗಿಯೇ ನಡೆದಿದೆ. ಇವೆಲ್ಲಾ ಸಂಸ್ಥೆಯನ್ನು ಯಾವುದೋ ಅವಶ್ಯಕತೆಗೆ ಅನುಗುಣವಾಗಿ ಬಳಸಿಕೊಂಡಿರುವುದಕ್ಕೆ ಉದಾಹರಣೆಗಳು. ಇಲ್ಲಿ ಕೆಲವೇ ಪ್ರತಿನಿಧಿಗಳು ತಮ್ಮ ಸ್ವಾರ್ಥ ಸಾಧನೆಗಾಗಿ ನಿಯಮಗಳನ್ನು ಗಾಳಿಗೆ ತೂರಿ ಜನರ ಏಳಿಗೆಗಾಗಿ ಬಂದಿರುವ ಸಂಪನ್ಮೂಲಗಳನ್ನು ದುರಪಯೋಗಪಡಿಸಿಕೊಂಡಿದ್ದಾರೆ. ಆದರೆ ದಾಖಲೆ ಮತ್ತು ಲೆಕ್ಕ ಪತ್ರಗಳು ಕಾನೂನು/ನಿಯಮಕ್ಕೆ ಅನುಗುಣವಾಗಿಯೇ ಇವೆ. ಇವುಗಳ ಅರ್ಥವೇನು? ಇಷ್ಟೆಲ್ಲಾ ಇತಿಮಿತಿಗಳ ನಡುವೆಯೂ ಪಂಚಾಯತ್ ಸಂಸ್ಥೆಗಳು ಅವುಗಳ ಘೋಷಿತ ಉದ್ದೇಶಕ್ಕಿಂತ ಭಿನ್ನವಾಗಿ ಕಾರ್ಯನಿರ್ವಹಿಸಿರುವುದರ ಸಾಕ್ಷಿಯಲ್ಲವೇ? ಅಂದರೆ ಸ್ಥಳೀಯ ಅವಶ್ಯಕತೆಗಳಿಗೆ ಅನುಗುಣವಾಗಿ ಈ ಸಂಸ್ಥೆಗಳು ಕಾರ್ಯನಿರ್ವಹಿಸಲು ಸಾಧ್ಯವಿಲ್ಲವೆಂದು ಇವುಗಳ ಮೇಲೆ ಗೂಬೆ ಕೂರಿಸುವುದು ಸರಿಯಲ್ಲ. ಇವುಗಳು ಕಾರ್ಯನಿರ್ವಹಿಸಬೇಕಾದ ಪರಿಸರ ಕೂಡ ಮುಖ್ಯ ಎನ್ನುವ ಅಂಶದೊಂದಿಗೆ ಪಂಚಾಯತ್ ನಡೆಸಿದ ಕಾರ್ಯಕ್ರಮಗಳ ವಿಶ್ಲೇಷಣೆಯನ್ನು ಮಾಡಬೇಕಾಗಿದೆ.
ಗ್ರಾಮಪಂಚಾಯತ್ ನಡೆಸಿದ ಕಾರ್ಯಕ್ರಮಗಳನ್ನು ಯಾವ ಮಾದರಿಗೆ ಹೋಲಿಸಿ ಮೌಲ್ಯಮಾಪನ ಮಾಡುವುದು ಎನ್ನುವುದು ಮೂರನೇ ಸಮಸ್ಯೆ. ಪ್ರತಿಹಳ್ಳಿಯ ಅವಶ್ಯಕತೆಗಳು ಮತ್ತೊಂದು ಹಳ್ಳಿಯ ಬೇಕುಬೇಡಗಳಿಗಿಂತ ಖಂಡಿತವಾಗಿಯೂ ಭಿನ್ನವಾಗಿವೆ. ಈ ಭಿನ್ನತೆಗಳ ಮಧ್ಯೆಯೂ ಒಂದು ಹಳ್ಳಿ ಮತ್ತೊಂದರಿಂದ ಮೂಲಭೂತವಾಗಿ ಭಿನ್ನವೆಂದು ತಿಳಿಯಲಾಗದು. ಜತೆಗೆ ಇಷ್ಟರವರೆಗಿನ ಆಧುನೀಕರಣ ಗ್ರಾಮವನ್ನು ತಾಲ್ಲೂಕಿನೊಂದಿಗೆ, ತಾಲ್ಲೂಕನ್ನು ಜಿಲ್ಲೆಯೊಂದಿಗೆ ಮತ್ತು ಜಿಲ್ಲೆಯನ್ನು ರಾಜ್ಯದೊಂದಿಗೆ ಜೋಡಿಸುವಲ್ಲಿ ಸಫಲವಾಗಿದೆ. ಈ ಜೋಡಣೆಯಿಂದ ಅನುಕೂಲಗಳು ಆಗಿವೆ. ಅನಾನುಕೂಲಗಳು ಆಗಿವೆ. ಅವೇನೆಂದು ಚರ್ಚಿಸುವ ಉದ್ದೇಶ ಇಲ್ಲಿಲ್ಲ. ಗ್ರಾಮವೊಂದರ ಬೇಕು ಬೇಡಗಳನ್ನು ಅದು ಇರುವ ಒಟ್ಟು ಪರಿಸರದಿಂದ ಬೇರ್ಪಡಿಸಿ ನೋಡಲು ಸಾಧ್ಯವಿಲ್ಲ ಎನ್ನುವ ಸ್ಥಿತಿ ಈ ಜೋಡಣೆಯಿಂದ ನಿರ್ಮಾಣವಾಗಿದೆ. ಆಧುನೀಕರಣ ತಂದ ಈ ಬೆಳವಣಿಗೆಯನ್ನು ಗಮನದಲ್ಲಿಟ್ಟುಕೊಂಡು ಮಾದರಿಯ ಕುರಿತು ಚರ್ಚಿಸುವುದಾದರೆ ಗಮನಕ್ಕೆ ಬರುವ ಮುಖ್ಯ ಮಾದರಿ ಮಾನವಮುಖಿ ಅಭಿವೃದ್ಧಿಯ ಪರಿಕಲ್ಪನೆ.[4]
ಪ್ರಭುತ್ವ ಮತ್ತು ಇತರ ಸಾಮಾಜಿಕ ಚಳವಳಿಗಳ ಮುಖ್ಯ ಉದ್ದೇಶ ಸಮಾನತೆಯುಳ್ಳ ಸಮಾಜ ನಿರ್ಮಾಣ ಎಂಬ ಸಾಮಾನ್ಯ ಗ್ರಹಿಕೆಯಿತ್ತು. ಆ ಗ್ರಹಿಕೆಯನ್ನು ಪ್ರಶ್ನಿಸದೇ ಮುಂದುವರಿಯುವುದಾದರೆ ಒಂದು ಕಾಲದಲ್ಲಿ ಸಂಪತ್ತಿನ ಮರು ವಿತರಣೆಯ ವಿಚಾರದಿಂದ ಬೇರ್ಪಡಿಸಿ ಸಮಾನತೆಯ ಚರ್ಚೆ ಊಹಿಸಲು ಅಸಾಧ್ಯವಾಗಿತ್ತು. ರಷ್ಯಾ ಮತ್ತು ಇತರ ಎಡಪಂಥೀಯ ರಾಷ್ಟ್ರಗಳಲ್ಲಿ ಸರಕಾರಿ ನೇತೃತ್ವದ ಅಭಿವೃದ್ಧಿ ಪ್ರಕ್ರಿಯೆ ಮೂಲೆ ಗುಂಪಾಗುವುದರೊಂದಿಗೆ ಸಂಪತ್ನಿಕ ಮರುವಿತರಣೆಯ ಪ್ರಶ್ನೆ ಕೂಡ ನೆನೆಗುದಿಗೆ ಬಿದ್ದಿದೆ. ಮುಕ್ತ ಮಾರುಕಟ್ಟೆ ಮತ್ತು ವ್ಯಕ್ತಿಯ ಸಶಕ್ತೀಕರಣ ಈಗ ಚಾಲ್ತಿಯಲ್ಲಿರುವ ಪದಗಳು. ಅಂತರಾಷ್ಟ್ರೀಯ/ರಾಷ್ಟ್ರೀಯ ಪರಿಸರ ನಿರ್ಮಿಸಿರುವ ಈ ಇತಿಮಿತಿಯೊಳಗೆ ಸಾಧ್ಯವಾಗುವ ಸಮಾಜ ಪರಿವರ್ತನೆಯನ್ನು ಮಾದರಿಯೆಂದರೆ ಮಾನವ ಮುಖಿ ಅಭಿವೃದ್ಧಿ ಮಾತ್ರ. ಇಲ್ಲಿ ಇಡೀ ವ್ಯವಸ್ಥೆಯನ್ನು ಬದಲಾಯಿಸುವ ಪ್ರಯತ್ನವಿಲ್ಲ. ವ್ಯಕ್ತಿಯ ಪರಿವರ್ತನೆಗೆ ಮಹತ್ವ. ಉತ್ತಮ ಆರೋಗ್ಯ, ಶಿಕ್ಷಣ ಮತ್ತು ಯಹಾವುದಾದರೂ ಒಂದು ಕೆಲಸದಲ್ಲಿ ಪರಿಣತಿ ಪಡೆದರೆ ವ್ಯಕ್ತಿಯೊಬ್ಬನ ಬದುಕುವ ಸಾಧ್ಯತೆಯೇ ಸಕಾರಾತ್ಮಕವಾಗಿ ಬದಲಾಗಬಹುದೆನ್ನುವ ಗ್ರಹಿಕೆ ಇಲ್ಲಿದೆ. ಆರೋಗ್ಯ, ಶಿಕ್ಷಣ ಮತ್ತು ಇತರ ಸವಲತ್ತುಗಳ ಮೂಲಕ ವ್ಯಕ್ತಿಯೊಬ್ಬನ ಸಂಪನ್ಮೂಲ ಹೆಚ್ಚಿಸಿಕೊಳ್ಳುವ ಸಾಧ್ಯತೆಗಳನ್ನು ಹೆಚ್ಚಿಸುವುದಕ್ಕೆ ಈ ಮಾದರಿಯ ಪ್ರಾಮುಖ್ಯತೆ. ಉತ್ತಮ ಆರೋಗ್ಯ ಮತ್ತು ಶಿಕ್ಷಣದಿಂದ ಆಧುನಿಕ ಕಸುಬಿಗೆ ಅಗತ್ಯವಾದ ಪರಿಣತಿ ಹೊಂದಿ ಹೊಸತಾಗಿ ರೂಪುಗೊಳ್ಳುವ ಶ್ರಮ ಮಾರುಕಟ್ಟೆಯಲ್ಲಿ ಪಾಲುಗೊಳ್ಳಲು ಅನುಕೂಲ. ಆ ಮೂಲಕ ತನ್ನ ಮತ್ತು ಕುಟುಂಬದ ಆದಾಯವನ್ನು ಸುಧಾರಿಸಿಕೊಳ್ಳಬಹುದೆಂಬ ಗ್ರಹಿಕೆಯಿದೆ. ಈ ಮಾದರಿಗೆ ಅದರದ್ದೇ ಆದ ಇತಿಮಿತಿಗಳಿವೆ. ಆ ಚರ್ಚೆಯನ್ನೆಲ್ಲಾ ಇಲ್ಲಿ ಮಾಡಿಲ್ಲ. ಸದ್ಯಕ್ಕೆ ಮಾನವಮುಖಿ ಅಭಿವೃದ್ಧಿ ಮಾದರಿಯನ್ನು ಗಮನದಲ್ಲಿಟ್ಟುಕೊಂಡು ಪಂಚಾಯತ್ ಕೆಲಸಗಳನ್ನು ಮೌಲ್ಯಮಾಪನ ಮಾಡಲಾಗಿದೆ. ಮೊದಲಿಗೆ ಗ್ರಾಮ ಪಂಚಾಯತ್ ತನ್ನ ಅವಧಿಯಲ್ಲಿ ಸಂಗ್ರಹಿಸಿದ ಸಂಪನ್ಮೂಲ ಮತ್ತು ಅದನ್ನು ಬಳಸಿಕೊಂಡ ಕ್ರಮವನ್ನು ವಿಶ್ಲೇಷಿಸಲಾಗಿದೆ.
ಸಂಪನ್ಮೂಲ ಸಂಗ್ರಹ
ಮೊದಲಿಗೆ ಸಂಪನ್ಮೂಲ ಸಂಗ್ರಹ ಅಥವಾ ಆದಾಯದ ಮೂಲಗಳು ಮತ್ತು ಅವುಗಳಿಂದ ಸಂಗ್ರಹವಾದ ಸಂಪನ್ಮೂಲಗಳನ್ನು ಪರಿಶೀಲಿಸುವಾ. ಈ ಹಿಂದೆ ವಿವರಿಸಿದಂತೆ ಪಂಚಾಯತ್‌ನ ಆದಾಯದ ಮೂಲಗಳು ತುಂಬಾ ಸೀಮಿತವಾಗಿಯೇ ಇವೆ. ಮುಖ್ಯ ಆದಾಯದ ಮೂಲಗಳೆಂದರೆ ರಾಜ್ಯ/ಕೇಂದ್ರ ಸರಕಾರದಿಂದ ಬರುವ ಅನುದಾನ, ಮನೆ ತೆರಿಗೆ, ಭೂ ತೆರಿಗೆಯಲ್ಲಿ ಪಾಲು, ನೀರಿನ ಮೇಲಿನ ತೆರಿಗೆ, ಆರೋಗ್ಯಕರ, ಲೈಬ್ರೇರಿ ಕರ, ಶಿಕ್ಷಣ ಕರ ಮತ್ತು ಇತರ ಕರಗಳು ರಾಜ್ಯ/ಕೇಂದ್ರ ಸರಕಾರಗಳ ಅನುದಾನ ನಿಗದಿತ ; ಅದು ಸ್ಥಳೀಯ ಅವಶ್ಯಕತೆಗಳಿಗೆ ಅನುಗುಣವಾಗಿ ಬದಲಾಗುವುದಿಲ್ಲ. ಪಂಚಾಯತ್‌ಗೆ ತನ್ನ ಆದಾಯವನ್ನು ಹೆಚ್ಚಿಸಿಕೊಳ್ಳಲು ಸಾಧ್ಯತೆ ಇರುವುದು ಸ್ಥಳೀಯ ತೆರಿಗೆಗಳ ಮೂಲಕ ಮಾತ್ರ. ಆ ಸಾಲಿನಲ್ಲಿ ಬರುವ ಮುಖ್ಯ ಮೂಲವೆಂದರೆ ಮನೆ ತೆರಿಗೆ ಮತ್ತು ಇತರ ಕರಗಳು. ಪಂಚಾಯತ್‌ಗಳು ಮೇಲಿನ ಕರಗಳನ್ನು ಬಿಡಿ ಬಿಡಿಯಾಗಿ ಸಂಗ್ರಹಿಸುತ್ತಿಲ್ಲ. ಇವುಗಳನ್ನೆಲ್ಲಾ ಸೇರಸಿ ಮನೆ ತೆರಿಗೆಗಳಿವೆ. ಒಂದು, ಆರ್.ಸಿ.ಸಿ. ಮನೆಗಳಿಗೆ ವಾರ್ಷಿಕ ರೂ. ೮೦, ಎರಡು, ಮಧ್ಯಮ ಗಾತ್ರದ ಮನೆಗಳಿಗೆ ರೂ. ೫೩ ಮತ್ತು ಸಣ್ಣ ಮನೆಗಳಿಗೆ ರೂ. ೩೨ (ಕೋಷ್ಠಕ – ೭). ಮನೆ ತೆರಿಗೆಯ ರಿಜಿಸ್ಟರ್ ಪ್ರಕಾರ ಹಳ್ಳಿಯಲ್ಲಿ ಒಟ್ಟು ೮೫೩ ಮನೆಗಳಿವೆ. ಅವುಗಳಲ್ಲಿ ರೂ. ೮೦ ಮನೆ ತೆರಿಗೆ ಕೊಡುವ ಆರ್.ಸಿ.ಸಿ. ಮನೆಗಳು ೨೧ ರೂ. ೫೩ ತೆರಿಗೆ ಕೊಡುವ ಮಧ್ಯಮ ಗಾತ್ರದ ಮನೆಗಳು ೨೭೬ ಉಳಿದವು ೫೫೬, ರೂ. ೩೨ ರ ಸಣ್ಣ ಮನೆಗಳು. ಈ ಎಲ್ಲಾ ಮನೆಗಳಿಂದ ೧೯೯೫ – ೯೬ರಿಂದ ೧೯೯೮ – ೯೯ ರವರೆಗೆ ಸಂಗ್ರಹವಾದ ತೆರಿಗೆಯ ವಿವರವನ್ನು ಕೋಷ್ಠಕ – ೮ರಲ್ಲಿ ಕೊಡಲಾಗಿದೆ. ೧೯೯೫ – ೯೬ ರಲ್ಲಿ ಸಂಗ್ರಹವಾದ ತೆರಿಗೆ ರೂ. ೩೨೪೯೦. ಅದೇ ವರ್ಷ ಹಿಂದಿನ ಬಾಕಿ ರೂ. ೬೬೭೭೧ ಇತ್ತು. ಹಿಂದಿನ ಬಾಕಿಯಲ್ಲಿ ಕೇವಲ ರೂ. ೬೯೬೩ ಮಾತ್ರ ಸಂಗ್ರಹವಾಗಿದೆ. ಹೀಗಾಗಿ ವರ್ಷದ ಕೊನೆಗೆ ಬಾಕಿ ರೂ. ೬೦೮೦೮ ಉಳಿದಿದೆ. ೧೯೯೬ – ೯೭ರಲ್ಲಿ ತೆರಿಗೆ ಬೇಡಿಕೆ ರೂ. ೪೬೦೨೭, ಸಂಗ್ರಹವಾದ ಮೊತ್ತ ಕೇವಲ ರೂ. ೩೦೦೮೯. ಅಂದರೆ ಆ ವರ್ಷದ ಬೇಡಿಕೆಯಲ್ಲಿ ರೂ. ೧೫೯೮ರಷ್ಟು ಸಂಗ್ರಹವಾಗಿಲ್ಲ. ವರ್ಷದ ಕೊನೆಗೆ ರೂ. ೭೮೭೪೬ ಬಾಕಿ ಉಳಿಯಿತು. ೧೯೯೭ – ೯೮ರಲ್ಲಿ ಬೇಡಿಕೆ ಹಿಂದಿನ ವರ್ಷದಷ್ಟೆ. ಆದರೆ ಸಂಗ್ರಹ ಇನ್ನೂ ಕೆಳಗೆ ಇಳಿಯಿತು, ಕೇವಲ ರೂ. ೧೮೬೫೧. ೧೯೯೮ – ೯೯ರಲ್ಲಿ ಬೇಡಿಕೆ ರೂ. ೬೭೭೧೦, ಸಂಗ್ರಹ ರೂ. ೭೩೧೦೦. ಆದಾಗ್ಯೂ ವರ್ಷದ ಕೊನೆಗೆ ಒಟ್ಟು ಬಾಕಿ ರೂ. ೧೦೦೭೩೨ ಉಳಿದಿದೆ.
ಮೇಲಿನ ಅಂಕಿ ಅಂಶಗಳಲ್ಲಿ ಮನೆ ತೆರಿಗೆಗಳ ಜತೆ ಪಂಚಾಯತ್ ವ್ಯಾಪ್ತಿಯಲ್ಲಿ ಬರುವ ಇತರ ಆದಾಯಗಳು ಸೇರಿವೆ. ಹಳ್ಳಿಯಲ್ಲಿರುವ ಇತರ ಮೂಲಗಳೆಂದರೆ ಒಂದು ಜಲ್ಲಿ ಕ್ರಶರ್, ಜಿಂದಾಲ್ ಕಂಪೆನಿಗೆ ನೀರು ಪೂರೈಸುವ ಒಂದು ದೊಡ್ಡ ನೀರಿನ ಟ್ಯಾಂಕಿ, ಗೊಗ್ಗ ಸಂತಯ್ಯನವರ ರೆಡ್ ಆಕ್ಸೈಡ್ ಫ್ಯಾಕ್ಟರಿ, ಐದು ಕಿರಾಣಿ ಅಂಗಡಿಗಳು (ಎರಡು ಅಂಗಡಿಗಳ ಜತೆ ಹಿಟ್ಟಿನ ಗಿರಣಿಗಳು ಇವೆ) ಎಂಟು ಹೋಟೆಲುಗಳು, ಐದು ಸಾರಾಯಿ ಅಂಗಡಿಗಳು, ಒಂದು ಮೆಡಿಕಲ್ ಸ್ಟೋರ್, ಎರಡು ಪುಟ್ಟ ಕ್ಲಿನಿಕ್‌ಗಳು ಮತ್ತು ಏಳೆಂಟು ಪೆಟ್ಟಿಗೆ ಅಂಗಡಿಗಳು. ಇವುಗಳ ಮೇಲಿನ ತೆರಿಗೆ ಮನೆ ತೆರಿಗೆ ಜತೆ ಸೇರಿದೆ. ವ್ಯಾಪಾರ ಮತ್ತು ಫ್ಯಾಕ್ಟರಿಗಳ ತೆರಿಗೆ ಕ್ರಮಪ್ರಕಾರವಾಗಿ ವಸೂಲಾಗುತ್ತಿದೆ. ಬಾಕಿಯಲ್ಲಿ ಸಿಂಹಪಾಲು ಮನೆ ತೆರಿಗೆಯದ್ದೇ. ಬಹುತೇಕ ಕುಟುಂಬಗಳು ಕೊಡಬೇಕಾದ ವಾರ್ಷಿಕ ತೆರಿಗೆ ಕೇವಲ ರೂ. ೩೨ ಮಾತ್ರ. ವರ್ಷಕ್ಕೆ ರೂ. ೩೨ ಮನೆ ತೆರಿಗೆ ಕಟ್ಟಲಾರದಷ್ಟು ಬಡತನ ಹಳ್ಳಿಯಲ್ಲಿ ಯಾರಿಗೂ ಇಲ್ಲ. ಆದರೂ ಲಕ್ಷಕ್ಕಿಂತ ಮೇಲೆ ತೆರಿಗೆ ಬಾಕಿ ಇದೆ. ಮನೆ ತೆರಿಗೆ ಯಾಕೆ ಬಾಕಿ ಇದೆ ಎಂದು ಬಿಲ್ ಕಲೆಕ್ಟರ್ ಅಥವಾ ಕಾರ್ಯದರ್ಶಿಯವರನ್ನು ಕೇಳಿದರೆ ಊರವರು ಕೊಡುತ್ತಿಲ್ಲ ಎನ್ನುತ್ತಾರೆ. ತೆರಿಗೆ ಯಾಕಿ ಕಟ್ಟುತ್ತಿಲ್ಲ ಎಂದು ಊರವರಲ್ಲಿ ವಿಚಾರಿಸಿದರೆ ಅವರ ಉತ್ತರ ಈ ಕೆಳಗಿನವುಗಳಲ್ಲಿ ಒಂದಾಗಿರುತ್ತದೆ. ೧. ಕಟ್ಟಿದ್ದೇವೆ; ಸ್ವಲ್ಪ ಬಾಕಿ ಇದೆ, ೨. ಪಂಚಾಯತ್ ಬಾಗಿಲಿಗೆ ಒಯ್ಯಬೇಕೆ? ವಸೂಲಿಗೆ ಯಾರು ಬಂದಿಲ್ಲ, ೩. ತೆರಿಗೆ ಕಟ್ಟುವುದಾದರೂ ಯಾಕೆ? ನಮ್ಮ ಕೆಲಸಗಳು ಆಗಬೇಕೆಂದು ತಾನೇ? ಆದರೆ ಗ್ರಾಮ ಪಂಚಾಯತ್‌ನಿಂದ ನಮಗೆ ಯಾವುದೇ ಕೆಲಸವಾಗುತ್ತಿಲ್ಲ. ಹೀಗಿರುವಾಗ ತೆರಿಗೆ ಯಾಕೆ ಕಟ್ಟಬೇಕು? ೪. ಕಟ್ಟದವರು ನಾವು ಮಾತ್ರವಲ್ಲ, ಬೇಕಾದಷ್ಟು ಜನರಿದ್ದಾರೆ, ಅವರು ಕಟ್ಟಲಿ, ಮತೆ ನೋಡುವ, ಇತ್ಯಾದಿ ಉತ್ತರಗಳು ಜನರಿಂದ ಬರುತ್ತವೆ.
ಊರವರ ಅಭಿಪ್ರಾಯಗಳಲ್ಲೂ ಸತ್ಯವಿದೆ. ಮುಖ್ಯವಾಗಿ ಗ್ರಾಮ ಪಂಚಾಯತ್‌ನಿಂದ ನಮಗೇನೂ ಉಪಯೋಗವಿಲ್ಲ ಎನ್ನುವವರ ದೂರ ನೀರು, ಚರಂಡಿ, ಬಂಡೆ ಹಾಸುವುದು, ವಸತಿ, ವೈದ್ಯಕೀಯ, ವಿದ್ಯುತ್ ಮತ್ತು ಇತರ ಮೂಲಭೂತ ಸೌಕರ್ಯಗಳ ಪೂರೈಕೆಗೆ ಸಂಬಂಧಿಸಿವೆ. ಈ ಕುರಿತು ಮುಂದೆ ವಿಸ್ತಾರವಾಗಿ ಚರ್ಚಿಸಲಾಗಿದೆ. ಸದ್ಯಕ್ಕೆ ತೆರಿಗೆ ಸಂಗ್ರಹ ಏಕೆ ಆಗಿಲ್ಲ ಎನ್ನುವುದರತ್ತ ಗಮನ ಹರಿಸುವಾ, ಕ್ರಮ ಪ್ರಕಾರ ತೆರಿಗೆ ವಸೂಲಿ ಆಗುವುದಿಲ್ಲ ಎನ್ನುವುದರಲ್ಲಿ ಸ್ವಲ್ಪ ಸತ್ಯಾಂಶವಿದೆ. ಕ್ರಮ ಪ್ರಕಾರವೆಂದರೆ ಸಮಯಕ್ಕೆ ಸರಿಯಾಗಿ ತೆರಿಗೆ ವಸೂಲಿಗೆ ಪ್ರಯತ್ನಿಸುವುದು ಮತ್ತು ತೆರಿಗೆ ಕಟ್ಟದಿರುವವರ ವಿರುದ್ಧ ಕ್ರಮ ಕೈಗೊಳ್ಳುವುದು. ಕಟ್ಟದವರ ವಿರುದ್ಧ ಕ್ರಮವೇ ಇಲ್ಲವೆಂದಾಗ ಪಾವತಿಸಿದವರಿಗೂ ಬಾಕಿ ಇರುವವರಿಗೂ ವ್ಯತಾಸ ಇಲ್ಲದಾಗುತ್ತದೆ. ಇದೇ ರೀತಿ ಮುಂದುವರಿದಾಗ ಸರಿಯಾಗಿ ಕಟ್ಟುವವರು ಕೂಡ ನಾವು ಯಾಕೆ ಕಟ್ಟಬೇಕು ಎಂದು ಆಲೋಚಿಸುವ ಸ್ಥಿತಿ ನಿರ್ಮಾಣವಾಗುತ್ತದೆ. ತೆರಿಗೆ ಪಾವತಿಸದೆ ಇರುವವರ ವಿರುದ್ಧ ಕಟ್ಟುನಿಟ್ಟಿನ ಕ್ರಮ ಕೈಗೊಂಡರೆ ತೆರಿಗೆ ಸಂಗ್ರಹವಾಗಬಹುದೆಂಬ ವಾದಕ್ಕೆ ಪೂರಕವಾಗಿ ಇದೇ ಹಳ್ಳಿಯ ಒಂದು ಉದಾಹರಣೆಯನ್ನು ಕೊಡಬಹುದು. ಪಂಚಾಯತ್ ಸದಸ್ಯರೊಬ್ಬರನ್ನು ಭೇಟಿಯಾಗಲು ಒಂದು ಆದಿತ್ಯವಾರ ಗ್ರಾಮಪಂಚಾಯತ್ ಕಛೇರಿಗೆ ಹೋಗಿದ್ದೆ. ಪಂಚಾಯತ್ ಕಚೇರಿಯ ಹೊರ ಕೊಠಡಿಯಲ್ಲಿ ಕೆ.ಇ.ಬಿ. ನೌಕರರೊಬ್ಬರು ಊರವರಿಂದ ಕರೆಂಟ್ ಬಿಲ್ಲು ಸಂಗ್ರಹಿಸುತ್ತಿದ್ದರು. “ಕರೆಂಟ್ ಬಿಲ್ಲು ಸರಿಯಾಗಿ ಪಾವತಿಯಾಗುತ್ತಿದೆಯೇ?” ಎಂದು ಅವರಲ್ಲಿ ವಿಚಾರಿಸಿದೆ. ಸರಿಯಾಗಿ ಸಂದಾಯವಾಗುತ್ತಿದೆ ಅಂದ್ರು ಅವರು. “ಅದು ಹೇಗೆ ಸಾಧ್ಯ? ಇವರು ವರ್ಷಕ್ಕೊಮ್ಮೆ ಕಟ್ಟಬೇಕಾದ ಮನೆ ತೆರಿಗೆಯನ್ನೇ ಕಟ್ಟುತ್ತಿಲ್ಲ; ತಿಂಗಳಿಗೊಮ್ಮೆ ಕಟ್ಟಬೇಕಾದ ನಿಮ್ಮ ಬಿಲ್ಲನ್ನು ಗೇಗೆ ಕಟ್ಟುತ್ತಾರೆ?” ಅಂದೆ. ಅದಕ್ಕೆ ಆತ, “ಕಟ್ಟದಿದ್ದರೆ ಕರೆಂಟ್ ಕಟ್ ಮಾಡುತ್ತೇವೆ”, ಎಂದ. ಅಂದರೆ ಕರೆಂಟ್ ಬಿಲ್ ಕಟ್ಟದಿದ್ದರೆ ಕರೆಂಟ್ ಇಲ್ಲ ಎನ್ನುವ ಸ್ಥಿತಿ ನಿರ್ಮಾಣವಾಗುತ್ತದೆ. ಆವಾಗ ಕರೆಂಟ್ ಬಿಲ್ಲು ಬಾಕಿ ಉಳಿಯುವುದಿಲ್ಲ. ಅಂತಹ ಕ್ರಮ ಮನೆ ತೆರಿಗೆ ಸಂಗ್ರಹದಲ್ಲಿ ಜಾರಿಯಾಗಿಲ್ಲ; ಜಾರಿ ಬಂದರೆ ಪರಿಣಾಮ ಬೀರಬಹುದು. ಈ ಕ್ರಮ ಪರಿಣಾಮಕಾರಿ ಆಗಬೇಕಾದರೆ ಪಂಚಾಯತ್‌ನ ಸೇವೆ ನೀರು, ವಿದ್ಯುತ್, ಚರಂಡಿ ವ್ಯವಸ್ಥೆ ಇತ್ಯಾದಿಗಳು – ಅನಿವಾರ್ಯವಾಗಬೇಕು. ಜತೆಗೆ ಅಂತಹ ಸೇವೆಯನ್ನು ಪಂಚಾಯತ್, ಹೆಚ್ಚು ಕಡಿಮೆ, ನಿರಂತರವಾಗಿ ಮತ್ತು ಪರಿಪೂರ್ಣವಾಗಿ ಒದಗಿಸುತ್ತಿರಬೇಕು. ಹಾಗಾದಾಗ ತೆರಿಗೆ ಯಾಕೆ ಕಟ್ಟಬೇಕು, ನಮಗೆ ಪಂಚಾಯತ್‌ನಿಂದ ಏನೂ ಉಪಯೋಗವಿಲ್ಲ ಎನ್ನುವ ಮಾತು ಜನರಿಂದ ಬರಲಾರದು.
ಕಟ್ಟದವರು ನಾವು ಮಾತ್ರವಲ್ಲ, ತುಂಬಾ ಜನ ಇದ್ದಾರೆ. ಅವರಲ್ಲಿ ಅನುಕೂಲಸ್ಥರು ಇದ್ದಾರೆ. ಅವರು ಮೊದಲು ಕಟ್ಟಲಿ; ನಂತರ ನಾವು ಕಟ್ಟುತ್ತೇವೆ, ಎನ್ನುವ ಮಾತಲ್ಲಿ ಸತ್ಯಾಂಶವಿದೆ. ತೆರಿಗೆ ಬಾಕಿ ಇರಿಸಿದವರಲ್ಲಿ ಮೇಲು ಜಾತಿಯವರು ಮತ್ತು ಅನುಕೂಲಸ್ಥರೂ ಇದ್ದಾರೆ. ಅಂತವರಿಂದ ತೆರಿಗೆ ವಸೂಲು ಮಾಡದೆ ನಮ್ಮಂತಹ ಬಡವರ ಬಾಗಿಲಿಗೆ ಯಾಕೆ ಬರಬೇಕು ಎನ್ನುವುದು ಈ ವಾದದ ಮುಂದುವರಿಕೆ. ಊರ ಗಣ್ಯರೇ ಸಾರ್ವಜನಿಕ ನಿಯಮಗಳನ್ನು ಗಾಳಿಗೆ ತೂರಿದರೆ ಉಳಿದವರ ಮೇಲೆ ಅದೇ ನಿಯಮವನ್ನು ಅನ್ವಯಿಸುವುದಾದರೂ ಹೇಗೆ? ಇದು ತುಂಬಾ ಸಂಕೀರ್ಣ ಸಂಗತಿ. ಇದನ್ನು ಮುಂದೆ ವಿಸ್ತಾರವಾಗಿ ಚರ್ಚಿಸಿದ್ದೇನೆ. ಇಲ್ಲಿ ಅನುಕೂಲಸ್ಥರ ವಿರುದ್ಧ ಕ್ರಮ ತೆಗೆದುಕೊಳ್ಳಲು ಸಾಧ್ಯವಾಗದ ಸ್ಥಿತಿ ಯಾಕಿದೆ ಎನ್ನುವುದನ್ನು ಸ್ಥೂಲವಾಗಿ ವಿವರಿಸಿದ್ದೇನೆ. ತೆರಿಗೆ ಕಟ್ಟದವರ ವಿರುದ್ಧ ಕ್ರಮ ತೆಗೆದುಕೊಳ್ಳಬೇಕು. ಆದರೆ ಯಾರು? ಮತ್ತು ಹೇಗೆ ಕ್ರಮ ತೆಗೆದುಕೊಳ್ಳಬೇಕು? ಪಂಚಾಯತ್ ಅಧ್ಯಕ್ಷರು ಕೆಳ ಜಾತಿಯವರು. ಅವರು ಮತ್ತು ಇತರ ಕೆಳಜಾತಿ ಸದಸ್ಯರು ಪಂಚಾಯತ್ ಮೀಟಿಂಗ್ ನಡೆಯುವಾಗ ಮಾತ್ರ ಊರಿನ ಇತರ ಮೇಲುಜಾತಿಯವರಿಗೆ ಸಮಾನ. ಇತರ ಎಲ್ಲಾ ಸಂದರ್ಭಗಳಲ್ಲೂ ಮೇಲುಜಾತಿಯವರಿಗಿಂತ ಇವರು ಕೆಳಗೆ ಇರಬೇಕು. ಇದನ್ನೇ ಇನ್ನೊಂದು ರೀತಿಯಲ್ಲಿ ಹೇಳುವುದಾದರೆ ಹಳ್ಳಿಯಲ್ಲಿ ಸಾಂಪ್ರದಾಯಿಕ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಯಜಮಾನಿಕೆ ಮುಂದುವರಿಯುತ್ತಿದೆ. ಇಂತಹ ವಾತಾವರಣದಲ್ಲಿ ಬಹುತೇಕ ಕೆಳಜಾತಿಯವರೇ ಇರುವ ಪಂಚಾಯತ್‌ನಲ್ಲಿ ತೆರಿಗೆ ಬಾಕಿ ಉಳಿಸಿದ ಮೇಲು ಜಾತಿಯವರ ವಿರುದ್ಧ ಕ್ರಮ ತೆಗೆದುಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಪ್ರಭಾವಿ ಕುಳಗಳೇ ಬಾಕಿದಾರರ ಪಟ್ಟಿಯಲ್ಲಿರುವಾಗ ಉಳಿದವರ ಉಸಾಬರಿ ನಮಗೆ ಯಾಕೆ ಎನ್ನುವ ನಿಲುವು ಸದಸ್ಯರ ಮಾತಲ್ಲೂ ವ್ಯಕ್ತವಾಗುತ್ತಿತ್ತು. ಅವರು ಮೊದಲು ಕಟ್ಟಲಿ, ನಂತರ ನಾವು ಕಟ್ಟುತ್ತೇವೆ ಎನ್ನುವ ಊರವರ ವಾದಕ್ಕೆ ಈ ಬೆಳವಣಿಗೆಗಳು ಕಾರಣ.
ವಿಕೇಂದ್ರೀಕರಣ ಅದರ ನಿಜ ಅರ್ಥದಲ್ಲಿ ಕಾರ್ಯರೂಪಕ್ಕೆ ಬರಬೇಕಾದರೆ ಕೇವಲ ಹಕ್ಕಿನ ಬಗ್ಗೆ ಜಾಗರೂಕರಾದರೆ ಸಾಲದು; ಜವಾಬ್ದಾರಿಯ ಬಗೆಗೂ ಅರಿತಿರಬೇಕು. ಜವಾಬ್ದಾರಿಯನ್ನು ಸರಿಯಾಗಿ ಪೂರೈಸಿದ ನಂತರವೇ ಹಕ್ಕಿನ ಬಗ್ಗೆ ಮಾತಾಡಲು ನೈತಿಕತೆ ಬರುವುದು. ತನ್ನದೇ ಸಂಪನ್ಮೂಲಗಳನ್ನು ಹೊಂದಿಸಿಕೊಳ್ಳಲು ಸಾಧ್ಯವಾಗದ ಪಂಚಾಯತ್‌ಗೆ ವಿಶೇಷ ಮಹತ್ವ ಇರಲು ಸಾಧ್ಯವಿಲ್ಲ. ಹೆಚ್ಚಿನ ಸಂದರ್ಭದಲ್ಲಿ ಅಂತಹ ಪಂಚಾಯತ್‌ಗಳು ಹೊರಗಿನಿಂದ ಬರುವ ಅನುದಾನ ಮತ್ತು ಕಾರ್ಯಕ್ರಮಗಳಿಗೆ ಒಂದು ಮಾಧ್ಯಮವಾಗಿ ಕೆಲಸ ಮಾಡಬಹುದು. ಕೆಳವರ್ಗದ ಜನರನ್ನು ಸಶಕ್ತೀಕರಣಗೊಳಿಸುವ ಒಂದು ಪ್ರಕ್ರಿಯೆಯಾಗಿ ಅಂತಹ ಪಂಚಾಯತ್‌ಗಳು ಕಾರ್ಯನಿರ್ವಹಿಸಲು ಸಾಧ್ಯವಿಲ್ಲ. ಈ ದೃಷ್ಟಿಯಿಂದ ತೆರಿಗೆ ಸಂಗ್ರಹ ಮತ್ತು ಆ ಮೂಲಕ ಜನರು ಪಂಚಾಯತ್ ಪ್ರಕ್ರಿಯೆಯಲ್ಲಿ ಪಾಲುಗೊಳ್ಳುವಂತೆ ಮಾಡುವುದು ಆರೋಗ್ಯಕರ ವಿಕೇಂದ್ರೀಕರಣಕ್ಕೆ ಪೂರಕವೇ ಆಗಿದೆ.
ಸಂಪನ್ಮೂಲದ ಬಳಕೆ
ಸಂಗ್ರಹವಾದ ತೆರಿಗೆ ಮತ್ತು ಹೊರಗಿನಿಂದ ಬರುವ ಅನುದಾನಗಳು ಹೇಗೆ ಬಳಕೆಯಾಗಿವೆ ಎನ್ನುವುದು ಎರಡನೆಯ ಹಂತದ ವಿಶ್ಲೇಷಣೆ. ಬಳಕೆಯ ವಿಶ್ಲೇಷಣೆಯನ್ನು ಮಾನವಮುಖಿ ಅಭಿವೃದ್ಧಿ ಮಾದರಿಗೆ ಹೋಲಿಸಿ ಮಾಡಬೇಕೆಂದು ಈ ಹಿಂದೆ ಚರ್ಚಿಸಿದ್ದೇವೆ. ಎರಡು ಕಾರಣಗಳಿಗಾಗಿ ಮಾನವಮುಖಿ ಅಭಿವೃದ್ಧಿಯನ್ನು ಅದರ ಶಾಸ್ತ್ರೀಯ ಅರ್ಥಕ್ಕೆ ಸೀಮಿತಗೊಂಡಂತೆ ಬಳಸಿಲ್ಲ. ಒಂದು ವೇಳೆ ಆ ರೀತಿ ಬಳಸಿದರೆ ಒಂದು ತಾಂತ್ರಿಕ ಲೋಪವನ್ನು ಗುರುತಿಸುವ ಸಾಧ್ಯತೆ ಇದೆ. ಅದೇನೆಂದರೆ ಗ್ರಾಮ ಪಂಚಾಯತ್ ಕಾರ್ಯನಿರ್ವಹಣೆಯಲ್ಲಿ ಯಾವುದೇ ಮಾದರಿಯ ಪ್ರಶ್ನೆಯೇ ಇಲ್ಲ. ಹೀಗಿರುವಾಗ ಒಂದು ಗ್ರಾಮ ಪಂಚಾಯತ್‌ನ ಕಾರ್ಯಕ್ರಮಗಳನ್ನು ಮಾನವಮುಖಿ ಅಭಿವೃದ್ದಿಯ ಮಾದರಿಗೆ ಹೋಲಿಸಿ ಮೌಲ್ಯಮಾಪನ ಮಾಡಲು ಹೇಗೆ ಸಾಧ್ಯ ಎನ್ನುವ ಪ್ರಶ್ನೆ. ಒಂದು ವಿಧದಲ್ಲಿ ಈ ವಾದ ಗ್ರಾಮ ಪಂಚಾಯತ್ ರಾಜಕೀಯದಲ್ಲಿ ಪಕ್ಷ ಇಲ್ಲ ಎನ್ನುವ ರೀತಿಯದ್ದೇ. ಅದೇನೆ ಇರಲಿ ಇಲ್ಲಿ ಮಾನವಮುಖಿ ಅಭಿವೃದ್ಧಿಯನ್ನು ಶಾಸ್ತ್ರೀಯ ಅರ್ಥದಲ್ಲಿ ನಿರ್ವಹಿಸಿಕೊಂಡಿಲ್ಲ ಎನ್ನುವುದು ಮುಖ್ಯ. ಎರಡು, ಶಿಕ್ಷಣ, ಆರೋಗ್ಯ ಮತ್ತು ಇತರ ಮೂಲಭೂತ ಸವಲತ್ತುಗಳು – ನೀರು, ಚರಂಡಿ, ವಿದ್ಯುತ್, ರಸ್ತೆ ಇತ್ಯಾದಿಗಳನ್ನು – ಮಾನವಮುಖಿ ಅಭಿವೃದ್ಧಿಯ ಅಂಶಗಳೆಂದೇ ಪರಿಗಣಿಸಲಾಗಿದೆ. ಈ ಸವಲತ್ತುಗಳ ಪೂರೈಕೆ ಮುಖ್ಯವಾಹಿನಿಯ ಅಭಿವೃದ್ಧಿಯ ಅಂಶಗಳು ಕೂಡ. ಮೇಲಿನ ಸವಲತ್ತುಗಳನ್ನು ಸ್ಥಳೀಯ ಜನರಿಗೆ ಪೂರೈಸುವುದೇ ಬಹುತೇಕ ಎಲ್ಲಾ ಪಂಚಾಯತ್‌ಗಳ ಮುಖ್ಯ ಉದ್ದೇಶವಾಗಿದೆ. ಈ ಕಾರ್ಯಕ್ರಮಗಳನ್ನು ರೂಪಿಸುವಲ್ಲಿ ಮತ್ತು ಅವುಗಳಿಗೆ ವಿನಿಯೋಜನೆಯ ಮೊತ್ತದ ಮೇಲೆ ಪಂಚಾಯತ್‌ಗಳಿಗೆ ವಿಶೇಷ ಅಧಿಕಾರ ಇಲ್ಲದಿರಬಹುದು. ಆದರೆ ಈ ಸವಲತ್ತುಗಳನ್ನು ಅರ್ಹರಿಗೆ ತಲುಪಿಸುವ ಜವಾಬ್ದಾರಿ, ಅರ್ಹರನ್ನು ಆಯ್ಕೆ ಮಾಡುವ ಹಕ್ಕು, ನಿರ್ದಿಷ್ಟ ಕಾರ್ಯಕ್ರಮಗಳಿಗೆ ಅಂಟಿಕೊಂಡಿರದ ಅನುದಾನವನ್ನು ತಮ್ಮ ಅನುಕೂಲಕ್ಕೆ ತಕ್ಕಂತೆ ಬಳಸುವ ಸ್ವಾತಂತ್ರ್ಯ ಇತ್ಯಾದಿಗಳು ಪಂಚಾಯತ್‌ಗಿದೆ. ಈ ವಿಚಾರಗಳನ್ನು ಗಮನದಲ್ಲಿಟ್ಟುಕೊಂಡು ೧೯೯೪ – ೯೯ರ ಅವಧಿಯಲ್ಲಿ ವಸತಿ, ಶಿಕ್ಷಣ, ಆರೋಗ್ಯ, ನೀರು ಪೂರೈಕೆ ಮತ್ತು ಇತರ ಸವಲತ್ತುಗಳ ಪೂರೈಕೆಯನ್ನು ವಿಶ್ಲೇಷಿಸಲಾಗಿದೆ. ಯಾವುದೇ ಮಾದರಿಗೆ ಹೋಲಿಸಿ ಮೌಲ್ಯಮಾಪನ ಮಾಡುವುದಕ್ಕಿಂತ ಹೆಚ್ಚು ಈ ಕಾರ್ಯಕ್ರಮಗಳು ತಳಮಟ್ಟದಲ್ಲಿ ಕಾರ್ಯಗತಗೊಳ್ಳುವ ಬಗೆಯನ್ನು ಅರಿತುಕೊಳ್ಳುವುದಕ್ಕೆ ಹೆಚ್ಚು ಮಹತ್ವ ನೀಡಲಾಗಿದೆ. ವಿವಿಧ ಕಾರ್ಯಕ್ರಮಗಳು, ಅವುಗಳ ಫಲಾನುಭವಿಗಳ ಆಯ್ಕೆ, ಅದಕ್ಕಾಗಿ ಸದಸ್ಯರು ಮತ್ತು ಊರವರು ನಡೆಸುವ ತಂತ್ರಗಳು, ಆಟಗಳು, ಆಮಿಷಗಳು ಮತ್ತು ಕೊನೆಗೆ ಅವು ಯಾವ ರೂಪದಲ್ಲಿ ಸಮಾಜದ ವಿವಿಧ ವರ್ಗಗಳಿಗೆ ಸೇರುತ್ತವೆ ಎನ್ನುವುದನ್ನು ಅರಿಯಲು ಇಲ್ಲಿ ಪ್ರಯತ್ನಿಸಲಾಗಿದೆ.
 
[1]ಪ್ರಜಾಪ್ರಭುತ್ವದಲ್ಲಿ ವಿವಿಧತೆ ಮತ್ತು ಅದರ ಪರಿಗಣನೆ ಕುರಿತು ಸಾಕಷ್ಟು ಚರ್ಚೆ ನಡೆದಿದೆ, ಬೇಕಾದಷ್ಟು ಪುಸ್ತಕಗಳಿವೆ. ಇಲ್ಲಿ ಕೆಲವನ್ನು ಸೂಚಿಸಿದ್ದೇನೆ. ಬಿಕು ಪರೇಕ್, “ಕಲ್ಚರಲ್ ಡೈವರ್ಸಿಟಿ ಆಂಡ್ ಲಿಬರಲ್ ಡೆಮಾಕ್ರಸಿ”, ಲೇಖನ ಗುರ್‌ಪ್ರೀತ್ ಮಹಾಜನ್ (ಸಂಪಾದನೆ), ಡೆಮಾಕ್ರಸಿ, ಡಿಫರೆನ್ಸ್ ಅಂಡ್ ಸೋಶಿಯಲ್ ಜಸ್ಟೀಸ್, ಡೆಲ್ಲಿ ಆರ್ಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೯೮, ಕಿಮ್ಲಿಕ.ಡಬ್ಲ್ಯೂ, ಲಿಬರಲಿಸಂ, ಕಮ್ಯುನಿಟಿ ಆಂಡ್ ಕಲ್ಚರ್, ಆಕ್ಸ್‌ಫರ್ಡ್: ಆಕ್ಸ್‌ಫರ್ಡ್ ಯನಿವರ್ಸಿಟಿ ಪ್ರೆಸ್, ೧೯೮೯ ಮತ್ತು ಆಂಡ್ರೆ ಬಿಟೆ, ದಿ ಐಡಿಯ ಆಫ್ ನ್ಯಾಚುರಲ್ ಇನ್ ಇಕ್ವಾಲಿಟಿ ಅಂಡ್ ಅದರ್ ಎಸ್ಸೆಯಸ್, ಡೆಲ್ಲಿ : ಆಕ್ಸ್‌ಫರ್ಡ್ ಯುನಿವರ್ಸಿಟಿ ಪ್ರೆಸ್, ೧೯೭೮.
[2]ಕರ್ನಾಟಕದಲ್ಲಿ ಗ್ರಾಮ ಪಂಚಾಯತ್‌ಗೆ ಮಹತ್ವ ಪೇಪರ್‌ನಲ್ಲಿ ಮಾತ್ರ. ವಾಸ್ತವದಲ್ಲಿ ಗ್ರಾಮ ಪಂಚಾಯತ್ ರಾಜ್ಯ ಮತ್ತು ಕೇಂದ್ರ ಸರಕಾರಗಳ ಯೋಜನೆಗಳನ್ನು ಕಾರ್ಯರೂಪಕ್ಕೆ ತರುವ ಒಂದು ಮಾಧ್ಯಮವಾಗಿದೆ. ಇದನ್ನು ಬಳ್ಳಾರಿ ಜಿಲ್ಲಾ ಪಂಚಾಯತ್‌ನ ವಾರ್ಷಿಕ ಯೋಜನೆಗಳ ಅಂಕಿ ಅಂಶಗಳಿಂದ ತಿಳಿಯಬಹುದು. ಬಳ್ಳಾರಿ ಜಿಲ್ಲಾ ಪಂಚಾಯತ್‌ನ ೨೦೦೦ – ೨೦೦೧ನೇ ವರ್ಷದಲ್ಲಿ ಅನುಷ್ಠಾನ ಗೊಳಿಸುತ್ತಿರುವ ಯೋಜನೆಗಳ ಅಂಕಿ ಅಂಶಗಳನ್ನು ನೋಡುವ, ಒಟ್ಟು ಯೋಜನೆಗಳು ೧೮೮. ಅದರಲ್ಲಿ ೧೪೮ ಯೋಜನೆಗಳು ರಾಜ್ಯ ಸರಕಾರ ನಿರ್ಧಾರಿತ, ೨೫ ಕೇಂದ್ರ ಸರಕಾರದ್ದು, ೧೫ ಕೇಂದ್ರ ಸರಕಾರ ಪುರಸ್ಕೃತ, ಒಟ್ಟು ಅನುದಾನ ರೂ. ೬೫೦೦.೯೮ ಲಕ್ಷ. ಅದರಲ್ಲಿ ಶೇಕಡಾ ೫೫ ರಷ್ಟು ರಾಜ್ಯ ಸರಕಾರದ ಅನುದಾನವಾದರೆ ಶೇಕಡಾ ೪೫ ಕೇಂದ್ರ ಸರಕಾರದ ಅನುದಾನ. ಮೇಲಿನ ಅನುದಾನದಲ್ಲಿ ವಿವಿಧ ಹಂತದ ಪಂಚಾಯತ್‌ಗಳ ಪಾಲು ಇಂತಿದೆ. – ಜಿಲ್ಲಾ ಪಂಚಾಯತ್ ೩೭% ತಾಲ್ಲೂಕ್ ಪಂಚಾಯತ್ ೫೧% ಮತ್ತು ಗ್ರಾಮ ಪಂಚಾಯತ್ ಕೇವಲ ೧೨% (ಕರ್ನಾಟಕ ಸರಕಾರ, ವಾರ್ಷಿಕ ಯೋಜನೆ ೨೦೦೦ – ೨೦೦೧ : ಒಂದು ಪಕ್ಷಿ ನೋಟ, ಬಳ್ಳಾರಿ ಜಿಲ್ಲಾ ಪಂಚಾಯತ್, ೨೦೦೦)
[3]ಜವಾಹಾರ್ ರೋಜ್‌ಗಾರ್ ಯೋಜನೆಯ ಹಣ ಈ ಕೆಳಗಿನಂತೆ ವಿನಿಯೋಜನೆಯಾಗಬೇಕು – ೩೫% ಮಿತ ಉತ್ಪಾದನಾ ಆಸ್ತಿಗಳಿಗೆ, ೨೫% ಸಾಮಾಜಿಕ ಅರಣ್ಯ ಬೆಳೆಸುವುದಕ್ಕೆ ೨೨.೫% ಪರಿಶಿಷ್ಟ ಜಾತಿ/ವರ್ಗಗಳಿಗೆ ಮತ್ತು ೧೭.೫% ಇತರ ಕಾಮಗಾರಿಗಳಿಗೆ.
[4]ಮಾನವಮುಖಿ ಅಭಿವೃದ್ಧಿಯ ಕಲ್ಪನೆ ಇತ್ತೀಚಿನ ವರ್ಷಗಳಲ್ಲಿ ತುಂಬಾ ಸುದ್ದಿಯಲ್ಲಿದೆ. ಆದರೆ ಇದು ಸುಮಾರು ಎಪ್ಪತ್ತರ ದಶಕದಿಂದಲೇ ರೂಪು ಪಡೆಯುತ್ತಿದೆ. ಶ್ರೀಮಂತ ರಾಷ್ಟ್ರಗಳ ಬಂಡವಾಳ ಮತ್ತು ತಂತ್ರಜ್ಞಾನ ಬಡ ರಾಷ್ಟ್ರಗಳನ್ನೂ ಶ್ರೀಮಂತಗೊಳಿಸುತ್ತವೆ ಎನ್ನುವ ಗ್ರಹಿಕೆ ಐವತ್ತರ ದಶಕದಲ್ಲಿ ಇತ್ತು. ಆದರೆ ಹಲವಾರು ದಶಕಗಳ ಆಧುನೀಕರಣ ಪ್ರಕ್ರಿಯೆ ಬಡರಾಷ್ಟ್ರಗಳಲ್ಲಿನ ಬಡತನ, ನಿರುದ್ಯೋಗ, ಅಸಮಾನತೆ ಇತ್ಯಾದಿಗಳನ್ನು ದೂರ ಮಾಡಲಿಲ್ಲ. ಈ ಸಂದರ್ಭದಲ್ಲಿ ಅಭಿವೃದ್ಧಿಶೀಲ ದೇಶಗಳಿಗೆ ಹೊಸತೊಂದು ಮಾದರೆ ತೋರಿಸದಿದ್ದರೆ ಅವರೆಲ್ಲಾ ಶ್ರೀಮಂತ ದೇಶಗಳು ಕೊಡ ಮಾಡುವ ಮಾದರಿಗಳಿಂದ ದೂರ ಸರಿಯುವ ಸಾಧ್ಯತೆ ಇದೆ ಎಂದು ಮನಗಾಣಲಾಯಿತು. ಆವಾಗ ಉಪಯೋಗಕ್ಕೆ ಬಂದ ಅಸ್ತ್ರವೆಂದರೆ ಮಾನವ ಮುಖಿ ಅಭಿವೃದ್ಧಿ. ಇಲ್ಲಿ ಬಂಡವಳ ಅಥವಾ ತಂತ್ರಜ್ಞಾನದ ಅವಶ್ಯಕತೆ ಇಲ್ಲ. ಬಡರಾಷ್ಟ್ರಗಳಲ್ಲಿ ಧಾರಾಳ ಇರುವುದೆಂದರೆ ಮಾನವ ಸಂಪತ್ತು. ಅವರಿಗೆ ಸರಿಯಾದ ಶಿಕ್ಷಣ ಮತ್ತು ಆರೋಗ್ಯ ಕೊಡಿ ನಾವು (ಎಮ್.ಎನ್.ಸಿ.ಗಳು) ಉದ್ಯೋಗ ಕೊಡುತ್ತೇವೆ ಎನ್ನುವ ಹೊಸ ಸ್ಲೋಗನ್ ಆರಂಭವಾಯಿತು.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೬. ತಳ ಮುಟ್ಟದ ತಳಮಟ್ಟದ ರಾಜಕೀಯ (೨)
ವಸತಿ
ಗ್ರಾಮೀಣ ವಸತಿ ಸಮಸ್ಯೆ ಪರಿಹಾರಕ್ಕಾಗಿ ಮೂರು ಕಾರ್ಯಕ್ರಮಗಳಿವೆ – ಆಶ್ರಯ, ಇಂದಿರಾ ಆವಾಜ್ ಮತ್ತು ಅಂಬೇಡ್ಕರ್ ಯೋಜನೆಗಳು. ೧೯೯೫ – ೯೬ ರಿಂದ ೧೯೯೮ – ೯೯ ರವರೆಗೆ ಈ ಮೂರು ಯೋಜನೆಗಳ ಅಡಿಯಲ್ಲಿ ನಿರ್ಮಿಸಲಾದ ಒಟ್ಟು ಮನೆಗಳ ಅಂಕಿ ಅಂಶಗಳನ್ನು ಕೋಷ್ಠಕ – ೧೫ರಲ್ಲಿ ಕೊಡಲಾಗಿದೆ. ಅದರ ಪ್ರಕಾರ ಒಟ್ಟು ೧೧೭ ಮನೆಗಳು ನಿರ್ಮಾಣವಾಗಿದೆ – ಆಶ್ರಯ ಯೋಜನೆಯಡಿಯಲ್ಲಿ ೩೮, ಇಂದಿರಾ ಆವಾಜ್‌ನಲ್ಲಿ ೫೪ ಮತ್ತು ಅಂಬೇಡ್ಕರ್ ಯೋಜನೆಯಲ್ಲಿ ೨೫ ಮನೆಗಳು. ಅಂಬೇಡ್ಕರ್ ಯೋಜನೆ ಹರಿಜನ ಗಿರಿಜನರಿಗೆ ಸೀಮಿತವಾದರೆ ಉಳಿದ ಎರಡು ಯೋಜನೆಗಳ ಅಡಿಯಲ್ಲಿ ಬಡತನ ರೇಖೆಗಿಂತ ಕೆಳಗಿರುವ ಎಲ್ಲರಿಗೂ ಅವಕಾಶವಿದೆ. ಪಿ.ಕೆ.ಹಳ್ಳಿಯಲ್ಲಿ ಬಡತನ ರೇಖೆಗಿಂತ ಕೆಳಗಿರುವ ಒಟ್ಟು ಕುಟುಂಬಗಳು ೨೪೯; ಹೆಚ್ಚು ಕಡಿಮೆ ಮೂರನೇ ಒಂದರಷ್ಟು ಕುಟುಂಬಗಳು ಬಡತನ ರೇಖೆಗಿಂತ ಕೆಳಗಿವೆ. ಅವುಗಳ ಜಾತಿವಾರು ವಿಂಗಡನೆಯನ್ನು ಕೋಷ್ಠಕ – ೨೧ರಲ್ಲಿ ಕೊಡಲಾಗಿದೆ. ಅದರ ಪ್ರಕಾರ ಬಡತನ ರೇಖೆಗಿಂತ ಕೆಳಗಿರುವ ಜಾತಿವಾರು ಕುಟುಂಬಗಳ ಸಂಖ್ಯೆ ಹೀಗಿದೆ: ನಾಯಕರಲ್ಲಿ – ೪೮, ಮುಸ್ಲಿಂರಲ್ಲಿ – ೨೭, ಲಿಂಗಾಯತರಲ್ಲಿ – ೨೭, ವಡ್ಡರು – ೧೭ ಮತ್ತು ಇತರ ಜಾತಿಗೆ ಸೇರಿದವರಲ್ಲಿ – ೧೧೨. ಬಡತನ ರೇಖೆಗಿಂತ ಕೆಳಗಿರುವ ಕುಟುಂಬಗಳು ಮತ್ತು ಅವುಗಳಿಗೆ ಹಂಚಲಾದ ಆಶ್ರಯ ಮನೆ/ಸೈಟುಗಳ ಸಂಖ್ಯೆಯನ್ನು ಕೋಷ್ಠಕದಲ್ಲಿ ಕೊಟ್ಟಿದೆ. ಅದರ ಪ್ರಕಾರ ಕುರುಬರು, ಕಮ್ಮಾರ ಮತ್ತು ಉಪ್ಪಾರ ಸಮುದಾಯಗಳಿಗೆ ಅವರಲ್ಲಿನ ಬಡತನ ರೇಖೆಗಿಂತ ಕೆಳಗಿರುವ ಕುಟುಂಬಗಳ ಸಂಖ್ಯೆಗಿಂತ ಹೆಚ್ಚು ಆಶ್ರಯ ಮನೆ/ಸೈಟುಗಳು ವಿತರಣೆಯಾಗಿವೆ. ಲಿಂಗಾಯತ ಮತ್ತು ಮುಸ್ಲಿಮರಲ್ಲಿ ತಲಾ ೨೭ ಕುಟುಂಬಗಳು ಬಡತನ ರೇಖೆಗಿಂತ ಕೆಳಗಿವೆ ಅವರಿಗೆ ತಲಾ ೧೧ ಆಶ್ರಯ ಮನೆ/ಸೈಟುಗಳು ದೊರಕಿವೆ. ನಾಯಕರಿಗೆ ೨೭ ಮತ್ತು ಅಗಸರಿಗೆ ೪ ಸೈಟುಗಳು ದೊರಕಿವೆ.
ವಸತಿ, ಆರೋಗ್ಯ, ಶಿಕ್ಷಣ, ನೀರು ಮತ್ತು ಇತರ ಸವಲತ್ತುಗಳ ಪೂರೈಕೆ ಕುರಿತು ಜನರ ಅಭಿಪ್ರಾಯ ಸಂಗ್ರಹಿಸಲಾಗಿದೆ. ಅದನ್ನು ಕೋಷ್ಠಕ – ೧೭ ಮತ್ತು ೧೮ ರಲ್ಲಿ ಕೊಡಲಾಗಿದೆ. ಇದರ ಪ್ರಕಾರ ೨೪೩ ಕುಟುಂಬಗಳು ವಸತಿ ವ್ಯವಸ್ಥೆಯ ಕುರಿತು ಅತೃಪ್ತಿ ಸೂಚಿಸಿದ್ದಾರೆ. ಅತೃಪ್ತಿಗೆ ಬೇರೆ ಬೇರೆ ಕಾರಣಗಳನ್ನು ಸೂಚಿಸಿದ್ದಾರೆ. ಅವುಗಳನ್ನು ಈ ಕೆಳಗಿನ ಅಂಶಗಳಿಗೆ ಸೀಮಿತಗೊಳಿಸಬಹುದು – ೧. ವಸತಿಗಳ ಫಲಾನುಭವಿಗಳ ಆಯ್ಕೆ ಗ್ರಾಮ ಸಭೆಯಲ್ಲಿ ಆಗಿಲ್ಲ ೨. ಅಧ್ಯಕ್ಷರು, ಕಾರ್ಯದರ್ಶಿಗಳು ಮತ್ತು ಇತರ ಕೆಲವು ಪ್ರಭಾವಿ ಸದಸ್ಯರು ಮತ್ತು ಹೊರಗಿನವರು ಸೇರಿ ಫಲಾನುಭವಿಗಳ ಆಯ್ಕೆ ನಡೆದಿದೆ. ೩. ಅರ್ಹರಿಗೆ ದೊರಕದೆ ಅನರ್ಹರಿಗೆ ದೊರಕಿದೆ. ಫಲಾನುಭವಿಗಳ ಆಯ್ಕೆ ಗ್ರಾಮ ಸಭೆಯಲ್ಲಿ ಆಗಿಲ್ಲ ಎನ್ನುವುದು ಕೇವಲ ವಸತಿಗೆ ಸೀಮಿತವಲ್ಲ. ಎಲ್ಲಾ ಸವಲತ್ತುಗಳಿಗೆ ಇದು ಅನ್ವಯವಾಗುತ್ತದೆ. ಇದನ್ನು ಒಂದು ಉದಾಹರಣೆಯೊಂದಿಗೆ ವಿವರಿಸಬಹುದು. ಊರೆಲ್ಲಾ ಸುತ್ತಾಡಿ ಆಯಾಸ ಪರಿಹಾರಕ್ಕಾಗಿ ಪಂಚಾಯತ್‌ಕಛೇರಿಯಲ್ಲಿ ಕುಳಿತಿರುವಾಗ ಕೆ.ಇ.ಬಿ. ನೌಕರರಿಬ್ಬರು ಕಚೇರಿಗೆ ಬಂದರು. ಕಾರ್ಯದರ್ಶಿ ಇರಲಿಲ್ಲ. ಅಲ್ಲೇ ಇದ್ದ ಅಟೆಂಡರಲ್ಲಿ ‘ಬಿಲ್‌ಕಲೆಕ್ಟರ್ ಇದ್ದಾನಾ?’ ಎಂದು ವಿಚಾರಿಸಿದರು. ‘ಆತ ಹೊರಗೆ ಹೋಗಿದ್ದಾನೆ ಸಾರ್, ಇನ್ನು ಸ್ವಲ್ಪ ಹೊತ್ತಿಗೆ ಬರಬಹುದೆಂದು’ ಅಟೆಂಡರ್‌ಹೇಳಿದ. ಬಿಲ್ ಕಲೆಕ್ಟರ್‌ಗೆ ಕಾಯುತ್ತಾ ಅವರು ಅಲ್ಲೇ ಖಾಲಿ ಇದ್ದ ಕುರ್ಚಿಯಲ್ಲಿ ಕುಳಿತರು. ನನಗೂ ಬೇರೆ ಕೆಲಸವಿಲ್ಲದೆ ‘ಯಾವ ಕೆಲಸದ ಮೇಲೆ ಬಂದಿದ್ದೀರಿ’, ಎಂದು ಅವರನ್ನು ಮಾತಿಗೆ ಎಳೆದೆ. ‘ಭಾಗ್ಯ ಜ್ಯೋತಿ ಫಲಾನುಭವಿಗಳ ಪಟ್ಟಿ ತಯಾರಾಗಿದೆ, ಅವರ ಮನೆ ವಿಳಾಸ ಹುಡುಕ ಬೇಕಾಗಿದೆ ಅದಕ್ಕೆ ಬಿಲ್‌ಕಲೆಕ್ಟರ್ ಬೇಕು’ ಎಂದರು.
ಸ್ವಲ್ಪ ಸಮಯದ ನಂತರ ಬಿಲ್ ಕಲೆಕ್ಟರ್ ಬಂದ. ಆತನಲ್ಲಿ ಮನೆ ತೋರಿಸಲು ಕೆ.ಇ.ಬಿ.ಯವರು ಹೇಳಿದರು. ಫಲಾನುಭವಿಗಳ ಪಟ್ಟಿ ತೋರಿಸಿ, ನಂತರ ಮನೆ ತೋರಿಸುತ್ತೇನೆಂದು ಆತ ವಾದಿಸಲು ಆರಂಭಿಸಿದ. ‘ನಿನ್ನ ಕೆಲಸ ಮನೆ ತೋರಿಸುವುದು, ಫಲಾನುಭವಿಗಳ ಪಟ್ಟಿ ನಿನಗೆ ಯಾಕೆ?’ ಎಂದು ಕೆ.ಇ.ಬಿ.ಯವರ ವಾದ. ಹೀಗೆ ಅವರಿಬ್ಬರ ಮಧ್ಯೆ ವಾಗ್ವಾದ ನಡೆಯಿತು. ಅಲ್ಲೇ ಇದ್ದ ನಾನು ಮಧ್ಯ ಪ್ರವೇಶಿಸಿ ಬಿಲ್ ಕಲೆಕ್ಟರನನ್ನು ಉದ್ದೇಶಿಸಿ ‘ಮನೆ ತೋರಿಸಲು ನಿಮಗೇನು ಸಮಸ್ಯೆ’ ಎಂದೆ. ‘ನೋಡಿ ಸಾರ್ ನಾವು ಇಲ್ಲಿಂದ ಒಂದು ಪಟ್ಟಿ ತಯಾರಿಸಿ ತಾಲ್ಲೂಕು ಪಂಚಾಯತ್‌ಗೆ ಕಳುಹಿಸುತ್ತೇವೆ. ಯಾರ್ಯಾರ ಹೆಸರು ಆ ಪಟ್ಟಿಯಲ್ಲಿ ಇದೆ ಎಂದು ಊರವರಿಗೂ ನಾವು ತಿಳಿಸಿರುತ್ತೇವೆ. ಆದರೆ ಮಾರ್ಗ ಮಧ್ಯೆ ಅಥವಾ ತಾಲ್ಲೂಕು ಪಂಚಾಯತ್‌ನಲ್ಲಿ ಬೇರೆ ಹೆಸರುಗಳು ಸೇರಿಸಿ ಇಲ್ಲಿಂದ ಕಳುಹಿಸಿದ ಹೆಸರುಗಳು ಮಾಯ ಮಾಡುತ್ತಾರೆ. ಹಾಗೆ ಆದಾಗ ಊರವರು ತರಾಟೆಗೆ ತೆಗೆದುಕೊಳ್ಳುವುದು ನಮ್ಮನ್ನು. ದಿನನಿತ್ಯ ಅವರ ಮನೆ ಬಾಗಿಲಿಗೆ ಹೋಗುವವರು ನಾವು; ಇವರಲ್ಲಾ. ಇವರೆಲ್ಲಾ (ಕೆ.ಇ.ಬಿ.ಯವರನ್ನು ಉದ್ದೇಶಿಸಿ) ಅಪರೂಪಕ್ಕೊಮ್ಮೆ ಬಂದು ಹೋಗುತ್ತಾರೆ. ಇವರಿಗೆ ನಮ್ಮ ಸಮಸ್ಯೆ ಗೊತ್ತಿಲ್ಲ. ಇಲ್ಲಿಂದ ಕಳುಹಿಸಿದ ಹೆಸರುಗಳು ಇಲ್ಲದಿದ್ದರೆ ಮನೆ ತೋರಿಸಬೇಡ ಎಂದು ಕಾರ್ಯದರ್ಶಿಯವರೂ ತಿಳಿಸಿದ್ದಾರೆ. ಅದಕ್ಕೆ ‘ಪಟ್ಟಿ ತೋರಿಸಿ ಅಂದೆ’ ಎಂದು ಹೇಳಿ ತನ್ನ ಭಾಷಣ ನಿಲ್ಲಿಸಿದ. ‘ಅಲ್ಲಾರೀ ಇಲ್ಲಿಂದ ಕಳುಹಿಸಿದ ಪಟ್ಟಿ ಮಾರ್ಗ ಮಧ್ಯದಲ್ಲಿ ಬದಲಾಗುವುದು ಹೇಗೆ?’ ಎಂದು ನನ್ನ ಪೆದ್ದುತನ ಪ್ರದರ್ಶಿಸಿದೆ. ಬಿಲ್‌ಕಲೆಕ್ಟರ್ ಉತ್ತರಿಸುವ ಮುನ್ನವೇ ಕೆ.ಇ.ಬಿ. ನೌಕರರಲ್ಲಿ ಒಬ್ಬರು, ಬಹುಶಃ ಈತನ ತಲೆಹರಟೆಯಿಂದ ಕೋಪಗೊಂಡು, ‘ಇವರೆಲ್ಲಾ ಇಲ್ಲಿ ಹಣ ತೆಗೆದುಕೊಂಡು ಪಟ್ಟಿ ಮಾಡುತ್ತಾರೆ. ಹಣ ಕೊಟ್ಟವರ ಹೆಸರಿಲ್ಲದಿದ್ದರೆ ಅವರು ಇವರನ್ನು ಸುಮ್ಮನೆ ಬಿಡುವುದಿಲ್ಲ. ಇಲ್ಲದಿದ್ದರೆ ಕಾರ್ಯದರ್ಶಿ ಮತ್ತು ಈತನಿಗೆ ಯಾಕೆ ಈ ಉಸಾಬರಿ. ‘ಪಟ್ಟಿಯಲ್ಲಿ ಹೆಸರು ಸೇರಿಸುವುದು/ಬಿಡುವುದು ಸದಸ್ಯರಿಗೆ ಬಿಟ್ಟಿದ್ದು’ ಎಂದರು. ನಾನು ಬಿಲ್‌ಕಲೆಕ್ಟರ್ ಮುಖ ನೋಡಿದೆ. ಆತ ನಾವೇನು ಹಣ ತೆಗೆದುಕೊಳ್ಳುವುದಿಲ್ಲ. ತಾಲ್ಲೂಕು ಪಂಚಾಯತ್‌ಅಧ್ಯಕ್ಷರು ಇಲ್ಲಿಯವರೇ ಆಗಿರುವುದರಿಂದ ಅವರ ಮೂಲಕ ಹೊಸ ಹೆಸರುಗಳು ಸೇರ್ಪಡೆಯಾಗುತ್ತವೆ. ಅಷ್ಟೊತ್ತಿಗೆ ಕಾರ್ಯದರ್ಶಿಯವರು ಬಂದರು. ಇಷ್ಟರವರೆಗೆ ನಡೆದ ವಾಗ್ವಾದವನ್ನು ಕೇಳಿ, ಪಟ್ಟಿ ನೋಡಿ, ಬಿಲ್ ಕಲೆಕ್ಟರ್‌ಗೆ ಮನೆ ತೋರಿಸಲು ಹೇಳಿದರು. ಅವರೆಲ್ಲಾ ಹೋದ ನಂತರ ಕಾರ್ಯದರ್ಸಿಯವರಲ್ಲಿ ಪಟ್ಟಿ ಹೇಗೆ ಮತ್ತು ಯಾಕೆ ಬದಲಾಗುತ್ತದೆ ಎಂದು ಕೇಳಿದೆ. ನೋಡಿ ಸ್ವಾಮಿ ರಾಜಕೀಯವೇ ಹೀಗೆ. ಪ್ರತಿಯೊಬ್ಬನಿಗೂ ಆತನ ಬೆಂಬಲಿಗರನ್ನು ಖುಶಿ ಪಡಿಸಬೇಕು. ಇವರ ಮಧ್ಯೆ ನಾವು ಬಲಿ ಪಶುಗಳಾಗಬೇಕು ಎಂದು ತಮ್ಮ ಸಮಸ್ಯೆ ಹೇಳಿಕೊಳ್ಳಲು ಶುರು ಮಾಡಿದರು.
ಆಯ್ಕೆ ಯಾರು ಮಾಡುತ್ತಾರೆ ಎನ್ನುವುದರ ಕುರಿತು ಕಾರ್ಯದರ್ಶಿ ಹಾರಿಕೆಯ ಉತ್ತರ ಕೊಡಲು ಕಾರಣವಿದೆ. ಹಿಂದಿನ ಅಧ್ಯಾಯದಲ್ಲಿ ಸದಸ್ಯರ ಅಭಿಪ್ರಾಯ ಸಂಗ್ರಹಿಸುವಾಗ ಕೆಲವು ಸದಸ್ಯರು ಫಲಾನುಭವಿಗಳ ಆಯ್ಕೆಯನ್ನು ವಿವರಿಸಿದ್ದಾರೆ. ಅವರ ಪ್ರಕಾರ ಅಧ್ಯಕ್ಷರು, ಕಾರ್ಯದರ್ಶಿಗಳು ಮತ್ತು ಕೆಲವು ಪ್ರಭಾವಿ ಸದಸ್ಯರು ಮಾತ್ರ ಆಯ್ಕೆಯಲ್ಲಿ ಪಾಲುಗೊಳ್ಳುತ್ತಾರೆ. ಊರಿನ ಜನರು, ಬಿಡಿ, ಎಲ್ಲಾ ಸದಸ್ಯರು ಇದರಲ್ಲಿ ಪಾಲುಗೊಳ್ಳುವುದಿಲ್ಲ. ಪಾಲುಗೊಳ್ಳದಿರುವ ಸದಸ್ಯರಲ್ಲಿ ಮಹಿಳೆಯರೇ ಹೆಚ್ಚು. ಮುಖ್ಯ ವಿಚಾರಗಳ ಚರ್ಚೆಯಲ್ಲಿ ಅವರನ್ನು ಯಾವಾಗಲೂ ಹೊರಗಿಡಲಾಗಿತ್ತೆಂದು ಮಹಿಳಾ ಸದಸ್ಯರು ದೂರಿಕೊಂಡಿರುವುದನ್ನು ಇಲ್ಲಿ ನೆನಪಿಸಬಹುದು. ಮೀಟಿಂಗ್ ಆರಂಭವಾದ ಕೂಡಲೇ ಕೆಲವು ಮಹತ್ವವಿಲ್ಲದ ವಿಚಾರಗಳನ್ನು ಚರ್ಚಿಸಿ, ಚಾ ಕೊಟ್ಟು ಮಹಿಳಾ ಸದಸ್ಯರನ್ನು ಮನೆಗೆ ಕಳುಹಿಸುತ್ತಾರೆ. ನಂತರ ಪುರುಷ ಸದಸ್ಯರು ಮತ್ತು ಕಾರ್ಯದರ್ಶಿಗಳು ಸೇರಿ ಮುಖ್ಯ ವಿಚಾರಗಳ ಕುರಿತು ನಿರ್ಧರಿಸುತ್ತಾರೆ. ಆಶ್ರಯಯೋಜನೆ ಹಳ್ಳಿಯಲ್ಲಿ ಅನುಷ್ಠಾನಗೊಂಡಿರುವ ಪರಿಯನ್ನು ಅರ್ಥಮಾಡಿಕೊಳ್ಳಲು ಎರಡು ಉದಾಹರಣೆಗಳು ಸಾಕು. ಒಂದು, ಮಹಿಳಾ ಸದಸ್ಯರೊಬ್ಬರಿಗೆ ಸಂಬಂಧಿಸಿದ್ದು. ಎರಡು, ರೈತ ಸಂಘದಿಂದ ನಡೆದ ಆಶ್ರಯ ಸೈಟುಗಳ ವಿತರಣೆ.
ಪಂಚಾಯತ್‌ಸದಸ್ಯರು ತಮ್ಮ ವಾರ್ಡುಗಳಿಗೆ ಮಾತ್ರ ದುಡಿಯುತ್ತಾರೆ ಎನ್ನುವುದು ಬಹು ಪ್ರಚಲಿತ ದೂರು. ಇಲ್ಲಿ, ಅದರಲ್ಲೂ ಮುಖ್ಯವಾಗಿ ಮಹಿಳಾ ಸದಸ್ಯರುಗಳಿಗೆ, ತಮ್ಮ ವಾರ್ಡುಗಳ ಸಮಸ್ಯೆ ಬಿಡಿ, ತಮ್ಮದೇ ವಸತಿ ಸಮಸ್ಯೆಯನ್ನು ಪರಿಹರಿಸಿಕೊಳ್ಳಲು ಸಾಧ್ಯವಾಗಿಲ್ಲ. ಕಾಯಿಪಲ್ಲೆ ಸಂಕ್ಲಮ್ಮ ಪಂಚಾಯತ್‌ಸದಸ್ಯೆ. ಪ್ರಯತ್ನಪಟ್ಟು ಆಶ್ರಯ ಸೈಟು ಪಡೆದಳು. ಆಶ್ರಯ ಸೈಟಿನಲ್ಲಿ ಮನೆಗಳ ನಿರ್ಮಾಣ ಲ್ಯಾಂಡ್‌ಆರ್ಮಿಯವರ ಜವಾಬ್ದಾರಿ. ಆ ಸಂಸ್ಥೆಯ ಇಂಜಿನಿಯರ್‌ಗಳು ಮನೆ ಕಟ್ಟಿಸುವ ಕೆಲಸವನ್ನು ಕೆಲವು ಬಾರಿ ಸ್ಥಳೀಯರಿಗೆ ಒಪ್ಪಿಸುವುದಿದೆ. ಇಲ್ಲಿ ಆ ಜವಾಬ್ದಾರಿಯನ್ನು ಪಂಚಾಯತ್ ಅಧ್ಯಕ್ಷರ ಸಂಬಂಧಿ ವಹಿಸಿಕೊಂಡಿದ್ದ. ಆತನಿಗೆ ಒಂದರಿಂದ ಒಂದೂವರೆ ಸಾವಿರ ರೂಪಾಯಿ ಕೊಟ್ಟರೆ ಸಿಮೆಂಟ್ ಮತ್ತು ಇತರ ಸಾಮಗ್ರಿಗಳು ಸರಿಯಾದ ಪ್ರಮಾಣದಲ್ಲಿ ಬಳಕೆಯಾಗುತ್ತವೆ. ಇಲ್ಲದಿದ್ದರೆ ಕಳಪೆ ಮನೆ ನಿರ್ಮಾಣವಾಗುತ್ತದೆ. ಇದು ಊರಿಗೆಲ್ಲ ತಿಳಿದಿರುವ ಸತ್ಯ. ಸಂಕ್ಲಮ್ಮ ಈ ಸತ್ಯವನ್ನು ಒಪ್ಪಿಕೊಳ್ಳಲು ರೆಡಿಯಿಲ್ಲ. ಯಾಕೆಂದರೆ ನಾನು ಪಂಚಾಯತ್ ಸದಸ್ಯೆ, ನಾನ್ಯಾಕೆ ದುಡ್ಡು ಕೊಡಬೇಕು ಎನ್ನುವುದು ಅವಳ ನಿಲುವು. ಅವಳೂ ಹಠ ಹಿಡಿದಳು. ಅವಳ ಹಠಕ್ಕೆ ಮನೆಯೇನೋ ಎದ್ದು ನಿಂತಿತು. ಆದರೆ ಸಂಕ್ಲಮ್ಮ ಗೋಡೆಗೆ ನೀರುಣ್ಣಿಸುವಾಗ ನೀರಿನ ಜತೆ ಮರಳು ಜಾರಿ (ಸಿಮೆಂಟ್ ಕಡಿಮೆಯಾಗಿ) ತಳ ಸೇರುತ್ತಿತ್ತು. ಈ ವಿಚಾರವನ್ನು ಅವಳು ಅಧ್ಯಕ್ಷರ ಮತ್ತು ಕಾರ್ಯದರ್ಶಿಯವರ ಗಮನಕ್ಕೆ ತಂದಳು. ಏನೂ ಉಪಯೋಗವಾಗಲಿಲ್ಲ. ಕೊನೆಗೂ ಸಂಕ್ಲಮ್ಮನ ಗೋಡೆ ಸಿಮೆಂಟ್ ಕಾಣಲಿಲ್ಲ. ಅವಳನ್ನು ಸಂದರ್ಶನ ಮಾಡಲು ಹೋಗಿರುವಾಗ ಈ ಕತೆಯೆಲ್ಲಾ ಹೇಳಿ ತಾಲ್ಲೂಕು ಪಂಚಾಯತ್ ಅಧ್ಯಕ್ಷರಿಗೆ ತಿಳಿಸಿ ನನಗೆ ಕನಿಷ್ಠ ಐದು ಗೋಣಿ ಸಿಮೆಂಟ್ ಕೊಡಿಸಿ ನನ್ನ ಮನೆ ಉಳಿಸಿ ಎಂದು ಕಣ್ಣೀರಿಟ್ಟಳು. ಒಬ್ಬ ಸದಸ್ಯೆಯ ಕತೆಯೇ ಇದಾದರೆ ಉಳಿದವರ ಸ್ಥಿತಿ ಹೇಗೋ ಎನ್ನುವ ಚಿಂತೆ ಓದುಗರನ್ನು ಕಾಡಬಹುದು. ಗಾಬರಿ ಪಡುವ ಅಗತ್ಯವಿಲ್ಲ. ಯಾಕೆಂದರೆ ಹಿಂದೆ ವಿವರಿಸಿದಂತೆ ಇಲ್ಲೂ, ಇತರ ಅಧಿಕಾರ ಕೇಂದ್ರಗಳಂತೆ, ಪ್ರತಿಯೊಂದರ ದರ ನಿರ್ಧಾರವಾಗಿದೆ. ನಿಗದಿತ ದರಸಂದಾಯವಾದರೆ ಸಿಗಬೇಕಾದ ಸವಲತ್ತು ಹೆಚ್ಚು ಕಿರಿಕಿರಿ ಇಲ್ಲದೆ ಸಿಗುತ್ತದೆ. ಆ ದರವನ್ನು ಕೊಡದೆ ಹಕ್ಕಿನ ಬಗ್ಗೆ ಮಾತಾಡಿದರೆ ಮಾತ್ರ ಕಷ್ಟ. ಆದುದರಿಂದ ಸದಸ್ಯೆ ಆಗಿರುವುದು ಅಥವಾ ಆಗದಿರುವುದು ಸವಲತ್ತನ್ನು ಪಡಿಯುವ ಹಕ್ಕನ್ನು ವಿಶೇಷ ಪ್ರಭಾವಿಸುವುದಿಲ್ಲ. ಆತ ಅಥವಾ ಆಕೆಯ ಸಂಪನ್ಮೂಲದ ಸ್ಥಿತಿ ನಿಜವಾಗಿಯೂ ಪ್ರಭಾವ ಬೀರುವ ಅಂಶ. ಆದಾಗ್ಯೂ ಪುರುಷ ಸದಸ್ಯರು ಇಷ್ಟೊಂದು ಸಮಸ್ಯೆ ಅನುಭವಿಸಿಲ್ಲ ಎನ್ನುವುದು ಕೂಡ ಅಷ್ಟೇ ಸತ್ಯ.
ಆಶ್ರಯ ಯೋಜನೆಯಲ್ಲಿ ಸೈಟು ಮಾಡಿ ವಿತರಿಸಲು ೧೯೯೨ರಲ್ಲೇ ಎರಡು ಎಕ್ರೆ ಭೂಮಿಯನ್ನು ಚಪ್ಪರದ ಹಳ್ಳಿಯ ಕೆಳ ಭಾಗದಲ್ಲಿ ವಿಕ್ರಯಿಸಲಾಗಿತ್ತು. ಸ್ಥಳೀಯರ ಜಗಳದಿಂದ ಸೈಟು ವಿತರಣೆ ಎರಡು ಬಾರಿ ಮುಂದೂಡಲ್ಪಟ್ಟಿತ್ತು. ಮಂಡಲ ಪಂಚಾಯತ್ ಹೋಗಿ ಗ್ರಾಮ ಪಂಚಾಯತ್ ಬಂತು. ಆದರೂ ಸೈಟು ವಿತರಣೆಯಾಗುವ ಲಕ್ಷಣ ಕಂಡು ಬರಲಿಲ್ಲ. ಅದೇ ಸುಮಾರಿಗೆ ಹಳ್ಳಿಯ ಕೃಷಿ ಕಾರ್ಮಿಕರ ರೈತ ಸಂಘ ಹುಟ್ಟಿಕೊಂಡಿತು. ಅದನ್ನು ಆರಂಭಿಸಿದವರು ರಾಮಪ್ಪ. ಅದರ ಈಗಿನ ಅಧ್ಯಕ್ಷರು ನಾಯಕರ ಶಿವಪ್ಪ. ಅಧ್ಯಕ್ಷರು ಮತ್ತು ಅದರ ಸದಸ್ಯರು ಕೃಷಿಕರೂ ಅಲ್ಲ, ಕೃಷಿ ಕಾರ್ಮಿಕರೂ ಅಲ್ಲ, ಅವರೆಲ್ಲಾ ಗಣಿಗಾರಿಕೆ ಮತ್ತು ವ್ಯಾಗನ್ ಲೋಡಿಂಗ್‌‌ನಲ್ಲಿ ತೊಡಗಿಸಿಕೊಂಡಿರುವ ಕೆಳ ಜಾತಿ/ವರ್ಗದ ಶ್ರಮಿಕರು. ಖಾಲಿ ಭೂಮಿ ನಮ್ಮ ಕಣ್ಣೆದುರೇ ಇದ್ದರೂ ನಾವು ಮನೆ ಮಠ ಇಲ್ಲದೆ ಅಲೆದಾಡುವುದು ಸರಿ ಬರಲಿಲ್ಲ. ಪಂಚಾಯತ್ ಅಧ್ಯಕ್ಷರಲ್ಲಿ ಹಲವಾರು ಬಾರಿ ಸೈಟುಗಳನ್ನು ವಿತರಿಸಲು ಕೇಳಿಕೊಂಡೆವು. ನಮ್ಮ ಕೂಗು ಅವರಿಗೆಲ್ಲ ಕೇಳುತ್ತದೆ. ಕೊನೆಗೆ ನಾವು ಒಂದು ನಿರ್ಧಾರಕ್ಕೆ ಬಂದೆವು. ಸೈಟುಗಳನ್ನು ವಸತಿ ಇಲ್ಲದವರಿಗೆ ರೈತ ಸಂಘದಿಂದಲೇ ಹಂಚುವುದೆಂದು ತೀರ್ಮಾನಿಸಿದೆವು. ಇದು ರೈತ ಸಂಘದ ಅಧ್ಯಕ್ಷರು ಮತ್ತು ಅವರ ಜತೆ ಇದ್ದ ಸದಸ್ಯರ ಅಭಿಪ್ರಾಯ. ೧೯೯೮ರಲ್ಲಿ ಪಂಚಾಯತನ್ನು ಗಣನೆಗೆ ತೆಗೆದುಕೊಳ್ಳದೆ ಆಶ್ರಯ ಸೈಟುಗಳನ್ನು ಸಂಘ ತನ್ನ ಸದಸ್ಯರಿಗೆ ವಿತರಿಸಿತು. ರೈತ ಸಂಘದ ಈ ಕೆಲಸ ನೋಡಿದರೆ ಸೈಟು ಇವತ್ತು ವಿತರಣೆಯಾಗಬಹುದು ನಾಳೆ ವಿತರಣೆಯಾಗಬಹುದೆಂದು ಕಾದು ನಿರಾಶೆಯಾದ ಜನರೇ ಸೇರಿ ಈ ಸಂಘಟನೆ ಮಾಡಿಕೊಂಡಂತಿದೆ. ಪದಾಧಿಕಾರಿಗಳಂತು ಈ ಆರೋಪವನ್ನು ಒಪ್ಪುವುದಿಲ್ಲ. ಅದೇನೆ ಇರಲಿ ಈ ಸಂಘಟನೆ ಸುಮಾರು ೪೦ ರಿಂದ ೫೦ ರಷ್ಟು ಸೈಟುಗಳನ್ನು ವಿತರಿಸಿದ್ದಂತೂ ನಿಜ. ಈ ಬೆಳವಣಿಗೆಯಿಂದ ಪಂಚಾಯತ್ ಅಧ್ಯಕ್ಷರು ಮತ್ತು ಕಾರ್ಯದರ್ಶಿಗಳು ವಿಚಲಿತರಾದರು. ಯಾವ ರೀತಿ ಸಮಸ್ಯೆಯ್ನು ಪರಿಹರಿಸಬೇಕೆಂದೇ ಅವರಿಗೆ ತಿಳಿಯದಾಯಿತು. ಸ್ವಾಧೀನ ಪಡಿಡಿಕೊಂಡವರನ್ನು ಎಬ್ಬಿಸುವುದು ಕಷ್ಟವಿತ್ತು. ಹಾಗೆಂದು ಅವರನ್ನು ಮುಂದುವರಿಯಲು ಬಿಟ್ಟರೆ ಉಳಿದ ಸೈಟುಗಳನ್ನು ರೈತ ಸಂಘದವರೇ ವಿತರಿಸುವ ಸಾಧ್ಯತೆ ಇತ್ತು. ಸಮಸ್ಯೆ ಪರಿಹಾರಕ್ಕಾಗಿ ಪಂಚಾಯತ್ ವತಿಯಿಂದ ೧೯೯೯ ರಲ್ಲಿ ಸೈಟುಗಳ ಅಧಿಕೃತ ವಿತರಣೆ ನಡೆಯಿತು. ಈಗಾಗಲೇ ಸ್ವಾಧೀನ ಪಡೆದವರು ಬಡತನ ರೇಖೆಗಿಂತ ಕೆಳಗಿರುವುದರಿಂದ ಅವರ ಅಕ್ರಮವನ್ನು ಸಕ್ರಮಗೊಳಿಸಲಾಯಿತು. ಉಳಿದ ಸೈಟುಗಳನ್ನು, ಸುಮಾರು ೭೦ ಸೈಟುಗಳನ್ನು, ಇತರರಿಗೆ ವಿತರಿಸಲಾಯಿತು.
ಆರೋಗ್ಯ
ಪಂಚಾಯತ್ ಕಟ್ಟಡಕ್ಕೆ ತಾಗಿ ಕೊಂಡಂತೆ ಒಂದು ಚಿಕಿತ್ಸಾಲಯವಿದೆ. ಆಯುರ್ವೇದಿಕ್ ವೈದ್ಯರೊಬ್ಬರು ನೇಮಕವೂ ಆಗಿದೆ. ಆದರೆ ಆ ವೈದ್ಯರು ಊರಿಗೆ ಬರುವುದೇ ಸ್ವಲ್ಪ ಅಪರೂಪ. ನನ್ನ ಎರಡು ತಿಂಗಳ ತಿರುಗಾಟದಲ್ಲಿ ಒಂದು ದಿನವೂ ಅವರನ್ನು ಆಸ್ಪತ್ರೆಯಲ್ಲಿ ಕಂಡಿಲ್ಲ. ಕ್ಷೇತ್ರಕಾರ್ಯ ಮುಗಿಸುವ ಮುನ್ನ ಅವರನ್ನೊಮ್ಮೆ ಭೇಟಿಯಾಗುವ ಭಾಗ್ಯ ದೊರಕಿತು. ಯಾವುದೋ ಕೆಲಸದ ಮೇಲೆ ಎಲ್ಲಿಗೋ ಹೊರಟಿರುವ ಅವರನ್ನು ‘ಅವರೇ ನಮ್ಮ ವೈದ್ಯರು’ ಎಂದು ಊರವರು ದಾರಿಯಲ್ಲಿ ತೋರಿಸಿದರು. ನನ್ನ ಪರಿಚಯ ಮಾಡಿಕೊಂಡು, ‘ಎರಡು ತಿಂಗಳಿಂದ ನಾನು ನಿಮ್ಮನ್ನು ಭೇಟಿಯಾಗಬೇಕೆಂದು ಪ್ರಯತ್ನಿಸುತ್ತಿದ್ದೆ, ಆದರೆ ನೀವು ಸಿಗಲೇ ಇಲ್ಲ. ‘ಇಲ್ಲಿ ದಿನ ಬರುವ ಅವಶ್ಯಕತೆ ಇಲ್ಲವೇ?’ ಎಂದೆ. ನನ್ನ ಪ್ರಶ್ನೆ ಅವರಿಗೆ ಅಷ್ಟೇನೂ ಇಷ್ಟವಾದಂತೆ ತೋರಲಿಲ್ಲ. ಇವನಿಗ್ಯಾಕೆ ನನ್ನ ಉಸಾಬರಿ ಎನ್ನುವ ಅಸಡ್ಡೆ ಇತ್ತು. ಆದರೂ ನನ್ನ ವೇಷಭೂಷಣ ನೋಡಿ ಇವ ಸ್ಥಳೀಯ ಅಲ್ಲ; ಅಲ್ಲದಿರುವಾಗ ಸ್ವಲ್ಪ ಹುಷಾರಾಗಿ ಇರುವದೇ ಜಾಣತನ ಎಂದು ನನ್ನ ಪ್ರಶ್ನೆಗೆ ಉತ್ತರಿಸಲು ಮನಸ್ಸು ಮಾಡಿದರು. ‘ಹಿಂದೆ ನಾನು ಡೈಲಿ ಬರುತ್ತಿದ್ದೆ. ಆದರೆ ಇಲ್ಲಿ ಗಂಟೆಗಟ್ಟಲೆ ಕೂತರು ಒಬ್ಬ ಪೇಶಂಟ್ ಇಲ್ಲಿಗೆ ಬರುತ್ತಿರಲಿಲ್ಲ. ಅವರೆಲ್ಲಾ ಪ್ರೈವೈಟ್ ಕ್ಲಿನಿಕ್ಕಿಗೆ ಹೋಗುತ್ತಾರೆ. ಹೀಗೆ ನಾನು ಬರುವುದು ಸ್ವಲ್ಪ ಕಡಿಮೆ ಮಾಡಿದ. ಜತೆಗೆ ನಾನು ಖಾಯಂ ಆಗಿ ನೇಮಕ ಗೊಂಡಿಲ್ಲ; ಒಪ್ಪಂದದ ಮೇರೆಗೆ ದುಡಿಯುತ್ತಿದ್ದೇನೆ. ನಮಗೆ ಸರಿ ಸಂಬಳ ಇಲ್ಲ; ಯಾವುದೇ ಸವಲತ್ತು ಇಲ್ಲ. ಸಿಗಬೇಕಾದ ಸಣ್ಣ ಪುಟ್ಟ ಸವಲತ್ತು ಪಡೆಯಬೇಕಾದರೂ ದುಡ್ಡು ಖರ್ಚು ಮಾಡಬೇಕು. ನಾವೆಲ್ಲಾ (ಒಪ್ಪಂದದ ಮೇರೆಗೆ ದುಡಿಯುವವರು) ಒಂದು ಸಂಘ ಮಾಡಿಕೊಂಡಿದ್ದೇವೆ. ಸದ್ಯಕ್ಕೆ ಅದರಲ್ಲಿ ಸ್ವಲ್ಪ ಬಿಸಿಯಾಗಿದ್ದೇನೆ’ ಎಂದು ಸತ್ಯವನ್ನೇ ನುಡಿದರು. ‘ನೀವು ಹೇಳುತ್ತೀರಿ ಊರವರು ಇಲ್ಲಿಗೆ ಬರುವುದಿಲ್ಲ. ಊರವರು ಹೇಳುತ್ತಾರೆ ಇಲ್ಲಿ ವೈದ್ಯರೇ ಇರುವುದಿಲ್ಲ. ಒಂದು ವೇಳೆ ವೈದ್ಯರಿದ್ದರೂ ಅವರು ಚೀಟಿ ಕೊಡುವುದು ಮದ್ದು ಕೊಡುವುದಿಲ್ಲ. ಮೆಡಿಕಲ್ ಸ್ಟೋರ್‌ನಲ್ಲಿ ದುಡ್ಡು ಕೊಟ್ಟು ಮದ್ದು ತೆಗೆದುಕೊಳ್ಳಬೇಕು. ‘ಅವರ ಚೀಟಿಗ್ಯಾಕೆ ನಾವು ಅಲ್ಲಿ ಹೋಗಬೇಕೆಂದು ಊರವರು ಅಭಿಪ್ರಾಯ ಪಡುತ್ತಾರೆ’ ಅಂದೆ. ‘ಸರಕಾರದಿಂದ ಮದ್ದು ಪೂರೈಕೆ ಆಗದಿದ್ದರೆ ನಾನೆಲ್ಲಿಂದ ಕೊಡಲಿ?’ ಎಂದು ವೈದ್ಯರ ಮರು ಪ್ರಶ್ನೆ. ಹೀಗೆ ಸರಕಾರಿ ಸವಲತ್ತು ಇದ್ದು ಇಲ್ಲದ ಸ್ಥಿತಿ.
ಸುಮಾರು ೩೯೯ ಕುಟುಂಬಗಳು, ಊರಿನ ಸರಿ ಅರ್ಧದಷ್ಟು ಕುಟುಂಬಗಳು, ಆರೋಗ್ಯ ವ್ಯವಸ್ಥೆಯ ಬಗ್ಗೆ ಅತೃಪ್ತಿ ಸೂಚಿಸಿವೆ (ಕೋಷ್ಠಕ – ೧೨). ಸಾರ್ವಜನಿಕ ಆರೋಗ್ಯ ವ್ಯವಸ್ಥೆಯ ಕಿಂಚಿತ್‌ಉಪಯೋಗವೂ ಊರಿಗೆ ಇಲ್ಲ. ಅಂದ ಮಾತ್ರಕ್ಕೆ ಊರವರ ಆರೋಗ್ಯ ಸ್ಥಿತಿ ಉತ್ತಮವಾಗಿದೆ ಎಂದಲ್ಲ. ಅದಕ್ಕೆ ವಿರುದ್ಧವಾಗಿ ಸುಮಾರು ಆರು ಜನ ಖಾಸಗಿ ವೈದ್ಯರಿಗೆ ದಿನಂಪ್ರತಿ ವ್ಯಾಪಾರ ಒದಗಿಸುವಷ್ಟು ಖಾಯಿಲೆ ಊರಲ್ಲಿದೆ. ಅವರುಗಳಲ್ಲಿ ನಾಲ್ಕು ಜನ ಕ್ಲಿನಿಕ್ ತೆರೆದು ಖಾಯಂ ಆಗಿ ವ್ಯಾಪಾರ ಮಾಡಿದರೆ ಉಳಿದವರು ಮನೆ ಮನೆಗಳಿಗೆ ಭೇಟಿ ಕೊಟ್ಟು ಉಪಚರಿಸುತ್ತಾರೆ (ಕೋಷ್ಠಕ – ೧೬). ಎಲ್ಲಾ ಆರು ಜನ ವೈದ್ಯರು ಆರ್.ಎಂ.ಪಿ.ಗಳು ಖಾಸಗಿ ಕ್ಲಿನಿಕ್ ಎಂದಾಕ್ಷಣ ಪೇಟೆಗಳಲ್ಲಿ ಸಿಗುವ ಕ್ಲಿನಿಕ್‌ಗಳ ಚಿತ್ರಣ ಕಣ್ಣ ಮುಂದೆ ಬರಬಹುದು. ಆದರೆ ಇಲ್ಲಿನ ಖಾಸಗಿ ಕ್ಲಿನಿಕ್‌ಗಳ ಚಿತ್ರಣವೇ ಬೇರೆ. ಒಬ್ಬರ ಕ್ಲಿನಿಕ್ ಮುಖ್ಯ ರಸ್ತೆಯ ಬದಿಯ ಒಂದು ಹಳೇ ಮನೆಯಲ್ಲಿದೆ. ಇತರ ಮನೆಗಳಂತೆ ಇದು ಕೂಡ ಸ್ಥಳೀಯ ಕಚ್ಚಾ ಕಟ್ಟಡ. ಕ್ಲಿನಿಕ್ ಹೊರಗೆ ಕಸ, ಧೂಳು ತುಂಬಿದೆ. ಹಾಲ್ ತರಹ ಇರುವ ಜಾಗದಲ್ಲಿ ವಿಸಿಟರ್ಸ್‌‌ಗಳಿಗೆ ಕುಳಿತುಕೊಳ್ಳಲು ಮೂರು ಹಳೇ ಬಾಟ ಚೇರ್‌ಗಳಿವೆ. ನಾನು ಭೇಟಿ ಕೊಟ್ಟ ಸಂದರ್ಭದಲ್ಲಿ ಐವರು ರೋಗಿಗಳು ಕಾಯುತ್ತಿದ್ದರು. ಸ್ವಲ್ಪ ಹೊಸಬನಂತೆ ಕಂಡ ನನ್ನನ್ನು ವೈದ್ಯರು ಏನೆಂದು ವಿಚಾರಿಸಿದರು. ಬಂದ ಉದ್ದೇಶ ತಿಳಿಸಿ, ಅವರಿಗೆ ತೊಂದರೆಯಾಗುವುದು ಬೇಡವೆಂದು, ನಿಮ್ಮ ಪೇಶಂಟ್‌ಗಳನ್ನು ಕಳುಹಿಸಿದ ನಂತರ ನನಗೆ ಮಾಹಿತಿ ನೀಡಿದರೆ ಸಾಕೆಂದೆ. ಹಾಲ್‌ಗೆ ತಾಗಿಕೊಂಡಂತೆ ಒಳಭಾಗದಲ್ಲಿ ಪುಟ್ಟ ಕೊಠಡಿ ರೀತಿಯ ಜಾಗವಿದೆ. ಅದನ್ನು ಮತ್ತು ಹಾಲ್‌ನ್ನು ಬೇರ್ಪಡಿಸಲು ಗೋಡೆ ಅಥವಾ ಪರದೆ ಇಲ್ಲ. ಅದೇ ಜಾಗದ ಒಂದು ಬದಿಗೆ ವೈದ್ಯರು ತಮ್ಮ ಟೇಬಲ್ ಇಟ್ಟುಕೊಂಡಿದ್ದಾರೆ. ಮತ್ತೊಂದು ಭಾಗದಲ್ಲಿ ಒಂದು ಹಸಿರು ಬಟ್ಟೆಯ ಸ್ಕ್ರೀನ್‌ನಿಂದ ರೋಗಿಗಳ ತಪಾಸಣೆಗೆ ಜಾಗ ಮಾಡಿಕೊಂಡಿದ್ದಾರೆ. ವೈದ್ಯರ ಟೇಬಲ್ ಪೂರ್ತಿ ಮದ್ದು ಮತ್ತು ಇತರ ಸಾಮಗ್ರಿಗಳಿಂದ ತುಂಬಿತ್ತು. ರೋಗಿಯನ್ನು ಪರೀಕ್ಷಿಸುವುದು ಇತರರಿಗೆ ಕಾಣಬಾರದೆಂದು ಸ್ಕ್ರೀನ್ ಇದ್ದರೂ ಹಾಲ್‌ನಲ್ಲಿ ಕುಳಿತವರು ಎದ್ದು ನಿಂತರೆ ಅಥವಾ ಸ್ವಲ್ಪ ಮುಂದಕ್ಕೆ ಹೋದರೆ ತಪಾಸಣೆಯ ರೋಗಿಯನ್ನು ಕಾಣಬಹುದು.
ಆರೇಳು ಪೇಶಂಟ್‌ಗಳು ಹೋದರೂ ಕ್ಯೂ ಕಡಿಮೆಯಾಗುವ ಲಕ್ಷಣ ಕಾಣಲಿಲ್ಲ. ಹಿಂದಿನ ನನ್ನ ನಾಗರಿಕ ನಟನೆಯನ್ನು ಬದಿಗಿಟ್ಟು ವೈದ್ಯರಲ್ಲಿ ಬರುವ ಮುಖ್ಯ ರೋಗಗಳ ಕುರಿತು ವಿಚಾರಿಸಿದೆ. ಶ್ವಾಶಕೋಶದ ರೋಗಗಳು, ಮಲೇರಿಯಾ, ಆಮಶಂಕೆ, ಆಸ್ತಮ, ಹಳದಿ ರೋಗ ಮತ್ತು ಕೆಲವು ಹೆಚ್.ಐ.ವಿ. ಪಾಸಿಟಿವ್‌ಕೇಸ್‌ಗಳು. ಹೆಚ್.ಐ.ವಿ. ಪಾಸಿಟಿವ್‌ಕೇಸ್‌ಗಳ ಬಗ್ಗೆ ನನ್ನ ಕುತೂಹಲ ಕೆರಳಿತು. ‘ಇಂತಹ ಹಳ್ಳಿಯಲ್ಲಿ ಹೆಚ್.ಐ.ವಿ. ಪಾಸಿಟಿವ್‌ಕೇಸ್‌ಗಳು ಇರಲು ಹೇಗೆ ಸಾಧ್ಯ?’ ಎಂದೆ. ‘ಇಲ್ಲಿನ ಗಣಿ ಕಾರ್ಮಿಕರು ಹೊಸಪೇಟೆ ಅಥವಾ ಬಳ್ಳಾರಿಯಲ್ಲಿ ವೇಶ್ಯೆಯರ ಸಂಪರ್ಕ ಮಾಡುತ್ತಾರೆ. ಅವರಿಂದ ಹೆಚ್.ಐ.ವಿ. ಪಾಸಿಟಿವ್ ಕೇಸ್‌ಗಳು ಹಳ್ಳಿಗೆ ಬರುತ್ತವೆ’ ಎಂದು ಡಾಕ್ಟರ್‌ರ ಅಭಿಪ್ರಾಯ. ಈಗಾಗಲೇ ೪ ರಿಂದ ೫ ಕೇಸುಗಳಿಗೆ, ಕನಿಷ್ಠ ಹತ್ತರಿಂದ ಹದಿನೈದು ಗಂಡಸರು ಆ ಲಕ್ಷಣ ಹೊಂದಿದ್ದಾರೆ; ಪರೀಕ್ಷಿಸಿದರೆ ಗೊತ್ತಾದೀತು ಎಂದು ಅವರ ಅಭಿಪ್ರಾಯಪಟ್ಟರು.
ಆ ಚರ್ಚೆಯನ್ನು ಅರ್ಧಕ್ಕೆ ನಿಲ್ಲಿಸಿ ಹಳ್ಳಿಯಲ್ಲಿ ಇರುವ ಮುಖ್ಯ ಖಾಯಿಲೆಗಳ ಕುರಿತು ಕೇಳಿದೆ. ಅವರಲ್ಲಿ ಬರುವ ವಿವಿಧ ಖಾಯಿಲೆಗಳು ಇಂತಿವೆ – ಶೇಕಡಾ ನಲ್ವತ್ತರಷ್ಟು ಕ್ಷಯ ಮತ್ತು ಉಸಿರಾಟಕ್ಕೆ ಸಂಬಂಧಿಸಿದ್ದು, ಕಾಲರಾ (ಆಮಶಂಕೆ) ೨೫%, ಮಲೇರಿಯಾ ೨೦% ಮತ್ತು ಇತರ ಖಾಯಿಲೆಗಳು ೧೫% ವರ್ಷವಿಡೀ ಇದೇ ಲೆಕ್ಕಾಚಾರದಲ್ಲಿ ಖಾಯಿಲೆಗಳು ಇಲ್ಲ. ಉಸಿರಾಟಕ್ಕೆ ಅಥವಾ ಶ್ವಾಶಕೋಶಕ್ಕೆ ಸಂಬಂಧಿಸಿದ ರೋಗಿಗಳ ಸಂಖ್ಯೆ ಅಕ್ಟೋಬರ್‌ನಿಂದ ಫೆಬ್ರವರಿವರೆಗೆ ಹೆಚ್ಚಿರುತ್ತದೆ. ಕಾಲರಾ ಬೇಸಿಗೆಯಲ್ಲಿ ಶುರುವಾಗುತ್ತದೆ. ಜೂನ್‌ನಂತರ ಮಲೇರಿಯಾ ಪೇಶಂಟ್‌ಗಳು ಬರಲು ಆರಂಭಿಸುತ್ತಾರೆ. ಖಾಸಗಿ ವೈದ್ಯರುಗಳು ನೀಡಿದ ಅಂಕಿ ಅಂಶಗಳನ್ನು ಕಾರಿಗನೂರಿನಲ್ಲಿರುವ ಕಾರ್ಮಿಕ ಕಲ್ಯಾಣ ಲಾಖೆಯವರು ನಡೆಸುತ್ತಿರುವ ಆಸ್ಪತ್ರೆ ಮತ್ತು ಗಾದಿಗನೂರಿನಲ್ಲಿರುವ ಪ್ರೈಮರಿ ಹೆಲ್ತ್ ಸೆಂಟರ್‌ನಿಂದ ಪಡೆದ ಅಂಕಿ ಅಂಶಗಳೊಂದಿಗೆ ಹೋಲಿಸಿ ನೋಡಲಾಗಿದೆ. (ಕೋಷ್ಠಕ ೨೩ ಮತ್ತು ೨೪). ಕಾರಿಗನೂರು ಪಿ.ಕೆ.ಹಳ್ಳಿಯಿಂದ ಆರು ಕಿ.ಮೀ. ದೂರದಲ್ಲಿ ಹೊಸಪೇಟೆ ಕಡೆಗಿದೆ. ಇಲ್ಲಿ ಕೇಂದ್ರ ಸರಕಾರ ಗಣಿ ಕಾರ್ಮಿಕರಿಗಾಗಿಯೇ ಒಂದು ಆಸ್ಪತ್ರೆ ನಿರ್ಮಿಸಿದೆ. ಇಲ್ಲಿ ಚಿಕಿತ್ಸೆ ದೊರೆಯಬೇಕಾದರೆ ಶಾಶ್ವತ ಕಾರ್ಮಿಕ ಎಂದು ಗಣಿ ಮಾಲಿಕರಿಂದ ಚೀಟಿ ತರಬೇಕು. ಹಾಗಾಗಿ ವ್ಯಾಗನ್ ಲೋಡಿಂಗ್, ಕಾಂಟ್ರೆಕ್ಟ್ ನೆಲೆಯಲ್ಲಿ ದುಡಿಯುವ ಶ್ರಮಿಕರು, ತಾತ್ಕಾಲಿಕ ಕಾರ್ಮಿಕರಿಗೆ ಇಲ್ಲಿ ಚಿಕಿತ್ಸೆ ದೊರೆಯುವುದಿಲ್ಲ. ಹಳ್ಳಿಯಲ್ಲಿ ಹಲವಾರು ಶಾಶ್ವತಗಣಿ ಕಾರ್ಮಿಕರಿದ್ದಾರೆ. ಇವರು ಈ ಆಸ್ಪತ್ರೆಯ ಸೌಲಭ್ಯ ಪಡಿಯುತ್ತಿದ್ದಾರೆ. ಕ್ಷಯ ಮತ್ತು ಉಸಿರಾಟಕ್ಕೆ ಸಂಬಂಧಪಟ್ಟ ರೋಗಗಳ ತೀವ್ರತೆಯನ್ನು ಗುರುತಿಸಲು ಕೇಂದ್ರ ಆಸ್ಪತ್ರೆಯ ಅಂಕಿ ಅಂಶಗಳನ್ನು ಇಲ್ಲಿ ಕೊಡಲಾಗಿದೆ. ಉಸಿರಾಟಕ್ಕೆ ಸಂಬಂಧಪಟ್ಟ ಖಾಯಿಲೆಗಳ ತೀವ್ರತೆಯನ್ನು ಗಾದಿಗನೂರಿನ ಅಂಕಿ ಅಂಶಗಳಿಂದಲೂ ತಿಳಿಯಬಹುದು. ಉಸಿರಾಟಕ್ಕೆ ಸಂಬಂಧಪಟ್ಟ ಖಾಯಿಲೆಗಳಿಗೆ ಔಷಧಿಯ ಜತೆ ಒಳ್ಳೆಯ ಆಹಾರ ಮತ್ತು ವಿಶ್ರಾಂತಿಯ ಅಗತ್ಯವಿದೆ. ಬಹುತೇಕ ರೋಗಿಗಳು ವ್ಯಾಗನ್ ಲೋಡಿಂಗ್ ಮತ್ತು ಗಣಿಗಾರಿಕೆಯಲ್ಲಿ ತೊಡಗಿಸಿಕೊಂಡ ಕಾರ್ಮಿಕರು. ಇವರಿಗೆ ಒಳ್ಳೆಯ ಆಹಾರ ಮತ್ತು ವಿಶ್ರಾಂತಿ ಎರಡೂ ಲಕ್ಜುರಿಯೇ. ಸ್ಥಳೀಯವಾಗಿ ಸರಕಾರಿ ಆಸ್ಪತ್ರೆ ಇಲ್ಲದಿರುವುದು ಮತ್ತು ಕಾರ್ಮಿಕ ಕಲ್ಯಾಣ ಇಲಾಖೆಯ ಆಸ್ಪತ್ರೆ ಕೇವಲ ಶಾಶ್ವತ ಕಾರ್ಮಿಕರಿಗೆ ಚಿಕಿತ್ಸೆ ನೀಡುವುದು ಈ ಎರಡು ಕಾರಣಗಳಿಂದ ಈ ರೋಗಿಗಳು ಸ್ಥಳೀಯ ಖಾಸಗಿ ವೈದ್ಯರುಗಳನ್ನೇ ನಂಬಬೇಕಾದ ಸ್ಥಿತಿ ನಿರ್ಮಾಣವಾಗಿದೆ.
ಬಹುತೇಕ ಕಾರ್ಮಿಕರು ಅಕ್ಕಿ ಊಟ ಮಾಡುವುದರಿಂದ ಕ್ಷಯ ರೋಗ ಅವರಿಗೆ ಜಾಸ್ತಿ ಎಂದು ಡಾಕ್ಟರುಗಳ ಅಂಬೋಣ. ಅವರ ಪ್ರಕಾರ ಇಲ್ಲಿನ ಮೇಲುಜಾತಿಯವರು ರಾಗಿ ಮುದ್ದೆ ಮತ್ತು ಜೋಳ ತಿನ್ನುವುದರಿಂದ ಅವರುಗಳಲ್ಲಿ ಕ್ಷಯ ರೋಗಿಗಳು ಕಡಿಮೆ. ಇದು ಒಪ್ಪಬಹುದಾದ ವಾದವಲ್ಲ. ಯಾಕೆಂದರೆ ಕೆಲವು ಕಡೆ ಸಮಾಜದ ಎಲ್ಲರ ಆಹಾರ ಅಕ್ಕಿಯೇ ಆಗಿದೆ. ಅಂತಹ ಕಡೆ ಸಮಾಜದ ಮೇಲ್ವರ್ಗದಲ್ಲೂ ಕ್ಷಯ ರೋಗಿಗಳು ಇರಬೇಕು. ಆದರೆ ಆ ರೀತಿ ಇಲ್ಲ. ಎಲ್ಲಾ ಕಡೆ ಬಡವರೇ ಕ್ಷಯ ರೋಗಿಗಳು. ಆಹಾರದ ಕೊರತೆಯಿಂದ, ಆರೈಕೆ ಅಥವಾ ವಿಶ್ರಾಂತಿಯ ಕೊರತೆಯಿಂದ ಕ್ಷಯ ರೋಗ ಬರುತ್ತದೆ. ಇಲ್ಲಿ ಕೂಡ ಕ್ಷಯ ಮತ್ತು ಶ್ವಾಸಕೋಶಕ್ಕೆ ಸಂಬಂಧಪಟ್ಟ ಖಾಯಿಲೆಗಳು ಕೆಳಜಾತಿ/ವರ್ಗದವರಲ್ಲೇ ಕಂಡು ಬಂದಿದೆ. ವ್ಯಾಗನ್ ಲೋಡಿಂಗ್ ಮತ್ತು ಗಣಿಗಾರಿಕೆ ಎರಡು ಕೂಡ ದೂಳಿನ ವಾತಾವರಣದ ದುಡಿತ. ಕೃಷಿಗೆ ಹೋಲಿಸಿದರೆ ಇಲ್ಲಿನ ಆದಾಯ ಹೆಚ್ಚೇ. ಆದರೆ ಈ ಹೆಚ್ಚಿನ ಆದಾಯದಲ್ಲಿ ಸ್ವಲ್ಪ ಭಾಗವನ್ನು ಆಸ್ಪತ್ರೆ ಖರ್ಚಿಗೆ ತೆಗೆದಿಡಲೇಬೇಕು. ಹೀಗೆ ಈ ದುಡಿಮೆ ಆರೋಗ್ಯದ ಮೇಲೆ ಮಾಡುವ ದುಷ್ಪರಿಣಾಮ ಅದು ಕೊಡುವ ಹೆಚ್ಚಿನ ಆದಾಯವನ್ನು ಕಿತ್ತುಕೊಳ್ಳುತ್ತಿದೆ.
ಬಡತನ, ಅತ್ಯಲ್ಪ ಬದಲೀ ಆದಾಯ ಮೂಲಗಳು ಮತ್ತು ಸಮಾಜ ಜೀವ ವಿಮೆ ಇಲ್ಲದಿರುವುದು ಇತ್ಯಾದಿಗಳು ಇವರನ್ನು ಅನಾರೋಗ್ಯದ ನಡುವೆಯೂ ದುಡಿಯುವಂತೆ ಒತ್ತಾಯಿಸುತ್ತವೆ. ದುಡಿತದ ಆಯಾಸ ಪರಿಹಾರಕ್ಕಾಗಿ ಶುರುವಾಗುವ ಕುಡಿತ ಅನಾರೋಗ್ಯದ ನೋವು ಮರೆಯಲು ಮದ್ದಾಗುತ್ತದೆ. ಇವರ ಅನಾರೋಗ್ಯಕ್ಕೆ ಮತ್ತು ಕುಡಿತಕ್ಕೆ ಇವೇ ಕಾರಣಗಳು ಅಥವಾ ಇವೇ ಬಲವಾದ ಕಾರಣವೆನ್ನುವ ವಾದ ಇದಲ್ಲ. ಕಾರ್ಮಿಕರೇ ಇಲ್ಲಿನ ಸಾರಾಯಿ ಅಂಗಡಿಗಳ ಮುಖ್ಯ ಗಿರಾಕಿಗಳೆಂದು ಊರಲ್ಲಿ ಒಂದೆರಡು ದಿನ ಸುತ್ತಾಡಿದ ಕೂಡಲೇ ತಿಳಿಯುತ್ತದೆ. ಸ್ಟೇಷನ್ ರಸ್ತೆಯಲ್ಲಿ, ಚಪ್ಪರದ ಹಳ್ಳಿ ಪಕ್ಕ ಇರುವ ಸಾರಾಯಿ ಅಂಗಡಿ ವ್ಯಾಪಾರಿಯ ಅಭಿಪ್ರಾಯದಂತೆ ಡಾಲ್ಮಿಯಾ ಗಣಿ ನಡೆಯುತ್ತಿರುವ ಸಂದರ್ಭದಲ್ಲಿ ದಿನದ ವ್ಯಾಪಾರ ಕನಿಷ್ಠ ಅಂದ್ರೆ ೫೦೦ ರಿಂದ ೭೫೦ ಪ್ಯಾಕೆಟ್‌ಗಳು. ವಾರದ ರಜಾ ದಿನವಂತೂ ಅದು ಸಾವಿರ ದಾಟುತ್ತಿತ್ತು. ೧೯೭೭ರ ನಂತರ, ಡಾಲ್ಮಿಯಾದ ಲೇ – ಆಫ್‌ಮತ್ತು ನಂತರದ ಮುಷ್ಕರದ ನಂತರ, ವ್ಯಾಪಾರ ಕುಸಿದಿದೆ. ಈಗ ದಿನಕ್ಕೆ ೨೫೦ ಪ್ಯಾಕೆಟ್‌ಮಾರಾಟವಾಗುವುದು ಕಷ್ಟ ಎಂದು ವ್ಯಾಪಾರಿ ಅಭಿಪ್ರಾಯ ಪಡುತ್ತಾನೆ. ಇದರ ಅರ್ಥ ಹಳ್ಳಿ ಒಟ್ಟು ಸಾರಾಯಿ ವ್ಯಾಪಾರವೇ ಕಡಿಮೆಯಾಗಿದೆ ಅಥವಾ ಸಾರಾಯಿ ವ್ಯಾಪಾರವಿಡೀ ವ್ಯಾಗನ್ ಮತ್ತು ಗಣಿ ಕಾರ್ಮಿಕರ ಮೇಲೆ ನಿಂತಿದೆ ಎಂದಲ್ಲ.
೧೯೭೭ರವರೆಗೆ ಇಲ್ಲಿ ಕೇವಲ ಮೂರು ಸಾರಾಯಿ ಅಂಗಡಿಗಳಿದ್ದವು. ನಂತರದ ವರ್ಷಗಳಲ್ಲಿ ಇನ್ನೂ ಎರಡು ಅಂಗಡಿಗಳು ಬಂದವು. ಈಗ ಒಟ್ಟು ಐದು ಅಂಗಡಿಗಳಿವೆ. ಪ್ರತಿ ಅಂಗಡಿಯ ದಿನದ ವ್ಯಾಪಾರ ಕನಿಷ್ಠ ಅಂದರೆ ೨೫೦ ರಿಂದ ೩೦೦ ಪ್ಯಾಕೆಟ್‌ಗಳು. ಅಂದರೆ ಐದು ಸಾರಾಯಿ ಅಂಗಡಿಗಳ ದಿನದ ವ್ಯಾಪಾರ ಸುಮಾರು ೧೨೫೦ ರಿಂದ ೧೫೦೦ ಪ್ಯಾಕೆಟ್‌ಗಳು. ಪ್ರತಿ ಪ್ಯಾಕೆಟ್‌ನ ಬೆಲೆ ರೂ. ೯; ಊರವರು ಸಾರಾಯಿಗಾಗಿ ಮಾಡುವ ದಿನದ ಖರ್ಚು ರೂ. ೧೧೨೫೦ ರಿಂದ ೧೩೫೦೦ (ಕೋಷ್ಠಕ – ೧೭). ಈ ಅಂಕಿ ಅಂಶಗಳು ಎರಡು ವಿಚಾರಗಳತ್ತ ಬೊಟ್ಟು ಮಾಡುತ್ತವೆ. ಒಂದು, ವ್ಯಾಗನ್‌/ಗಣಿ ಕಾರ್ಮಿಕರು ಮಾತ್ರ ಸಾರಾಯಿ ಅಂಗಡಿಗಳ ಗಿರಾಕಿಗಳಲ್ಲ. ಹಾಗಿದ್ದರೆ ೧೯೭೭ರ ನಂತರ ಸಾರಾಯಿ ವ್ಯಾಪಾರ ಕಡಿಮೆಯಾಗಬೇಕಿತ್ತು. ಪ್ರತಿ ಅಂಗಡಿಯ ವ್ಯಾಪಾರ ಕಡಿಮೆಯಾಗಿದೆ. ಆದರೆ ಅಂಗಡಿಗಳ ಸಂಖ್ಯೆ ಹೆಚ್ಚಾಗಿದೆ. ಹೀಗಾಗಿ ಒಟ್ಟು ಸಾರಾಯಿ ವ್ಯಾಪಾರ ಹೆಚ್ಚು ಕಡಿಮೆ ಹಿಂದಿನಷ್ಟೆ ಇದೆ. ಇಷ್ಟು ವ್ಯಾಪಾರ ನಡಿಯಬೇಕಾದರೆ ಗಣಿ/ವ್ಯಾಗನ್‌ಕಾರ್ಮಿಕರ ಜತೆಗೆ ಊರ ಇತರರು ಕೂಡ ಈ ಅಂಗಡಿಗಳ ಗಿರಾಕಿಗಳಾಗಿರಲೇ ಬೇಕು.
ಎರಡು, ಸಾರಾಯಿ ಅಂಗಡಿ ಮತ್ತು ಕಾರ್ಮಿಕರ ಆರೋಗ್ಯದ ನಡುವೆ ನೇರ ಸಂಬಂಧ ಕಲ್ಪಿಸುವುದು ಕಷ್ಟವಾಗಬಹುದು. ಆದರೆ ಮೇಲಿನ ಅಂಕಿ ಅಂಶಗಳು ಅವುಗಳ ನಡುವೆ ಏನೋ ಒಂದು ಸಂಬಂಧವಿದೆ ಎನ್ನುವುದನ್ನು ಖಾತ್ರಿ ಮಾಡುತ್ತವೆ. ಆದುದರಿಂದ ಆರೋಗ್ಯದ ಚರ್ಚೆಯಲ್ಲಿ ಸಾರಾಯಿ ಅಂಗಡಿಗಳ ಪಾತ್ರವನ್ನು ಗಣನೆಗೆ ತೆಗೆದುಕೊಳ್ಳಲೇ ಬೇಕು. ಪಂಚಾಯತ್‌ಸದಸ್ಯರಲ್ಲಿ ನಾಲ್ವರು ವ್ಯಾಗನ್/ಗಣಿ ಕಾರ್ಮಿಕರು. ಆದರೂ ಪಂಚಾಯತ್ ಕಡೆಯಿಂದ ಸಾರಾಯಿ ಅಂಗಡಿಗಳ ನಿಯಂತ್ರಣಕ್ಕೆ ಯಾವುದೇ ಕ್ರಮ ಕಂಡು ಬಂದಿಲ್ಲ. ಸ್ಥಳೀಯ ಸರಕಾರೇತರ ಸಂಸ್ಥೆ, ಅರುಣೋದಯ, ಸಾರಾಯಿ ಕುಡಿತ ವಿರುದ್ಧ ಮಹಿಳಾ ಜಾಗೃತಿಗೆ ಪ್ರಯತ್ನಿಸಿತ್ತು. ಹರಿಜನ ಕೇರಿ, ಸ್ಟೇಷನ್‌ಪಕ್ಕ ಇರುವ ಗುಡಿಸಲುಗಳು ಮತ್ತ ಆಶ್ರಯ ಸೈಟಿನಲ್ಲಿರುವ ಮಹಿಳೆಯರನ್ನು ಸೇರಿಸಿ ಅವರ ಗಂಡಂದಿರ ಕುಡಿತವನ್ನು ತಡೆಯುವುದು ಹೇಗೆ ಎಂದು ಚರ್ಚಿಸಿದೆ. ಕೆಲವರು ಸಾರಾಯಿ ಅಂಗಡಿಗಳನ್ನು ಮುಚ್ಚುವಂತೆ ಚಳವಳಿ ಹೂಡಲು ಸಲಹೆ ನೀಡಿದರು. ಆದರೆ ಹೆಚ್ಚಿನ ಮಹಿಳೆಯರು, ಹಳ್ಳಿಯ ಸಾರಾಯಿ ಅಂಗಡಿ ಮುಚ್ಚಿದರೆ ಆತ ಹೊಸಪೇಟೆಗೆ ಹೋಗಿ ಕುಡಿದು ಬರುತ್ತಾನೆ; ಅದು ಇದಕ್ಕಿಂತಲೂ ಅಪಾಯಕಾರಿ. ಅದರಿಂದ ಆತ ಇಲ್ಲೇ ಕುಡಿಯುವುದು ವಾಸಿ, ಎಂದು ಸಲಹೆ ನೀಡಿದರು. ಹೀಗೆ ಅರುಣೋದಯ ಸಂಸ್ಥೆಯ ಸಾರಾಯಿ ವಿರುದ್ಧದ ಹೋರಾಟ ಹುಟ್ಟುವ ಮೊದಲೇ ಸತ್ತಿತು.
ಕ್ಷಯ ಮತ್ತು ಶ್ವಾಶಕೋಶದ ರೋಗದ ನಂತರ ಸ್ಥಳೀಯರನ್ನು ಕಾಡುವ ರೋಗಗಳೆಂದರೆ ಕಾಲರಾ (ಆಮಶಂಕೆ, ಭೇದಿ) ಮತ್ತು ಮಲೇರಿಯಾ. ಈ ರೋಗಗಳಿಗೂ ಹಳ್ಳಿಯ ನೈರ್ಮಲ್ಯೀಕರಣಕ್ಕೂ ನೇರ ಸಂಬಂಧವಿದೆ. ಮಲೇರಿಯಾ ನಿಂತ ನೀರಿನಲ್ಲಿ ಹುಟ್ಟಿಕೊಳ್ಳುವ ಸೊಳ್ಳೆಗಳಿಂದ ಹರಡುವ ರೋಗ. ಮಲೇರಿಯಾ ಇತ್ತೀಚಿನ ದಿನಗಳಲ್ಲಿ ಕಡಿಮೆಯಾಗಿದೆ ಎಂದು ಡಾಕ್ಟರುಗಳ ಅಭಿಪ್ರಾಯ. ಆದರೆ ಮಲೇರಿಯಾ ಯಾವತ್ತು ಕೂಡ ಮರುಕಳಿಸುವ ಸಾಧ್ಯತೆಗಳು ಇಲ್ಲಿವೆ. ಖಾತ್ರಿಯಾಗಿ ಭವಿಷ್ಯ ಹೇಳುವಷ್ಟು ಸಾಕ್ಷಿಯನ್ನು ಇಲ್ಲಿನ ಚರಂಡಿ ವ್ಯವಸ್ಥೆಯೇ ಒದಗಿಸುತ್ತದೆ. ಒಂದನೆಯ ಅಧ್ಯಾಯದಲ್ಲಿ ಹಳ್ಳಿಯ ಮನೆಗಳು ಮತ್ತು ಅವುಗಳು ಇರುವ ಕ್ರಮವನ್ನು ವಿಸ್ತರಿಸಿದ್ದೇನೆ. ಮನೆಗಳ ಮುಂದೆ ಚಿಕ್ಕ ಓಣಿ ಇದೆ. ಈ ಓಣಿ ಜನರು ಓಡಾಡುವ ದಾರಿಯಾಗಿ ಕೆಲಸ ಮಾಡುತ್ತಿದೆ. ಒಂದು ಕಾಲದಲ್ಲಿ ಈ ಓಣಿ ಬದಿಯೇ ಮನೆಯವರು ಬಳಸಿದ ನೀರು ಹೋಗುವ ಚರಂಡಿಯಾಗಿತ್ತು. ಪಂಚಾಯತ್ ಬಂದ ನಂತರ ಕೆಲವು ವಾರ್ಡ್‌‌ಗಳಲ್ಲಿ ಸದಸ್ಯರುಗಳು ಸ್ಪರ್ಧೆಯಿಂದ ತಮ್ಮ ತಮ್ಮ ಓಣಿಗಳಿಗೆ ಬಂಡೆ ಹಾಸಲು ಆರಂಭಿಸಿದರು. ಬಂಡೆ ಹಾಕಿಸುವ ಸ್ಪರ್ಧೆಗೆ ಎರಡು ಕಾರಣಗಳು. ಒಂದು, ಓಟು ಹಾಕಿದ್ದಕ್ಕೆ ಕೆಲಸ ಮಾಡಿಸಿದ್ದೇವೆ ಎಂದು ತೋರಿಸುವ ತಂತ್ರ. ಎರಡು, ಸದಸ್ಯನಾಗಿ ಏನಾದರೂ ಸ್ವಲ್ಪ ದುಡ್ಡು ಮಾಡಲು ಸಾಧ್ಯವಾಗುವುದು ಕೂಡ ಇಂತಹ ಕಾಮಗಾರಿಗಳನ್ನು ಮಾಡಿಸಿದರೆ ಮಾತ್ರ. ಇದರ ಅರ್ಥ ಓಣಿಗೆ ಬಂಡೆ ಹಾಸುವ ಅಗತ್ಯವೇ ಇಲ್ಲವೆಂದಲ್ಲ. ಖಂಡಿತವಾಗಿಯೂ ಇದೆ. ಆದರೆ ಇಲ್ಲಿನ ಕೆಲಸ ಅದರ ಮೂಲ ಉದ್ದೇಶಕ್ಕೆ ಪೂರಕವಾಗಿಲ್ಲ. ಬಂಡೆ ಹಾಸುವ ಭರದಲ್ಲಿ ಚರಂಡಿಗೆ ಸ್ಥಳವೇ ಉಳಿದಿಲ್ಲ. ಮನೆಯವರು ಬಳಸಿದ ನೀರು ದಾರಿ ಮಧ್ಯನೇ ಹರಿಯುತ್ತಿದೆ. ಕೆಲವು ಕಡೆ ಹರಿಯದೆ ಕೊಳಚೆ ನಿರ್ಮಾಣವಾಗಿದೆ.
ಜವಾಹರ್ ರೋಜ್‌ಗಾರ್ ಯೋಜನೆಯಡಿಯಲ್ಲಿ ಪ್ರತಿವರ್ಷ ಕನಿಷ್ಠ ಅಂದರೆ ಒಂದೂವರೆಯಿಂದ ಎರಡು ಲಕ್ಷದಷ್ಟು (ಕೋಷ್ಠಕ – ೯) ದುಡ್ಡು ಬಂಡೆ ಹಾಸುವುದು ಮತ್ತು ಚರಂಡಿ ನಿರ್ಮಾಣಕ್ಕಾಗಿ ವಿನಿಯೋಜನೆ ಆಗುತ್ತಿದೆ. ಇದರ ಜತೆಗೆ ಪ್ರತಿ ವರ್ಷದ ಆಯವ್ಯಯ ಪಟ್ಟಿಯಲ್ಲಿ ಊರಿನ ನೈರ್ಮಲ್ಯೀಕರಣಕ್ಕೆಂದು ಕನಿಷ್ಠ ಹದಿನೈದರಿಂದ ಇಪ್ಪತ್ತು ಸಾವಿರ ಖರ್ಚು ತೋರಿಸಲಾಗುತ್ತಿದೆ (ಕೋಷ್ಠಕ – ೧೦). ಇಷ್ಟಾದಾಗ್ಯೂ ಈ ಅಧ್ಯಯನ ನಡೆಸುವ ಸಂದರ್ಭದಲ್ಲಿ ಹಳ್ಳಿಯ ಬಹುತೇಕ ಓಣಿಗಳಲ್ಲಿ ಚರಂಡಿ ವ್ಯವಸ್ಥೆ ಇರಲಿಲ್ಲ. ಅಂದರೆ ಎರಡೂ ಕಡೆ ಕಲ್ಲುಕಟ್ಟಿ ನೀರು ಹರಿದು ಹೋಗಲು ಅನುಕೂಲವಾಗುವ ವ್ಯವಸ್ಥೆ ಇಲ್ಲ. ಮನೆಯವರು ಬಳಸಿ ಹೊರ ಬಿಡುವ ಬಚ್ಚಲು ನೀರು, ಬಟ್ಟೆ ಒಗೆದ ನೀರು (ಊರ ಕೆರೆಯಲ್ಲಿ ನೀರಿರುವ ತನಕ ಅಗಸರು ಕೆರೆಯಲ್ಲೆ ಬಟ್ಟೆ ಒಗೆದು ಕೊಡುತ್ತಾರೆ. ಫೆಬ್ರವರಿ ನಂತರ ಮುಂದಿನ ಐದಾರು ತಿಂಗಳು ಕೆರೆ ನೀರು ಖಾಲಿಯಾದ ಸಂದರ್ಭದಲ್ಲಿ ಮನೆಯವರು ತಮ್ಮ ಮನೆಯ ಎದುರು ಭಾಗದಲ್ಲಿ ಬಟ್ಟೆ ಒಗೆದು ಕೊಳ್ಳುತ್ತಾರೆ), ಪಾತ್ರೆ ತೊಳೆದ ನೀರು ಇತ್ಯಾದಿಗಳು ಈ ಓಣಿ ಅಂಚಿಗಿರುವ ಕಿರು ಚರಂಡಿಯಲ್ಲಿ ಹರಿಯಬೇಕಾಗಿದೆ. ತಗ್ಗು ದಿನ್ನೆಗಳಿರುವ ಪ್ರದೇಶಗಳಲ್ಲಿ ನೀರು ಸರಾಗವಾಗಿ ಹರಿಯುತ್ತಿದೆ; ಸಮತಟ್ಟಾದ ಜಾಗಗಳಲ್ಲಿ ನೀರು ಹರಿಯುವುದಿಲ್ಲ. ಹೀಗೆ ಒಂದು ಮನೆಯ ಕೊಳಚೆ ನೀರು ಒಂದೋ ಅದೇ ಮನೆಯೆದುರು ಅಥವಾ ಪಕ್ಕದ ಮನೆಯೆದುರು ನಿಂತಿರುವುದು ಇಲ್ಲಿ ಸಹಜ. ಕೆಲವು ಕಡೆ ಬಚ್ಚಲು ನೀರು ಮನೆಯ ಹಿಂದುಗಡೆಯಿಂದ ಹೋಗುತ್ತದೆ. ಗುಂಪು ಮನೆಗಳಿರುವ ಇಂತಹ ಕಡೆ ಒಂದು ಮನೆಯ ಹಿತ್ತಲು ಮತ್ತೊಂದು ಮನೆಯೆದುರಿನ ಓಣಿಯಾಗಿದೆ. ಹೀಗಾಗಿ ಹಿತ್ತಲಿಂದ ಹರಿಯುವ ಬಚ್ಚಲು ನೀರು ಮತ್ತೊಂದು ಮನೆಯೆದುರಿನ ಕಿರು ಚರಂಡಿ ಸೇರುತ್ತದೆ. ಕೆಲವು ಓಣಿಗಳಲ್ಲಿ ಮತ್ತು ಬೀದಿಗಳಲ್ಲಿ ಚರಂಡಿ ವ್ಯವಸ್ಥೆ ಇದೆ. ಬೀದಿ ಬದಿಯ ಮಣ್ಣು ಜಾರಿಯೋ ಅಥವಾ ಮನೆಯವರೇ ತಂದು ಹಾಕಿದ ಕಸ ಕಡ್ಡಿಯಿಂದಲೋ ಕ್ರಮ ಪ್ರಕಾರ ಮಾಡಿದ ಚರಂಡಿಗಳೂ ಮುಚ್ಚಿವೆ. ಕೊಳಚೆ ನೀರು ಹರಿಯದೆ ಕೊಚ್ಚೆ ನಿರ್ಮಾಣವಾಗಿದೆ. ಹೀಗೆ ಕೆಲವು ವಾರ್ಡುಗಳ ಎಲ್ಲಾ ಕಡೆ ಮತ್ತು ಎಲ್ಲಾ ವಾರ್ಡುಗಳ ಕೆಲವು ಕಡೆ ಕೊಳಚೆ ನೀರು ನಿಂತಿರುವುದು ಇಲ್ಲಿ ಸಾಮಾನ್ಯ. ಇವೆಲ್ಲಾ ಸೊಳ್ಳೆ ವೃದ್ಧಿಗೆ ಅನುಕೂಲಕರ ವಾತಾವರಣ ಸೃಷ್ಟಿಸಿವೆ.
ಕಾಲರಾ (ಆಮಶಂಕೆ, ಭೇದಿ ಇತ್ಯಾದಿ) ನೀರಿನಿಂದ ಬರುವ ಖಾಯಿಲೆ. ಸದ್ಯಕ್ಕೆ ನೀರಿನ ವ್ಯವಸ್ಥೆ ಸುಧಾರಿಸಿದೆ ಎಂದು ಊರವರು ಅಭಿಪ್ರಾಯ ಪಡುತ್ತಾರೆ. ಪಂಚಾಯತ್‌ನ ಒಟ್ಟು ಖರ್ಚಿನಲ್ಲಿ ಬಹುಪಾಲು ಹೋಗುವುದು ಕೂಡ ನೀರು ಪೂರೈಕೆಗೆ. ಕೆಲವು ಮನೆಗಳ ಎದುರಿನಲ್ಲಿ ನಳ ಇದೆ. ನಿರ್ದಿಷ್ಟ ಸಮಯದಲ್ಲಿ ನೀರು ಬಿಡುತ್ತಾರೆ. ನೀರನ್ನು ಪಾತ್ರೆಗಳಲ್ಲಿ ತುಂಬಿಸಿ ಇಟ್ಟುಕೊಳ್ಳಬೇಕಾಗಿದೆ. ಹೆಚ್ಚು ಕಡಿಮೆ ಎಲ್ಲಾ ಮನೆಗಳಲ್ಲಿ ಪಾಯಿಖಾನೆ ಇಲ್ಲ. ನಿರ್ಮಲ ಕರ್ನಾಟಕ ಯೋಜನೆಯಲ್ಲಿ ೨೦ ರಿಂದ ೩೦ ಪಾಯಿಖಾನೆಗಳು ಆಗಿವೆ. ಮಲ ವಿಸರ್ಜನೆಗಾಗಿ ಒಂದನೆಯ ವಾರ್ಡ್‌‌ನವರು ಗುಡ್ಡಕ್ಕೆ ಹೋದರೆ ಎರಡು ಮತ್ತು ಮೂರನೆಯ ವಾರ್ಡ್‌‌ನವರು ಹೊಲಕ್ಕೆ ಹೋಗಬೇಕು. ಹಾಗೆ ಹೋಗುವಾಗ ಒಂದು ಚೆಂಬು ನೀರು ಒಯ್ಯುತ್ತಾರೆ. ಆ ಒಂದು ಚೆಂಬು ನೀರಿನಲ್ಲಿ ತಿಕ ಮತ್ತು ಕೈ ತೊಳೆದುಕೊಳ್ಳಬೇಕು. ಮನೆಗೆ ಬಂದು ಪುನಃ ಸಾಬೂನು ಹಚ್ಚಿ ಕೈ ತೊಳೆಯುವ ಅಭ್ಯಾಸವಿಲ್ಲ. ಇವೆಲ್ಲಾ ಈ ಹಳ್ಳಿಯ ಸ್ಪೆಶಾಲಿಟಿಯಲ್ಲ; ಎಲ್ಲಾ ಹಳ್ಳಿಗಳಲ್ಲೂ ಇದೇ ಕ್ರಮ. ಮಲ ವಿಸರ್ಜನೆಗೆ ಜಾಗ ಕಡಿಮೆಯಾದಂತೆ ಈಗಾಗಲೇ ಮಲವಿರುವ ಜಾಗದಲ್ಲೇ ಕೂತುಕೊಳ್ಳಬೇಕಾದ ಅನಿವಾರ್ಯತೆ ಇರುತ್ತದೆ. ಗುಂಪು ಮನೆಗಳಿರುವ ಕಡೆ ಈ ಕ್ರಮದ ಮಲ ವಿಸರ್ಜನೆ ರೋಗ ಹರಡಲು ಪೂರಕವಾಗಿದೆ. ಮನೆಗೊಂದು ಪಾಯಿಖಾನೆ ಮಾಡುವುದು ನೀರು ಮತ್ತು ದುಡ್ಡಿನ ದೃಷ್ಟಿಯಿಂದ ಅಸಾಧ್ಯವೆಂದಾಗಿದೆ. ಆದುದರಿಂದ ಈ ಕಡೆ ಕಾಮನ್ ಪಾಯಿಖಾನೆ ಮಾಮೂಲು. ಹೆಂಗಸರಿಗಂತು ಇದನ್ನು ಬಿಟ್ಟರೆ ಬೇರೆ ದಾರಿಯಿಲ್ಲ. ಆದರೆ ಒಂದೇ ಕಡೆ ಹಲವಾರು ಹೆಂಗಸರು ಪ್ರತೀ ದಿನ ಮಲವಿಸರ್ಜನೆ ಮಾಡಿದರೆ ಯಾವ ಸ್ಥಿತಿ ನಿರ್ಮಾಣವಾಗಬಹುದೆಂದು ವಿವರಿಸುವುದು ಕಷ್ಟ. ಇದು (ಕಾಮನ್ ಪಾಯಿಖಾನೆ) ಕೂಡ ರೋಗ ಹರಡುವುದರಲ್ಲಿ ಮುಖ್ಯ ಪಾತ್ರ ವಹಿಸುತ್ತದೆ. ಇಷ್ಟಾಗ್ಯೂ ಪಂಚಾಯತ್‌ನವರು ಮಹತ್ವ ಕೊಡುವುದು ಕಾಮನ್ ಪಾಯಿಖಾನೆಗಳಿಗೇ. ಯಾಕೆಂದರೆ ಕಡಿಮೆ ಖರ್ಚಿನಲ್ಲಿ ದೊಡ್ಡ ಸಮಸ್ಯೆ ಪರಿಹಾರವಾಗುವುದು ಈ ವಿಧಾನದಿಂದಲೇ. ಪಂಚಾಯತ್‌ವತಿಯಿಂದ ಪಾಯಿಖಾನೆ ಬಳಸಲು ಪ್ರೋತ್ಸಾಹ ಅಥವಾ ಇರುವ ಆರೋಗ್ಯ ಸಿಬ್ಬಂದಿಗಳ ಮೂಲಕ ಸ್ವಚ್ಛತೆಯ ಅರಿವು ಮೂಡಿಸಲು ಯಾವುದೇ ಕಾರ್ಯಕ್ರಮಗಳಿಲ್ಲ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೬. ತಳ ಮುಟ್ಟದ ತಳಮಟ್ಟದ ರಾಜಕೀಯ (೩)
ಶಿಕ್ಷಣ
ಹಳ್ಳಿಯ ಒಟ್ಟು ಐದು ಪ್ರಾಥಮಿಕ ಶಾಲೆಗಳಿವೆ (ಕೋಷ್ಠಕ – ೧೪). ಅವುಗಳಲ್ಲಿ ನಾಲ್ಕು ಸರಕಾರಿ, ಒಂದು ಖಾಸಗಿ ಸರಕಾರೇತರ ಸಂಸ್ಥೆ ಅರುಣೋದಯ ಒಂದು ಖಾಸಗಿ ಪ್ರಾಥಮಿಕ ಶಾಲೆಯನ್ನು ನಡೆಸುತ್ತಿದೆ. ಇದು ವಾಸ್ತವವಾಗಿ ಇಂಗ್ಲೀಶ್ ಮಾಧ್ಯಮ ಶಾಲೆ. ಕಾನೂನು ಪ್ರಕಾರ ಕನ್ನಡ ಮಾಧ್ಯಮ ಶಾಲೆ. ಯಾಕೆಂದರೆ ಕರ್ನಾಟಕದಲ್ಲಿ ನಾಲ್ಕನೆಯ ತರಗತಿ ತನಕ ಕನ್ನಡದಲ್ಲಿ ಶಿಕ್ಷಣ ಕಡ್ಡಾಯ. ಹಾಗಾಗಿ ಎಲ್ಲಾ ಇಂಗ್ಲೀಶ್ ಮಾಧ್ಯಮ ಶಾಲೆಗಳು ನಾಲ್ಕನೆಯ ತರಗತಿ ತನಕ ಕನ್ನಡ ಮಾಧ್ಯಮ ಶಾಲೆಯೆಂದು ದಾಖಲಿಸುತ್ತಾರೆ. ಈ ಅಧ್ಯಯನದ ಸಂದರ್ಭಧಲ್ಲಿ ನಾಲ್ಕನೆಯ ತರಗತಿ ತನಕ ಕ್ಲಾಸುಗಳು ನಡೆಯುತ್ತಿದ್ದವು. ಇಲ್ಲೂ ಇಂಗ್ಲೀಶ್ ಪಾಠಗಳು, ಸಮವಸ್ತ್ರಗಳು, ಶೂಗಳು ಇದ್ದವು. ಬಹುತೇಕ ಮಕ್ಕಳು ನೆರೆಯ ಹಳ್ಳಿಯಿಂದ ಬರುತ್ತಾರೆ. ಸಂಸ್ಥೆಯ ಪ್ರಕಾರ ಹಳ್ಳಿಯ ಮಕ್ಕಳ ಸಂಖ್ಯೆ ಕಡಿಮೆ.
ಸರಕಾರಿ ಶಾಲೆಗಳಲ್ಲಿ ಒಂದು ಉರ್ದು ಶಾಲೆ. ಅದಕ್ಕೆ ಸ್ವಂತ ಕಟ್ಟಡವಿಲ್ಲ. ಸದ್ಯಕ್ಕೆ ಮೊಹರಂ ಕೊಠಡಿಯಲ್ಲಿ ಶಾಲೆ ನಡೆಯುತ್ತಿದೆ. ತಾಲ್ಲೂಕು ಪಂಚಾಯತ್‌ಅಧ್ಯಕ್ಷ ಕರೀಂಖಾನ್ ಅವರ ಪರಿಶ್ರಮದಿಂದ ಉರ್ದು ಶಾಲೆ ಸಾಧ್ಯವಾಯಿತು ಎನ್ನುತ್ತಾರೆ ಮೇಸ್ಟ್ರು. ಕನ್ನಡ ಕಲಿತವರಿಗೆ ಕೆಲಸ ಕಷ್ಟವಾಗಿರುವ ಉರ್ದು ಕಲಿತ ಮಕ್ಕಳಿಗೆ ಉದ್ಯೋಗ ಅವಕಾಶ ಏನು? ಎಂದು ಮೇಷ್ಟ್ರನ್ನು ವಿಚಾರಿಸಿದೆ.[1] ಉತ್ತರ ಕೊಡಲು ಮೇಸ್ಟ್ರು ಸ್ವಲ್ಪ ಆಲೋಚಿಸಬೇಕಾಯಿತು. ಗಲ್ಫ್‌ದೇಶಗಳಿಗೆ ಹೋಗಲು ಅನುಕೂಲವಾಗುತ್ತದೆ, ಉರ್ದು ಶಾಲೆಗಳಲ್ಲಿ ಮೇಸ್ಟ್ರು ಆಗಬಹುದೆಂದು ತಡೆ ತಡೆದು ಉತ್ತರಿಸಿದರು ಮೇಸ್ಟ್ರು. ಒಟ್ಟು ೧೭ ಮಕ್ಕಳು ಉರ್ದು ಶಾಲೆಯಲ್ಲಿ ಓದುತ್ತಿದ್ದಾರೆ. ಒಂದು ಸರಕಾರಿ ಪ್ರಾಥಮಿಕ ಶಾಲೆ ತಿಮ್ಮಪ್ಪನ ಗುಡಿ ಪಕ್ಕದ ಸಮುದಾಯ ಭವನದಲ್ಲಿ ನಡೆಯುತ್ತಿದೆ. ಇದು ಹಿಂದೆ ಡಾಲ್ಮಿಯಾ ವಸತಿಗಳ ಪಕ್ಕ ಇತ್ತು. ಕಾರ್ಮಿಕರ ಮುಷ್ಕರ ಆರಂಭವಾದ ನಂತರ ಶಾಲೆ ಸಮುದಾಯ ಭವನಕ್ಕೆ ವರ್ಗಾವಣೆಯಾಗಿದೆ. ಈ ಶಾಲೆಯಲ್ಲಿರುವ ಒಟ್ಟು ಮಕ್ಕಳ ಸಂಖ್ಯೆ ೧೧. ಸಾಕಷ್ಟು ಸಂಖ್ಯೆಯಲ್ಲಿ ಮಕ್ಕಳಿರುವ ಶಾಲೆಗಳೆಂದರೆ ಸರಕಾರಿ ಪ್ರಾಥಮಿಕ ಶಾಲೆ ಮತ್ತು ಹರಿಜನ ಕೇರಿ ಎದುರು ಇರುವ ಅಂಬೇಡ್ಕರ್‌ಶಾಲೆ. ಸರಕಾರಿ ಶಾಲೆಯಲ್ಲಿ ಒಟ್ಟು ೪೯೩ ಮಕ್ಕಳಿದ್ದರೆ ಅಂಬೇಡ್ಕರ್‌ಶಾಲೆಯಲ್ಲಿ ೨೭೨ ಮಕ್ಕಳಿದ್ದಾರೆ. ಶಾಲೆಯಲ್ಲಿರುವ ಮಕ್ಕಳ ಸಾಮಾಜಿಕ ಹಿನ್ನೆಲೆ ನೋಡಿದರೆ ಈ ಎರಡು ಶಾಲೆಗಳು ಊರು ಮತ್ತು ಕೇರಿ ನಡುವೆ ಇರುವ ಶತಮಾನದ ಅಂತರವನ್ನು ಇಂದೂ ಮುಂದುವರಿಸಿದಂತೆ ಕಾಣುತ್ತದೆ. ಅಂಬೇಡ್ಕರ್‌ಶಾಲೆಯ ೨೭೨ ಮಕ್ಕಳಲ್ಲಿ ೨೨೦ ಕೂಡ ಹರಿಜನ ಮಕ್ಕಳೇ. ಉಳಿದ ಜಾತಿಗಳೆಂದರೆ ನಾಯಕರ ಮಕ್ಕಳು ೨೩, ಅಲ್ಪಸಂಖ್ಯಾತರ ಮಕ್ಕಳು ೧೮ ಮತ್ತು ಇತರರು ೧೭. ೧೭ರಲ್ಲಿ ಕುರುಬರು, ಅಗಸರು, ಮುಂತಾದವರು ಬರುತ್ತಾರೆ. ಆದರೆ ಲಿಂಗಾಯತರ ಮಕ್ಕಳು ಒಬ್ಬರೂ ಇಲ್ಲ. ಅದಕ್ಕೆ ವಿರುದ್ಧವಾಗಿ ಸರಕಾರಿ ಪ್ರಾಥಮಿಕ ಶಾಲೆಯಲ್ಲಿ ಇತರರು ೨೫೪ ಇದ್ದರೆ, ಹರಿಜನರೂ ೬೫, ನಾಯಕರು ೯೨ ಮತ್ತು ಅಲ್ಪ ಸಂಖ್ಯಾತರು ೭೧. ಹೀಗೆ ಅಂಬೇಡ್ಕರ್‌ಶಾಲೆ ಹರಿಜನರಿಗೆ ಮೀಸಲೆಂಬಂತಿದೆ.
ಶಿಕ್ಷಣವನ್ನು ಶಾಲೆಗಳ ಸಂಖ್ಯೆಯಿಂದ ಅಳೆಯುವುದಾದರೆ ಪ್ರಾಥಮಿಕ ಶಿಕ್ಷಣ ಸೌಕರ್ಯ ಇದೆ ಎನ್ನಬಹುದು. ನಾಲ್ಕು ಪ್ರಾಥಮಿಕ ಶಾಲೆಗಳಿವೆ, ಒಂದು ಇಂಗ್ಲೀಷ್ ಮಾಧ್ಯಮ ಶಾಲೆಯೂ ಇದೆ. ಬಹುತೇಕ ಎಲ್ಲಾ ಶಾಲೆಗಳ ಮತ್ತು ಎಲ್ಲಾ ತರಗತಿಗಳ ಮಕ್ಕಳು ನೆಲದಲ್ಲೆ ಕುಳಿತು ಅಭ್ಯಾಸ ಮಾಡುವುದು. ಎಲ್ಲಾ ಶಾಲೆಗಳಲ್ಲೂ ಮೇಸ್ಟ್ರುಗಳಿದ್ದಾರೆ. ಆದರೆ ಯಾರು ಕೂಡ ಹಳ್ಳಿಯಲ್ಲಿ ಮನೆ ಮಾಡಿಲ್ಲ. ಇಲ್ಲಿ ಯಾಕೆ ನೀವು ಮನೆ ಮಾಡಿಲ್ಲ ಎಂದಾಗ ಸ್ಥಳೀಯ ಸಮಸ್ಯೆಗಳ ಪಟ್ಟಿಯನ್ನೇ ನೀಡಿದರು. ವಾಸಕ್ಕೆ ಯೋಗ್ಯವಾದ ಬಾಡಿಗೆ ಮನೆಗಳು ಸಿಗುವುದಿಲ್ಲ. ಮನೆಗಳು ಇದ್ದರೆ ಅವುಗಳಲ್ಲಿ ಪಾಯಿಖಾನೆ ವ್ಯವಸ್ಥೆ ಇಲ್ಲ. ಹೆಚ್ಚಿನವರು ಪಾಯಿಖಾನೆ ವ್ಯವಸ್ಥೆಗೆ ಒಗ್ಗಿರುವುದರಿಂದ ಇಲ್ಲಿ ಹೊಲಕ್ಕೆ – ಅದೂ ಮಹಿಳಾ ಶಿಕ್ಷಕಿಯರು ಹೋಗುವುದನ್ನು – ಊಹಿಸಲು ಅಸಾಧ್ಯವಾಗಿದೆ. ಎರಡು, ಇಲ್ಲಿನ ನೀರಿನ ವ್ಯವಸ್ಥೆ ಸರಿ ಇಲ್ಲ. ಅವರ ಪ್ರಕಾರ ಕುಡಿಯುವ ನೀರಿನಲ್ಲಿ ಪ್ಲೋರೈಡ್ ಅಂಶ ಜಾಸ್ತಿ ಇದೆ; ಅದರಿಂದ ಹಲವಾರು ರೋಗಗಳು ಬರುವ ಸಾಧ್ಯತೆ ಇದೆ. ಮೂರು, ಹೊಸಪೇಟೆ ಮತ್ತು ಹಳ್ಳಿ ನಡುವೆ ಬೇಕಾದಷ್ಟು ಸಾರಿಗೆ ವ್ಯವಸ್ಥೆ ಇದೆ. ಸಮಯಕ್ಕೆ ಸರಿಯಾಗಿ ಶಾಲೆಗೆ ತಲುಪಲು ಮೇಸ್ಟ್ರುಗಳಿಗೆ ಸಮಸ್ಯೆ ಆಗಿಲ್ಲ; ಶಾಲೆಗಳು ಕೂಡ ಸರಿಯಾಗಿ ನಡೆಯುತ್ತಿವೆ. ಹೀಗಿರುವಾಗ ಇಲ್ಲೇ ಮನೆ ಮಾಡಿಲ್ಲ ಎನ್ನುವ ಪುಕಾರು ಯಾಕೆ? ಎಂದು ಮೇಸ್ಟ್ರುಗಳು ನನ್ನ ಮುಖ ನೋಡಿದರು.
ಐದು ಪ್ರಾಥಮಿಕ ಶಾಲೆಗಳಿದ್ದರೂ ಊರಿನ ೨೪೮ ಕುಟುಂಬಗಳು ಶೈಕ್ಷಣಿಕ ವ್ಯವಸ್ಥೆಯ ಬಗ್ಗೆ ಅತೃಪ್ತಿ ಸೂಚಿಸಿವೆ (ಕೋಷ್ಠಕ – ೧೨). ಅವರು ಅತೃಪ್ತಿ ಸೂಚಿಸಿದ್ದರಲ್ಲಿ ಆಶ್ಚರ್ಯವಿಲ್ಲ. ಇಷ್ಟೆಲ್ಲಾ ಶಾಲೆಗಳಿದ್ದರೂ ಪ್ರಾಥಮಿಕ ಶಿಕ್ಷಣ ಪಡೆದ ಒಬ್ಬ ಸದಸ್ಯನೂ ಇಲ್ಲದ ಸುಮಾರು ೨೦೮ ಕುಟುಂಬಗಳಿವೆ (ಕೋಷ್ಠಕ – ೧೩). ಅವುಗಳಲ್ಲಿ ೩೩ ಹರಿಜನ, ೪೧ ವಡ್ಡರ ಮತ್ತು ೫೨ ನಾಯಕರ ಕುಟುಂಬಗಳು ಸೇರಿವೆ. ಇತರ ಜಾತಿಗಳಲ್ಲೂ ಪ್ರಾಥಮಿಕ ಶಿಕ್ಷಣ ಪಡೆದ ಒಬ್ಬ ಸದಸ್ಯನೂ ಇಲ್ಲದ ಕುಟುಂಬಗಳಿವೆ. ಆದರೆ ಅವುಗಳ ಸಂಖ್ಯೆ ಹರಿಜನರಿಗೆ ಮತ್ತು ನಾಯಕರಿಗೆ ಹೋಲಿಸಿದರೆ ತುಂಬಾ ಕಡಿಮೆ ಇದೆ (ಕೋಷ್ಠಕ – ೧೩). ಆದಾಗ್ಯೂ ಊರವರು ಪ್ರಾಥಮಿಕ ಶಿಕ್ಷಣ ವ್ಯವಸ್ಥೆಯನ್ನು ದೂರಿಲ್ಲ. ಅವರ ದೂರು ಇರುವುದು ಪ್ರೌಢ ಶಾಲಾ ಶೈಕ್ಷಣಿಕ ವ್ಯವಸ್ಥೆಗೆ ಸಂಬಂಧಿಸಿದಂತೆ. ಅದಕ್ಕೆ ಕಾರಣವಿದೆ. ಪ್ರೌಢ ಶಾಲಾ ಶಿಕ್ಷಣ ಪಡೆದ ಒಬ್ಬ ಸದಸ್ಯನೂ ಇಲ್ಲದ ಸುಮಾರು ೫೨೨ ಕುಟುಂಬಗಳು ಇವೆ. ಅಂದರೆ ಶೇಕಡಾ ೬೭ ಕುಟುಂಬಗಳಲ್ಲಿ ಪ್ರೌಢ ಶಾಲಾ ಶಿಕ್ಷಣ ಪಡೆದ ಒಬ್ಬ ಸದಸ್ಯನೂ ಇಲ್ಲ. ಇದರ ಅರ್ಥ ಹಳ್ಳಿಯಲ್ಲಿ ಪ್ರೌಢ ಶಾಲಾ ಶಿಕ್ಷಣ ಒದಗಿಸುವ ಪ್ರಯತ್ನಗಳು ನಡೆದೇ ಇಲ್ಲವೆಂದಲ್ಲ. ೧೯೯೧ – ೯೨ರಲ್ಲಿ ಹೊಸಪೇಟೆ ಯವರೊಬ್ಬರ ಪ್ರಯತ್ನದಿಂದ ಖಾಸಗಿ ಪ್ರೌಢ ಶಾಲೆ ಆರಂಭವಾಯಿತು. ಸರಕಾರದ ಸಹಾಯ ಧನ ಸಿಗಬಹುದೆಂಬ ಭರವಸೆಯಿಂದ ಅವರು ೧೯೯೫ರವರೆಗೆ ಶಾಲೆ ನಡೆಸಿದರು. ಸಹಾಯ ಧನ ಸಿಗದೆ ೧೯೯೫ರಲ್ಲಿ ಶಾಲೆ ಮುಚ್ಚಿದರು. ಅಲ್ಲಿಂದ ಅದೇ ಶಾಲೆಯನ್ನು ಬಳ್ಳಾರಿಯ ಹರಿಜನ/ಗಿರಿಜನ ಸಂಘದವರು ಮುಂದುವರಿಸುತ್ತಿದ್ದಾರೆ. ಕೆಲವು ಸಮಯ ಆಶ್ರಯ ಸೈಟಿನ ಒತ್ತಿಗಿರುವ ಬಿ.ಡಿ.ಓ. ಕಚೇರಿಗೆ ಸೇರಿದ ಒಂದು ಕಟ್ಟಡದಲ್ಲಿ ಶಾಲೆ ನಡೆಯಿತು. ಬಿ.ಡಿ.ಓ. ಕಛೇರಿಯವರು ತಮ್ಮ ಕಟ್ಟಡ ಖಾಲಿ ಮಾಡಬೇಕೆಂದಾಗ ಶಾಲೆಯನ್ನು ಅಲ್ಲೇ ಪಕ್ಕದಲ್ಲಿರುವ ಒಂದು ಮನೆಗೆ ಸ್ಥಳಾಂತರಿಸಲಾಯಿತು. ಮನೆಯ ವರಾಂಡ ಒಂದು ತರಗತಿಯಾದರೆ ಒಳಗಿನ ಎರಡು ಕೋಣೆಗಳು ಮತ್ತುಳಿದ ಎರಡು ತರಗತಿಗಳು. ಅಡುಗೆ ಕೋಣೆ, ಕಚೇರಿ ಮತ್ತು ಸಿಬ್ಬಂದಿ ಕೋಣೆಯಾಗಿ ಉಪಯೋಗವಾಗುತ್ತಿದೆ. ವಿದ್ಯಾರ್ಥಿಗಳಿಗೆ ಬೆಂಚು ಡೆಸ್ಕ್‌ಗಳಿಲ್ಲ; ನೆಲದಲ್ಲೇ ಪಾಠ.
ನಾನು ಭೇಟಿ ನೀಡಿದ ಸಂದರ್ಭದಲ್ಲಿ ಮೇಸ್ಟ್ರುಗಳು ಒಬ್ಬರೂ ಇರಲಿಲ್ಲ. ಕಚೇರಿ ಗುಮಾಸ್ತರೇ ಮುಖ್ಯೋಪಾಧ್ಯಾಯ, ಟೀಚರ್, ಗುಮಾಸ್ತ ಎಲ್ಲಾ ಆಗಿ ಕಾರ್ಯ ನಿರ್ವಹಿಸುತ್ತಿದ್ದ. ಮಧ್ಯಾಹ್ನದ ನಂತರ ಮೇಸ್ಟ್ರುಗಳು ಶಾಲೆಗೆ ಬರುವುದಿಲ್ಲವೇ ಎಂದು ನನ್ನ ಸಂಶಯ ವ್ಯಕ್ತಪಡಿಸಿದೆ. ಬರುತ್ತಾರೆ ಸಾರ್, ಇವತ್ತು ಮುಖ್ಯೋಪಾಧ್ಯಾಯರು ಶಾಲಾ ಆಡಳಿತ ಕಮಿಟಿಯವರೊಂದಿಗೆ ಸರಕಾರದ ಒಪ್ಪಿಗೆ ಪತ್ರ ಕುರಿತು ಚರ್ಚಿಸಲು ಕಂಪ್ಲಿಗೆ ಹೋಗಿದ್ದಾರೆ. ಉಳಿದ ಮೇಸ್ಟ್ರುಗಳು ಇಡೀ ದಿನ ಇರುವುದಿಲ್ಲ. ಅವರ ತರಗತಿ ಇರುವಾಗ ಬಂದು ಪಾಠ ಮಾಡಿ ಹೋಗುತ್ತಾರೆ, ಎಂದರು. ಅದ್ಯಾಕೆ ಇಡೀ ದಿನ ಇರುವುದಿಲ್ಲ ಎಂದು ವಿಚಾರಿಸಿದೆ. ಅವರೆಲ್ಲಾ ಎರಡು ಮೂರು ವರ್ಷಗಳಿಂದ ತಿಂಗಳಿಗೆ ಕೇವಲ ರೂ. ೩೦೦ಕ್ಕೆ ದುಡಿಯುತ್ತಿದ್ದಾರೆ. ಅವರಲ್ಲಿ ಸಂಸಾರಿಗರು ಇದ್ದಾರೆ. ತಮ್ಮ ಸಂಸಾರದ ಖರ್ಚು ಭರಿಸಲು ಹೊಸಪೇಟೆಯಲ್ಲಿ ಟ್ಯೂಶನ್‌ನಡೆಸುತ್ತಾರೆ ಎಂದು ನನ್ನ ಸಂಶಯ ಪರಿಹರಿಸಿದರು. ಸರಕಾರದ ಸಹಾಯ ಧನವಿಲ್ಲದ ಖಾಸಗಿ ಶಾಲೆಗಳಲ್ಲಿ ದುಡಿಯುವ ಮೇಸ್ಟ್ರುಗಳ ಮತ್ತು ಕಲಿಯುವ ಮಕ್ಕಳ ಸ್ಥಿತಿ ಚಿಂತಾಜನಕ. ಮೇಸ್ಟ್ರುಗಳು ತಮ್ಮ ಕಷ್ಟ ಮರೆತು ವಿದ್ಯಾರ್ಥಿಗಳ ಏಳಿಗೆಗಾಗಿ ದುಡಿಯಬೇಕೆಂದು ಪೋಷಕರು ಮತ್ತು ಊರವರು ಬಯಸುತ್ತಾರೆ. ಇನ್ನೊಂದೆಡೆ ಇಂತಹ ಶಾಲೆಗಳಲ್ಲಿ ಓದಿದ ಮಕ್ಕಳು ಎಲ್ಲಾ ರೀತಿಯ ಸೌಲಭ್ಯವಿರುವ ಶಾಲೆಯಲ್ಲಿ ಓದಿದ ಮಕ್ಕಳೊಂದಿಗೆ ಉದ್ಯೋಗಕ್ಕಾಗಿ ಸ್ಪರ್ಧಿಸಬೇಕಾಗಿದೆ. ಮೆರಿಟ್, ಮುಕ್ತ ಸ್ಪರ್ಧೆ ಇತ್ಯಾದಿ ಕುರಿತು ಮಾತಾಡುವವರು ಯಾವತ್ತೂ ಕೂಡ ಸ್ಪರ್ಧೆಯ ಹಿಂದಿನ ತಯಾರಿ ಮತ್ತು ಸವಲತ್ತುಗಳ ಕಡೆಗೆ ಗಮನ ಹರಿಸುವುದಿಲ್ಲ. ಅವರ ಮೌಲ್ಯಮಾಪನವೆಲ್ಲ ಆರಂಭವಾಗುವುದು ಸ್ಪರ್ಧೆಯೊಂದಿಗೆ.
ನಿಮ್ಮ ಶಾಲೆಗೆ ಸ್ವಂತ ಕಟ್ಟಡಕ್ಕೆ ಪ್ರಯತ್ನಿಸಿಲ್ಲವೇ? ಎಂದರೆ ಅದಕ್ಕೆ ತುಂಬಾ ಹಣ ಬೇಕೆಂದು ಮರುದಿನ ಸಿಕ್ಕಿದ ಮುಖ್ಯೋಪಾಧ್ಯಯರು ಹೇಳಿದರು. ನಾವು ಈಗ ಸಂಗ್ರಹಿಸುವ ಫೀಸು ಮತ್ತು ಡೊನೇಶನ್ ಶಾಲಾ ಬಾಡಿಗೆ ಮತ್ತು ಸಿಬ್ಬಂದಿಗಳ ಸಂಬಳಕ್ಕೆ ಸರಿಯಾಗುತ್ತಿದೆ. ಡೊನೇಷನ್ ಕೂಡ ಹೆಚ್ಚು ಸಂಗ್ರಹವಾಗುವುದಿಲ್ಲ. ನಮ್ಮಲ್ಲಿ ಬರುವವರಲ್ಲಿ ಬಹುತೇಕ ವಿದ್ಯಾರ್ಥಿಗಳು ಬಡ ಕಾರ್ಮಿಕರ ಮಕ್ಕಳು. ಅನುಕೂಲಸ್ಥರು ತಮ್ಮ ಮಕ್ಕಳನ್ನು ಹೊಸಪೇಟೆಗೆ ಅಥವಾ ಇತರ ಸಮೀಪದ ಊರುಗಳಲ್ಲಿರುವ ಶಾಲೆಗಳಿಗೆ ಕಳುಹಿಸುತ್ತಾರೆ ಎಂದು ವಿವರಿಸಿದರು. ವ್ಯಾಗನ್‌/ಗಣಿ ಕಾರ್ಮಿಕರ ಮಕ್ಕಳೇ ಹೆಚ್ಚಿರುವುದರಿಂದ ಹಾಜರಾಗಿ ಮತ್ತು ವ್ಯಾಗನ್ ಬರುವುದಕ್ಕೂ ಸಂಬಂಧವಿದೆ ಎಂದು ಹಿಂದಿನ ಅಧ್ಯಾಯದಲ್ಲಿ ನೋಡಿದ್ದೇವೆ. ತಿಂಗಳುಗಟ್ಟಲೆ ವ್ಯಾಗನ್ ಬರದಿದ್ದರೆ ಪಾಲಕರು ಬೇರೆ ಕಡೆ ಕೆಲಸ ಹುಡುಕಬೇಕಾಗುತ್ತದೆ. ಊರು ಬಿಟ್ಟು ದೂರ ವಲಸೆ ಹೋಗುವುದಾದರೆ ಅವರು ತಮ್ಮ ಮಕ್ಕಳನ್ನು ಶಾಲೆ ಬಿಡಿಸಿ ತಮ್ಮೊಂದಿಗೆ ಒಯ್ಯುತ್ತಾರೆ. ಹೀಗೆ ವ್ಯಾಗನ್ ಬರುವುದು ತಡವಾದಂತೆ ಹಾಜರಾತಿ ಸಮಸ್ಯೆಯು ಹೆಚ್ಚಾಗುತ್ತದೆ.
ಈ ಅಧ್ಯಾಯದ ಆರಂಭದಲ್ಲಿ ವಿಕೇಂದ್ರೀಕರಣವನ್ನು ವಿಶ್ಲೇಷಿಸುವ ಎರಡು ವಿಧಾನಗಳ ಕುರಿತು ಚರ್ಚಿಸಿದ್ದೇನೆ. ಮುಖ್ಯವಾಹಿನಿಯ (ಟೆಕ್ನಾಲೋಜಿಕಲ್ ಮಾಡರ್ನಿಟಿ) ವಿಧಾನ ವಿಕೇಂದ್ರೀಕರಣವನ್ನು ತುಂಬಾ ಸೀಮಿತ ನೆಲೆಯಲ್ಲಿ ನಿರ್ವಚಿಸಿಕೊಳ್ಳುವುದನ್ನು ನೋಡಿದ್ದೇವೆ. ಸಮಾಜದ ಎಲ್ಲಾ ವರ್ಗಗಳಿಂದ ಪ್ರತಿನಿಧಿಗಳು ಆಯ್ಕೆಯಾದ ಕೂಡಲೇ ವಿಕೇಂದ್ರೀಕರಣ ನಡೆದಿದೆ ಎನ್ನುವ ತೀರ್ಮಾನಕ್ಕೆ ಈ ವಿಧಾನದಲ್ಲಿ ಬರಲಾಗುತ್ತದೆ. ಆದರೆ ಈ ತೀರ್ಮಾನ ಎಷ್ಟು ಸರಿ? ಇದು ಅರ್ಥವಾಗಬೇಕಾದರೆ ಈ ತೀರ್ಮಾನಕ್ಕೆ ಬರಲು ಅನುಸರಿಸಿದ ವಿಧಾನದ ಲೋಪದೋಷಗಳನ್ನು ಗುರುತಿಸಬೇಕಾಗಿದೆ. ಮುಖ್ಯವಾಹಿನಿಯ ಈ ವಿಧಾನ ಅಧ್ಯಯನಕ್ಕೆ ಒಳಗಾಗುವ ಬೆಳವಣಿಗೆ/ಅಂಶ/ವಿಷಯವನ್ನು ಅದು ಇರುವ ಒಟ್ಟು ಪರಿಸರದಿಂದ ಬೇರ್ಪಡಿಸಿ ಪರೀಕ್ಷಿಸಲು ಪ್ರಯತ್ನಿಸುತ್ತದೆ. ಗ್ರಾಮ ಪಂಚಾಯತ್‌ರಾಜಕೀಯವನ್ನು ಗ್ರಾಮದಲ್ಲಿನ ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಪರಿಸರದಿಂದ ಬೇರ್ಪಡಿಸಿ ವಿಶ್ಲೇಷಿಸಲಾಗುತ್ತದೆ. ಸಂಸ್ಥೆಗಳ ಇರುವಿಕೆ, ಅವುಗಳಲ್ಲಿ ಸಮಾಜದ ವಿವಿಧ ವರ್ಗಗಳ ಪ್ರತಿನಿಧೀಕರಣ, ಅವರ ಕಾರ್ಯವೈಖರಿ ಇತ್ಯಾದಿಗಳಿಂದ ವಿಕೇಂದ್ರೀಕರಣವನ್ನು ಗುರುತಿಸಲಾಗುತ್ತದೆ. ಒಂದು ವೇಳೆ ಪ್ರತಿನಿಧಿಗಳು ಬಯಸಿದ ಮಟ್ಟದಲ್ಲಿ ಕಾರ್ಯನಿರ್ವಹಿಸಲು ವಿಫಲವಾದರೆ ಅದನ್ನು (ವಿಫಲತೆಯನ್ನು) ಅವರ ಅರಿವು ಮತ್ತು ಭಾಗವಹಿಸುವಿಕೆಗೆ ಸೀಮಿತಗೊಂಡಂತೆ ಚರ್ಚಿಸಲಾಗುತ್ತದೆ.
ಅರಿವು ಮತ್ತು ಭಾಗವಹಿಸುವಿಕೆ ಪ್ರತಿನಿಧಿಗಳ ಕಾರ್ಯನಿರ್ವಹಣೆಯಲ್ಲಿ ಮುಖ್ಯ ಪಾತ್ರ ವಹಿಸುತ್ತದೆ ಎಂಬ ಗ್ರಹಿಕೆ ಎರಡು ವಿಧದ ತೀರ್ಮಾನಗಳಿಗೆ ಎಡೆ ಮಾಡಿಕೊಡುತ್ತದೆ. ಒಂದು, ಸಂಸ್ಥೆಗಳ ಇರುವಿಕೆಯೇ ಪ್ರಧಾನ. ಅದು ಕಾರ್ಯ ರೂಪಕ್ಕೆ ಬರಬೇಕಾದ ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಪರಿಸರ ನಗಣ್ಯವಾಗುತ್ತವೆ. ಎರಡು, ಕೊಡಮಾಡಿದ ಸಂಸ್ಥೆಗಳನ್ನು ಪರಿಣಾಮಕಾರಿಯಾಗಿ ಬಳಸಿಕೊಂಡರೆ ಸಾಮಾಜಿಕ ಪರಿವರ್ತನೆ, ಇಲ್ಲಿ ವಿಕೇಂದ್ರೀಕರಣ, ಗ್ಯಾರಂಟಿ. ಪರಿಣಾಮಕಾರಿಯಾಗಿ ಬಳಸಿಕೊಳ್ಳುವಲ್ಲಿ ದೊಡ್ಡ ತೊಡಕು ಸದಸ್ಯರ ಅರಿವು ಮತ್ತು ಭಾಗವಹಿಸುವಿಕೆಯ ಕೊರತೆ ಎನ್ನುವುದು ಎರಡನೆಯ ಅಂಶದ ಮುಂದುವರಿಕೆಯೇ ಆಗಿದೆ. ಇದಕ್ಕೆ ಪರಿಹಾರ ತರಬೇತಿ. ಪಂಚಾಯತ್ ಸಂಸ್ಥೆಗಳ ಕಾರ್ಯವಿಧಾನ, ವಿಧಿ ವಿಧಾನಗಳು, ಅಧ್ಯಕ್ಷರು ಮತ್ತು ಇತರ ಸದಸ್ಯರ ಹಕ್ಕುಗಳು ಮತ್ತು ಕರ್ತವ್ಯಗಳು ಇವೇ ಮುಂತಾದ ವಿಚಾರಗಳಲ್ಲಿ ತರಬೇತಿ ನೀಡಿದರೆ ಮೇಲಿನ ಎಲ್ಲಾ ಸಮಸ್ಯೆಗಳು ಪರಿಹಾರವಾಗುತ್ತವೆ ಎನ್ನುವ ನಂಬಿಕೆಯಿದೆ. ಸದಸ್ಯರ ಸಾಮಾಜಿಕ ಹಿನ್ನೆಲೆ, ಅವರು ಬದುಕುವ ಪರಿಸರ, ಅಲ್ಲಿನ ಮೌಲ್ಯಗಳು, ನಂಬಿಕೆಗಳು ಇವು ಯಾವುವು ಕೂಡ ಗಣನೆಗೆ ಬರುವುದೇ ಇಲ್ಲ.
ಗ್ರಾಮ ಪಂಚಾಯತ್‌ಸಂಸ್ಥೆಗಳನ್ನು ಪುನರುಜ್ಜೀವನಗೊಳಿಸಿದ ಕೂಡಲೇ ಗ್ರಾಮೀಣ ಜನರ ಬದುಕಿನಲ್ಲಿ ಮೂಲಭೂತ ಸುಧಾರಣೆಯಾಗುತ್ತಿದ್ದರೆ ೧೯೪೭ರ ನಂತರ ಭಾರತ ಸರಕಾರ ಅನುಸರಿಸಿದ ಆಧುನೀಕರಣ ಪ್ರಕ್ರಿಯೆಯಿಂದ ಇಡೀ ದೇಶದ ಚಿತ್ರಣವೇ ಬದಲಾಗಬೇಕಿತ್ತು. ರಾಜಕೀಯ ಮತ್ತು ಆರ್ಥಿಕ ಕ್ಷೇತ್ರಗಳಲ್ಲಿ ನಡೆದ ಪ್ರಯೋಗಗಳು ಒಂದೇ ಎರಡೇ. ಚಾರಿತ್ರಿಕವಾಗಿ ರೂಪುಗೊಂಡ ರಾಜಕೀಯ ಪ್ರಕ್ರಿಯೆಯನ್ನು ಮೂಲೆಗೊತ್ತಿ ಪ್ರಜಾಪ್ರಭುತ್ವ ವ್ಯವಸ್ಥೇಯನ್ನು ಅಳವಡಿಸಿಕೊಳ್ಳಲಾಗಿದೆ. ಇಷ್ಟಾದರೂ ಸಮಾಜದಲ್ಲಿನ ಅಧಿಕಾರದ ಹಂಚಿಕೆಯಲ್ಲಿ ಮೂಲಭೂತ ಪರಿವರ್ತನೆಯಾಗಿದೆ ಎನ್ನುವಂತಿಲ್ಲ. ಇದಕ್ಕೆ ಹಲವಾರು ಕಾರಣಗಳನ್ನು ಗುರುತಿಸಬಹುದು. ಅವುಗಳಲ್ಲಿ ಒಂದು ಆಧುನೀಕರಣ ಪ್ರಕ್ರಿಯೆ ಸಾಂಪ್ರದಾಯಿಕ ಸಮಾಜದ ಸಾಂಸ್ಕೃತಿಕ ಚೌಕಟ್ಟಿನೊಳಗೆ ನಡೆದಿರುವುದು. ಇದೇ ವಿವರಣೆ ಗ್ರಾಮಪಂಚಾಯತ್‌ಕಾರ್ಯನಿರ್ವಹಣೆಗೂ ಅನ್ವಯಿಸುತ್ತದೆ.
ಮೇಲ್ನೋಟಕ್ಕೆ ಪಿ.ಕೆ. ಹಳ್ಳಿಯಲ್ಲಿ, ಕೆಳಜಾತಿಯವರ ಪ್ರತಿನಿಧೀಕರಣದ ದೃಷ್ಟಿಯಿಂದ ಅಥವಾ ಮಹಿಳಾ ಸದಸ್ಯರ ಸಂಖ್ಯೆಯ ದೃಷ್ಟಿಯಿಂದ, ವಿಕೇಂದ್ರೀಕರಣ ಆಗಿದೆ, ಒಟ್ಟು ಒಂಬತ್ತು ಪ್ರತಿನಿಧಿಗಳಲ್ಲಿ ಒಬ್ಬ ಲಿಂಗಾಯತರನ್ನು ಬಿಟ್ಟು ಉಳಿದವರೆಲ್ಲರೂ ಕೆಳ ಜಾತಿಯವರು ಮತ್ತು ಆರ್ಥಿಕವಾಗಿಯೂ ಹಿಂದುಳಿದವರು. ಅವರುಗಳಲ್ಲಿ ಆರು ಜನ ಕೃಷಿಯೇತರ ಚಟುವಟಿಕೆಗಳ ಹಿನ್ನೆಲೆಯಿಂದ ಬಂದವರು. ಮಹಿಳಾ ಸದಸ್ಯರ ಸಂಖ್ಯೆ ಪುರುಷರಿಗಿಂತ ಹೆಚ್ಚಿತ್ತು – ಒಟ್ಟು ಒಂಬತ್ತು ಸದಸ್ಯರಲ್ಲಿ ಐವರು ಮಹಿಳಾ ಸದಸ್ಯರು. ಪರಿಶಿಷ್ಟ ಜಾತಿಗೆ ಸೇರಿದವರು ಅಧ್ಯಕ್ಷರು. ಈ ಎಲ್ಲಾ ಅಂಶಗಳ ದೃಷ್ಟಿಯಿಂದ ವಿಕೇಂದ್ರೀಕರಣ ನಡೆದಿದೆ ಎನ್ನುವ ತೀರ್ಮಾನಕ್ಕೆ ಬರಲೇಬೇಕು. ಈ ಕುರಿತು ಅಂತಿಮ ತೀರ್ಮಾನಕ್ಕೆ ಬರುವ ಮುನ್ನ ಮೇಲಿನ ಅಂಶಗಳ ಜತೆ ಇತರ ಕೆಲವು ವಿಚಾರಗಳನ್ನು ವಿಶ್ಲೇಷಿಸುವ ಅಗತ್ಯವಿದೆ. ಅವುಗಳಲ್ಲಿ ಮುಖ್ಯವಾಗಿ ಗಮನಿಸಬೇಕಾದ ವಿಚಾರಗಳೆಂದರೆ ಪಂಚಾಯತ್‌ಸಂಸ್ಥೆಗಳ ಪರಿಣಾಮಕಾರಿ ಬಳಕೆ ಮತ್ತು ಕೆಳವರ್ಗದ ಜನರ ಸಶಕ್ತೀಕರಣ. ಇದಕ್ಕೆ ಮುನ್ನ ಸದಸ್ಯರ ಆಯ್ಕೆ ಕುರಿತು ಕೆಲವು ಅಂಶಗಳನ್ನು ಹೇಳಬೇಕಾಗಿದೆ. ಇದು ಹಿಂದಿನ ಪುಟಗಳಲ್ಲಿ ವಿವರಿಸಿರುವುದರ ಮುದುವರಿಕೆಯೇ ಆಗಿದೆ. ಸದಸ್ಯರುಗಳ ಆಯ್ಕೆಯಲ್ಲಿ ಜಾತಿ ನಾಯಕರುಗಳ ಪಾತ್ರವಿದೆ ಎಂದು ಹಿಂದಿನ ಪುಟಗಳಲ್ಲಿ ನೋಡಿದ್ದೇವೆ. ಜಾತಿ ನಾಯಕರುಗಳು ಊರ ಪ್ರಮುಖರ ಪಟ್ಟಿಯಲ್ಲಿದ್ದಾರೆ. ಆದರೆ ಪ್ರಮುಖರ ಸಾಲಲ್ಲಿ ಬರಬೇಕಾದರೆ ಜಾತಿ ನಾಯಕನಾಗಬೇಕೆಂದು ಕಡ್ಡಾಯವಿಲ್ಲ. ಇದೊಂದು ಅಧಿಕೃತ ಒಕ್ಕೂಟವಲ್ಲ. ಹೀಗಾಗಿ ಎಲ್ಲಾ ಜಾತಿಯ ನಾಯಕರುಗಳಿಗೆ ಇದರಲ್ಲಿ ಪ್ರತಿನಿಧೀಕರಣ ಇದೆ ಎನ್ನುವಂತಿಲ್ಲ. ಊರ ಪ್ರಮುಖರ ಪಟ್ಟಿಯಲ್ಲಿ ಸೇರಲು ಅರ್ಹತೆ ಹಳ್ಳಿಯ ಸಾಮಾಜಿಕ ಪರಿಸರದಲ್ಲಿ ಒಬ್ಬ ವ್ಯಕ್ತಿಗಿರುವ ಸ್ಥಾನಮಾನ. ಈ ಸ್ಥಾನಮಾನ ಹೆಚ್ಚು ಕಡಿಮೆ ಸಾಂಪ್ರದಾಯಿಕ ಮಾನದಂಡಗಳಿಂದ ನಿರ್ಧರಿತ, ಜತೆಗೆ ವಂಶ ಪಾರಂಪರ್ಯವಾಗಿ ಮುಂದುವರಿಯುತ್ತದೆ. ಪ್ರಮುಖರ ಪಟ್ಟಿಯಲ್ಲಿ ಲಿಂಗಾಯಿತ ಸದಸ್ಯರ ಸಂಖ್ಯೆಯೇ ಹೆಚ್ಚು. ನಂತರದ ಸ್ಥಾನದಲ್ಲಿ ಕುರುಬರು ಮತ್ತು ಇತರ ಜಾತಿಯವರು ಬರುತ್ತಾರೆ. ಹರಿಜನ ೧೨೬ ಕುಟುಂಬಗಳಿದ್ದರೂ ಅವರಿಂದ ಯಾರು ಪ್ರಮುಖರ ಸಾಲಿನಲ್ಲಿ ಬರುವುದಿಲ್ಲ. ಪಂಚಾಯತ್‌ಸದಸ್ಯರ ಮತ್ತು ಅಧ್ಯಕ್ಷರ ಆಯ್ಕೆಯಲ್ಲಿ ಪ್ರಮುಖರು ಸಾಕಷ್ಟು ಪ್ರಭಾವ ಬೀರುತ್ತಾರೆ. ಇವರು ಪ್ರಭಾವ ಬೀರಲು ಅನುಕೂಲವಾಗುವ ವಾತಾವರಣ ಸೃಷ್ಟಿಯಾಗುವುದು ಸದಸ್ಯರ ಅವಿರೋಧ ಆಯ್ಕೆಯಿಂದ.
ಯಾವುದೇ ಘರ್ಷಣೆ ಇಲ್ಲದ ಹಳ್ಳಿಯ ರಾಜಕೀಯ ನಾಯಕತ್ವದ ಪ್ರಶ್ನೆ ನಿರ್ಧರಿಸಲ್ಪಡುತ್ತದೆ ಎನ್ನುವ ಕಾರಣಕ್ಕಾಗಿ ಅವಿರೋಧ ಆಯ್ಕೆ ತುಂಬಾ ಆದರ್ಶಮಯವಾಗಿ ಕಾಣಬಹುದು. ಆದರೆ ನಿಜವಾಗಿಯೂ ಇದೊಂದು ಆದರ್ಶ ಸ್ಥಿತಿಯೇ? ಈ ಊರಿನ ರಾಜಕೀಯ ಬೆಳವಣಿಗೆಗಳನ್ನು ಗಮನದಲ್ಲಿಟ್ಟುಕೊಂಡು ಹೇಳುವುದಾದರೆ ಇದೊಂದು ಆದರ್ಶ ಸ್ಥಿತಿ ಅಲ್ಲ. ಯಾಕೆಂದರೆ ಘರ್ಷಣೆ ಇಲ್ಲದೆ ರಾಜಕೀಯ ಅಧಿಕಾರ ವಿತರಣೆಯ ಪ್ರಶ್ನೆ ನಿರ್ಧರಿಸಲ್ಪಡುವುದರಿಂದಲೇ ಪಾರಂಪರಿಕ ಅಧಿಕಾರ ಕೇಂದ್ರಗಳ ಪಲ್ಲಟ ಸಾಧ್ಯವಾಗುತ್ತಿಲ್ಲ. ಹೆಸರಿಗೆ ಹೊಸ ನಾಯಕರು ಬರುತ್ತಾರೆ. ಈ ನಾಯಕರುಗಳು ಈಗಾಗಲೇ ಪರಿಗಣಿಸಲ್ಪಟ್ಟ ಯಜಮಾನಿಕೆ ಸ್ಥಾನಗಳನ್ನು ಪ್ರಶ್ನಿಸುವ ಸ್ಥಿತಿಯಲ್ಲಿ ಇಲ್ಲ. ಇವರುಗಳು ಅಂತಹ ಯಜಮಾನಿಕೆ ಸ್ಥಾನಗಳನ್ನು ಗೌರವಿಸಿಯೇ ಮುಂದುವರಿಯಬೇಕು. ಉದಾಹರಣೆಗೆ ೧೯೮೭ರಲ್ಲಿ ಮಲ್ಲಪ್ಪನವರು ಮಂಡಲ ಪಂಚಾಯತ್‌ಅಧ್ಯಕ್ಷರಾದಾಗ ಪಂಚಾಯತ್ ಕಛೇರಿಯನ್ನು ೧೯೫೫ರಲ್ಲಿ ಮೇಟಿ ವೀರಣ್ಣನವರು ಕಟ್ಟಿಸಿದ ಕಟ್ಟಡದಿಂದ ಗ್ರಾಮ ಛಾವಡಿ ಕಟ್ಟಡಕ್ಕೆ ಸ್ಥಳಾಂತರಿಸಿದರು. ಗ್ರಾಮ ಛಾವಡಿ ಒಂದು ವಿಧದಲ್ಲಿ ಊರಿನ ಮಧ್ಯದಲ್ಲಿ, ಎಲ್ಲರಿಗೂ ಅನುಕೂಲವಾಗುವ ಸ್ಥಳದಲ್ಲೇ ಇದೆ. ಆದಾಗ್ಯೂ ಮೇಟಿಯವರು ಅದನ್ನು ವಿರೋಧಿಸಿದರು. ಎರಡು ವರ್ಷಗಳ ನಂತರ ಪುನಹ ಹಿಂದಿನ ಕಟ್ಟಡಕ್ಕೆ ಒಯ್ಯಲಾಯಿತು. ಗ್ರಾಮ ಪಂಚಾಯತ್ ಅಧ್ಯಕ್ಷರು ಮೇಲು ಜಾತಿಯವರು ಆಗಿದ್ದಾಗ ಅವರುಗಳು ಊರಿನ ಪ್ರಮುಖರ ಪಟ್ಟಿಯಲ್ಲಿ ಸಹಜವಾಗಿಯೇ ಇರುತ್ತಿದ್ದರು. ಪ್ರಮುಖರ ಸ್ಥಾನದಿಂದ ಊರ ಸಾಂಸ್ಕೃತಿಕ ಆಚರಣೆಗಳ ಕುರಿತು ನಿರ್ಧಾರ ತೆಗೆದುಕೊಳ್ಳುವಲ್ಲಿ ಅಧ್ಯಕ್ಷರು ಪ್ರಮುಖ ಪಾತ್ರವಹಿಸುತ್ತಿದ್ದರು. ಯಾವಾಗ ಕೆಳಜಾತಿಯವರು ಪಂಚಾಯತ್ ಅಧ್ಯಕ್ಷರಾಗಲು ಆರಂಭವಾಯಿತೋ ಅಂದಿನಿಂದ ಊರ ಪ್ರಮುಖರ ಪಟ್ಟಿಯಲ್ಲಿ ಪಂಚಾಯತ್ ಅಧ್ಯಕ್ಷರು ಇರುತ್ತಾರೆ ಎನ್ನುವ ಖಾತ್ರಿ ಇಲ್ಲ. ಉದಾಹರಣೆಗೆ ಕಳೆದ ಬಾರಿಯ ಪಂಚಾಯತ್‌ಅಧ್ಯಕ್ಷ ವಡ್ಡರ ತಿಮ್ಮಪ್ಪನವರು ಪ್ರಮುಖರ ಪಟ್ಟಿಯಲ್ಲಿ ಇರಲಿಲ್ಲ.
ಪ್ರಮುಖರ ಯಜಮಾನಿಕೆಯನ್ನು ಮತ್ತೊಂದು ಘಟನೆಯಿಂದಲೂ ಅರ್ಥಮಾಡಿ ಕೊಳ್ಳಬಹುದು. ೧೯೮೭ರಲ್ಲಿ ಮಲ್ಲಪ್ಪನವರ ಅವಧಿ ಮುಗಿದ ನಂತರ ಕರೀಂಖಾನ್ ಅಧ್ಯಕ್ಷನಾಗಬೇಕೆಂದು ಪ್ರಮುಖರ ಸಭೆಯಲ್ಲಿ ನಿರ್ಧಾರವಾಗಿತ್ತು. ಮಧ್ಯದಲ್ಲಿ ಹಲವಾರು ಘಟನೆಗಳು ನಡೆದು ಪ್ರಮುಖರು ತಮ್ಮ ಹಿಂದಿನ ನಿರ್ಧಾರವನ್ನು ಪುನರುಚ್ಚರಿಸಲಿಲ್ಲ. ಕರೀಂಖಾನ್ ಆಗಬಾರದೆಂದು ಅವರು ತೀಮಾನಿಸಿರಲಿಲ್ಲ. ಆದರೆ ಮಲಿಯಪ್ಪನವರು ಪ್ರಮುಖರ ಆ ಡೋಲಾಯಮಾನ ಸ್ಥಿತಿಯ ಲಾಭ ಪಡೆದು ನೆರೆಯ ಬಸಪ್ಪನವರಿಗೆ ಬೆಂಬಲ ನೀಡಿದರು. ಇದರಿಂದಾಗಿ ಸ್ಥಳೀಯ ಅಭ್ಯರ್ಥಿ ಕರೀಂಖಾನ್ ಸೋಲಬೇಕಾಯಿತು. ಇದರಿಂದ ಸಿಟ್ಟಿಗೆದ್ದ ಊರ ಪ್ರಮುಖರಲ್ಲಿ ಕೆಲವರು ಮಲ್ಲಪ್ಪನವರನ್ನು ಪಂಚಾಯತ್ ಕಛೇರಿಯಲ್ಲಿ ಪೊಲೀಸರ ಎದುರೇ ಥಳಿಸಿದರು. ಥಳಿಸಿದವರ ಮೇಲೆ ಕೇಸು ದಾಖಲಿಸುವ ಬದಲು ಪೊಲೀಸರು ಮಲ್ಲಪ್ಪನವರನ್ನು ಹೊಸಪೇಟೆಗೆ ಸಾಗಿಸಿದರು. ಅಂದರೆ ಸಾಮಾಜಿಕ ಪರಿವರ್ತನೆಯನ್ನು ಕಾರ್ಯ ರೂಪಕ್ಕೆ ತರಬೇಕಾದ ಅಧಿಕಾರಿಗಳೇ ಅಸಹಾಯಕರಾಗುವಷ್ಟು ಸಾಂಪ್ರದಾಯಿಕ ಶಕ್ತಿಗಳು ಬಲವಾಗಿವೆ. ಇದೇ ರೀತಿಯ ಅಸಹಾಯಕತೆಯನ್ನು ಹರಿಜರನ್ನು ಹೊರಗಿಟ್ಟು ಗುಡಿಯಲ್ಲಿ ಗ್ರಾಮ ಸಭೆ ನಡೆಸುವ ಸಂದರ್ಭದಲ್ಲಿ ಅಧಿಕಾರಿಗಳು ಪ್ರದರ್ಶಿಸಿದ್ದಾರೆ.
ಇನ್ನು ಪಂಚಾಯತ್ ವ್ಯವಸ್ಥೆಯ ಬಳಕೆ ಮತ್ತು ಕೆಳವರ್ಗದ ಸಶಕ್ತೀಕರಣದ ಅಂಶಗಳನ್ನು ಪರಿಶೀಲಿಸುವ. ಊರಲ್ಲಿ ಕೃಷಿ ಇಂದು ಮುಖ್ಯ ಆದಾಯ ಮೂಲವಲ್ಲ. ಕೃಷಿಯಲ್ಲಿ ತೊಡಗಿಸಿಕೊಂಡವರ ಪ್ರಮಾಣ ಶೇಕಡಾ ೨೪ಕ್ಕೆ ಇಳಿದಿದೆ. ಗಣಿ/ವ್ಯಾಗನ್ ಕಾರ್ಮಿಕತ್ವ ಮತ್ತು ಇತರ ಕೃಷಿಯೇತರ ಚಟುವಟಿಕೆಗಳು ಆದಾಯದ ಬದಲಿ ಮೂಲಗಳಾಗಿವೆ. ಶೇಕಡಾ ೭೦ ಕ್ಕಿಂತಲೂ ಹೆಚ್ಚು ಜನ ಕೃಷಿಯೇತರ ಕೆಲಸಗಳಲ್ಲಿ ಇದ್ದಾರೆ. ಕೃಷಿಯೇತರ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡವರ ಪ್ರಮುಖ ಸಮಸ್ಯೆ ಆರೋಗ್ಯ, ವಸತಿ, ಶಿಕ್ಷಣ, ನೀರು ಮತ್ತು ಇತರ ಮೂಲಭೂತ ಸೌಲಭ್ಯಗಳು ಸರಿಯಾಗಿ ದೊರೆಯದಿರುವುದು. ಗಣಿ/ವ್ಯಾಗನ್ ಕಾರ್ಮಿಕರಲ್ಲಿ ಬಹುತೇಕ ಮಂದಿಗೆ ಕ್ಷಯ ಮತ್ತು ಶ್ವಾಶಕೋಶದ ರೋಗ ಸಾಮಾನ್ಯ. ಅವರಿಗೆ ಪ್ರತ್ಯೇಕ ಆಸ್ಪತ್ರೆಯ ವ್ಯವಸ್ಥೆ ಮಾಡುವುದು ಪಂಚಾಯತ್‌ನ ಶಕ್ತಿಗೆ ಮೀರಿದ್ದು. ಆದರೆ ಸ್ಥಳೀಯ ಆಸ್ಪತ್ರೆಗೆ ನೇಮಕವಾದ ಸರಕಾರಿ ವೈದ್ಯರು ತಿಂಗಳುಗಟ್ಟಲೆ ಬರದಿದ್ದರೆ ಅವರ ವಿರುದ್ಧ ಮೇಲಾಧಿಕಾರಿಗಳಿಗೆ ದೂರ ನೀಡುವಷ್ಟು ಶ್ರಮ ವಹಿಸಿಲ್ಲ ಈ ಪಂಚಾಯತ್. ನೀವು ಯಾಕೆ ಸರಕಾರಿ ಡಾಕ್ಟರ್‌ವಿರುದ್ಧ ಕ್ರಮ ಕೈಗೊಂಡಿಲ್ಲ ಎಂದರೆ ಅವರೆಲ್ಲಿ ನಮ್ಮ ಮಾತು ಕೇಳುತ್ತಾರೆ ಸಾರ್ ಅನ್ನುತ್ತಾರೆ ಅಧ್ಯಕ್ಷರು. ವಸತಿ ಮತ್ತೊಂದು ಸಮಸ್ಯೆ. ನಿರ್ವಸತಿಗರು ಅದರ ಪರಿಹಾರಕ್ಕಾಗಿ ಕಾದು ಕಾದು ಕೊನೆಗೆ ರೈತ ಸಂಘದ ಹೆಸರಿನಲ್ಲಿ ತಾವೇ ಸ್ವತಃ ಆಶ್ರಯ ಸೈಟುಗಳನ್ನು ವಿತರಣೆ ಮಾಡಲು ಆರಂಭಿಸಿದರು. ಆವಾಗ ಪಂಚಾಯತ್‌ಎಚ್ಚೆತ್ತು ಅನಧಿಕೃತ ವಿತರಣೆಯನ್ನು ಅಧಿಕೃತಗೊಳಿಸಿತು. ಆಶ್ರಯ ಸೈಟುಗಳಲ್ಲಿ ನಿರ್ಮಾಣವಾಗುವ ಮನೆಗಳ ಸ್ಥಿತಿ, ಅದಕ್ಕಾಗಿ ಜನರು ಪಡಬೇಕಾದ ಪಾಡು, ಮಧ್ಯವರ್ತಿಗಳ ಹಾವಳಿ ಇತ್ಯಾದಿಗಳನ್ನು ಪಂಚಾಯತ್ ಸದಸ್ಯೆ ಸಂಕ್ಲಮ್ಮನ ಘಟನೆಯಿಂದ ಅರ್ಥಮಾಡಿಕೊಳ್ಳಬಹುದು. ೧೯೭೭ರಿಂದ ಡಾಲ್ಮಿಯಾ ಕಂಪೆನಿಯ ಕಾರ್ಮಿಕರು ಹಂತ ಹಂತವಾಗಿ ತಮ್ಮ ಸವಲತ್ತುಗಳಿಂದ ವಂಚಿತರಾಗಿದ್ದಾರೆ. ೧೯೮೮ರಿಂದ ಕಾರ್ಮಿಕರ ಕಾಲೋನಿಗೆ ನೀರು ಮತ್ತು ವಿದ್ಯುತ್ ಪೂರೈಕೆಯನ್ನು ಕಂಪೆನಿ ನಿಲ್ಲಿಸಿದೆ. ಕಾರ್ಮಿಕರು ವಾಸಿಸುವ ಮನೆಗಳು ಪಂಚಾಯತ್‌ವ್ಯಾಪ್ತಿಗೆ ಬರುತ್ತಿವೆ. ಕಂಪೆನಿ ಈ ಮನೆಗಳ ತೆರಿಗೆಯನ್ನು ಪಂಚಾಯತ್‌ಗೆ ಸಲ್ಲಿಸುತ್ತಿದೆ. ಪಂಚಾಯತ್‌ಸದಸ್ಯರಲ್ಲಿ ಕೆಲವರು ನೇರವಾಗಿ ಮತ್ತೆ ಕೆಲವು ಪರೋಕ್ಷವಾಗಿ ಗಣಿ/ವ್ಯಾಗನ್ ಕಾರ್ಮಿಕರೊಂದಿಗೆ ಸಂಬಂಧವುಳ್ಳವರು. ಇಷ್ಟಾಗ್ಯೂ ಕಾಲೋನಿಯಲ್ಲಿರುವ ಕಾರ್ಮಿಕರಿಗೆ ವಿದ್ಯುತ್‌ಅಥವಾ ನೀರು ಪೂರೈಕೆ ಮಾಡುವ ಕ್ರಮ ಪಂಚಾಯತ್‌೧೯೯೯ರವರೆಗೂ ಕೈಗೊಂಡಿಲ್ಲ. ಶಿಕ್ಷಣದ ಸ್ಥಿತಿಯೂ ಇದೆ. ಪ್ರೌಢ ಶಾಲೆ ಇಲ್ಲ. ಅನುಕೂಲಸ್ಥರು ತಮ್ಮ ಮಕ್ಕಳನ್ನು ಹೊಸಪೇಟೆಗೋ ಅಥವಾ ಇತರ ಸ್ಥಳಗಳಿಗೋ ಕಳುಹಿಸುತ್ತಾರೆ. ಇತರರು ಊರಲ್ಲೇ ಪ್ರೌಢ ಶಿಕ್ಷಣಕ್ಕೆ ಪ್ರಯತ್ನಿಸಬೇಕು. ಆದರೆ ಪಂಚಾಯತ್‌ಕಡೆಯಿಂದ ಪ್ರೌಢ ಶಾಲಾ ಶಿಕ್ಷಣದ ಸ್ಥಿತಿ ಸುಧಾರಣೆಗಳಿಗೆ ಯಾವುದೇ ಕ್ರಮಗಳಿಲ್ಲ.
ವಿಕೇಂದ್ರೀಕರಣವನ್ನು ಯಾಂತ್ರಿಕವಾಗಿ ಅರ್ಥೈಸಿಕೊಳ್ಳುವ ಪರಿಪಾಠ ಮುಖ್ಯವಾಹಿನಿಯ ವಿಧಾನದಲ್ಲಿದೆ. ಇದರಿಂದಾಗಿ ಆಡಳಿತದ ಸ್ಟ್ರಕ್ಚರ್‌ಗಳು, ಅವುಗಳಲ್ಲಿ ಬಾಗವಹಿಸುವವರು, ಅವರ ಅರಿವು ಇತ್ಯಾದಿಗಳು ಮುಖ್ಯವಾಗುತ್ತವೆ. ಅವುಗಳು ಕಾರ್ಯನಿರ್ವಹಿಸುವ ಸಾಮಾಜಿಕ ಪರಿಸರ, ಜನರ ಬದುಕು, ನಂಬಿಕೆ, ಮೌಲ್ಯ ಇತ್ಯಾದಿಗಳು ಇಲ್ಲಿ ನಗಣ್ಯವಾಗುತ್ತವೆ. ಒಂದು ವೇಳೆ ಈ ಸ್ಟ್ರಕ್ಚರ್‌ಗಳು ಪರಿಣಾಮಕಾರಿಯಾಗಿ ಕಾರ್ಯನಿರ್ವಹಿಸಲು ವಿಫಲವಾದರೆ ಅದನ್ನು ಸದಸ್ಯರ ಅರಿವು ಮತ್ತು ಭಾಗವಹಿಸುವಿಕೆಗೆ ಆರೋಪಿಸಿ ಅವುಗಳ ಪರಿಹಾರಕ್ಕೆ ಪ್ರಯತ್ನಿಸಲಾಗುತ್ತದೆ. ಸದಸ್ಯರಿಗೆ ತರಬೇತಿ ನೀಡುವುದು ಅವರ ಅರಿವು ಮತ್ತು ಭಾಗವಹಿಸುವಿಕೆಯನ್ನು ಹೆಚ್ಚಿಸುವಲ್ಲಿ ಉಪಯುಕ್ತ ಎಂದು ಪರಿಭಾವಿಸಲಾಗಿದೆ. ಇವೆಲ್ಲಾ ಸರಿಯಲ್ಲ ಎಂದು ಇಲ್ಲಿ ವಾದಿಸುತ್ತಿಲ್ಲ. ವಿಕೇಂದ್ರೀಕರಣವನ್ನು ಅರ್ಥಮಾಡಿಕೊಳ್ಳಲು ಇಷ್ಟು ಸಾಕಾಗುವುದಿಲ್ಲ. ಇದರ ಜತೆಗೆ ಇತರ ಅಂಶಗಳನ್ನು ಪರಿಗಣಿಸಬೇಕೆಂಬುದೇ ಇಲ್ಲಿನ ವಾದ. ಮುಖ್ಯವಾಗಿ ಪಂಚಾಯತ್‌ಸಂಸ್ಥೆಗಳು ಕಾರ್ಯ ನಿರ್ವಹಿಸಬೇಕಾದ ಒಟ್ಟು ಪರಿಸರವನ್ನು ಗಣನೆಗೆ ತೆಗೆದುಕೊಳ್ಳುವುದು ವಿಕೇಂದ್ರೀಕರಣವನ್ನು ಅರ್ಥಮಾಡಿಕೊಳ್ಳಲು ತುಂಬಾ ಅವಶ್ಯ. ಮುಂದಿನ ಅಧ್ಯಾಯದಲ್ಲಿ ಹಳ್ಳಿಯ ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಪರಿಸರ ಹಾಗೂ ವಿಕೇಂದ್ರೀಕರಣದ ಸಂಬಂಧವನ್ನು ವಿಶ್ಲೇಷಿಸಲಾಗಿದೆ.
 
[1]ಭಾಷೆ ಮತ್ತು ಕಸುಬಿನ ಪ್ರಶ್ನೆ ಒಂದು ಕಗ್ಗಂಟಾಗಲು ಆಧುನಿಕ ರಾಷ್ಟ್ರೀಯತೆಯ ಕಲ್ಪನೆಯೂ ಒಂದು ಕಾರಣವಾಗಿರಬಹುದು. ಭಾಷೆ ಮತ್ತು ಅಭಿವೃದ್ಧಿಯ ಸಂಬಂಧ ವಿಶ್ಲೇಷಿಸುವವರಿಗೆ ಬಹು ಭಾಷಿಕತೆ ಆರ್ಥಿಕ ಹಿನ್ನಡೆಯನ್ನು ತೋರಿಸುತ್ತದೆ. ಯಾಕೆಂದರೆ ಆರ್ಥಿಕ ಅಭಿವೃದ್ಧಿ ಮತ್ತು ಏಕ ಭಾಷಿಕತೆ ಜತೆ ಜತೆಗಿದೆ. ಹೊಸ ರಾಷ್ಟ್ರಗಳೂ ತಮ್ಮ ರಾಷ್ಟ್ರೀಯತೆಯನ್ನು ಶ್ರೀಮಂತ ರಾಷ್ಟ್ರಗಳ ಮಾದರಿಯಲ್ಲೇ ರೂಪಿಸಿಕೊಳ್ಳಲು ಪ್ರಯತ್ನಿಸುತ್ತಿವೆ. ಒಂದೇ ಭಾಷೆ, ಒಂದೇ ಧರ್ಮ, ಹೀಗೆ ಎಲ್ಲವೂ ಒಂದೇ ಆಗುವುದೇ ಅಭಿವೃದ್ಧಿ ಆಗಿದೆ. ಅಂದರೆ ನಮ್ಮದಲ್ಲದ ಇನ್ಯಾವುದೋ ಭಾಷೆಯಲ್ಲಿ ಪಾಂಡಿತ್ಯ ನಮ್ಮ ಅಭಿವೃದ್ಧಿಗೆ ಅಗತ್ಯ. ಇದನ್ನೇ ಇನ್ನೊಂದು ರೀತಿಯಲ್ಲಿ ಹೇಳುವುದಾದರೆ ಅಭಿವೃದ್ಧಿ ಮತ್ತು ಬಹುಭಾಷಿಕತೆ ಅಥವಾ ವಿವಿಧತೆ ಜತೆಯಾಗಿ ಇರುವುದಿಲ್ಲ. ಹಠತೊಟ್ಟು ಪ್ರತ್ಯೇಕತೆ ಬಯಸಿದರೆ ಅಭಿವೃದ್ಧಿ ಕೊಡಮಾಡುವ ಕೆಲವು ಸವಲತ್ತುಗಳಿಂದ ವಂಚಿತರಾಗಬೇಕಾಗುತ್ತದೆ. ಪ್ರಜಾಪ್ರಭುತ್ವದಲ್ಲಿ ವಿವಿಧತೆ ಮತ್ತು ಅದರ ಪರಿಗಣನೆ ಕುರಿತು ಸಾಕಷ್ಟು ಚರ್ಚೆ ನಡೆದಿದೆ; ಬೇಕಾದಷ್ಟು ಪುಸ್ತಕಗಳಿವೆ. ಕೆಲವು ಪುಸ್ತಕಗಳ ವಿವರಗಳನ್ನು ಈ ಅಧ್ಯಾಯದ ಎರಡನೇ ಪುಟದಲ್ಲಿ ಕೊಟ್ಟಿದ್ದೇನೆ.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೭. ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ (೧)
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ:
ವಿಕೇಂದ್ರೀಕರಣವನ್ನು ಯಾಂತ್ರಿಕವಾಗಿ ಅರ್ಥೈಸಿಕೊಳ್ಳುವ ಪರಿಪಾಠ ಮುಖ್ಯವಾಹಿನಿಯ ವಿಧಾನದಲ್ಲಿದೆ ಎಂದು ಹಿಂದಿನ ಅಧ್ಯಾಯದಲ್ಲಿ ವಿವರಿಸಿದ್ದೇನೆ. ಇದರಿಂದಾಗಿ ಆಡಳಿತದ ರಚನೆಗಳು (ಸ್ಟ್ರಕ್ಚರ್‌ಗಳು), ಅವುಗಳಲ್ಲಿ ಭಾಗವಹಿಸುವವರು, ಅವರ ಅರಿವು ಇತ್ಯಾದಿಗಳು ಮುಖ್ಯವಾಗುತ್ತವೆ. ಅವುಗಳ ಕಾರ್ಯ ನಿರ್ವಹಿಸುವ ಸಾಮಾಜಿಕ ಪರಿಸರ, ಜನರ ಬದುಕು, ನಂಬಿಕೆ, ಮೌಲ್ಯ ಇತ್ಯಾದಿಗಳು ಇಲ್ಲಿ ನಗಣ್ಯವಾಗುತ್ತವೆ. ಎರಡನೇಯದಾಗಿ ಆಡಳಿತದ ರಚನೆಗಳನ್ನು ಹೆಚ್ಚಿಸಿದ ಕೂಡಲೆ ಅಥವಾ ಸಮಾಜದ ಎಲ್ಲಾ ಜಾತಿ/ವರ್ಗಗಳಿಂದ ಪ್ರತಿನಿಧಿಗಳು ಬಂದ ಕೂಡಲೇ ವಿಕೇಂದ್ರೀಕರಣ ಸಾಧ್ಯವಾಗುತ್ತದೆ ಎನ್ನುವ ತೀರ್ಮಾನಕ್ಕೆ ಬರಲಾಗುತ್ತದೆ. ಇದು ಸರಿಯಲ್ಲ. ಕೆಳಜಾತಿ/ವರ್ಗಗಳಿಂದ ಪ್ರತಿನಿಧಿಗಳು ಬರುವುದು ಎಷ್ಟು ಮುಖ್ಯವೋ ಅವರು ಪಂಚಾಯತ್ ಸಂಸ್ಥೆಗಳು ಕೆಳವರ್ಗದವರ ಸಶಕ್ತೀಕರಣಕ್ಕೆ ಬಳಸಿಕೊಳ್ಳುವುದು ಅಷ್ಟೇ ಮುಖ್ಯ. ಯಾಕೆಂದರೆ ಕೆಳಜಾತಿಗಳಿಂದ ಸಾಕಷ್ಟು ಪ್ರಾತಿನಿಧ್ಯ ಇದ್ದಾಗಲೂ ಪಂಚಾಯತ್ ಸಂಸ್ಥೆಗಳು ಪರಿಣಾಮಕಾರಿ ವಿಕೇಂದ್ರೀಕರಣಕ್ಕೆ ಪ್ರಯತ್ನಿಸುತ್ತವೆ ಎನ್ನುವ ಗ್ಯಾರಂಟಿ ಇಲ್ಲ. ಈ ಎಲ್ಲಾ ಅಂಶಗಳನ್ನು ಹಿಂದಿನ ಅಧ್ಯಾಯದಲ್ಲಿ ಅಂಕಿ ಅಂಶಗಳ ಸಮೇತ ಪರಿಶೀಲಿಸಲಾಗಿದೆ. ಯಾಕೆ ಸಾಧ್ಯವಾಗುತ್ತಿಲ್ಲ? ಯಾವ ಯಾವ ಅಂಶಗಳು ವಿಕೇಂದ್ರೀಕರಣ ತಳಮಟ್ಟದಲ್ಲಿ ಪ್ರಕಟಗೊಳ್ಳುವಲ್ಲಿ ಅಡ್ಡಿಯಾಗಿವೆ? ಪರಿಣಾಮಕಾರಿ ವಿಕೇಂದ್ರೀಕರಣಕ್ಕೆ ಪೂರಕವಾದ ಪರಿಸರವೇನು ಇತ್ಯಾದಿ ಪ್ರಶ್ನೆಗಳಿಗೆ ಉತ್ತರ ಹುಡುಕುವ ಪ್ರಯತ್ನ ಈ ಅಧ್ಯಾಯದಲ್ಲಿದೆ.
ಪಂಚಾಯತ್ ರಾಜ್ ಸಂಸ್ಥೆಗಳನ್ನು ನಮ್ಮದೇ ಸಂಸ್ಕೃತಿಯ ಭಾಗವೆಂದು ತಿಳಿಯಲಾಗುತ್ತಿದೆ. ಇದರಲ್ಲಿ ಸ್ವಲ್ಪ ಸತ್ಯಾಂಶವೂ ಇದೆ. ಆದರೆ ಇದು ಪೂರ್ಣ ಸತ್ಯವಲ್ಲ. ಪಂಚಾಯತ್‌ರಾಜ್ ಎಂಬ ಪದವೇ ಸೂಚಿಸುವಂತೆ ಇದರಲ್ಲಿ ಸಂಪ್ರದಾಯವೂ ಇದೆ; ಆಧುನಿಕತೆಯೂ ಇದೆ.[1] ಸಾಮೂಹಿಕವಾಗಿ (ಕಲೆಕ್ಟಿವ್) ಸಮಸ್ಯಗಳಿಗೆ ಪರಿಹಾರ ಕಂಡುಕೊಳ್ಳುವುದು ಚಾರಿತ್ರಿಕವಾಗಿ ಪಂಚಾಯತ್ ವ್ಯವಸ್ಥೆಯ ಭಾಗವೇ ಆಗಿದೆ. ಆದರೆ ಅದನ್ನು ಕಾರ್ಯರೂಪಕ್ಕೆ ತರುವ ವಿಧಿ ವಿಧಾನಗಳಲ್ಲಿ ಹಿಂದಿಗೂ ಇಂದಿಗೂ ತುಂಬಾ ವ್ಯತ್ಯಾಸವಿದೆ. ಹಿಂದೆ ಪಂಚಾಯತ್ ವ್ಯವಸ್ಥೆಯ ನಾಯಕತ್ವ ಮೇಲುಜಾತಿಯವರ ವಂಶ ಪಾರಂಪರಿಕ ಹಕ್ಕು. ಇಂದು ಈ ಹಕ್ಕು ಹುಟ್ಟಿನಿಂದ ನಿರ್ಧಾರವಾಗುವುದಿಲ್ಲ; ಓಟಿನಿಂದ ನಿರ್ಧಾರವಾಗುತ್ತದೆ. ಪಂಚಾಯತ್ ಸಂಸ್ಥೆಗಳು ಕಾರ್ಯವಿಧಾನ, ಗುರಿ, ಉದ್ದೇಶ ಇತ್ಯಾದಿಗಳ ತೀರ್ಮಾನ ಪಾರಂಪರಿಕ ಯಜಮಾನಿಕೆಯವರ ಇಚ್ಛೆಗೆ ಬಿಟ್ಟಿದ್ದು. ಅವುಗಳಲ್ಲಿ ಊರವರ ಅಭಿಪ್ರಾಯಕ್ಕೆ ಅವಕಾಶವೇ ಇಲ್ಲವೆಂದಲ್ಲ; ಇತ್ತು. ಆದರೆ ಅದೊಂದು ಆಟಕ್ಕುಂಟು ಲೆಕ್ಕಕ್ಕಿಲ್ಲ ಎನ್ನುವ ರೀತಿಯ ಮಹತ್ವ. ಇಂದು ಪಂಚಾಯತ್ ಕಾರ್ಯ ವಿಧಾನ, ಯಾವುದಕ್ಕೆ ಮಹತ್ವ ಕೊಡಬೇಕು. ಯಾವುದಕ್ಕೆ ಎಷ್ಟು ಸಂಪನ್ಮೂಲ ವಿನಿಯೋಜಿಸಬೇಕು ಇತ್ಯಾದಿಗಳ ನಿರ್ಧಾರ ಆಧುನಿಕ ಪ್ರಜಾಪ್ರಭುತ್ವ ನಿಯಮಕ್ಕೆ ಅನುಸಾರ ನಡೆಯಬೇಕು. ಅದೇ ರೀತಿ ನಡೆಯುತ್ತದೋ ಎಂದರೆ ಉತ್ತರಿಸುವುದು ಕಷ್ಟ. ತತ್ವ ಮತ್ತು ವಾಸ್ತವಗಳಿಗೆ ತುಂಬಾ ಅಂತರವಿದೆ. ಪ್ರಜಾಪ್ರಭುತ್ವ ತತ್ವಕ್ಕೆ ಅನುಸಾರ ನಡಿಯಬೇಕು ಎನ್ನುವುದು ತಾಂತ್ರಿಕ ಅವಶ್ಯಕತೆ. ಆ ರೀತಿ ಆಗದಿದ್ದರೆ ತಾಂತ್ರಿಕ ಲೋಪವಾಗುತ್ತದೆ. ಅದರ ವಿರುದ್ಧ ಕಾನೂನು ಕ್ರಮಕ್ಕೆ ಅವಕಾಶವಿದೆ.
ಹೀಗೆ ವರ್ತಮಾನದಲ್ಲಿ ಕಾರ್ಯರೂಪದಲ್ಲಿರುವ ಪಂಚಾಯತ್‌ರಾಜ್ ವ್ಯವಸ್ಥೆ ಪರಿವರ್ತಿತ ರೂಪದ್ದು. ಇಂತಹ ಪಂಚಾಯತ್ ಸಾಂಪ್ರದಾಯಿಕ ವ್ಯವಸ್ಥೆಯಲ್ಲಿ ಕಾರ್ಯನಿರ್ವಹಿಸುವಾಗ ಉಂಟಾಗುವ ಪರಿಣಾಮಗಳ ಕುರಿತು ಈಗಾಗಲೇ ನಡೆದಿರುವ ಅಧ್ಯಯನಗಳು ಕೆಲವು ತೀರ್ಮಾನಗಳನ್ನು ಕೊಟ್ಟಿವೆ.[2] ಒಂದು, ಪಾರಂಪರಿಕ ಶಕ್ತಿಗಳೂ ಒಮ್ಮಿಂದೊಮ್ಮೆಯೇ ಹೊಸ ವ್ಯವಸ್ಥೆಗೆ ಅನುವು ಮಾಡಿಕೊಡುವುದಿಲ್ಲ. ತಮ್ಮ ಎಲ್ಲಾ ಶಕ್ತಿ ಸಾಮರ್ಥ್ಯಗಳನ್ನು ಬಳಸಿ ಹೊಸ ವ್ಯವಸ್ಥೆಯನ್ನು ತಮ್ಮ ಅಂಕಿತದಲ್ಲಿಟ್ಟುಕೊಳ್ಳಲು ಪ್ರಯತ್ನಿಸುತ್ತವೆ. ಎರಡು,ಹೊಸ ವಿಧಾನಗಳ ಮೂಲಕ ಪಂಚಾಯತ್ ವ್ಯವಸ್ಥೆಗಳ ಅಧಿಕಾರ ಹಿಡಿಯುವವರು ಮತ್ತು. ಸಾಂಪ್ರದಾಯಿಕ ಸಾಮಾಜದಲ್ಲಿ ಯಜಮಾನಿಕೆ ನಡೆಸುವವರ ನಡುವೆ ಆಗಾಧವಾದ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಭಿನ್ನತೆಗಳಿವೆ. ಮೂರು, ಒಂದಲ್ಲ ಒಂದು ಕಾರಣಕ್ಕೆ ಸಾಂಪ್ರದಾಯಿಕ ನಾಯಕತ್ವವನ್ನು ಮೆಚ್ಚುವ ಮತ್ತು ಬೆಂಬಲಿಸುವ ಗಣನೀಯ ಪ್ರಮಾಣದ ಜನರಿರುತ್ತಾರೆ.
ಹಿಂದೆ ಒಳ್ಳೇದಿತ್ತು
ಹಳ್ಳಿಯ ಜನರನ್ನು ಭೇಟಿಯಾಗಿ ಮಾಹಿತಿ ಸಂಗ್ರಹಿಸುವಾಗ ಕೊನೆಯ ಪ್ರಶ್ನೆಯೆಂದು ಕುತೂಹಲಕ್ಕಾಗಿ ಈಗಿನ ಮತ್ತು ಹಿಂದಿನ ಪಂಚಾಯತ್ ವ್ಯವಸ್ಥೆ ಹೋಲಿಸಿ ನೋಡಿದರೆ ಯಾವುದು ಒಳ್ಳೆಯದಿತ್ತು. ಎಂದು ಕೇಳಿದೆ. ಮೇಲು ಜಾತಿಯವರಿಂದ ಹಿಂದಿನದ್ದು, ಕೆಳ ಜಾತಿಯವರಿಂದ ಇಂದಿನದ್ದು ಎನ್ನುವ ಉತ್ತರ ನಿರೀಕ್ಷಿಸಿದ್ದೆ. ಆದರೆ ದೊರೆತ ಉತ್ತರ ನನ್ನ ಊಹೆಯನ್ನು ಬುಡಮೇಲು ಮಾಡಿದೆ. ಹರಿಜನ ಪ್ರಾಯಸ್ಥರು ಹಿಂದಿನ ಗ್ರಾಮಪಂಚಾಯತ್ ವ್ಯವಸ್ಥೆ ಒಳ್ಳೆದಿತ್ತೆಂದು ಅಭಿಪ್ರಾಯ ಪಡುತ್ತಾರೆ. ಯಾಕೆ? ಎಂದು ವಿಚಾರಿಸಿದರೆ ಆಗ ಇಡೀ ಹಳ್ಳಿಯಲ್ಲಿ ಒಂದು ವ್ಯವಸ್ಥೆ ಇತ್ತು. ಪಂಚಾಯತ್ ಚೇರ್‌ಮೆನ್ ಕೊಟ್ಟ, ತೀರ್ಮಾನ ಅಂತಿಮ. ನಮ್ಮ ಯಾವುದೇ ಜಗಳವಿದ್ದರೂ ಅದು ಹಳ್ಳಿಯಲ್ಲೇ ತೀರ್ಮಾನವಾಗುತ್ತಿತ್ತು. ಆದರೆ ಈಗ ಇಲ್ಲಿ ಯಾವುದು ತೀರ್ಮಾನವಾಗುವುದಿಲ್ಲ ಎಂದು ಅಭಿಪ್ರಾಯಪಟ್ಟರು. ಅದು ಸರಿ ಆದರೆ ಅವರು ನಿಮ್ಮನ್ನು ಜೀತಕ್ಕೆ ದುಡಿಸುತ್ತಿದ್ದರು, ಸರಿಯಾಗಿ ಕೂಲಿ ಕೊಡುತ್ತಿರಲಿಲ್ಲ, ನಿಮಗೆ ಅನ್ಯಾಯವಾದರೆ ಕೇಳುವವರು ಯಾರೂ ಇರಲಿಲ್ಲ ಅಂದೆ. ಜೀತಕ್ಕೆ ದುಡಿಸುತ್ತಿದ್ದರು ಆದರೆ ಹೊಟ್ಟೆ ಬಟ್ಟೆಗೆ ಕಡಿಮೆ ಮಾಡುತ್ತಿರಲಿಲ್ಲ. ಈಗ ನಮ್ಮ ಮನೆಯವರೆಲ್ಲ ದುಡಿದರೂ ನಮ್ಮ ಬೇಕು ಬೇಡಗಳನ್ನು ಕೇಳುವವರಿಲ್ಲ. ಎಲ್ಲರಿಗೂ ಅವರದ್ದೇ ಲೋಕ. ಹೀಗೆ ಹಿಂದಿನ ಅನ್ಯಾಯದ ಮಧ್ಯೆಯೂ ಒಂದು ನ್ಯಾಯವನ್ನು ಹುಡುಕುವ ಅವರ ಪ್ರಯತ್ನ ವಿಚಿತ್ರವಾಗಿತ್ತು.
ಹಿರಿಯರ ಈ ಹಿಂದಕ್ಕೆ ಹೋಗುವ ವಾದ ಆರಂಭದಲ್ಲಿ ನನಗೆ ಅರ್ಥವೇ ಆಗಿರಲಿಲ್ಲ. ಸ್ವಲ್ಪ ಆಳವಾಗಿ, ಕೆಲವು ಹಿರಿಯರ ಬದುಕನ್ನು, ಕೆದಕಿದಾಗ ಕೆಲವೊಂದು ವಿಚಾರಗಳು ಹೊರಬಂದವು. ಬಹುತೇಕ ಹರಿಜನ ಕುಟುಂಬಗಳು ಇಂದು ಕೃಷಿಯೇತರ ಚಟುವಟಿಕೆಗಳನ್ನು ನಂಬಿವೆ. ಅದರಿಂದ ಬರುವ ಆದಾಯ ಹೆಚ್ಚು ಕಡಿಮೆ ನಿಗದಿತ. ಇತರ ಹಳ್ಳಿಗಳಿಗೆ ಹೋಲಿಸದರೆ ಈ ಆದಾಯ ಸ್ವಲ್ಪ ಹೆಚ್ಚಾಗಿಯೇ ಇದೆ. ಆದರೆ ಇದು ಇವರಿಗೆ ಹಲವಾರು ಹೆಚ್ಚಿನ ಖರ್ಚುಗಳಿಗೂ ದಾರಿ ಮಾಡಿವೆ. ಹಿಂದಿನ ಪುಟಗಳಲ್ಲಿ ವಿವರಿಸಿದಂತೆ ಅವರ ಹೆಚ್ಚಿನ ಆದಾಯದ ಸ್ವಲ್ಪ ಭಾಗ ಮದ್ದಿಗೆ ಹೋದರೆ ಮತ್ತೆ ಸ್ವಲ್ಪ ಭಾಗ ಕುಡಿತಕ್ಕೆ ಮೀಸಲು. ವಾರದ ರಜಾ ದಿನವಂತೂ ಯುವಕರಿಗೆ ಜಾತ್ರೆ ಇದ್ದಂತೆ; ಹೊಸಪೇಟೆ ಅಥವಾ ಬಳ್ಳಾರಿಗೆ ಹೋಗಲೇ ಬೇಕು. ಒಂದೆರಡು ಸಿನಿಮಾ ನೋಡುವುದು ಮತ್ತು ಮೋಜು ಮಾಡುವುದು ಕೆಲವರಿಗೆ ಸಾಮಾನ್ಯ ಸಂಗತಿ. ದುಡಿಯುವ ಯುವಕರು ಮದುವೆ ಆದ ಕೂಡಲೇ ಬೇರೆಯದೇ ಮನೆ ಮಾಡಿ ಇರಲು ಆರಂಭಿಸುತ್ತಾರೆ. ಇದರಿಂದ ಪ್ರಾಯಸ್ಥ ತಂದೆ ತಾಯಿಗಳಿಗೆ ದಿಕ್ಕೇ ಇಲ್ಲದಂತಾಗುತ್ತಿದೆ. ಎಷ್ಟೋ ಸಂದರ್ಭಗಳಲ್ಲಿ ಹಿಂದೆ ಜೀತ ಮಾಡುತ್ತಿದ್ದ ಮನೆಗಳೇ ಇವರಿಗೆ ಊಟ ಕೊಡುತ್ತಿವೆ. ಆದುದರಿಂದ ಹಿಂದಕ್ಕೆ ಹೋಗುವ ಈ ಬಯಕೆ ಹಿಂದಿನ ಸುಖಕ್ಕಿಂತಲೂ ಇಂದಿನ ಕೌಟುಂಬಿಕ ಬಿರುಕುಗಳಿಂದ ಸಾಧ್ಯವಾಗಿರಬಹುದು.[3] ಹೀಗೆ ಹಿಂದಕ್ಕೆ ಹೋಗುವ ವಾದ ನಡೆದಿತ್ತು. ಹರಿಜನ ಯುವಕರು ಈಗ ಇರುವುದನ್ನು ಯಥಾರೀತಿಯಲ್ಲಿ ಇಷ್ಟಪಡುವುದಿಲ್ಲ. ಆದರೆ ಹಿಂದಿನ ವ್ಯವಸ್ಥೆಯನ್ನು ಒಳ್ಳೆಯದೆಂದು ಒಪ್ಪಿಕೊಳ್ಳುವುದೂ ಇಲ್ಲ.
ಇದಕ್ಕೆ ವಿರುದ್ಧವಾಗಿ ಮೇಲು ಜಾತಿಯ ಹೆಚ್ಚು ಕಡಿಮೆ ಎಲ್ಲಾ ವಯಸ್ಸಿನವರು ಹಿಂದೆ ಚೆನ್ನಾಗಿತ್ತು ಅನ್ನುತ್ತಾರೆ. ಕಿರಾಣಿ ಅಂಗಡಿ ನಡೆಸುವ ಹನುಮಂತಪ್ಪನವರ ಮಗನ ಉತ್ತರ ಇದಕ್ಕೊಂದು ಒಳ್ಳೆಯ ಮಾದರಿಯಾಗಬಹುದು. ಆತ ಬಿ.ಎ. ಓದಿದ್ದಾನೆ. ತಂದೆಯ ಕಿರಾಣಿ ಅಂಗಡಿ ನಡೆಸಲು ಜನ ಇಲ್ಲದ ಕಾರಣ ತಾನೇ ವ್ಯಾಪಾರ ಮುಂದುವರಿಸುತ್ತಿದ್ದಾನೆ. ಆತ ನನ್ನ ತಂದೆ ಹೊಸಪೇಟೆ ಬಿಟ್ಟು ಬಂದು ಇಲ್ಲಿ ವ್ಯಾಪಾರ ನಡೆಸುವಾಗ ನಾನು ಚಿಕ್ಕ ಹುಡುಗ. ಈ ಹಳ್ಳಿ ಕುರಿತು ವಿಶೇಷ ಜ್ಞಾನವಿರಲಿಲ್ಲ. ಆದರೆ ಅವರಿವರು ಮಾತಾಡುವುದನ್ನು ಕೇಳಿ ಮತ್ತೆ ಕೆಲವು ಬಾರಿ ನಾನು ಕಣ್ಣಾರೆ ನೋಡಿ ತಿಳಿದುದರ ಪ್ರಕಾರ ಅಂದಿಗೂ ಇಂದಿಗೂ ತುಂಬಾ ವ್ಯತ್ಯಾಸಗಳಿವೆ. ಮೇಟಿಯವರ ದಬ್ಬಾಳಿಕೆಯ ಕುರಿತು ದಿನಾ ನಮ್ಮ ತಂದೆಯ ಜತೆ ಕೆಳಜಾತಿಯವರು ಮತ್ತು ಮೇಟಿಯವರ ಪ್ರತಿಸ್ಪರ್ದಿ ಉದ್ವಾಳರು ದೂರುತ್ತಿದ್ದರು. ಆಗ ಈ ಕೆಳಜಾತಿಯವರು ಯಾರೂ ತಲೆ ಎತ್ತಿ ನಮ್ಮ ಜತೆ ಮಾತನಾಡುತ್ತಿರಲಿಲ್ಲ. ಕೆಲಸಕ್ಕೆ ಕರೆದರೆ ಎದುರುತ್ತರ ಕೊಡದೆ ಬರುತ್ತಿದ್ದರು. ದಿನಾ ಕುಡಿದು ಬಂದು ಬೀದಿಯಲ್ಲೇ ಜಗಳ, ಸಾಲ ಬಾಕಿ ಇದೆ ಎಂದು ಕೇಳಿದರೆ ರಸ್ತೆಯಲ್ಲಿ ನಿಂತು ಬೈಗುಳ, ಅವರು ಬೈಯ್ಯುತ್ತಾರೆಂದು ಹೊಡೆಯಲು ಹೋದರೆ ಪೋಲಿಸರಿಗೆ ದೂರು. ಅವರದ್ದೇ ತಪ್ಪಿದ್ದರೂ ಪೋಲೀಸರು ನಮಗೆ ಬುದ್ದಿವಾದ ಹೇಳುತ್ತಾರೆ. ಇದನ್ನೆಲ್ಲಾ ನೋಡಿದರೆ ನಮ್ಮ ತಂದೆ ಮೇಟಿಗಳ ವಿರುದ್ದ ಹೋರಾಡಿದ್ದೇ ತಪ್ಪು ಎಂದು ಅನ್ನಿಸುತ್ತದೆ, ಅಂದ.[4] ಇದೇ ಅಭಿಪ್ರಾಯ ಬೇರೆ ಬೇರೆ ರೂಪದಲ್ಲಿ ಮೇಲು ಜಾತಿಗೆ ಸೇರಿದ ಇತರರಿಂದಲೂ ಬಂದಿದೆ. ಸದಸ್ಯರು ಯೋಗ್ಯರಲ್ಲ, ಅವರಿಗೆ ಶಿಕ್ಷಣವಿಲ್ಲ. ದಿನಾ ಕುಡಿದು ಗಲಾಟೆ ಮಾಡುವ ಇವರು ಹೇಗೆ ಹಳ್ಳಿಯನ್ನು ಸುಧಾರಿಸಲು ಸಾಧ್ಯ? ಹಳ್ಳಿಯ ಅಭಿವೃದ್ದಿಗೆ ಬಂದ ಹಣವನ್ನು ತಮ್ಮ ತಮ್ಮಲ್ಲೇ ಹಂಚಿಕೊಂಡರೆ ಊರು? ಉದ್ಧಾರವಾಗುವುದಾದರೂ ಹೇಗೆ? ಹೀಗೆ ಈಗಿನ ಪಂಚಾಯತ್ ಸದಸ್ಯರ ಆಯೋಗ್ಯತೆ, ಅವ್ಯವಹಾರಗಳ ದೊಡ್ಡ ಪಟ್ಟಿಯನ್ನೇ ಮೇಲು ಜಾತಿಯವರು ಕೊಡುತ್ತಾರೆ. ಹಿಂದೆ ಕುಡಿತವಿರಲಿಲ್ಲ. ಪಂಚಾಯತ್‌ಗೆ ಸರಕಾರದಿಂದ ಹಣವೆ ಇರಲಿಲ್ಲ. ಹಾಗಾಗಿ ಸಾರ್ವಜನಿಕ ಹಣವನ್ನು ಪೋಲು ಮಾಡುವ ಪ್ರಶ್ನೆಯೇ ಇರಲಿಲ್ಲ. ಇಲೆಕ್ಷನ್‌ಗೆ ಮೊದಲು ಮತ್ತು ನಂತರ ಊರಿನ ಕೆಲಸಕ್ಕೆ ಅಭ್ಯರ್ಥಿ ತನ್ನ ಜೇಬಿನಿಂದ ಖರ್ಚು ಮಾಡಬೇಕಿತ್ತು. ಈಗಿನಂತೆ ಆಗ ಪಾರ್ಟಿ ಫಂಡ್ ಇರಲಿಲ್ಲ. ಹೀಗೆ ಹಿಂದಿನ ಪಂಚಾಯತ್ ವ್ಯವಸ್ಥೆ ಕುರಿತು ಸಮಾಧಾನದ ಮಾತುಗಳು ಬರುತ್ತವೆ.
ಇನ್ನು ಕೆಳಜಾತಿಯವರಲ್ಲಿ-ಕುರುಬರು, ನಾಯಕರು, ಉಪ್ಪಾರರು ಮತ್ತು ಇತರರು-ಹಿಂದಿನ ಮತ್ತು ಈಗಿನ ವ್ಯವಸ್ಥೆಯ ಬಗೆಗೆ ಮಿಶ್ರ ಅಭಿಪ್ರಾಯ ವ್ಯಕ್ತಪಡಿಸಿದ್ದಾರೆ. ಕೆಲವರು ಹಿಂದೆ ಒಳ್ಳೆದಿತ್ತು. ಅಂದರೆ ಇನ್ನು ಕೆಲವರು ಈಗಿನ ವ್ಯವಸ್ಥೆ ಪರವಾಗಿಲ್ಲ. ಆದರೆ ಚುನಾಯಿತ ಪ್ರತಿನಿಧಿಗಳು ಯೋಗ್ಯರಿರಬೇಕೆಂದು ಅಭಿಪ್ರಾಯ ಪಡುತ್ತಾರೆ. ಹಿಂದಿನ ವ್ಯವಸ್ಥೆಯನ್ನು ಹಳ್ಳಿಯ ಪ್ರತಿಯೊಬ್ಬರು ದೂರುತ್ತಾರೆ ಮತ್ತು ಈಗಿನದನ್ನು ಪ್ರತಿಯೊಬ್ಬರು ಮೆಚ್ಚುತ್ತಾರೆ ಎನ್ನಲಾಗುವುದಿಲ್ಲ. ಜಾತಿ ಅಥವಾ ವರ್ಗ ಕಾರಣಕ್ಕಾಗಿ ಎರಡರಲ್ಲೂ ಕೆಲ ಒಳ್ಳೆಯ ಅಂಶಗಳನ್ನು ಗುರುತಿಸಿ ಮೆಚ್ಚುವ ಜನರಿದ್ದಾರೆ. ಹೊಸತಾಗಿ ಬಂದ ವ್ಯವಸ್ಥೆ ಮತ್ತು ಅದರಲ್ಲಿ ಅಧಿಕಾರ ಹಿಡಿಯುವ ಸದಸ್ಯರ ನಡವಳಿಕೆ ಮತ್ತು ಅವರು ಸಂಸ್ಥೆಯನ್ನು ಬಳಸಿಕೊಂಡ  ಕ್ರಮ ಕೂಡಾ ಕೆಲವರನ್ನು ಹಿಂದಿನದ್ದೇ ಒಳ್ಳೆಯದಿತ್ತು ಎನ್ನುವಂತೆ ಮಾಡಿರಬಹುದು. ಹೀಗೆ ಸಾಂಪ್ರದಾಯಿಕ ಯಜಮಾನಿಕ ತನ್ನ ವರ್ಚಸ್ಸನ್ನು ಸಂಪೂರ್ಣ ಕಳಕೊಂಡಿಲ್ಲ. ಹಲವಾರು ಪ್ರಮುಖ ವಿಚಾರಗಳ ತೀರ್ಮಾನದಲ್ಲಿ ಹಿಂದಿನ ನಾಯಕರ ಪ್ರಭಾವ ತುಂಬಾ ಇದೆ.
ಮೇಲಿನ ವಿವರಣೆಗಳಿಂದ ಮೇಲು ಜಾತಿಯವರೆಲ್ಲಾ ಒಟ್ಟಾಗಿ ಅಥವಾ ಅವರಲ್ಲಿ ಯಜಮಾನಿಕ ನಡೆಸುತ್ತಿದ್ದ ಕುಟುಂಬಗಳು ಒಂದು ಸಿಂಡಿಕೇಟ್ ಮಾಡಿಕೊಂಡು ಇಡೀ ರಾಜಕೀಯವನ್ನು ನಿರ್ಣಯಿಸುವ ಕೆಲಸ ಮಾಡುತ್ತಿದ್ದಾರೆ ಎನ್ನುವ ಕಲ್ಪನೆ ಬರಬಹುದು ಆದರೆ ಆ ರೀತಿ ಇಲ್ಲ. ಮೇಲು ಜಾತಿಯವರು ಜಾತಿ ನೆಲೆಯಲ್ಲಿ ಸಿಂಡಿಕೇಟ್ ಹೊಂದಿಲ್ಲ. ಅವರುಗಳು ಈಗಿನ ರಾಜಕೀಯದಲ್ಲಿ ನೇರವಾಗಿ ಪಾಲುಗೊಳ್ಳಲು ಆಸಕ್ತಿನೂ ತೋರಿಸುತ್ತಿಲ್ಲ. ಭಾರತದ ಇತರ ಕಡೆಗಳಲ್ಲಿ ಕೂಡ ಮೇಲು ಜಾತಿಯವರು ಸ್ಥಳೀಯ ರಾಜಕಾರಣದಿಂದ ದೂರ ಸರಿದ ಉದಾಹರಣೆಗಳಿವೆ. ಅದಕ್ಕೆ ಎರಡು ಕಾರಣಗಳನ್ನು ಗುರುತಿಸಿದ್ದಾರೆ. ಒಂದು, ಕೆಳ ಜಾತಿ ಜನರು ರಾಜಕೀಯ ಕ್ಷೇತ್ರವನ್ನು ಆಕ್ರಮಿಸಿದ್ದು. ಮೇಲು ಜಾತಿಯವರು ಇತರ ಕ್ಷೇತ್ರಗಳತ್ತ ಮುಖ್ಯವಾಗಿ ಆಧುನಿಕ ಕೃಷಿ ವ್ಯಾಪಾರ, ಉದ್ಯಮ, ಉದ್ಯೋಗ ಇತ್ಯಾದಿಗಳ ಕಡೆ ಗಮನಹರಿಸಿದ್ದು ಎರಡನೇ ಕಾರಣ.[5] ಇಲ್ಲೂ ಮೇಲು ಜಾತಿಯವರು ರಾಜಕೀಯದಿಂದ ಹಿಂದೆ ಸರಿದಿದ್ದಾರೆ. ಹಿಂದೆ ವಿವರಿಸಿದಂತೆ ಕೆಳಜಾತಿಯವರು ಹೆಚ್ಚು ಸಂಖ್ಯೆಯಲ್ಲಿ ಸ್ಥಳೀಯ ರಾಜಕೀಯದಲ್ಲಿ ಪಾಲುಗೊಳ್ಳುತ್ತಿರುವುದು ಮುಖ್ಯ ಕಾರಣ. ಆದರೆ ಇಲ್ಲಿನ ಮೇಲು ಜಾತಿಯವರು ಹೆಚ್ಚು ಪ್ರಮಾಣದಲ್ಲಿ ಆಧುನಿಕ ಕ್ಷೇತ್ರಗಳಲ್ಲಿ ಸ್ಥಾನ ಪಡೆದಿಲ್ಲ. ದೊಡ್ಡ ಮಟ್ಟಿನ ವ್ಯಾಪಾರ ಉದ್ಯಮ ಆರಂಭಿಸಿದವರು ಇವರಲ್ಲಿ ತುಂಬಾ ಕಡಿಮೆ. ಉನ್ನತ ಶಿಕ್ಷಣ ಒಡೆದು ದೊಡ್ಡ ಹುದ್ದೆಗಳಲ್ಲಿ ಇವರು ಮೇಲು ಜಾತಿಯವರೂ ಇಲ್ಲ. ಪಂಚಾಯತ್ ಕಾರ್ಯದರ್ಶಿ, ಸಣ್ಣ ಮಟ್ಟಿನ ತಾಂತ್ರಿಕ ಹುದ್ದೆಗಳು, ಎರಡನೇ ದರ್ಜೆ ಗುಮಾಸ್ತ, ಕೆ.ಎಸ್.ಆರ್.ಟಿ.ಸಿ. ಬಸ್ ಚಾಲಕ, ಲಾರಿ ಚಾಲಕ ಅಥವಾ ನಿರ್ವಾಹಕ ಇತ್ಯಾದಿ ಹುದ್ದೆಗಳಲ್ಲಿ ಮಾತ್ರ ಇದ್ದಾರೆ.ಅವರಲ್ಲೂ ಸ್ನಾತಕೋತ್ತರ ಪದವಿ ಪಡೆದ ಕೆಲವು ಯುವಕರಿದ್ದಾರೆ. ಕೆಲಸಸಿಗದೆ ಕೃಷಿಯ ಜತೆ ಸಣ್ಣ ಪುಟ್ಟ ವ್ಯಾಪಾರ ಮಾಡಿಕೊಂಡು ಊರಲ್ಲೇ ಇದ್ದಾರೆ. ಉಳಿದವರ ಸಾಧನೆ ಏನಿದ್ದರೂ ಕೃಷಿಯಲ್ಲಿ ಮಾತ್ರ. ಕೃಷಿಯಲ್ಲಿ ಕೂಡ ದೊಡ್ಡ ಮಟ್ಟಿನ ಕೃಷಿಕರೆಂದು ಬೆರಳೆಣಿಕೆಯಷ್ಟು ಮೇಲ್ ಜಾತಿಯವರನ್ನು ಗುರುತಿಸಬಹುದು. ಇವರು ಆಧುನಿಕ ಸೌಲಭ್ಯಗಳನ್ನು ಉಪಯೋಗಿಸಿಕೊಂಡು ತಕ್ಕ ಮಟ್ಟಿಗೆ ಅನುಕೂಲಸ್ಥ ಕೃಷಿಕರೇ ಆಗಿದ್ದಾರೆ. ಉಳಿದವರು ಮಧ್ಯಮ ಮತ್ತು ಸಣ್ಣ ಮಟ್ಟಿನ ಕೃಷಿಕರು. ಈ ಎಲ್ಲಾ ಅಂಶಗಳು ಇಲ್ಲಿನ ಮೇಲು ಜಾತಿಯವರು ಸ್ಥಳೀಯ ರಾಜಕೀಯದಿಂದ ದೂರ ಇರಲು ಕೆಳ ಜಾತಿಯವರಿಗೆ ಹೆಚ್ಚು ಪ್ರಮಾಣದಲ್ಲಿ ಪಂಚಾಯತ್ ಸೀಟುಗಳನ್ನು ಕಾದಿರಿಸಿರುವದೇ ಕಾರಣ ಆಗಿದೆ ಎನ್ನುವ ಹಿಂದಿನ ತೀರ್ಮಾನವನ್ನು ಗಟ್ಟಿ ಮಾಡುತ್ತವೆ.
ಮೇಲು ಜಾತಿಯವರು ಸಂಘಟಿತರಾಗಿ ತಮ್ಮ ಯಜಮಾನಿಕೆಯನ್ನು ಮುಂದುವರಿಸಲು ಪ್ರಯತ್ನಿಸದಿದ್ದರೂ ಕೆಳ ಜಾತಿಯವರಿಗೆ ಯಾಕೆ ತಮ್ಮ ವರ್ಗದ ಹಿತಾಸಕ್ತಿಗಳಿಗೆ ಪೂರಕವಾಗಿ ಪಂಚಾಯತ್ ವ್ಯವಸ್ಥೆಯನ್ನು ಬಳಸಿಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಈ ಪ್ರಶ್ನೆ ಇತರ ಹಲವು ಪ್ರಶ್ನೆಗಳಿಗೆ ಎಡೆಮಾಡುತ್ತದೆ. ಒಂದು, ಜಾತಿಯನ್ನು ವರ್ಗಕ್ಕೆ ಸಮೀಕರಿಸಬಹುದೇ? ಎರಡು,ಯವುದೋ ಒಂದು ಜಾತಿ/ವರ್ಗಕ್ಕೆ ಸೇರಿದ ಕೂಡಲೇ ಜಾತಿ/ವರ್ಗ ಪ್ರಜ್ಞೆ ಇರಬೇಕೆ? ಕೆಳ ಜಾತಿಗೆ ಸೇರಿದ ನವೆಲ್ಲಾ ಒಂದೇ ಎನ್ನುವ ಕಲ್ಪನೆ ಬಂದ ನಂತರವೇ ಕೆಳಜಾತಿಯವರು ಹಿತಾಸಕ್ತಿಗೆ ಪೂರಕವಾಗಿ ಪಂಚಾಯತ್‌ನ್ನು ಬಳಸುವ. ಪ್ರಶ್ನೆ ಮೊದಲಿಗೆ ನಾವು ಕೆಲ ಜಾತಿಯವರು ಎನ್ನುವ ಭಾವನೆ ಇದೆಯೇ ಎಂದು ನೋಡಬೇಕು, ನಂತರ ನಾವೆಲ್ಲಾ ಒಂದೇ ಎನ್ನುವ ಭಾವನೆ ಇದೆಯೇ? ಇಲ್ಲದಿದ್ದರೆ ಯಾಕಿಲ್ಲ? ಎನ್ನುವ ವಿಶ್ಲೇಷಣೆ ಮಾಡಬೇಕಾಗಿದೆ. ಮೊದಲಿಗೆ ಸ್ಥಳೀಯ ಸಮಾಜದಲ್ಲಿ ಜಾತಿ ಜಾತಿ ನಡುವಿನ ಅಂತರ ಹೇಗಿದೆ ಮತ್ತು ಆ ನಂತರ ದಿನನಿತ್ಯದ ಜೀವನದಲ್ಲಿ ಹೇಗೆ ಅಭಿವ್ಯಕ್ತಿಗೊಳ್ಳುತ್ತದೆ ಎಂದು ನೋಡುವಾ. ಇದು ಜಾತಿ ಪ್ರಜ್ಞೆಯನ್ನು ಜೀವಂತ ಇಡುವುದರಲ್ಲಿ ಮಹತ್ವದ ಪಾತ್ರ ವಹಿಸುತ್ತದೆ.
ತೊಲಗದ ಕೀಲುರಿಮೆ
ಊರೆಲ್ಲ ಸುತ್ತಾಡಿ ಸುಸ್ತಾದರೆ ವಿಶ್ರಾಂತಿಗಾಗಿ ಪಂಚಾಯತ್ ಕಚೇರಿಗೆ ಹೋಗುವುದು ನನಗೆ ರೂಢಿಯಾಗಿತ್ತೆಂದು ಹಿಂದಿನ ಅಧ್ಯಾಯದಲ್ಲಿ ತಿಳಿಸಿದ್ದೆ. ಪಂಚಾಯತ್ ಕಚೇರಿಯ ಹೊರಗಿನ ಕೋಣೆ ಒಂದು ವಿಧದಲ್ಲಿ ಪೇಪರ್ ಓದುವವರಿಗೆ ಮತ್ತು ಕೆಲಸವಿಲ್ಲದವರಿಗೆ ಹರಟೆ ಹೊಡಿಯುವವರಿಗೆ ಒಂದು ತಾಣ. ಆವತ್ತು ಕೂಡ ಕೆಲವು ಯುವಕರು ಮತ್ತು ಹರಿಜನ ಪ್ರತಿನಿಧಿ ಕರಿಸಿದ್ದನವರು ಹರಟೆ ಹೊಡಿಯುತ್ತಿದ್ದರು. ನಾನು ಕೋಣೆ ಪ್ರವೇಶಿಸಿದ ಕೂಡಲೇ ಕರಿಸಿದ್ದನವರು ತಾವು ಕುಳಿತ ಜಾಗದಿಂದ ಎದ್ದು ನಿಂತರು. ಆ ಯುವಕರ‍್ಯಾರು ಎದ್ದು ನಿಲ್ಲುವ ಗೋಜಿಗೆ ಹೋಗಿಲ್ಲ. ಅವರೆಲ್ಲಾ ಲಿಂಗಾಯತ ಮತ್ತು ಇತರ ಹಿಂದುಳಿದ ಜಾತಿಗೆ ಸೇರಿದ ಯುವಕರು. ಹರಿಜನರು ಈಗಲೂ ಸ್ಟೇಷನ್ ರಸ್ತೆಯಲ್ಲಿರುವ ಅಂಗಡಿ ಸುತ್ತ ಮುತ್ತ ಅದರ ಆಚೆಗಿರುವ ಕುರುಬರ ಹೋಟೇಲುಗಳಿಗೆ ಸೀಮಿತವಾಗಿದೆ. ಹಾಗಿರುವಾಗ ಕೇರಿಯ ಮತ್ತೊಂದು ತುದಿಯಲ್ಲಿರುವ ಗ್ರಾಮ ಪಂಚಾಯತ್ ಕಚೇರಿಗೆ ಅನಗತ್ಯವಾಗಿ ಬರುವ ವಿಚಾರವೇ ಇಲ್ಲ. ಕರಿಸಿದ್ದ ಪಂಚಾಯತ್ ಪ್ರತಿನಿಧಿ ಯಾಗಿರುವುದರಿಂದ ಗ್ರಾಮ ಪಂಚಾಯತ್ ಕಚೇರಿಗೆ ಬೇಕೆಂದಾಗ ನುಗ್ಗುವ ಮತ್ತು ಹರಟುವ ಸಲಿಗೆ ಇಟ್ಟುಕೊಂಡಿದ್ದಾರೆ. ಇಷ್ಟಾದರೂ ಅಂತರ್ಗತವಾಗಿರುವ ಶತಮಾನಗಳ ಕೀಳರಿಮೆಯನ್ನು ಅವರಿಗೂ ದೂರ ಮಾಡಲು ಸಾಧ್ಯವಾಗಲಿಲ್ಲ. ನನ್ನಂಥವನ ಪ್ರವೇಶ ಕೂಡಾ ಅವರ ಸದಸ್ಯತ್ವದ ಗತ್ತನ್ನು ಮರೆತು ಕುರ್ಚಿಯಿಂದ ಎದ್ದು ನಿಲ್ಲುವಂತೆ ಮಾಡಿದೆ. ಹರಿಜನರೆಲ್ಲಾ ಇದೇ ರೀತಿ ವರ್ತಿಸುತ್ತಾರೆ ಎನ್ನುವ ತೀರ್ಮಾನ ಇದಲ್ಲ. ಆದರೆ ಅವರಲ್ಲಿ ಅಂತರ್ಗತವಾಗಿರುವ ಕೀಳರಿಮೆ ಆಧುನಿಕ ಹುದ್ದೆಯನ್ನು ಪರಿಣಾಮಕಾರಿಯಾಗಿ ಬಳಸಿಕೊಳ್ಳುವಲ್ಲಿ ದೊಡ್ಡ ತೊಡಕಾಗಿರಬಹುದು. ಅದನ್ನು ಜೀವಂತವಾಗಿ ಇಡುವಲ್ಲಿ ಇಂದಿಗೂ ಜೀವಂತವಾಗಿರುವ ಹಳ್ಳಿಯ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಬದುಕೇ ಕಾರಣ. ಇಲ್ಲಿ ಕೆಲವೊಂದು ಸಣ್ಣ ಪುಟ್ಟ ವಿಚಾರಗಳನ್ನು ವಿವರಿಸಿ, ಮುಂದಿನ ಪುಟಗಳಲ್ಲಿ ಅಧಿಕಾರದ ವಿಕೇಂದ್ರೀಕರಣಕ್ಕೆ ತೊಡಕಾಗಿರುವ ಹಳ್ಳಿಯ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಬದುಕನ್ನು ಪರಿಶಿಲಿಸುವಾ.
೨೦೦೦ದ ಏಪ್ರಿಲ್ ತಿಂಗಳಲ್ಲಿ ಹೊಸ ಪಂಚಾಯತ್ ಸಂಘಟಿತವಾಯಿತು. ಅದರ ಪ್ರಥಮ ಮೀಟಿಂಗಿಗೆ ನನ್ನನ್ನು ಅಹ್ವಾನಿಸಿದರು. ಗ್ರಾಮ ಪಂಚಾಯತ್ ಮೀಟಿಂಗ್ ಗಮನಿಸಲು ಹಿಂದಿನ ಕಮಿಟಿ ಇರುವಾಗ ಸಾಧ್ಯವಾಗಲಿಲ್ಲ. ಅದಾಗಿಯೇ ಬಂದ ಈ ಅವಕಾಶವನ್ನು ಬಿಡಬಾರದೆಂದು ಮೀಟಿಂಗಿಗೆ ಬರಲು ಒಪ್ಪಿದೆ.
ನೋಟೀಸಿನಲ್ಲಿ ಸಭೆ ೧೧ ಗಂಟೆಗೆ ಎಂದಿದೆ; ಆದರೆ ಅದು ಯಾವತ್ತೂ ಸಮಯಕ್ಕ ಸರಿಯಾಗಿ ಆಗುವುದೇ ಇಲ್ಲ. ಅರ್ಧ ಅಥವಾ ಒಂದು ಗಂಟೆ ತಡವಾಗುವುದು ಇಲ್ಲಿ ಸಾಮಾನ್ಯ. ನೀವು ಬೇಗ ಬಂದು ಇಲ್ಲಿ ಕಾಯುವ ಬದಲು ೧೧.೩೦ಗೆ ಬಂದರೆ ಸಾಕು ಎಂದು ಸಭೆಯ ಆಹ್ವಾನ ಪತ್ರ ಕೊಟ್ಟರು. ಅದರಂತೆ ನಾನು ನಿಧಾನವಾಗಿ ೧೧.೧೫ಕ್ಕೆ ಗ್ರಾಮ ಪಂಚಾಯತ್ ಕಚೇರಿಗೆ ತಲುಪಿದೆ. ನನ್ನನ್ನು ಕಾಯುತ್ತಾ ನನ್ನ ವಿದ್ಯಾರ್ಥಿ ಮತ್ತು ಆತನ ಕೆಲವು ಸಂಗಡಿಗರು ಗೇಟ್ ಬಳಿಯೇ ಇದ್ದರು. ಯಾವಾಗಲೂ ಸಮಯಕ್ಕೆ ಸರಿಯಾಗಿ ಸಭೆ ನಡೆಯುವುದಿಲ್ಲ. ಆದರೆ ಇವತ್ತು ಕರಕ್ಟ್ ೧೧ ಗಂಟೆಗೆ ಸಭೆ ಆರಂಬವಾಗಿದೆ ಸಾರ್ ಎಂದು ನನ್ನನ್ನು ಮೀಟಿಂಗ್ ನಡೆಯುವ ಹಾಲಿಗೆ ಒಯ್ದರು. ಅಲ್ಲಿ ಸದಸ್ಯರು ಬಿಟ್ಟರೆ ಉಳಿದವರಿಗೆ ಅನುಮತಿ ಇಲ್ಲ. ನಾನು ಆಹ್ವಾನಿತ ಆದರೆ ತಡವಾಗಿದೆ, ಸಭೆ ನಡೆದಿದೆ. ಸದಸ್ಯರು ಕುಳಿತು ಕೊನೆಯ ಸಾಲಿನಲ್ಲಿ ಒಂದು ಕುರ್ಚಿ ಹಾಕಿ ಕೊಟ್ಟರು. ತಮ್ಮ ಮೊದಲ ಮೀಟಿಂಗಿಗೆ ಬಂದು ಸಲಹೆ ಸೂಚನೆ ಕೂಡಿ ಎಂದು ಕರೆದ ಅಧ್ಯಕ್ಷರಾಗಲೀ ಅಥವಾ ಕಾರ್ಯದರ್ಶಿಯಾಗಲೀ ನನ್ನನ್ನು ಮಾತಾಡಿಸುವ ಗೋಜಿಗೆ ಹೋಗಲಿಲ್ಲ. ಸುಮರು ೧೫ ನಿಮಿಷ ಕುಳಿತು ಅಲ್ಲಿಂದ ಹೊರ ಬಂದೆ.
ಹೊರಗೇ ನನ್ನ ವಿದ್ಯಾರ್ಥಿ ಮತ್ತು ಆತನ ಸಂಗಡಿಗರಿದ್ದರು. ಇದೇನಯ್ಯ ಹೀಗಾಗಿದೆ? ಎಂದೆ. ಇವೆಲ್ಲಾ ಕಾರ್ಯದರ್ಶಿಯ ಕಿತಾಪತಿ ಸಾರ್. ಗ್ರಾಮ ಪಂಚಾಯತ್ ನಡವಳಿಕೆ ಆತನಿಗೆ ಗೊತ್ತಿರುವಷ್ಟು, ಸದಸ್ಯರಾರಿಗೂ ಗೊತ್ತಿಲ್ಲ. ನೀವು ಅಲ್ಲಿದ್ದರೆ ಆತನಿಗೆ ಕಿರಿಕಿರಿಯಾಗುತ್ತದೆ ಎಂದು ಈ ಬಾರಿ ಸಮಯಕ್ಕೆ ಸರಿಯಾಗಿ ಸಭೆ ಶುರುಮಾಡಿದ ಎಂದು ಅಲ್ಲಿದ್ದ ಕೆಲವು ಯುವಕರನ್ನು ನನ್ನನ್ನು ಸಮಾಧಾನಪಡಿಸಲು ಪ್ರಯತ್ನಿಸಿದರು. ಕಾರ್ಯದರ್ಶಿ ಇಷ್ಟು ಪ್ರಭಾವಶಾಲಿ ಇರಬಹುದೇ ಎಂಬ ಶಂಕೆ ಮೂಡಿತು. ಪರೀಕ್ಷಿಸುವ ಎಂದು ಪುನಃ ಮೀಟಿಂಗ್ ಹಾಲಿಗೆ ಹೋದೆ. ಸದಸ್ಯರು ಊರು ಸಮಸ್ಯೆ ಹೇಳುವುದು ಅದಕ್ಕೆ ಕಾರ್ಯದರ್ಶಿಯವರೇ ಪರಿಯಾರ ಸೂಚಿಸುವುದು ನಡಿಯುತ್ತಿತ್ತು. ಇಡೀ ಸಭೆಯಲ್ಲಿ ಸದಸ್ಯರು ಶೇಕಡಾ ೨೫ರಷ್ಟು ಮಾತನಾಡಿದರೆ ಶೇಕಡಾ ೭೫ರಷ್ಟು ಸಮಯ ಕಾರ್ಯದರ್ಶಿಯವರೇ ಮಾತನಾಡುತ್ತಿದ್ದರು ಅವರನ್ನು ಪ್ರಶ್ನಿಸಿದವರೆಂದರೆ ತಾಲ್ಲೂಕು ಪಂಚಾಯತ್ ಸದಸ್ಯ ಶಿವಶಂಕರಪ್ಪನವರು ಮಾತ್ರ.[6] ನೀರು ಗಂಟೆ ಮತ್ತು ಬಿಲ್ಲ್ ಕಲೆಕ್ಟರ್‌ಗಳ ಸಂಬಳ ಕುರಿತು ಚರ್ಚೆ ನಡಿಯುತ್ತಿತ್ತು. ಆ ಸಂದರ್ಭದಲ್ಲಿ ನೀರುಗಂಟಿಗಳು ಎಷ್ಟು ಜನ ಇದ್ದಾರೆ? ಎಂದು ಶಿವಶಂಕರಪ್ಪನವರು ಕಾರ್ಯದರ್ಶಿಯವರನ್ನು ಪ್ರಸ್ನಿಸಿದರು. ಹನುಮಂತ ಒಬ್ಬರೇ ಎಂದರು ಕಾರ್ಯದರ್ಶಿಗಳು. ಹಾಗಿದ್ದರೆ, ಅಲ್ಲೆ ಹಾಜರಿದ್ದ ಶಂಕರಪ್ಪನವರನ್ನು ತೋರಿಸಿ ಈತನ ಕೆಲಸವೇನು? ಎಂದರು.
ಕಳೆದ ಕೆಲವು ತಿಂಗಳು ಹಲವಾರು ಬಾರಿ ಪಂಪ್ ಕೆಟ್ಟು ಕೆಲಸ ಹೆಚ್ಚಿತ್ತು. ಆವಾಗ ಇವನನ್ನು ದಿನಗೂಲಿಗೆ ನೇಮಿಸಿಕೊಂಡಿದ್ದೇನೆ ಎಂದು ಕಾರ್ಯದರ್ಶಿಗಳ ಉತ್ತರ. ನಿಮ್ಮ ಉತ್ತರ ಸರಿಯಲ್ಲ. ಕೆಲಸ ಹೆಚ್ಚಾಗಿದೆ ಎಂದು ನೇಮಕ ಮಾಡಿದ್ದಲ್ಲ. ಹನುಮಂತಪ್ಪ ಸರಿಯಾಗಿ ಕೆಲಸ ಮಾಡುವುದಿಲ್ಲವೆಂದು ಶಂಕರಪ್ಪನನ್ನು ನೇಮಕ ಮಾಡಿದ್ದೀರಿ. ಹೀಗಿರುವಾಗ ಪುನಃ ದಾಖಲೆಯಲ್ಲಿ ಕೆಲಸ ಮಾಡದ ಹನುಮಂತಪ್ಪನನ್ನು ಖಾಯಂ ನೌಕರ ಎಂದು ಇಟ್ಟುಕೊಂಡು ಕೆಲಸ ಮಾಡುವ ಶಂಕರಪ್ಪನನ್ನು ದಿನಕೂಲಿಯಾಗಿ ಇಡುವುದು ಸರಿಯಲ್ಲ ಎಂದರು. ಆವಾಗ ಮತ್ತೊಬ್ಬ ಸದಸ್ಯರು ಇಬ್ಬರನ್ನೂ ಇಟ್ಟಿಕೊಳೋಣ ಎಂದರು. ಒಬ್ಬರಿಗೇ ಸಂಬಳ ಕೊಡಲು ನಾವು ಒದ್ದಾಡುವುದು ನೋಡಿದರೆ ಇಬ್ಬರನ್ನು ಇಟ್ಟುಕೊಳ್ಳುವ ಪ್ರಶ್ನೆ ಎಲ್ಲಿದೆ ಎಂದು ಮತ್ತೊಬ್ಬ ಸದಸ್ಯರು ಪ್ರಶ್ನಿಸಿದರು. ಹೀಗೆ ವಾದ ವಿವಾದಗಳು ಬೆಳೆಯುತ್ತಲೇ ಇತ್ತು. ಈ ಸಭೆಯಲ್ಲಿ ಇದು ತೀರ್ಮಾನವಾಗುವುದು ಕಷ್ಟವೆಂದು ನೀರುಗಂಟಿಯ ವಿಚಾರ ಚರ್ಚಿಸಲು ಮತ್ತೊಂದು ಮೀಟಿಂಗ್ ಕರೆಯುವುದೆಂದು ತೀರ್ಮಾನವಾಯಿತು.
ಈ ಘಟನೆಯನ್ನ ಸೂಕ್ಷ್ಮವಾಗಿ ಅವಲೋಕಿಸಿದರೆ ಹಲವಾರು ವಿಚಾರಗಳು ತಿಳಿಯುತ್ತವೆ. ಇಡೀ ಸಭೆಯ ನಡವಳಿಕೆಯಲ್ಲಿ ಕಾರ್ಯದರ್ಶಿಯವರ ಪ್ರಭಾವ ತುಂಬಾ ಇದೆ. ಕಾರ್ಯರ್ಶಿಯವರನ್ನು ಪರಿಣಾಮಕಾರಿಯಾಗಿ ಪ್ರಶ್ನಿಸಿದವರೆಂದರೆ ಶಿವಶಂಪ್ರಪ್ಪನವರು ಮಾತ್ರ. ಉಳಿದ ಎಲ್ಲಾ ಸದಸ್ಯರು ತೇಪೆ ಹಚ್ಚುವ ಕೆಲವು ಅಭಿಪ್ರಾಯಗಳನ್ನು ನೀಡಿದ್ದಾರೆ ಹೊರತು ಕಾರ್ಯದರ್ಶಿಯವರು ನೀಡುವ ಚಿತ್ರಣವನ್ನು ಬದಲಾಯಿಸುವಂತೆ ವಾದಿಸುತ್ತಿಲ್ಲ. ಮಹಿಳಾ ಸದಸ್ಯರಂತೂ ಹಿಂದಿನ ಬಾರಿಯಂತೆ ಐವತ್ತು ದಾಟಿದವರೇ ಇದ್ದಾರೆ. ಜತೆಗೆ ಒಂದೂವರೆ  ಗಂಟೆ ಅವಧಿಯಲ್ಲಿ ಅವರಲ್ಲಿ ಯಾರೊಬ್ಬರು ಒಂದು ಮಾತೂ ಆಡಿಲ್ಲ.
ಇವೆಲ್ಲಾ ಯಾವುದರತ್ತ ಬೆಟ್ಟುಮಾಡಿ ತೋರಿಸುತ್ತವೆ? ಕಾರ್ಯದರ್ಶಿಯವರನ್ನು ಖಳನಾಯಕನಾಗಿ ಚಿತ್ರಿಸುವ ಉದ್ದೇಶವಲ್ಲ ಇದು. ಆದರೆ ಆತ ಪ್ರತಿನಿಧಿಗಳ ಅಸಹಾಯಕತೆಯನ್ನು ದುರುಪಯೋಗ ಪಡಿಸಿಕೊಳ್ಳುವುದಂತೂ ಸತ್ಯ. ಕಾನೂನು ಪ್ರಕಾರ ಆತ ಮಾಡುವುದು ತಪ್ಪಲ್ಲದಿರಬಹುದು. ಸಂಸ್ಥೆಯ ಇತಿಮಿತಿಗಳನ್ನು ವಿವರಿಸುತ್ತಿದ್ದಾನೆ; ಯಾವುದು ಸಾಧ್ಯ ಯಾವುದು ಅಸಾಧ್ಯ ಎಂದು ತಾಂತ್ರಿಕ ಮಾಹಿತಿ ನೀಡುತ್ತಿದ್ದಾನೆ. ಆತ ಮನಸ್ಸು ಮಾಡಿದರೆ ತಾಂತ್ರಿಕ ಇತಿಮಿತಿಯೊಳಗೂ ಕೆಲವು ದಾರಿಗಳನ್ನು ತೋರಿಸಬಹುದು. ಹಾಗೆ ಮಾಡಿದರೆ ಸಂಸ್ಥೆಯನ್ನು ತಳಮಟ್ಟಕ್ಕೆ ಕೊಂಡೊಯ್ಯವ ಸಾಧ್ಯತೆಗಳೂ ಇವೆ. ಇನ್ನು ಅಲ್ಲಿ ಹಾಜರಿದ್ದ ಸದಸ್ಯರ ಭಾಗವಹಿಸುವಿಕೆಯನ್ನು ನೋಡಿದರೆ ಕೆಲವೊಂದು ವಿಚಾರಗಳು ತಿಳಿಯಾಗಬಹುದು. ಶಿವಶಂಕರಪ್ಪ ಆದಿಯಿಂದಲೇ ಯಜಮಾನಿಕೆಯ ಕುಂಟುಬಕ್ಕೆ ಸೇರಿದಾತ. ಜತೆಗೆ ತಾಲೂಕು ಪಂಚಾಯತ್ ಸದಸ್ಯ. ಈ ಎರಡೂ ಸ್ಥಾನ ಮತ್ತು ಅದಕ್ಕೆ ಪೂರಕವಾದ ಆತ್ಮ ವಿಶ್ವಾಸದೊಂದಿಗೆ ಪರಿಣಾಮಕಾರಿಯಾಗಿ ಮಧ್ಯೆ ಪ್ರವೇಶ ಮಾಡಿದ. ಆದರೆ ಪೂರಕವಾದ ಆತ್ಮ ವಿಶ್ವಾಸದೊಂದಿಗೆ ಪರಿಣಾಮಕಾರಿಯಾಗಿ ಮಧ್ಯೆ ಪ್ರವೇಶ ಮಾಡಿದ. ಆದರೆ ಉಳಿದವರು ಅಧ್ಯಕ್ಷರನ್ನು ಸೇರಿಸಿ ಕಾರ್ಯದರ್ಶಿಯವರು ಕೊಡಮಾಡಿದ ಇತಿಮಿತಿಗಳನ್ನು ಮೀರಿ ಚರ್ಚಿಸಲು ಸಾಧ್ಯವಾಗಲಿಲ್ಲ. ಅವರನ್ನು ಚರ್ಚಿಸಬೇಡಿ ಎಂದು ಯಾರೂ ತಾಕೀತು ಮಾಡಿಲ್ಲ. ಆದರೂ ಸದಸ್ಯರಿಗೆ ಕಾರ್ಯದರ್ಶಿ ಕೊಡಮಾಡಿದ ಚೌಕಟ್ಟನ್ನು ಮೀರಿ ಚರ್ಚಿಸಲು ಸಾಧ್ಯವಾಗಲಿಲ್ಲ. ಪುನಃ ಇದನ್ನು ತರಬೇತಿಯಿಂದ ಪರಿಹರಿಸ ಬಹುದೆಂದು ಸಲಹೆ ಕೊಡಬಹುದು. ಹಳ್ಳಿಯ ಕೆಲವು ಸದಸ್ಯರ ಪಂಚಾಯತ್ ಸಂಸ್ಥೆಯ ವ್ಯವಹಾರಗಳ ಕುರಿತ ತರಬೇತಿಗೆ ಹಾಜರಾಗಿದ್ದಾರೆ ಕೂಡ. ಆದರೆ ಆ ತರಬೇತು ಇವರ ಅರಿವು ಮತ್ತು ಪಾಲುಗೊಳ್ಳುವಿಕೆಯನ್ನು ಸುಧಾರಿಸಿದೆ ಎನ್ನಲಾಗುವುದಿಲ್ಲ. ಇದರ ಅರ್ಥ ತರಬೇತು ನಿರರ್ಥಕ ಎಂದಲ್ಲ. ತರಬೇತು ಪಡೆದ ಸದಸ್ಯ ಖಂಡಿತವಾಗಿಯೂ ಪಡೆಯದಿರುವ ಸದಸ್ಯರಿಗಿಂತ ಹೆಚ್ಚು ಅಂಶಗಳನ್ನು ಕಲಿತಿರಬಹುದು. ಆ ತಿಳುವಳಿಕೆಯನ್ನು ತನ್ನ ಸದಸ್ಯತನದ ಜವಾಬ್ದಾರಿಯನ್ನು ಪೂರೈಸುವಾಗ ಬಳಸಲೂಬಹುದು. ಆದರೆ ಉಳಿದ ಸದಸ್ಯರು, ಕಾರ್ಯದರ್ಶಿ, ಹಳ್ಳಿಯ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ವಾತಾವರಣ ಇತ್ಯಾದಿಗಳು ಹಿಂದಿನಂತೆ ಮುಂದುವರಿಯುತ್ತಿರುತ್ತವೆ. ಅವುಗಳಲ್ಲಿ ಪರಿವರ್ತನೆಗಳಿಲ್ಲದ ಕೇವಲ ಕೆಲವು ಸದಸ್ಯರನ್ನು ತರಬೇತುಗೊಳಿಸುವುದರಿಂದ ಪ್ರಯೋಜನವಿಲ್ಲ. ಗ್ರಾಮ ಪಂಚಾಯತ್ ತಳಮಟ್ಟದಲ್ಲಿ ಬೇರೂರಲು ಪೂರಕವಾಗುವ ಅಂಶಗಳ ಕುರಿತು ಬಂದ ಅಧ್ಯಯನಗಳು ಕೂಡ ಇದೇ ವಿಚಾರಗಳನ್ನು ದೃಡಪಡಿಸುತ್ತವೆ.[7] ವಿಕೇಂದ್ರೀಕರಣ ಪರಿಣಾಮಕಾರಿಯಾಗಿ ತಳಮಟ್ಟದಲ್ಲಿ ಕಾರ್ಯರೂಪಕ್ಕೆ ಬರಬೇಕಾದರೆ ಕೆಳಜಾತಿವರ್ಗಗಳಿಗೆ ಸೂಕ್ತ ಪ್ರಾತಿನಿಧ್ಯದೊಂದಿಗೆ ಗ್ರಾಮ ಪಂಚಾಯತ್ ಕಾರ್ಯ ನಿರ್ವಹಿಸುವ ಸಾಮಾಜಿಕ, ಆರ್ಥಿಕ ಹಾಗೂ ಸಾಂಸ್ಕೃತಿಕ ಪರಿಸರದಲ್ಲೂ ಪರಿವರ್ತನೆಗಳು ಅಗತ್ಯ. ದೇಶದ ವಿವಿಧ ಭಾಗಗಳಲ್ಲಿ ನಡೆದ ಅಧ್ಯಯನಗಳು ಗ್ರಾಮ ಪಂಚಾಯತ್ ಸಂಸ್ಥೆಗಳ ಪರಿಣಾಮಕಾರಿ ಕಾರ್ಯ ನಿರ್ವಹಣೆಗೆ ಈ ಕೆಳಗಿನ ಆರ್ಥಿಕ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಪರಿವರ್ತನೆಗಳನ್ನು ಸೂಚಿಸಿವೆ.
೧. ವಿವಿಧ ಸಮುದಾಯಗಳು ಮತ್ತು ಸಮುದಾಯದೊಳಗಿನ ಕುಟುಂಬಗಳ ನಡುವಿನ ಆದಾಯ ಮತ್ತು ಸಂಪನ್ಮೂಲದ ಒಡೆನತದಲ್ಲಿ ದೊಡ್ಡ ಅಂತರವಿರಬಾರದು.
೨. ಆದಾಯ ಗಳಿಕೆಯ ಮೂಲಗಳು ಹೇರಳವಾಗಿರಬೇಕು. ಒಂದು ಕಸುಬು ಲಾಭದಾಯಕವಲ್ಲ ಎಂದಾಕ್ಷಣ ಬದಲಾಯಿಸಲು ಮತ್ತೊಂದು ಕಸುಬು ಇರಬೇಕು ಮತ್ತು ಬದಲಾಯಿಸುವ ಅವಕಾಶವೂ ಇರಬೇಕು.
೩. ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಬದುಕಿನಲ್ಲಿ ಮತ್ತು ಮೌಲ್ಯಗಳಲ್ಲಿ ಮೂಲಭೂತ ಪರಿವರ್ತನೆಗಳಿರಬೇಕು. ಹೊಸ ವ್ಯವಸ್ಥೆ ಮತ್ತು ಅದರಲ್ಲಿ ಪಾಲುಗೊಳ್ಳುವವರನ್ನು ಗೌರವಿಸುವ ಮತ್ತು ಅವರ ಮೇಲೆ ಭರವಸೆ ಇಡುವ ಮೌಲ್ಯ ನಿರ್ಮಾಣವಾಗಬೇಕು.
೪. ಸಮಾನತೆ ಮತ್ತು ಧರ್ಮ ನಿರಪೇಕ್ಷತೆ ಮೌಲ್ಯಗಳನ್ನು ಬಿಂಬಿಸುವ ಸಾಂಸ್ಕೃತಿಕ ಚಟುವಟಿಕೆಗಳು ಹೆಚ್ಚಾಗಬೇಕು.
ಮೇಲಿನ ಅಂಶಗಳನ್ನು ಗಮನದಲ್ಲಿಟ್ಟುಕೊಂಡು ಪಿ.ಕೆ.ಹಳ್ಳಿಯ ಆರ್ಥಿಕ, ಸಾಮಾಜಿ ಹಾಗೂ ಸಾಂಸ್ಕೃತಿಕ ಪರಿಸರವನ್ನು ಪುನರ್ ಪರಿಶೀಲಿಸಬಹುದು.
ಆರ್ಥಿಕ ಕ್ಷೇತ್ರ  
ಪಟ್ಟಾ ಭೂಮಿ ಹೊಂದಿರುವ ಒಟ್ಟು ಕಂಟುಂಬಗಳ ಸಂಖ್ಯೆ ೨೩೧, ವಿವಿಧ ಜಾತಿಗಳು ಮತ್ತು ಅವಿಗಳು ಹೊಂದಿರುವ ಪಟ್ಟಾ ಮತ್ತು ಒತ್ತುವರಿ ಭೂಮಿಯ ವಿವರವನ್ನು ಕೋಷ್ಠಕದಲ್ಲಿ ಕೊಟ್ಟಿದೆ. ಹರಿಜನರ ಮತ್ತು ವಡ್ಡರ ಒಟ್ಟು ಕುಟುಂಬಗಳು ೨೧೮.ಅದರಲ್ಲಿ ಪಟ್ಟಾ ಭೂಮಿ ಇರುವ ಕುಟುಂಬಗಳು ೫೭. ಪಟ್ಟಾ ಭೂಮಿಯೇ ಇಲ್ಲದ ೧೬೧ ಕುಟುಂಬಗಳಿವೆ. ಹರಿಜನರಲ್ಲಿ ೩೨ ಕುಟುಂಬಗಳಿಗೆ ಪಟ್ಟಾ ಭೂಮಿ ಇದ್ದರೆ ವಡ್ಡರ ೨೫ ಕುಟುಂಬಗಳಿಗೆ ಪಟ್ಟಾ ಭೂಮಿ ಇದೆ. ಆದರೆ ಇವರು ಹೊಂದಿರುವ ಪ್ರಮಾಣ ಮಾತ್ರ ಅತ್ಯಲ್ಪ. ಒಟ್ಟು ೩೭ ಭೂ ಮಾಲಿಕ ಹರಿಜನರಲ್ಲಿ ೫ ಎಕ್ರೆಗಿಂತಲೂ ಕಡಿಮೆ ಭೂಮಿ ಇರುವ ಕುಟುಂಬಗಳು ೫ ಎಕರೆಗಿಂತಲೂ ಕಡಿಮೆ ಭೂಮಿ ಹೊಂದಿವೆ. ನಾಯಕರ ಸ್ಥಿತಿ ಇದಕ್ಕಿಂತ ಭಿನ್ನವಲ್ಲ. ಅವರ ಒಟ್ಟು ೧೪೮ ಕುಟುಂಬಗಳಲ್ಲಿ ೪೧ ಕುಟುಂಬಗಳಿಗೆ ಪಟ್ಟಾ ಭೂಮಿ ಇದೆಯಾದರೂ ಅದರಲ್ಲಿ ೩೩ ಕುಟುಂಬಗಳು ೫ ಎಕರೆಗಿಂತಲೂ ಕಡಿಮೆ ಭೂಮಿ ಹೊಂದಿವೆ. ಹರಿಜನರು. ವಡ್ಡರು ಮತ್ತು ನಾಯಕರ ಸ್ಥಿತಿಗೆ ಹೋಲಿಸಿದರೆ ಲಿಂಗಾಯತರ ಮತ್ತು ಕುರುಬರ ಸ್ಥತಿ ಉತ್ತಮವಿದೆ. ಲಿಂಗಾಯಿತರ ಒಟ್ಟು ೧೧೫ ಕುಟುಂಬಗಳಲ್ಲಿ ೫೫ ಕುಟುಂಬಗಳು ಪಟ್ಟಾ ಭೂಮಿ ಹೊಂದಿವೆ; ೨೯ ಕುಟುಂಬಗಳು ೫ ಎಕ್ರೆಗಿಂತ ಹೆಚ್ಚು ಭೂಮಿ ಹೊಂದಿವೆ. ಕುರುಬರ ೬೬ ಕುಟುಂಬಗಳಲ್ಲಿ ೩೦ ಕುಟುಂಬಗಳ ಪಟ್ಟ ಭೂಮಿ ಹೊಂದಿವೆ. ಆದರೆ ೫ ಎಕರೆಗಿಂತ ಹೆಚ್ಚು ಭೂಮಿ ಇರುವ ಕುರುಬರ ಕುಟುಂಬಗಳ ಸಂಖ್ಯೆ ಕೇವಲ ೮ (ಕೋಷ್ಠಕ-೧೯).
ನೀರಾವರಿಯೆ ಇಲ್ಲದ ಪ್ರದೇಶದಲ್ಲಿ ಸಂಪನ್ಮೂಲ ಒಡೆತನದ ವಿಶ್ಲೇಷಣೆಯಲ್ಲಿ ಭೂ ಹಿಡುವಳಿ ಮುಖ್ಯ ಅಂಶವೆ? ಮುಖ್ಯ ಅಂಶವೇ. ಟಿ.ಬಿ. ಡ್ಯಾಮ್‌ನ ನೀರು ಇಲ್ಲಿ ಬರುವುದಿಲ್ಲ ಎಂದಾಕ್ಷಣ ಇಲ್ಲ ಕೃಷಿಯೇ ಇಲ್ಲವೆಂದಲ್ಲ. ಡ್ಯಾಮ್ ಆಗುವ ಮುನ್ನವೂ ಕೃಷಿ ಇತ್ತು ಈಗಳು ಕೃಷಿ ಇದೆ. ಇತ್ತೀಚಿನ ವರ್ಷಗಳಲ್ಲಿ ಕೃತಕ ನೀರಾವರಿ ಆಧಾರಿತ (ಬೋರ್‌ವೆಲ್ ಆಧಾರಿತ) ಕೃಷಿ ಹೆಚ್ಚಾಗುತ್ತಿದೆ. ಈ ಕ್ರಮದಲ್ಲಿ ಕೃಷಿ ಮಾಡಬೇಕಾದರೆ ತಕ್ಕಮಟ್ಟಿನ ಬಂಡವಾಳದ ಅವಶ್ಯಕತೆ ಇದೆ. ಸ್ವಂತ ಶೇಖರಣೆ ಅಥವಾ ಹಿರಿಯರು ಕೂಡಿಟ್ಟ, ಹಣ ಇಲ್ಲದಿದ್ದರೆ ವಾಣಿಜ್ಯ ಅಥವಾ ಭೂ ಅಭಿವೃದ್ಧಿ ಬ್ಯಾಂಕಿನಿಂದ ಸಾಲ ಪಡಿಯುವಷ್ಟು  ಶಕ್ತಿಯಿರಬೇಕು. ಎಷ್ಟೋ ಸಂದರ್ಭದಲ್ಲಿ ಈ ಬ್ಯಾಂಕ್ ವ್ಯವಹಾರ ಹಸಿವಿಲ್ಲದವನಿಗೆ ಊಟಕ್ಕೆ ಒತ್ತಾಯ ಮಾಡುವ ಗಾದೆಯಂತಿದೆ. ಅನುಕೂಲಸ್ಥರಿಗೆ ಅವಶ್ಯಕತೆ ಇಲ್ಲದಿದ್ದರೂ ಸಾಲತಗೊಳ್ಳಿ ಎಂದು ಒತ್ತಾಯ ಮಾಡಿದರೆ ನಿಜವಾಗಿಯೂ ಅವಶ್ಯಕತೆ ಇರುವ ಆದರೆ ಸ್ಥತಿವಂತನಲ್ಲದವರಿಗೆ ಬೇಕೆಂದರೂ ಸಾಲ ಕೊಡಲು ಹಿಂಜರಿಯುವ ಬ್ಯಾಂಕ್‌ಗಳೇ ಹೆಚ್ಚು. ಹೀಗೆ ಅನುಕೂಲಸ್ಥರಾದರೆ ಅಥವಾ ಬ್ಯಾಂಕ್‌ಗಳಲ್ಲಿ ಪರಿಚಿತರಿದ್ದರೆ ಅಥವಾ ಬ್ಯಾಂಕುಗಳ ನಿರ್ದೇಶಕರು ಹತ್ತಿರದವರಾದರೆ ಸಾಲ ಸುಲಭ. ಮೇಟಿ ಕುಟುಂಬದವರೊಬ್ಬರು ಹೊಸಪೇಟೆ ಭೂ ಅಭಿವೃದ್ಧಿ ಬ್ಯಾಂಕಿನ ನಿರ್ದೇಶಕರು. ಹೀಗಾಗಿ ಆ ಕುಟುಂಬದವರಿಗೆ ಮತ್ತು ಅವರಲ್ಲಿ ಒಳ್ಳೆಯ ಸಂಬಂಧ ಇಟ್ಟುಕೊಂಡ ಇತರರಿಗೂ ಭೂ ಅಭಿವೃದ್ಧಿ ಬ್ಯಾಂಕಿನ ಸಾಲ ಸ್ವಲ್ಪ ಸುಲಭವಾಗಿದೆ. ಇತರರಿಗೆ ಸಮಸ್ಯೆ ಇದೆ. ಇದನ್ನು ತಮ್ಮಪ್ಪನಾಡಿಗರು ಕರೆಂಟ್ ಕನೆಕ್ಷನ್‌ಗೆ ಪಟ್ಟ ಪಾಡಿನಿಂದ ಅರ್ಥಮಾಡಿಕೊಳ್ಳಬಹುದು. ಆದುದರಿಂದ ನೀರಾವರಿ ಇಲ್ಲ ಎಂದಾಕ್ಷಣ ಭೂ ಹಿಡುವಳಿಯೇ ನಿರುಪಯುಕ್ತವೆಂಬ ತೀರ್ಮಾನ ಸರಿಯಲ್ಲ. ಭೂಮಿ ಇರುವುದರ ಜತೆಗೆ ಅದಕ್ಕೆ ನೀರುಣಿಸುವ ಶಕ್ತಿಯ ಅಗತ್ಯ. ಅದಕ್ಕೆ ಸ್ವಂತ ಬಂಡವಾಳ ಅಥವಾ ಕೃಷಿಯ ಉದ್ಧಾರಕ್ಕಾಗಿಯೇ ಇರುವ ಆಧುನಿಕ ಸಂಸ್ಥೆಗಳಲ್ಲಿ ವ್ಯವಹರಿಸುವ ಮತ್ತು ಪ್ರಭಾವ ಬೀರುವ ತಾಖತ್ತು ಇರಬೇಕು. ಕೆಳ ಜಾತಿ/ವರ್ಗದ ಜನರಿಗೆ ಇವೆರಡೂ ಸ್ವಲ್ಪ ದೂರವೇ. ಹೀಗಾಗಿ ಅಲ್ಪಸ್ವಲ್ಪ ಭೂ ಹಿಡುವಳಿಯ ನಡುವೆಯೂ ಕೃಷಿ ಕಾರ್ಮಿಕರಾಗಿ ಅಥವಾ ಗಣಿ ಕಾರ್ಮಿಕರಾಗಿ ದುಡಿಯುವ ಅಗತ್ಯ ಕೆಳ ಜಾತಿ/ವರ್ಗದ ಜನರಿಗೆ ಹೆಚ್ಚಿದೆ.
ಕೋಷ್ಠಕ ೨೨ರಲ್ಲಿ ವಿವಿಧ ಆರ್ಥಿಕ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡಿರುವ ಕುಟುಂಬಗಳ ಸಂಖ್ಯೆಯನ್ನು ಕೊಡಲಾಗಿದೆ. ಶೇಕಡಾ ೭೮ರಷ್ಟು (೭೩%ವ್ಯಾಗನ್ ಮತ್ತು ೫% ಗಣಿ ಕೆಲಸ) ಹರಿಜನ ಕುಟುಂಬಗಳು ವ್ಯಾಗನ್ ಲೋಡಿಂಗ್‌ನಲ್ಲಿ ತೊಡಗಿಸಿಕೊಂಡರೆ ಕೃಷಿಯನ್ನು ಕೇವಲ ಶೇಕಡಾ ೧೦ ಕುಟುಂಬಗಳು ನಂಬಿವೆ. ವ್ಯಾಗನ್ ಲೋಡಿಂಗ್ ಒಂದು ಶಾಶ್ವತ ಆದಾಯ ಮೂಲವಲ್ಲ. ವ್ಯಾಗನ್ ಬರದಿದ್ದರೆ ಕೃಷಿ ಕೂಲಿಗಳಾಗಿ ದುಡಿಯಬೇಕಾಗುತ್ತದೆ. ವಾರಗಟ್ಟಲೆ ವ್ಯಾಗನ್ ಬಾರದೆ ಊಟಕ್ಕೆ ಬೇರೆ ದಾರಿಯೇ ಇಲ್ಲವೆಂದಾಗ ಮಾತ್ರ ಇವರು ಕೃಷಿ ಕೂಲಿಗೆ ಹೋಗುವುದು. ಇದಕ್ಕೆ ಕಾರಣ ವ್ಯಾಗನ್ ಬರುವುದು ಕಡಿಮೆಯಾದಂತೆ ಇಲ್ಲಿನ ಕೃಷಿಕರಿಗೆ ಕಡಿಮೆ ಸಂಬಳಕ್ಕ ಕೂಲಿಗಳು ದೊರೆಯುತ್ತಾರೆ. ಇದೇ ಸ್ಥತಿ ವಡ್ಡರು ಮತ್ತು ನಾಯಕರು ಕುಟುಂಬಗಳಲ್ಲೂ ಇದೆ. ಶೇಕಡಾ ೫೮ರಷ್ಟು ವಡ್ಡರ (೫೦% ವ್ಯಾಗನ್, ೮%ಗಣಿ) ಮತ್ತು ಶೇಕಡಾ ೫೮ ರಷ್ಟು ನಾಯಕರ (೪೪% ವ್ಯಾಗನ್, ೧೪% ಗಣಿ) ಕುಟುಂಬಗಳು ವ್ಯಾಗನ್/ಗಣಿ ಕಾರ್ಮಿಕರಾಗಿದ್ದಾರೆ. ಶೇಕಡಾ ೧೩ ರಷ್ಟು ವಡ್ಡರ (೩% ಕೃಷಿ ಕೂಲಿ, ೧೦% ಕೃಷಿ) ಕೃಷಿ ಆಧಾರಿತ.
ಕೃಷಿ, ಕೃಷಿ ಕೂಲಿ, ವ್ಯಾಗನ್/ಗಣಿ ಕೆಲಸ ಇತ್ಯಾದಿ ವಿಂಗಡನೆಗಳು ಕಟ್ಟುನಿಟ್ಟಿನವಲ್ಲ. ವ್ಯಾಗನ್ ಅಥವಾ ಗಣಿ ಕೆಲಸ ಇಲ್ಲದಿರುವಾಗ ಕೃಷಿ ಕೂಲಿಯಾಗಿ ದುಡಿಯುವುದು. ಅಲ್ಪ ಸ್ವಲ್ಪ ಭೂಮಿ ಇದ್ದವರು ಕೃಷಿ ಮಾಡುವುದು ಇವೆಲ್ಲಾ ಜತೆಜತೆಯಾಗಿ ನಡಿಯುತ್ತಿದೆ. ಇಂಥವರು ನೀರಿಗೆ ಮಳೆಯನ್ನೇ ನಂಬಬೇಕು. ಇಂಥವರ ಭೂಮಿ ಕೃತಕ ನೀರಾವರಿ ವ್ಯವಸ್ಥೆ ಮಾಡಿಕೊಂಡವರ ಭೂಮಿಗೆ ಹತ್ತಿರವಿದ್ದರೆ ಬಾಡಿಗೆಗೆ ನೀರು ಮಾರಾಟ ಮಾಡುವ ಕ್ರಮ ಒಣ ಭೂ ಪ್ರದೇಶಗಳಲ್ಲಿ ಸಾಮಾನ್ಯ. ನೀರನ್ನು ಈ ಕ್ರಮದಲ್ಲಿ ಪಡಿಯುವವರು ಬಾಡಿಗೆ ರೂಪದಲ್ಲಿ ತಾವು ಬೆಳೆದ ಬೆಳೆಯ ಶೇಕಡಾ ೨೫ರಷ್ಟನ್ನು ನೀರು ಕೊಡುವ ದೊಡ್ಡ ಕೃಷಿಕರಿಗೆ ಕೊಡಬೇಕು. ಬಹುತೇಕ ಸಂದರ್ಭದಲ್ಲಿ ಬಾಡಿಗೆಗೆ ನೀರು ದೊರೆಯುವುದು ರಾತ್ರಿ ಹೊತ್ತಲ್ಲಿ. ತಮ್ಮ ಅಲ್ಪಸ್ವಲ್ಪ ಭೂಮಿಯ ಕೃಷಿಗಾಗಿ ಈ ಸಣ್ಣ ಕೃಷಿಕರು ಹಗಲು ರಾತ್ರಿ ಹೋರಾಡಬೇಕಾಗಿದೆ. ಇನ್ನು ಕೆಲವು ಸಂದರ್ಭಗಳಲ್ಲಿ ಕೃತಕ ನೀರಾವರಿ ವ್ಯವಸ್ಥೆ ಇರುವ ದೊಡ್ಡ ಕೃಷಿಕರು ತಮ್ಮ ಹೊಲದ ಹತ್ತಿರವಿರುವ ಸಣ್ಣ ಕೃಷಿಕರ ಹೊಲಗಳನ್ನು ಒಪ್ಪಂದದ ಮೇರೆಗೆ ಪಡಿಯುತ್ತಾರೆ. ಆ ರೀತಿ ಪಡೆದವರು ಬೆಳೆಯ ಶೇಕಡಾ ೨೫ರಷ್ಟನ್ನು ಹೊಲದ ಯಜಮಾನನಿಗೆ ಬಾಡಿಗೆ ರೂಪದಲ್ಲಿ ಕೊಡಬೇಕು. ಈ ವ್ಯವಹಾರವೆಲ್ಲಾ ತುಂಬಾ ಅಲ್ಪ ಪ್ರಮಾಣದಲ್ಲಿ ನಡಿಯುತ್ತಿವೆ.
ಶೇಕಡಾ ೪೦ರಷ್ಟು(೩೭% ಕೃಷಿ, ೩% ಕೃಷಿ ಕೂಲಿ) ಲಿಂಗಾಯತ ಕುಟುಂಬಗಳು ಮತ್ತು ಶೇಕಡಾ ೫೧ ರಷ್ಟು ಕುರುಬರು (೪೫% ಕೃಷಿ, ೬% ಕೃಷಿ ಕೂಲಿ) ಕೃಷಿಕರು. ಈ ಎರಡೂ ಸಮುದಾಯಗಳಲ್ಲೂ ಇತರ ಸಮುದಾಯಗಳಿಗೆ ಹೋಲಿಸಿದರೆ ಗಣಿ ಸಂಬಂಧಿ ಕೆಲಸಗಳಲ್ಲಿ ತೊಡಗಿಸಿಕೊಂಡವರ ಸಂಖ್ಯೆ ಕಡಿಮೆ. ಲಿಂಗಾಯತರ ಶೇಕಡಾ ೩೪ರಷ್ಟು ಮತ್ತು ಕುರುಬರ ಶೇಕಡಾ ೨೧ರಷ್ಟು ಕುಟುಂಬಗಳು ಕ್ರಮವಾಗಿ ಗಣಿ ಸಂಬಂಧಿ ಕೆಲಸಗಳಲ್ಲಿದ್ದಾರೆ. ಅಲ್ಪ ಸಂಖ್ಯಾತರಲ್ಲಿ ಎಲ್ಲಾ ಕ್ರಿಶ್ಚಿಯನ್ ಕುಟುಂಬಗಳಿಗೆ ಗಣಿ ಕೆಲಸವೇ ಮುಖ್ಯ ಆದಾಯದ ಮೂಲ. ೧೯೯೭ರಲ್ಲಿ ಡಾಲ್ಮಿಯಾ ಕಂಪೆನಿ ಲೇ ಆಫ್ ಆರಂಭಿಸಿದ ನಂತರ ಇವರು ಇತರ ಕೆಲಸಗಳಿಗೆ ಹೋಗುವುದು ಅನಿವಾರ್ಯವಾಗಿದೆ. ಸುತ್ತಲಿನ ಇತರ ಗಣಿಗಳಿಗೆ ಅಥವಾ ಇತರ ಕೃಷಿಯೇತರ ಕೆಲಸಗಳಿಗೆ ಈ ಕ್ರಿಶ್ಚಿಯನ್ ಕುಟುಂಬಗಳು ಹೋಗುತ್ತಿವೆ. ಕ್ರಿಶ್ಚಿಯನ್‌ರಿಗೆ ಹೋಲಿಸದರೆ ಮುಸ್ಲಿಂ ಕುಟುಂಬಗಳು ಚಾರಿತ್ರಿಕವಾಗಿಯೇ ಹಳ್ಳಿಯ ಭಾಗವಾಗಿವೆ. ಶೇಕಡಾ ೩೫ರಷ್ಟು ಮುಸ್ಲಿಂ ಕುಟುಂಬಗಳು ಕೃಷಿಕರಾದರೆ ಗಣಿ ಕೆಲಸದಲಿರುವ ಕುಟುಂಬಗಳು ಶೇಕಡಾ ೧೭. ಹಳ್ಳಿಯ ಶೇಕಡಾ ೨೭ರಷ್ಟು ಕುಟುಂಬಗಳು ಕಿರಾಣಿ ಅಂಗಡಿ, ಪೆಟ್ಟಿಗೆ ಅಂಗಡಿ, ಹೋಟೇಲು, ಸಾರಾಯಿ ವ್ಯಾಪಾರ, ಲಾರಿ ಚಾಲಕರು, ಕಂಡೆಕ್ಟರ್, ಕ್ಲೀನರ್ ಇತ್ಯಾದಿ ಕೃಷಿಯೇತರ ಕೆಲಸಗಳಲ್ಲಿದ್ದಾರೆ. ಹರಿಜನರ ಶೇಕಡಾ ೧೧ ರಷ್ಟು, ವಡ್ಡರ ಶೇಕಡಾ ೨೮ರಷ್ಟು ಮತ್ತು ನಾಯಕರ ಶೇಕಡಾ ೨೦ರಷ್ಟು ಕುಟುಂಬಗಳು ಕೃಷಿಯೇತರ ಕೆಲಸಗಳಲ್ಲಿವೆ. ಇವರಿಗೆ ಹೋಲಿಸಿದರೆ ಲಿಂಗಾಯತರ ಶೇಕಡಾ ೩೭, ಮುಸ್ಲಿಮರ ಶೇಕಡಾ ೪೪ರಷ್ಟು ಕುಟುಂಬಗಳು ಕೃಷಿಯೇತರ ಕೆಲಸಗಳಲ್ಲಿವೆ.
ಹಳ್ಳಿಯ ಒಟ್ಟು ೭೮೧ ಕುಟಂಬಗಳಲ್ಲಿ ೨೨೫ರಷ್ಟು ಕುಟುಂಬಗಳ ವಾರದ ಆದಾಯ ರೂ.೨೦೦ಕ್ಕಿಂತ ಕಡಿಮೆ ಇದೆ. ರೂ.೨೦೦ ರಿಂದ ರೂ.೫೦೦ ವಾರದ ಆದಾಯವಿರುವ ಕುಟುಂಬಗಳ ಸಂಖ್ಯೆ ೩೯೧, ಬಹುತೇಕ ಹರಿಜನರ (೮೨), ವಡ್ಡರ (೪೬) ಮತ್ತು ನಾಯಕರ (೭೮) ಕುಟುಂಬಗಳು ಈ ಆದಾಯ ಮಿತಿಯೊಳಗೆ ಬರುತ್ತವೆ. ಕುರುಬರ ೩೪, ಲಿಂಗಾಯತರ ೪೧, ಮುಸ್ಲಿಂರ ೨೮ ಮತ್ತಿ ಕ್ರಿಶ್ಚಿಯನ್‌ರ ೨೪ ಕುಟುಂಬಗಳು ಇದೇ ಆದಾಯದ ಮಿತಿಯೊಳಗೆ ಬರುತ್ತವೆ. ರೂ. ೫೦೦ರಿಂದ ರೂ.೧೦೦೦ ವಾರದ ಆದಾಯವಿರುವ ಕುಟುಂಬಗಳ ಸಂಖ್ಯೆ ೧೫೦. ಈ ಆದಾಯ ವಿತಿಯೊಳಗೆ ಬರುವ ಕುಟುಂಬಗಳಲ್ಲಿ ಲಿಂಗಾಯತರದ್ದೇ ಸಿಂಹಪಾಲು-೩೫ ಕುಟುಂಬಗಳಿವೆ. ಇತರರು ಈ ಕೆಳಗಿನ ಕ್ರಮದಲ್ಲಿದ್ದಾರೆ-೧೪ ಹರಿಜನ, ೧೬ ವಡ್ಡ, ೨೬ ನಾಯಕ, ೭ ಕುರುಬ, ೧೮ ಮುಸ್ಲಿಂ ಮತ್ತು ೬ ಕ್ರಿಶ್ಚಿಯನ್ ಕುಟುಂಬಗಳು. ರೂ.೧೦೦೦ಕ್ಕೂ ಮೇಲ್ಪಟ್ಟು ವಾರದ ಆದಾಯವಿರುವ ಕುಟುಂಬಗಳ ಸಂಖ್ಯೆ ಕೇವಲ ೧೫. ಇಲ್ಲೂ ಲಿಂಗಾಯತರೇ ಹೆಚ್ಚಿನ ಸಂಖ್ಯೆಯಲ್ಲಿದ್ದಾರೆ. ಲಿಂಗಾಯತರ ೧೨, ನಾಯಕರ ೧ ಮತ್ತು ಇತರ ಜಾತಿಯ ಎರಡು ಕುಟುಂಬಗಳು ಈ ಆದಾಯ ಮಿತಿಯೊಳಗೆ ಬರುತ್ತವೆ. (ಕೋಷ್ಠಕ-೨೦)
ಸಮುದಾಯಗಳ ನಡುವೆ ಮತ್ತು ಸಮುದಾಯದೊಳಗಿನ ಕುಟುಂಬಗಳ ನಡುವೆ ಸಾಕಷ್ಟು ಆದಾಯದ ಅಂತರವಿದೆ. ಹರಿಜನರ, ವಡ್ಡರ ಮತ್ತು ನಾಯಕರ ಬಹುತೇಕ ಕುಟುಂಬಗಳು ಇತರ ಸಮುದಾಯಗಳ ಕುಟುಂಬಗಳಿಗೆ ಹೋಲಿಸಿದರೆ ಆರ್ಥಿಕವಾಗಿ ಹಿಂದಿವೆ. ಅವರೊಳಗಿನ ಈ ಅಂತರ ಹಳ್ಳಿಯ ಬದುಕಿನ ಸರಿಯಾದ ಪರಿಚಯವಿಲ್ಲದಿದ್ದರೆ ದೊಡ್ಡ ಪ್ರಮಾಣದ್ದಾಗಿ ಕಂಡು ಬರಲಿಕ್ಕಿಲ್ಲ. ಕಾರಣವಿಷ್ಟೆ, ಜನರ ಉಡುಗೆ ತೊಡುಗೆಗಳು, ಮನೆಗಳು, ದಿನನಿತ್ಯ ಬಳಸುವ ಗ್ರಾಹಕ ವಸ್ತುಗಳು ಇತ್ಯಾದಿಗಳು ಯಾವುವು ಕೂಡ ದೊಡ್ಡ ಮಟ್ಟಿನ ಆರ್ಥಿಕ ಅಂತರವನ್ನು ಬಿಂಬಿಸುತ್ತಿಲ್ಲ. ಆದರೆ ಅಲ್ಲಿನ ಸಾಮಾಜಿಕ ವಾತಾವರಣದಲ್ಲಿ ಬದುಕುವ ಎಲ್ಲರಿಗೂ ಹೊರನೋಟಕ್ಕೆ ನಗಣ್ಯವಾಗಿ ತೋರುವ ಈ ಆರ್ಥಿಕ ಅಂತರಗಳು ಎಷ್ಟು ಪ್ರಬಲ ಎನ್ನುವುದರ ಅರಿವಿರಬಹುದು. ಆದಾಗ್ಯೂ ಉತ್ತರ ಕರ್ನಾಟಕದ ಇತರ ಹಳ್ಳಿಗಳಿಗೆ ಹೋಲಿಸಿದರೆ ಪಿ.ಕೆ.ಹಳ್ಳಿಯಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿ ಆಧುನಿಕ ಆರ್ಥಿಕ ಚಟುವಟಿಕೆಗಳಿವೆ. ಉತ್ತರ ಕರ್ನಾಟಕದ ಬಹುದೊಡ್ಡ ಲಕ್ಷಣವೆಂದರೆ. ಅದರ ಕೃಷಿ ಆಧಾರಿತ ಬದುಕು. ಆದರೆ ಬಳ್ಳಾರಿ ಜಿಲ್ಲೆಯ ಅದರಲ್ಲೂ ಹೊಸಪೇಟೆ ಮತ್ತು ಸಂಡೂರು ತಾಲ್ಲೂಕಿನ ಕೆಲವು ಭಾಗಗಳಲ್ಲಿ ಬಣಿಗಾರಿಕೆ ಬಲವಾಗಿ ಬೇರೂರಿದೆ. ಇದರಿಂದಾಗಿ ಆದಾಯ ಬದಲಿ ಮೂಲಗಳಿವೆ ಎಂದು ಹೇಳಬಹುದಷ್ಟೇ. ಈ ಬದಲಿ ಮೂಲಗಳು ದುಡಿಯುವ ಜನರ ಬದುಕಿನ ಎಲ್ಲಾ ಸಾಧ್ಯತೆಗಳನ್ನು ಹೆಚ್ಚಿಸಿವೆ ಎಂದು ತಿಳಿಯಬೇಕಾಗಿಲ್ಲ. ಬಹುತೇಕ ಸಂದರ್ಭಗಳಲ್ಲಿ ಗಣಿ ದುಡಿಮೆ ಕೃಷಿಯಿಂದ ಸ್ವಲ್ಪ ಹೆಚ್ಚು ಸಂಬಳ ಕೊಡಬಹುದು. ಆದರೆ ಗಣಿ ಕಾರ್ಮಿಕರಿಗೆ ಕಾನೂನು ಪ್ರಕಾರ ಸಲ್ಲಬೇಕಾದ ಯಾವ ಸವಲತ್ತು ಕೂಡ ಇಲ್ಲ. ಇವುಗಳನ್ನು ಪಡಿಯುವಷ್ಟು ಸಂಘಟಿತ ಬಲ ಕಾರ್ಮಿಕರಲ್ಲಿ ಇಲ್ಲ. ಹಿಂದೆ ವಿವರಿಸಿದಂತೆ ಕೃಷಿಯೇತರ ದುಡಿತದಿಂದ ಸಾಧ್ಯವಾಗುವ ಹೆಚ್ಚಿನ ಆದಾಯವನ್ನು ಆಸ್ಪತ್ರೆಗೆ ಸುರಿಯುವ ಅಗತ್ಯವೂ ಇದೆ. ಜತಗೆ ಒಣ ಭೂಮಿ ಮತ್ತು ನಿರುದ್ಯೋಗ-ಈ ಎರಡು ಸೇರಿ ಹಳ್ಳಿಗರನ್ನು ಎಷ್ಟೇ ಸಂಬಳಕ್ಕೂ ದುಡಿಸಬಹುದಾದ ಸ್ಥಿತಿ ನಿರ್ಮಾಣ ಮಾಡಿವೆ. ತೊಂಬತ್ತರ ದಶಕದಲ್ಲಿ ಜಿಂದಾಲ್ ಉಕ್ಕಿನ ಕಾರ್ಖಾನೆ ಬಂದಾಗ ಊರೆಲ್ಲಾ ಅದರದೇ ಸುದ್ದಿ: ಅದರಲ್ಲಿ ವಿನಿಯೋಜನೆಯಗುವ ಹಣದ ಮೊತ್ತ, ಎಕರೆಗಟ್ಟಲೆ ಭೂಮಿಯಲ್ಲಿ ಅದು ಹರಡಿರುವ ಸೊಬಗು, ಯುವಕರಿಗೆ ಉದ್ಯೋಗಸಿಗುವ ಭರವಸೆ-ಹೀಗೆ ಹಲವಾರು ವಿಷಯಗಳು ಜನರ ದಿನ ನಿತ್ಯದ ಚರ್ಚೆಯಲ್ಲಿ ಬಮದೇ ಬರುತ್ತಿದ್ದವು. ಕಾರ್ಖಾನೆ ಕಟ್ಟಡ ನಿರ್ಮಾಣ ಹಂತದಲ್ಲಿ ಹಳ್ಳಿಯ ಕೆಲವು ಯುವಕರಿಗೆ ಕೆಲಸ ದೊರಕಿದೆ. ಇದೊಂದು ರೀತಿ ನಗರ ಪ್ರದೇಶದಲ್ಲಿನ ಅಸಂಘಟಿತ ಕಟ್ಟೋಣ ಕಾರ್ಮಿಕರಂತಗೆ. ಅಸಂಖ್ಯಾತ ಬಹುಮಹಡಿ ಕಟ್ಟಡಗಳನ್ನು ಅವರು ಕಟ್ಟುತ್ತಾರೆ. ಕಟ್ಟಡ ನಿರ್ಮಾಣ ಆಗುವವರೆಗೆ ಅದು ಅವರ ಕಟ್ಟಡ. ಸಂಪೂರ್ಣಗೊಂಡ ಮರುದಿವಸ ಅದರಲ್ಲಿ ದುಡಿದವರಿಗೆ ಆ ಕಟ್ಟಡದ ಹತ್ತಿರ ಸುಳಿಯುವುದು ಕೂಡ ಕಷ್ಟ. ಇಲ್ಲೂ ಹಾಗೇ ಆಗಿದೆ. ಕಾರ್ಖಾನೆಯ ಕಟ್ಟಡದ ಕೆಲಸ, ಕಂಪೆನಿ ಕೆಲಸಗಾರರಿಗೆ ವಸತಿ ಸಮುಚ್ಛಯಗಳ ನಿರ್ಮಾಣದ ಕೆಲಸ, ರಸ್ತೆ ನಿರ್ಮಾಣದ ಕೆಲಸ ಇತ್ಯಾದಿಗಳಿಗೆ ದಿನಗೂಲಿಗೆ ದುಡಿಯುವ ಭಾಗ್ಯ ಹಳ್ಳಿಯವರಿಗೂ ದಕ್ಕಿದೆ. ಇನ್ನು ಕೆಲವರಿಗೆ ಕಂಪೆನಿಯಲ್ಲಿ ಕಂಟ್ರಾಕ್ಟ್ ಕೂಲಿಗಳಾಗಿ ಕೆಲಸ ಕೊರಕಿದೆ. ಆದರೆ ಇಲ್ಲಿನವರು ಯಾರು ಕೂಡ ಅಲ್ಲಿ ಶಾಶ್ವತ ಉದ್ಯೋಗಿಗಳಾಗಿಲ್ಲ. ಆದಕ್ಕೆ ಕಾರಣವೂ ಇದೆ. ಅಲ್ಲಿ ಡುಡಿಯುವ ಶಾಶ್ವತ ಉದ್ಯೋಗಿಗಳಲ್ಲಿ ಶೇಕಡಾ ೯೦ರಷ್ಟು ತಾಂತ್ರಿಕ ಡಿಗ್ರಿಯುಳ್ಳವರು. ಅಂಥವರು ಈ ಹಳ್ಳಿಯಲ್ಲಿ ಕಡಿಮೆ. ಹೀಗೆ ಜಿಂದಾಲ್ ಕಾರ್ಖಾನೆ ಹಳ್ಳಿಯಿಂದ ಕೆಲವೇ ಕಿ.ಮೀ. ದೂರದಲಿದ್ದರೂ ಅದರಿಂದ ಹಳ್ಳಿಯ ಜನರಿಗೆ ವಿಶೇಷ ಪ್ರಯೋಜನವಾಗಿಲ್ಲ.

[6]ಹಿಂದೆ ಅಧಿಕಾರ ಚಲಾಯಿಸಿದ ಮೇಟಿಗಳ ಮೇಲಿನ ದ್ವೇಷ ಊರಲ್ಲಿ ಇನ್ನೂ ಆರಿಲ್ಲ. ಅವರ ಪೈಕಿ ಯಾರೇ ಚುನಾವಣೆಗೆ ನಿಂತರು ಸೋಲುವುದು ಗ್ಯಾರಂಟಿ ಎನ್ನುವ ಅಭಿಪ್ರಾಯವಿದೆ. ಶಿವಶಂಕರಪ್ಪನವರು ಮೇಟಿ ಕುಟುಂಬಕ್ಕೆ ಸೇರಿದವರು. ಆದರೆ ಹಿಂದೆ ಯಜಮಾನಿಕೆ ಮಾಡುತ್ತಿದ್ದ ಮೇಟಿಗಳು ಮತ್ತು ಶಿವಶಂಕರಪ್ಪನವರ ಸಂಬಂಧ ಅಷ್ಟಕಷ್ಟೇ ಅ ಕಾರಣದಿಂದಲೇ ಊರವರು ಅವರನ್ನು ತಾಲ್ಲೂಕು ಪಂಚಯತ್ ಸದಸ್ಯರಾಗಲು ಬೆಂಬಲಿಸಿದ್ದಾರೆ ಎನ್ನುವ ಮಾತುಗಳು ಇವೆ.

ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೭. ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ (೨)
ಹೋಟೆಲಿಗೆ ಪ್ರವೇಶವಿಲ್ಲ
ಮೇಲ್ನೋಟಕ್ಕೆ ಕಾಣುವ ಸಾಮಾಜಿಕ ಅಂತರ-ಊರು ಮತ್ತು ಕೇರಿ. ಬೆಳೆಯುತ್ತಿರುವ ಊರು ಮತ್ತು ಕೇರಿಗಳು ಈ ಅಂತರವನ್ನು ಕಡಿಮೆ ಮಾಡುತ್ತಿವೆ. ಆದಾಗ್ಯೂ ಇಂದು ಕೂಡ ಹರಿಜನರು ಸಮಾಜದ ಕೆಳಸ್ತರದಲ್ಲೇ ಗುರುತಿಸಲ್ಪಡುತ್ತಾರೆ. ಒಂದು ಕಾಲದಲ್ಲಿ ಅಗಸಿ ಬಾಗಿಲು ದಾಟಿ ಊರೊಳಗೆ ಸುತ್ತಾಡುವುದು ಅಪರೂಪವಾಗಿತ್ತು. ಊರಿಗೆ ತಾಗಿಕೊಂಡಂತೆ ರಾಜ್ಯ ಹೆದ್ದಾರಿ ಆಯಿತು. ಊರು ಬೆಳೆದು ಅಗಸಿಬಾಗಿಲನ್ನು ದಾಟಿ ಹೆದ್ದಾರಿಯ ಎರಡೂ ಪಕ್ಕದಲ್ಲೂ ಮನೆಗಳಾದವು. ಸಾರ್ವಜನಿಕ ರಸ್ತೆಯಲ್ಲಿ ಓಡಾಡುವ ಹರಿಜನರನ್ನು ಪ್ರಶ್ನಿಸುವುದು ಸಾಧ್ಯವಾಗಲಿಲ್ಲ. ಆದರೆ ಅದೇ ಸಾರ್ವಜನಿಕ ರಸ್ತೆ ಬದಿಯ ಲಿಂಗಾಯತರ ಹೋಟೆಲುಗಳಲ್ಲಿ ಇಂದಿಗೂ ಹರಿಜನರಿಗೆ ಪ್ರವೇಶವಿಲ್ಲ. ಹೋಟೆಲಿನ ಹೊರಭಾಗದಲ್ಲಿ ಗ್ಲಾಸು ಇರಿಸಿದ್ದಾರೆ. ಟೀ ಕುಡಿದು ಗ್ಲಾಸು ತೊಳೆದಿಟ್ಟು ಹೋಗಬೇಕು. ಕಳೆದ ವರ್ಷ ಕೊಟ್ಟೂರಿನಿಂದ ವಲಸೆಬಂದ ಲಿಂಗಾಯತರೊಬ್ಬರು ಅರಳಿಕಟ್ಟೆ ಹತ್ತಿರ ಹೋಟೆಲು ಆರಂಭಿಸಿದರು. ಸ್ಥಳೀಯ ಲಿಂಗಾಯತ ಹೋಟೆಲಿನವರೊಂದಿಗೆ ಸ್ಪರ್ದಿಸುವ ಭರದಲ್ಲಿ ಆತ ಹರಿಜನರಿಗೆ ಹೋಟೆಲು ಪ್ರವೇಶ ನೀಡಿದ. ಇದು ಇತರ ಮೇಲು ಜಾತಿ ವ್ಯಾಪಾರಿಗಳಿಗೆ ಹಾಗೂ ಊರವರಿಗೆ ಹಿಡಿದಲಿಲ್ಲ. ವಲಸೆ ಬಮದ ಲಿಂಗಾಯತ ವ್ಯಾಪಾರಿಯನ್ನು ಕರೆದು, ಇತರ ಹೋಟೆಲುಗಳಲ್ಲಿ ಹರಿಜನರನ್ನು ಹೇಗೆ ನಡೆಸಿಕೊಳ್ಳುತ್ತಾರೋ ಹಾಗೆ ನೀನು ನಡೆಸಿಕೊಳ್ಳಬೇಕೆಂದು ತಾಕೀತು ಮಾಡಲಾಯಿತು. ಆತ ಇದಕ್ಕೆ ಒಪ್ಪಿಕೊಳ್ಳಲೇಬೇಕಾಯಿತು. ಹೀಗಾಗಿ ಹರಿಜನರಿಗೆ ಹಿಂದಿನಂತೆ ಸರಕಾರಿ ಪ್ರಾಥಮಿಕ ಶಾಲೆ ಹತ್ತಿರವಿರುವ ಕುರುಬರ ಹೋಟೆಲೆ ಗತಿ.
ಹರಿಜನ ಕೇರಿಯವರು ಇರುವ ಶಾಲೆಯಲ್ಲಿ ಶೇಕಡಾ ೮೦ರಷ್ಟು ಮಕ್ಕಳು ಹರಿಜನರು. ಲಿಂಗಾಯತರು ಮಾತ್ರ ಈ ಶಾಲೆಯಿಮದ ದೂರ ಇರುವುದಿಲ್ಲ; ಇತರ ಜಾತಿಯವರು ಕೂಡ ದೂರ ಇದ್ದಾರೆ. ಈಗಾಗಲೇ ವಿವರಿಸಿದಂತೆ ಊರು ಮತ್ತು ಕೇರಿಯ ಅಂತರವನ್ನು ಕಡಿಮೆಗೊಳಿಸುವಲ್ಲಿ ಆಧುನಿಕ ಸಂಸ್ಥೆಗಳು ಸಹಕಾರಿಯಾಗಬೇಕಿತ್ತು. ಇಡೀ ಊರಿಗೆ ಒಂದೇ ಸವಲತ್ತು ಇದ್ದು, ಅದನ್ನು ಪ್ರತಿಯೊಬ್ಬರು ಉಪಯೋಗಿಸುವ ಅನಿವಾರ್ಯತೆ ಇದ್ದರೆ, ಊರು ಮತ್ತು ಕೇರಿ ಮಧ್ಯೆ ಇರುವ ಅಂತರ ಕಡಿಮೆಯಾಗುತ್ತಿತ್ತೋ ಎನೋ? ಉದಾಯರಣೆಗೆ ಊರ ಕೆರೆ ಸಮೀಪ ಈಶ್ವರನ ಗುಡಿ ಇದೆ. ಆ ಗುಡಿ ಎದುರು ಒಂದು ಬಾವಿ ಇದೆ. ಅದನ್ನು ದಾಸರಬಾವಿ ಎಂದೇ ಕರೆಯುತ್ತಾರೆ. ಒಂದು ಕಾಲದಲ್ಲಿ ಅದರಿಂದ ಕೇವಲ ದಾಸರು ಮಾತ್ರ ನೀರು ಉಪಯೋಗಿಸುತ್ತಿದ್ದರು. ಆದರೆ ಈಗ ಊರಿಗೆ ಅದೊಂದೇ ಸಿಹಿನೀರಿನ ಬಾವಿಯಾಗಿರುವುದರಿಂದ ಎಲ್ಲರೂ ನೀರನ್ನು ಅದರಿಂದಲೇ ತೆಗೆಯುತ್ತಾರೆ. ಅದೇ ರೀತಿ ಹರಿಜನರಿಗೂ ಊರವರಿಗೂ ಒಂದೇ ಸ್ಮಶಾನವಿದೆ. ಹರಿಜನರು ಸ್ಮಶಾನ ಬಳಸುವ ಬಗ್ಗೆ ತಕರಾರು ಇಲ್ಲ. ಆದರೆ ಅವರು ಸ್ಮಶಾನಕ್ಕೆ ಹೆಣ ಒಯ್ಯುವ ದಾರಿ ಕುರಿತು ತಕರಾರಿದೆ. ಊರವರು ಅಂಜನೇಯ ಗುಡಿ ಪಕ್ಕಕ್ಕಿರುವ ದಾರಿಯಿಂದ ಸ್ಮಶಾನಕ್ಕೆ ಹೆಣ ಸಾಗಿಸುತ್ತಾರೆ. ಹರಿಜನರು ಸರಕಾರಿ ಶಾಲೆಯ ಹಿಂಭಾಗದಿಂದ ಹೆಣ ಸಾಗಿಸಬೇಕೆಂದು ಊರವರ ಒತ್ತಾಯ. ಆದರೆ ಹರಿಜನರು ಈ ವಾದವನ್ನು ಒಪ್ಪುವುದಿಲ್ಲ. ಕಳೆದ ಬಾರಿ ವಡ್ಡರ ಕಲ್ಲೇಶಪ್ಪ ಪಂಚಾಯತ್ ಅಧ್ಯಕ್ಷ, ಕರಿಸಿದ್ದ ಹರಿಜನ ಪ್ರತಿನಿಧಿ. ಗ್ರಾಮ ಪಂಚಾಯತ್ ಮೀಟಿಂಗಿಗೆ ಬಂದ ಎಲ್ಲರೂ ಒಟ್ಟಿಗೆ ಕುಳಿತು ಚಾ ಮತ್ತು ತಿಂಡಿ ಸೇವನೆ ನಡೆಸುತ್ತಾರೆ. ಅದೇ ರೀತಿ ಕ್ಲಿನಿಕ್‌ಗಳಲ್ಲಿ, ವ್ಯಾಗನ್ ಲೋಡಿಂಗ್ ಮಾಡುವಲ್ಲಿ, ಗಣಿ ಕೆಲಸ ಮಾಡುವಲ್ಲಿ ಜಾತಿ ಭೇದವಿಲ್ಲದೆ ಸೇರುತ್ತಾರೆ. ಇದರ ಅರ್ಥ ಅವರು ಇದನ್ನು ಮಾನಸಿಕವಾಗಿ ಒಪ್ಪಿಕೊಳ್ಳುತ್ತಾರೆ ಎಂದಲ್ಲ. ಇದಕ್ಕೊಂದು ಒಳ್ಳೆಯ ಉದಾಯರಣೆ ಕೊಡುತ್ತೇವೆ. ಒಂದು ದಿನ ಹೋಟೆಲು ನಡೆಸುತ್ತಿರುವ ಕುರುಬರ ಸಾಂತಪ್ಪನವರು ನನಗೆ ಯಾವುದಾದರೂ ಬ್ಯಾಂಕಿನಿಂದ ಸಾಲಕೊಡಿಸಿ ಸಾರ್ ಎಂದರು. ನಿಮ್ಮ ಹೋಟೆಲು ಚೆನ್ನಾಗಿ ನಡೆಯುತ್ತಿದೆಯಲ್ಲ, ನಿಮಗೆ ಸಾಲ ಯಾಕೆ? ಅಂದೆ, ಹರಿಜನರು ತಿಂದ ಪ್ಲೇಟು ತೊಳೆದದ್ದು ಸಾಕು, ಈ ಹೋಟೆಲು ವ್ಯಾಪಾರನೂ ಸಾಕು. ನಾನು ವ್ಯಾಪಾರ ಮಾಡಬೇಕೆಂದಿದ್ದೇನೆ ಎಂದರು. ಇತರ ಹೋಟೆಲಿಗೆ ಹೋಲಿಸಿದರೆ ಸಾಂತಪ್ಪನವರಿಗೆ ಒಳ್ಳೇ ವ್ಯಾಪಾರವಾಗುತ್ತಿದೆ. ಅವರ ಗಿರಾಕಿಗಳಲ್ಲಿ ಹೆಚ್ಚಿನವರು ಹರಿಜನರು. ಅದಕ್ಕೆ ಕಾರಣವೂ ಇದೆ. ಕೇರಿಗೆ ಹತ್ತಿರವಿರುವ ಹೋಟೆಲೆಂದರೆ ಸಾಂತಪ್ಪನವರದ್ದು. ಜತೆಗೆ ಸಾಲನೂ ಕೊಡುತ್ತಾರೆ. ಇಷ್ಟಾದರೂ ಸಾಂತಪ್ಪನವರಿಗೆ ಸಮಾಧಾನವಿಲ್ಲ. ಅವರ ನೋವಿಗೆ ಕಾರಣ ಹರಿಜನರು ತಿಂದ ಪ್ಲೇಟು ತೊಳೆಯುವುದು.
ಸಾಂತಪ್ಪನವರು ಆದಾಯಕ್ಕೆ ಬೇರೆ ದಾರಿ ಇಲ್ಲದೆ ಹೋಟೆಲು ಆರಂಭಿಸಿದರು. ವ್ಯಾಪಾರ ಮತ್ತು ಅದರಿಮದ ಬರುವ ದುಡ್ಡು ಲೆಕ್ಕ ಮಾಡುವುದರಲ್ಲಿ ಜಾತಿಯವರು ಮತ್ತು ಮೇಲು ಜಾತಿಯವರು ಮಾಡುವ ಲೇವಡಿ ಮಾತುಗಳನ್ನು ಕೇಳುವಷ್ಟು ಪುರಸೊತ್ತು ಇರಲಿಲ್ಲ. ಆದರೆ ಬರುಬರುತ್ತಾ ಲೇವಡಿ ಮಾರುಗಳು ಅವರ ಮೇಲೆ ಪರಿಣಾಮ ಮುಂದುವರಿಸಬೇಕಾಗಿದೆ. ಈಗ ಒಂದು ಕಡೆ ಮಾರುಕಟ್ಟೆ ಜಾತಿಯನ್ನು ಮೀರಿ ಬದುಕಲು ಒತ್ತಾಯ ಹೇರಿದರೆ ಇನ್ನು ಕೆಲವು ಕಡೆ ಆಧುನಿಕ ಸಂಸ್ಥೆಗಳನ್ನು ಹಂಚಿಕೊಳ್ಳಬೇಕಾದ ಅನಿವಾರ್ಯತೆ ಕೂಡಾ ಜಾತಿಯ ಬಂಧನಗಳನ್ನು ಸಡಿಲಿಸುತ್ತದೆ. ಇನ್ನು ಕೆಲವು ಕಡೆ ಊರು ಮತ್ತು ಕೇರಿ ನಡುವಿನ ಅಂತರವನ್ನು ಕಡಿಮೆಗೊಳಿಸಬೇಕಾದ ಆಧುನಿಕ ಸವಲತ್ತುಗಳು ಅವೆರಡರ ನಡುವಿನ ಅಂತರವನ್ನು ಹೆಚ್ಚುಸುತ್ತಿವೆ. ಊರಿಗೊಂದು ಶಾಲೆ, ಕೇರಿಗೊಂದು ಶಾಲೆ, ಊರಿಗೊಂದು ರೇಶನ್ ಅಂಗಡಿ ಕೇರಿಕೊಂದು ರೇಶನ್ ಅಂಗಡಿ, ಪ್ರತ್ಯೇಕ ನೀರು ಮತ್ತು ಇತರ ಸವಲತ್ತುಗಳ ಪೂರೈಕೆ, ಊರಿಂದ ಗಾವುದ ದೂರದಲ್ಲಿ ಹರಿಜನ ಮನೆಗಳನ್ನು ನಿರ್ಮಿಸುವುದು ಇತ್ಯಾದಿಗಳು ತಲೆಮಾರಿನ ಪ್ರತ್ಯೇಕತೆಗಳನ್ನು ಮುಂದುವರಿಸಲು ಸಹಕಾರಿಯಾಗಿವೆ. ಇದರ ಅರ್ಥ ಮೇಲಿನ ವ್ಯವಸ್ಥೆಗಳನ್ನು ಪ್ರತ್ಯೇಕವಾಗಿ ಮಾಡಲೇಬಾರದೆಂಬ ವಾದವಲ್ಲ. ಆದರೆ ಆಧುನಿಕ ವಾತಾವರಣದಲ್ಲಾದರೂ ಶತಮಾನದ ಭೇದ ಭಾವಗಳ ಮುಮದುವರಿಯಲು ಅವಕಾಶವಿಲ್ಲದಿದ್ದರೆ ಹೊಸ ಸಮಾಜ ನಿರ್ಮಾಣದ ಕೆಲಸ ಸುಲಭವಾಗಹುದು. ಇಲ್ಲವಾದರೆ ಆಧುನಿಕತೆಯ ವಿಫಲತೆಯ ಗೋರಿ ಮೇಲೆ ಸಾಂಪ್ರದಾಯಿಕ ಸಮಾಜದ ನಕಾರಾತ್ಮಕ ಆಚರಣೆಗಳು ಪುನರ್ ಜೀವ ಪಡಿಯಬಹುದು.
ಉಳಿದಿರುವ ಭೇದ ಭಾವ
ಸಾಮಾಜಿಕ ಭೇದಭಾವ ಕೇವಲ ಊರು ಮತ್ತು ಕೇರಿ ನಡುವೆ ಇದೆ ಎಂದರೆ ತಪ್ಪಾಗುತ್ತದೆ. ಊರೊಳಗೂ ಜಾತಿ ಜಾತಿಗಳ ನಡುವೆ ಸಾಕಷ್ಟು ಅಂತರವಿದೆ. ಮುಖ್ಯವಾಗಿ ಅಂತರವಿರುವುದು ಲಿಂಗಾಯತರು ಮತ್ತು ಇತರ ಜಾತಿಯವರ ನಡುವೆ. ಬ್ರಾಹ್ಮಣರ ಮನೆಗಳು ಕೆಲವೇ ಇರುವುದರಿಮದ ಅವರು ಮತ್ತು ಇತರ ಜಾತಿಯವರ ನಡುವಿನ ಅಂತರ ಪ್ರಕಾರವಾಗಿ ಗೋಚರಿಸುತ್ತಿಲ್ಲ. ಹಿಂದೆ ಲಿಂಗಾಯತರ ಮತ್ತು ಬ್ರಾಹ್ಮಣರ ಮನೆಗೆ ಇತರ ಜಾತಿಯವರು ಪ್ರವೇಶಿಸುವ ಕ್ರಮವಿರಲಿಲ್ಲ. ಈಗಲೂ ಕೆಳ ಜಾತಿಯವರಿಗೆ ಪ್ರವೇಶವಿರುವುದು-ಒಂದೋ ಹೊರಗಿನ ಕಟ್ಟೆ ತನಕ ಅಥವಾ ಒಳ ಭಾಗದ ಕಟ್ಟೆ ತನಕ. ಅಪರಿಚಿತರಾದರೆ ಕುಳಿತುಕೊಳ್ಳಲು ಚಾಪೆ ಅಥವಾ ಜಮಖಾನ ಹಾಸುತ್ತಾರೆ. ಓದಿದ ಯುವಕರಿದ್ದ ಕೆಲವು ಲಿಂಗಾಯತರ ಮನೆಗಳಲ್ಲಿ ಕೆಳ ಜಾತಿಯ ಅವರ ಸಹಪಾಠಿಗಳನ್ನು ಮನೆಯೊಳಗೂ ಸೇರಿಸಬಹುದು. ಆದರೆ ಅಂಥವರ ಸಂಖ್ಯೆ ತುಂಬಾ ಕಡಿಮೆ. ಕೆಳ ಜಾತಿಯವರ ಮನೆಯಲ್ಲಿ ಲಿಂಗಾಯತರು ಊಟ ಅಥವಾ ಪಾನೀಯ ತೆಗೆದುಕೊಳ್ಳುವ ಕ್ರಮವಿಲ್ಲ. ಇದನ್ನು ಎಲ್ಲರೂ ಕಟ್ಟುನಿಟ್ಟಾಗಿ ಪಾಲಿಸುತ್ತರೆ ಎನ್ನಲಾಗುವುದಿಲ್ಲ. ಉದಾಹರಣೆಗೆ ಕೆಳಜಾತಿಯವರ ಮದುವೆಯಲ್ಲಿ ಲಿಂಗಾಯತರು ಪಾಲುಗೊಳ್ಳುತ್ತಾರೆ. ಎಲ್ಲರ ಜತೆಯಲ್ಲೇ ಊಟನೂ ಮಾಡುತ್ತಾರೆ. ಆದರೆ ಇಂತಹ ಮದುವೆಗಳಲ್ಲಿ ಅಡುಗೆ ಕೆಲಸವನ್ನು ಮನೆಯವರು ಮಾಡುವುದಿಲ್ಲ; ಅಡುಗೆ ಭಟ್ರುಗಳನ್ನು ನೇಮಿಸುತ್ತಾರೆ. ಹೆಚ್ಚಿನ ಸಂದರ್ಭದಲ್ಲಿ ಈ ಅಡುಗೆ ಭಟ್ರುಗಳು ಮೇಲು ಜಾತಿಯವರೇ ಆಗಿರುತ್ತಾರೆ. ಊಟ/ಪಾನೀಯಗಳ ಸೇವನೆಯಲ್ಲೇ ಇಷ್ಟು ಸಂಪ್ರದಾಯ ಇರುವಲ್ಲಿ ಅಂತರ್ ಜಾತಿ ವಿವಾಹಗಳನ್ನು ಊಹಿಸಲು ಅಸಾಧ್ಯ. ಮೇಲು ಜಾತಿಯವರ ಮದುವೆ ಬಹುತೇಕ ಸಂದರ್ಭದಲ್ಲಿ ಛತ್ರಗಳಲ್ಲಿ ಅಥವಾ ಹಂಪಿಯ ವರೂಪಾಕ್ಷ ದೇವಾಲಯದಲ್ಲಿ ಜರಗುತ್ತದೆ. ಅಲ್ಲಿ ಎಲ್ಲರೂ ಜತೆಯಲ್ಲೇ ಊಟ ಮಾಡುವುದು. ಮನೆಯಲ್ಲೇ ಮದುವೆ ಅಥವಾ ಇತರ ಕಾರ್ಯಕ್ರಮವಾದರೆ ಕೆಳ ಜಾತಿಯವರಿಗೆ ಚಪ್ಪರದಲ್ಲಿ ಊಟ/ಪಾನೀಯ ವ್ಯವಸ್ಥೆ ಇರುತ್ತದೆ. ಓದಿದ ಮತ್ತು ಆಧುನಿಕ ಸಂಸ್ಥೆಗಳಲ್ಲಿ ಉತ್ತಮ ಹುದ್ದೆಯಲ್ಲಿರುವ ಕೆಳಜಾತಿಯವರನ್ನು ಮನೆಯೊಳಗೂ ಕರೆಯಬಹುದು.
ಸಮಾಜದ ನೀತಿ ನಿಯಮಕ್ಕೆ ಅನುಸಾರ ನಡೆಯುವುದು ಒಂದು ಭಾಗವಾದರೆ ಅವುಗಳಿಗೆ ಸಂಪೂರ್ಣವಾಗಿ ವಿರುದ್ಧವಾಗಿ ನಡೆಯುವವರು ಪ್ರತಿ ಸಮಾಜದಲ್ಲಿ ಸಿಗಬಹುದು. ಇಲ್ಲೂ ಇಂದಿನ ಮೇಲು ಜಾತಿ ಕೆಲವು ಯುವಕರು ತಮ್ಮ ಹಿರಿಯರ ಕಟ್ಟುಪಾಡುಗಳನ್ನು ಯಥಾ ರೀತಿಯಲ್ಲಿ ಅನುಸರಿಸುವುದಿಲ್ಲ. ಸಾರ್ವಜನಿಕವಾಗಿಯೇ ಸಾರಾಯಿ ಕುಡಿಯುವುದು, ಕುಡಿದು ರಸ್ತೆಯಲ್ಲೆ ಜಗಳ ಮಾಡುವುದು, ಇತ್ಯಾದಿಗಳು ಇಂದು ಸಾಮಾನ್ಯವಾಗಿವೆ. ಕೆಲವರಂತೂ ದಿನಗಟ್ಟಲೆ ಕೇರಿಯಲ್ಲೇ ಉಳಿಯುವುದು, ಅಲ್ಲಿಯ ಜನರೊಂದಿಗೆ ಸಣ್ಣಪುಟ್ಟ ವಿಚಾರಗಳಿಗೆ ಜಗಳವಾಡುವುದು ನಡೆಯುತ್ತಿದೆ. ಒಂದು ಕಾಲದಲ್ಲಿ ಊರ ಮೇಲು ಜಾತಿಯವರ ಮೇಲೆ ಕೈ ಮಾಡುವುದನ್ನು ಊಹಿಸಲು ಸಾಧ್ಯವಿರಲಿಲ್ಲ. ಹಾಗೊಂದು ವೇಳೆ ಯಾರಾದರೂ ಕೈ ಮಾಡಿದರೆ ಊರಿನ ಮೇಲು ಜಾತಿಯ ಎಲ್ಲರೂ ಸೇರಿಕೊಂಡು ಕೈ ಮಾಡಿದ ಕೆಳಜಾತಿಯವರನ್ನು ಶಿಕ್ಷಿಸುತ್ತಿದ್ದರು. ಆದರೆ ಇಂದು ಇಂತಹ ಯುವಕರ ಮಧ್ಯೆ ಜಗಳಗಳು ಸಾಮಾನ್ಯವಾಗಿವೆ. ಆ ಸಂದರ್ಭದಲ್ಲಿ ಜಾತಿಯ ಪ್ರಶ್ನೆಗಳು ಬರುವುದಿಲ್ಲ. ನಮ್ಮ ಜಾತಿಯವ ಪೆಟ್ಟು ತಿಂದ ಎಂದು ಮೇಲು ಜಾತಿಯವರೆಲ್ಲಾ ಅವನ ಪರ ಹೋರಾಡಲು ಮುಂದೆ ಬರುತ್ತಿಲ್ಲ. ಅವನ ನಡೆತೆಗೆ ಸರಿಯಾದ ಪಾಠವಾಯಿತು ಎಂದು ಸುಮ್ಮನಿರುತ್ತಾರೆ. ಹೆಚ್ಚೆಂದರೆ ಆಯಾಯ ಪಂಗಡದ ಕೆಲವರು ಅಂಥವರ ಪರ ನಿಲ್ಲಬಹುದು.
ಇಂದು ಗಣಿಗಾರಿಕೆ ಕೊಡಮಾಡಿದ ಉದ್ಯೋಗದ ಅವಕಾಶ ಸಮಾಜದ ಕೆಳಸ್ಥರದಲ್ಲಿ ಬೇರೆಯದೆ ಕೆಲವು ಬೆಳವಣಿಗೆಗಳಿಗೆ ಎಡೆಮಾಡಿಕೊಟ್ಟಿದೆ. ಹಿಂದೆ ವಿವರಿಸಿದಂತೆ ವಲಸೆ ಬಂದ ಕಾರ್ಮಿಕರು ಆರಂಭದಲ್ಲಿ ರೈಲ್ವೆ ನಿಲ್ದಾಣ ಪಕ್ಕ ಜೋಪಡಿ ಮಾಡಿಕೊಳ್ಳುತ್ತಾರೆ. ಬಹುತೇಕ ವ್ಯಾಗನ್/ಗಣಿ ಕೆಲಸಗಾರರು ಹರಿಜನರು, ವಡ್ಡರು ಮತ್ತು ನಾಯಕರೇ ಇರುವುದರಿಂದ ಹೊಸತಾಗಿ ಬಂದವರಿಗೆ ಇವರ ಮೂಲಕವೇ ಊರಿನ ಸಾಮಾಜಿಕ ಬದುಕಿಗೆ ಪ್ರವೇಶ ದೊರೆಯುತ್ತದೆ. ಇಲ್ಲಿಯೇ ಮದುವೆ ಮಾಡಿಕೊಂಡು ಹೊಸ ಬದುಕು ಆರಂಭಿಸುತ್ತಾರೆ. ವಲಸೆ ಕಾರ್ಮಿಕರು ಕ್ರಮೇಣ ಊರಿನ ಸಾಮಾಜಿಕ ಬದುಕಿನ ಒಂದು ಭಾಗವಾಗುತ್ತಾರೆ. ಹೀಗೆ ಸಾಮಾಜಿಕ ಬದುಕು ಹಳ್ಳಿಯ ಬದಲಾವಣೆಯನ್ನು ಕಂಡಿದೆ. ಕೆಲವೊಂದು ವಿಚಾರಗಳಲ್ಲಿ ಸಾಂಪ್ರದಾಯಿಕ ನಡವಳಿಕೆಗಳು ಮುಂದುವರಿಯುತ್ತಿವೆ. ಆದರೆ ಖಾಸಗಿ ಬದುಕಿನಲ್ಲಿ ಈ ಅಂತರಗಳು ಹಿಂದಿನದೇ ರೀತಿಯಲ್ಲಿ ಅಥವಾ ಪರಿವರ್ತಿತರೂಪದಲ್ಲಿ ಆಚರಣೆಯಲ್ಲಿವೆ. ವ್ಯಕ್ತಿ ಮತ್ತು ಆತನ ಸಾಧನೆಗಿಂತ ಆತನ ಸಾಮಾಜಿಕ ಹಿನ್ನೆಲೆ ಆತನ ಸ್ಥಾನಮನ ನಿರ್ಧರಿಸುವಲ್ಲಿ ಪ್ರಮುಖ ಪಾತ್ರ ವಹಿಸುತ್ತದೆ. ಸಾಮಾಜಿಕ ಭೇದ ಭಾವಗಳು ಸಾಂಸ್ಕೃತಿಕ ಆಚರಣೆಗಳಲ್ಲಿ ಇನ್ನೂ ಸ್ಪಷ್ಟವಾಗಿ ಮೂಡಿಬರುತ್ತಿವೆ.
ಊರ ಜಾತ್ರೆಗಳಲ್ಲಿ ಭೇದ ಭಾವ
ಬದುಕು ಅಧ್ಯಾಯದ ಕೊನೆಯಲ್ಲಿ ಹಳ್ಳಿಯಲ್ಲಿ ನಡೆಯುವ ಮೂರು ಸಾಂಸ್ಕೃತಿಕ ಆಚರಣೆಗಳನ್ನು ವಿವರಿಸಿದ್ದೇನೆ-ತಿಮ್ಮಪ್ಪನ ತೇರು, ಅಂಕ್ಲಮ್ಮನ ಜಾತ್ರೆ ಮತ್ತು ಮೊಹರಂ ಹಬ್ಬ. ಈ ಮೂರು ಜಾತ್ರೆಗಳ ವಿಶ್ಲೇಷಣೆ ಹಳ್ಳಿಯ ಸಮಾಜದ ಏಣಿ ಶ್ರೇಣಿಗಳನ್ನು ಇನ್ನೂ ಸ್ಪಷ್ಟವಾಗಿ ಅರ್ಥಮಾಡಿಕೊಳ್ಳಲು ಸಹಕಾರಿಯಾಗಬಹುದು. ಎಲ್ಲಾ ಜಾತ್ರೆಗಳಲ್ಲೂ ಲಿಂಗಾಯತರು ಮತ್ತು ಬ್ರಾಹ್ಮಣರು ಪ್ರಮುಖ ಪಾತ್ರ ವಹಿಸುತ್ತಾರೆ. ತಿಮ್ಮಪ್ಪನ ಗುಡಿಯಲ್ಲಿ ದಿನನಿತ್ಯದ ಪೂಜಾರಿ ಮುರುಬ ಜಾತಿಗೆ ಸೇರಿದವರು. ಆದರೆ ವಾರ್ಷಿಕ ಜಾತ್ರೆಯಲ್ಲಿ ಗರುಡ ಪಟ ತಯಾರಿಸಲು, ಅಭಿಷೇಕ ನಡೆಸಲು ಲಿಂಗಾಯತ ಜಂಗಮರು ಬರತ್ತಾರೆ. ಈ ವಿಚಾರದಲ್ಲಿ ಸ್ವಲ್ಪ ಭಿನ್ನಾಭಿಪ್ರಾಯವಿದೆ. ಕೆಲವರ ಪ್ರಕಾರ ಜಂಗಮರು ಯಾವುದಕ್ಕೂ ಬರುವುದೇ ಇಲ್ಲ: ಕುರುಬರ ಪೂಜಾರಿಯೇ ಎಲ್ಲಾ ವಿಧಿಗಳನ್ನು ಪೂರೈಸುತ್ತಾರೆ ಎನ್ನುತ್ತಾರೆ. ಅದೇ ರೀತಿ ಅಂಕ್ಲಮ್ಮನ ಜಾತ್ರೆಯಲ್ಲಿ ಬ್ರಾಹ್ಮಣರ ಮನೆಯಲ್ಲಿ ಪಾಶಪಡುಗ ತುಂಬುವುದರೊಂದಿಗೆ ಜಾತ್ರೆ ಆರಂಭವಾಗುತ್ತದೆ. ಪೂಜಿಸಿದ ಪಾಶೆಪಡುಗವನ್ನು ತಲೆಯಮೇಲೆ ಹೊತ್ತು ಅಂಕ್ಲಮ್ಮನ ಗುಡಿಗೆ ತಲುಪಿಸುವ ಜವಾಬ್ದಾರಿ ಮತ್ತು ಭಾಗ್ಯ (ಕುರುಬರ ಜಾತಿಗೆ ಸೇರಿದವರು) ಮುಂದಿನ ವಿಧಿಗಳನ್ನು ನಡೆಸುತ್ತಾರೆ. ಈ ಎರಡು ಆಚರಣೆಗಳಿಗೆ ಹೋಲಿಸಿದರೆ ಮೊಹರಂ ಹಬ್ಬ ಸ್ವಲ್ಪ ಭಿನ್ನವಾಗಿದೆ. ಆದರೆ ಇಲ್ಲಿ ಕೂಡಾ ಮೊಹರಂ ಹಬ್ಬ ಆರಂಭವಾಗುವುದೇ ಲಿಂಗಾಯತರ ಮನೆಯಿಂದ ಕೆಂಪು ಸಕ್ಕರೆ ಗುದ್ದಲಿ ಪೂಜೆ ಮಾಡುವುದರೊಂದಿಗೆ.
ಈ ಸಾಂಸ್ಕೃತಿಕ ಆಚರಣೆಗಳಲ್ಲಿ ವಿವಿಧ ಜಾತಿಗಳಿಗೆ ವಿವಿಧ ಪಾತ್ರಗಳಿವೆ. ಆ ಪಾತ್ರಗಳು ಸಮಾಜದಲ್ಲಿ ಆಯಾಯ ಜಾತಿಗಿರುವ ಸ್ಥಾನಮಾನಕ್ಕೆ ಅನುಗುಣವಾಗಿಯೇ ಇವೆ. ಅಂಕ್ಲಮ್ಮನ ಜಾತ್ರೆಯಲ್ಲಿ ಬ್ರಾಹ್ಮಣರ ಪಾಶೆಪಡುಗ ತುಂಬಿದರೆ ಲಿಂಗಾಯತರು ಅದನ್ನು ಹೊತ್ತು ಗುಡಿಗೆ ತಲುಪಿಸುತ್ತಾರೆ. ಕುರುಬರ ಪೂಜಾರಿ ದೇವಿಯ ಪೂಜೆ ಮಾಡುತ್ತಾರೆ. ಪೂಜಾರಿಯ ಗಂಡು ಮಕ್ಕಳು ಬಾಲೆದಿಂಡೆಯಾಗುತ್ತಾರೆ. ನಾಯಕರ ಹೆಣ್ಣು ಮಕ್ಕಳು ಕಳಶ ಹೊರುವುದು ಮತ್ತು ನಾಯಕರ ಯುವಕರು ಬಾಳೆ ದಿಂಡನ್ನು ದೇವಿಗೆ ಪ್ರದಕ್ಷಿಣೆ ತರುವುದು ಸಾಂಪ್ರದಾಯವಾಗಿದೆ. ವಡ್ಡರಿಗೆ ಗಂಧದ ಕಟ್ಟಿಗೆ ತರುವ ಜವಾಬ್ದಾರಿ ಇದೆ. ಹೀಗೆ ಬೇರೆ ಬೇರೆ ಜಾತಿಯವರಿಗೆ ಬೇರೆ ಬೇರೆ ಜವಾಬ್ದಾರಿ. ಅದನ್ನು ಪೂರೈಸುವುದು ಹಕ್ಕು ಹೌದು. ಹೊಣೆಗಾರಿಕೆಯೂ ಹೌದು. ತಮ್ಮ ಪಾಲಿನ ಕೆಲಸವನ್ನು ಮಾಡದೆ ಪ್ರತಿಭಟನೆ ತೋರಿಸುವ ಸಾಧ್ಯತೆಯ ಇದೆ. ಸುಮಾರು ಏಳೆಂಟು ವರ್ಷಗಳ ಹಿಂದೆ ಮಾರಿ ಹಬ್ಬದಲ್ಲಿ ಇಂತಹ ಒಂದು ಘಟನೆ ನಡೆಯಿತು. ಅಗಸಿ ದಿಬ್ಬದಿಂದ ಮಾರಿಗೆ ಬಿಟ್ಟ ಕೋಣವನ್ನು ನಾಯಕರು ಹರಿಜನರಿಗೆ ಹಸ್ತಾಂತರಿಸುತ್ತಾರೆ. ಆ ಸಂದರ್ಭದಲ್ಲಿ ಊರವರು ಮತ್ತು ಕೇರಿಯವರು ಪ್ರತ್ಯೇಕ ಕಳಶಗಳನ್ನಿಡುವ ಸಂಪ್ರದಾಯವಿದೆ. ಕಳಶದಲ್ಲಿ ಊರವರು ಐದು ಎಲೆ ಇಟ್ಟರೆ ಹರಿಜನರು ಮೂರು ಎಲೆ ಇಡುವುದು ಸಾಂಪ್ರದಾಯವಿದೆ. ಕಾಳಶದಲ್ಲಿ ಊರವರು ಐದು ಎಲೆ ಇಟ್ಟರೆ ಹರಿಜನರು ಮೂರು ಎಲೆ ಇಡುವುದು ಸಾಂಪ್ರದಾಯವಂತೆ. ಆದರೆ ಆ ಬಾರಿ ಹರಿಜನರು ಮೂರು ಎಲೆ ಇಡುವುದು ಸೂತಕಕ್ಕೆ; ಶುಭ ಕಾರ್ಯಗಳಿಗೆ ಅಲ್ಲ ಎಂದು ವಾದಿಸಿದರು. ಜತೆಗೆ ತಮಗೆ ಐದು ಎಲೆ ಇಡಲು ಬಿಟ್ಟರೆ ಮಾತ್ರ ಮುಂದಿನ ಆಚರಣೆಗಳಲ್ಲಿ ಭಾಗವಹಿಸುವುದು; ಬಿಡದಿದ್ದರೆ ಭಾಗವಹಿಸುವುದಿಲ್ಲ ಎಂದು ಹಠ ಹಿಡಿದರು. ಊರವರು ಅದಕ್ಕೆ ಒಪ್ಪಲಿಲ್ಲ. ಊರವರು ಮತ್ತು ಕೇರಿಯವರು ಐದು ಎಲೆ ಇಟ್ಟರೆ ಊರು ಮತ್ತಿ ಕೇರಿಗೆ ಏನು ವ್ಯೆತ್ಯಾಸ ಉಳಿಯುತ್ತದೆ ಎಂದು ಊರವರ ವಾದ, ಐದು ಎಲೆ ಇಡಲು ಬಿಡದಿದ್ದರೆ ನಾವು ಕೋಣ ಕೊಯ್ಯುವುದಿಲ್ಲ ಎಂದು ಹರಿಜನರು ಕೇರಿಗೆ ಹೋದರು. ಆ ವರ್ಷ ಊರವರೆ ಸೇರಿ ಹೇಗೋ ಕೋಣ ಕೊಯ್ಯುವ ಕಾರ್ಯ ಮುಗಿಸಿದರು. ಆದರೆ ಅಂದಿನಿಂದ ಊರಲ್ಲಿ ಮಾರಿ ಹಬ್ಬ ನಡೆದಿಲ್ಲ. ಹೀಗೆ ಈ ಆಚರಣೆಗಳಲಿ ವಿವಿಧ ಜಾತಿಗಳ ಸ್ಥಾನಮಾನಗಳನ್ನು ಪುನರ್ ಸ್ಥಾಪಿಸುವ ಮತ್ತು ಅವುಗಳನ್ನು ಪ್ರಶ್ನಿಸುವ ಪ್ರಕ್ರಿಯ ನಡೆಯುತ್ತಲೆ ಇರುತ್ತದೆ.
ತಿಮ್ಮಪ್ಪನ ತೇರು (ಉಚ್ಚಾಯ) ಚಾವಡಿಯಿಂದ ಹೊರಟು ಬಜಾರ್ ರಸ್ತೆಯಲ್ಲಿ ಚಲಿಸಿ ಅಂಜನೇಯ ಗುಡಿಯ ಎದುರು ಹೆದ್ದಾರಿ ಸೇರುತ್ತದೆ. ಹೆದ್ದಾರಿಯಲ್ಲಿ ಸರಕಾರಿ ಪ್ರಾಥಮಿಕ ಶಾಲೆ ತನಕ ಹೋಗಿ ಅಲ್ಲಿಂದ ಅದೇ ದಾರಿಯಲ್ಲಿ ಹಿಂತಿರುಗಿ ಚಾವಡಿಗೆ ಬರುತ್ತದೆ. ತೇರು ಹೋಗುವ ಮಾರ್ಗದ ಎರಡು ಬದಿಗೂ ಮೇಲು ಮತ್ತು ಮದ್ಯಮ ಜಾತಿಗಳಿಗೆ ಸೇರಿದವರ ಮನೆಗಳಿವೆ. ಇದು ಯೋಜಿತವಲ್ಲದಿರಬಹುದು. ಆದರೆ ಊರವರು ಎರಡು ವಿಚಾರಗಳ ಕುರಿತು ತಲೆ ಕೆಡಿಸಿಕೊಂಡಂತಿಲ್ಲ. ಒಂದು, ತಮ್ಮಪ್ಪನ ಗುಡಿಯ ಮುಖದ್ವಾರದಿಂದಲೇ ತೇರು ಯಾಕೆ ಆರಂಭವಾಗಬಾರದೆಂಬ ವಿಚಾರ. ಮುಖ ದ್ವಾರದ ಎದುರು ಇರುವ ರಸ್ತೆ ಕಿರಿದಾಗಿದೆ, ಜನರು ತಮ್ಮ ಮನೆಗಳನ್ನು ರಸ್ತೆ ತನಕ ವಿಸ್ತರಿಸಿ ರಸ್ತೆಯನ್ನು ಓಣಿಯಾಗಿಸಿದ್ದಾರೆ ಚಾವಡಿಯಿಂದ ಆರಂಭವಾಗಲು ಕಾರಣವಾಗಿರಬಹುದೋ ಏನೋ.ಎರಡನೇ ವಾದ ಹಳ್ಳಿಯ ಧರ್ಮ ನಿರಪೇಕ್ಷತೆಯನ್ನು ಅರಿತವರಿಗೆ ಸರಿ ಬರಲಿಕ್ಕಿಲ್ಲ. ಮೊಹರಂ ಹಬ್ಬ ಮಾತ್ರ ಇದಕ್ಕೊಂದು ಉದಾಹರಣೆಯಲ್ಲ. ಅವರ ದಿನನಿತ್ಯದ ಬದುಕಿನಲ್ಲಿ ಧಾರ್ಮಿಕ ನೆಲೆಯಲ್ಲಿ ಗುರುತಿಸಿಕೊಳ್ಳುವ ಪರಿಪಾಠ ತುಂಬಾ ಕಡಿಮೆ. ಮೂರು, ತೇರು ಸರಕಾರಿ ಪ್ರಾಥಮಿಕ ಶಾಲೆಯಿಂದ ಮುಂದಕ್ಕೆ ಹೋಗುವುದಿಲ್ಲ. ಶಾಲೆಯಿಂದ ಕೇವಲ ಹತ್ತು ಅಥವಾ ಇಪ್ಪತ್ತು ಮೀಟರು ದೂರದಲ್ಲಿ ಹರಿಜನ ಕೇರಿ ಇದೆ. ಥರು ಆ ಕಡೆ ಮುಂದುವರಿದರೆ ಹರಿಜನರೂ ಕೂಡ ಮುಖ್ಯವಾಹಿನಿಗೆ ಸೇರಿದಂತೆ ಆಗುತ್ತದೆ. ಆದರೆ ಆ ಕೆಲಸ ಇನ್ನೂ ಆಗಿಲ್ಲ.
ಹರಿಜನರು ಇನ್ನೂ ಕೂಡ ತಿಮ್ಮಪ್ಪನ ಗುಡಿಯ ಮುಖದ್ವಾರ ದಾಟಿ ಮುಂದಕ್ಕೆ ಹೋಗಿಲ್ಲ. ಈ ಸ್ಥತಿ ಎಲ್ಲಾ ಜಾತ್ರೆಗಳಲ್ಲೂ ಮತ್ತು ಎಲ್ಲಾ ಗುಡಿಗಳಲ್ಲೂ ಇದೆ. ಮೊಹರಂ ಇಲ್ಲಿ ಎಲ್ಲರೂ ಸೇರಿ ಆಚರಿಸುವ ಹಬ್ಬ. ಜತಗೆ ಮೇಲು ಜತಿಯವರು ಸ್ವಲ್ಪ ಕೂರವಿರುವ ಹಬ್ಬ. ಇದು ಕೂಡ ಹರಿಜನರನ್ನು ದೂ ಇಟ್ಟಿದೆ. ಮಾದ್ಲಿ ಮತ್ತು ಬೆಲ್ಲದ ಹಾಲನ್ನು ಭಕ್ತರು ತರುತ್ತಾರೆ. ಅದರಲ್ಲಿ ಸ್ವಲ್ಪ ಭಾಗವನ್ನು ಮಸೀದಿಯಲ್ಲಿ ಮಾದ್ಲಿ ಸಂಗ್ರಹಕ್ಕಾಗಿ ಇಟ್ಟಿರುವ ದೊಡ್ಡ ಪಾತ್ರೆಗೆ ಸುರಿದು ಉಳಿದುದನ್ನು ಭಕ್ತರಿಗೆ ಹಿಂತಿರುಗಿಸವುದು ಇಲ್ಲಿನ ರೂಢಿ. ಆದರೆ ಹರಿಜನರು ತಂದ ಮಾದ್ಲಿ ಮತ್ತು ಬೆಲ್ಲದ ಹಾಲವನ್ನು ಪೂಜಿಸಿ ಸಂಪೂರ್ಣ ಅವರಿಗೆ ಹಿಂತಿರುಗಿಸುತ್ತಾರೆ. ಅದು ಪ್ರಸಾದವಾಗಿ ಇತರರಿಗೆ ಹಂಚಬಾರದು. ಮೊಹರಂ ಆಚರಣೆ ಗ್ರಾಮ ಚಾವಡಿ ಬದಿಗಿರುವ ಕೋಣೆಯಲ್ಲಿ ಮತ್ತು ಅದರ ಎದುರು ಇರುವ ಪುಟ್ಟ ಮೈದಾನದಲ್ಲಿ ನಡಿಯುತ್ತದೆ. ಮೈದಾನಕ್ಕೆ ಸುತ್ತು ಗೋಡೆಯಿದೆ. ಹರಿಜನರು ಹರಕೆ ತಂದು ಈ ಸುತ್ತು ಗೋಡೆಯ ಮೇಲಿರಿಸುತ್ತಾರೆ. ಅಲ್ಲಿಂದ ಪೂಜಾರಿ ಅವುಗಳನ್ನು ಗುಡಿಗೆ ಒಯ್ದು ಪೂಜಿಸಿ ಹರಿಜನರಿಗೆ ಒಪ್ಪಿಸುತ್ತಾರೆ. ಇತರರು ನೇರವಾಗಿ ಮೊಹರಂ ಗುಡಿಗೆ ಒಯ್ಯತ್ತಾರೆ. ಇದು ಯಾಕೆ ಹೀಗೆ ಎಂದು ದೇವರನ್ನು ಹೊರುವ ಹುಸೇನ್ ಪೀರ್‌ನ್ನು ಕೇಳಿದೆ. ೩೫ ವರ್ಷಗಳ ಹಿಂದೆ ಹರಿನಜರು ಅವರ ಮುಖಂಡರ ನೇತೃತ್ವದಲ್ಲಿ ಗುಡಿಯ ಒಳಗೆ ಬರಲು ಪ್ರಯತ್ನಿಸಿದರು. ಊರು ಪ್ರಮುಖರಾಗಲೀ ಮುಸ್ಲಂ ನಾಯಕರಾಗಲೀ ಅದನ್ನು ವಿರೋಧಿಸಲಿಲ್ಲ. ಹರಿಜನ ನಾಯಕನೊಬ್ಬ ಒಳಗೆ ಬಂದು, ಪೂಜೆ ಮಾಡಿಸಿದ ಕೂಡ. ಆ ಘಟನೆ ನಡೆದ ಕೆಲವೇ ದಿನಗಳಲ್ಲಿ ಆ ನಾಯಕನ ಎಂಟು ವರ್ಷದ ಮಗು ಅನಾರೋಗ್ಯ ಬಿತ್ತು. ಮತ್ತೆ ಕೆಲವು ದಿನಗಳಲ್ಲಿ ಮಗು ತೀರಿಕೊಂಡಿತು. ಅಂದಿನಿಂದ ಹರಿಜನರು ಒಳಗೆ ಬರಲು ಪ್ರಯತ್ನಿಸಿಲ್ಲ ಎಂದು ಹೇಳಿ ಹುಸೇನ್ ಪೀರ್ ತನ್ನ ವಿವರಣೆಯನ್ನು ನಿಲ್ಲಿಸಿದರು. ಈ ಘಟನೆ ನಡೆದಿದೆಯೇ ಎಂದು ಈಗಿನ ಹರಿಜನ ನಾಯಕರನ್ನು ವಿಚಾರಿಸಿದರೆ ನಮಗೆ ಅದು ತಿಳಿದೇ ಇಲ್ಲವೆಂದರು. ನೀವು ಯಾಕೆ ತಿಮ್ಮಪ್ಪನ ಗುಡಿಗೆ ಅಥವಾ ಅಂಕ್ಲಮ್ಮನ ಗುಡಿಗೆ ಪ್ರವೇಶಿಸಲು ಪ್ರಯತ್ನಿಸಿಲ್ಲ? ಎಂದೆ. ನಮ್ಮ ಆತ್ಮ ಸಾಕ್ಷಿ ಒಪ್ಪತ್ತಿಲ್ಲ. ನಾವು ಪ್ರವೇಸಿಸಬೇಕೆಂದು ಪಠ ಹಿಡಿದರೆ ಬೇಡ ಅನ್ನುವವರು ಇಲ್ಲಿ ಯಾರು ಇಲ್ಲ ಎಂದು ಅಂಬೇಡ್ಕರ್ ಸಂಘದ ಅಧ್ಯಕ್ಷರ ಅಭಿಪ್ರಾಯ. ಊರವರಿಗೂ ಹರಿಜನರಿಗೂ ಒಂದು ಭಯವಿದೆ. ಹರಿಜನರಿಗೆ ದೇವರ ಭಯವಾದರೆ; ಊರವರಿಗೆ ಹರಿಜನರು ಗುಡಿ ಪ್ರವೇಶಿಸಲು ಪ್ರಯತ್ನಿಸಿದರೆ ತಡಿಯುವುದು ಹೇಗೆಂಬ ಭಯ. ತಡಿಯುವುದು ಕಾನೂನಿಗೆ ವಿರುದ್ಧವೆಂದು ತಿಳಿದಿದೆ. ಹರಿಜನರು ಪೋಲಿಸರಿಗೆ ದೂರಿತ್ತರೆ ಜೈಲಿಗೆ ಹೋಗಬೇಕಾದೀತೆಂಬ ಭಯವೂ ಇದೆ ಊರವರಿಗೆ. ಹೋಟೆಲಿಗೆ ಹರಿಜನರು ಪ್ರವೇಶಿಸಬಾರದೆಂದು ಗಲಾಟೆ ಮಾಡುವಾಗಲೂ ಆ ಭಯ ಇತ್ತು. ಆದರೆ ಕುಡಿದ ಅಮಲಿನಲ್ಲಿ ಆ ಗಲಾಟೆ ನಡೆದು ಹೋಗಿದೆ.
ಅದೇನೆ ಇರಲಿ ಈ ಸಾಂಸ್ಕೃತಿಕ ಆಚರಣೆಗಳಂತು ಹೊರಗಿಡುವ ಮತ್ತು ಶ್ರೇಣೀಕರಣದ ಪ್ರಕ್ರಿಯೆಗೆ ಒತ್ತು ನೀಡುತ್ತಿರುವುದಂತೂ ನಿಜ. ತಿಮ್ಮಪ್ಪನ ತೇರು ಮತ್ತು ಅಂಕ್ಲಮ್ಮನ ಜಾತ್ರೆಯ ದಿನ ಗೊತ್ತು ಮಾಡುವುದು. ವಂತಿಗೆ ಮೊತ್ತ ನಿರ್ಧರಿಸುವುದು, ವಂತಿಗೆ ಸಂಗ್ರಹ ಇತ್ಯಾದಿ ನಿರ್ಧಾರಗಳನ್ನು ಊರ ಪ್ರಮುಖರು ಮಾಡುತ್ತಾರೆ. ಮೇಲು ಜಾತಿಯವರೇ ಗ್ರಾಮ ಪಂಚಾಯತ್ ಚೇರ್‌ಮನ್ ಆಗಿದ್ದ ಕಾಲದಲ್ಲಿ ಊರ ಪ್ರಮುಖರ ಪಟ್ಟಿಯಲ್ಲಿ ಅವರು ಸಹಜವಾಗಿಯೇ ಇದ್ದರು. ಯಾವಾಗ ಕೆಳಜಾತಿಯವರು ಪಂಚಾಯತ್ ಅಧ್ಯಕ್ಷರಾಗಲು ಆರಂಭವಾಯಿತೋ ಅಂದಿನಿಂದ ಊರ ಪ್ರಮುಖರ ಪಟ್ಟಿಯಲ್ಲಿ ಅವರಿರುವುದು ಗ್ಯಾರಂಟಿ ಇಲ್ಲ. ಕಳೆದ ಬಾರಿ ವಡ್ಡರ ತಿಮ್ಮಪ್ಪನವರು ಪಂಚಾಯತ್ ಅಧ್ಯಕ್ಷರಾಗಿದ್ದರು. ಊರ ಪ್ರಮುಖರ ಪಟ್ಟಿಯಲ್ಲಿ ಅವರಿರಲಿಲ್ಲ: ಯಾರೂ ಕೂಡ ಸಾಂಸ್ಕೃತಿಕ ಆಚರಣೆಗಳ ನಿರ್ಣಯಗಳಲ್ಲಿ ಅಧ್ಯಕ್ಷರು ಇರಬೇಕೆಂದು ಬಯಸಿಲ್ಲ.
ಪಿ.ಕೆ ಹಳ್ಳಿಯ ಆರ್ಥಿಕ ಬದುಕಿನಲ್ಲಿ ಗಣನೀಯ ಬದಲಾವಣೆಗಳಾಗಿವೆ. ಹಿಂದೆ ಕೃಷಿ ಹೆಚ್ಚು ಕಡಿಮೆ ಎಲ್ಲರ ಏಕಮಾತ್ರ ಆದಾಯದ ಮೂಲವಾಗಿತ್ತು. ಲಿಂಗಾಯತರು ಮುಖ್ಯ ಭೂ ಹಿಡುವಳಿದಾರರಾಗಿದ್ದರು; ಈಗಲೂ ಮುಖ್ಯ ಹಿಡುವಳಿದಾರರು ಅವರೇ. ಆದರೆ ಕೃಷಿ ಇಲ್ಲಿ ಮಹತ್ವ ಕಳಕೊಂಡಿದೆ. ಗಣಿಗಾರಿಕೆ ಮತ್ತು ಇತರ ಕೃಷಿಯೇತರ ಆದಾಯದ ಮೂಲಗಳು ಬರುತ್ತಿವೆ. ಆದರೆ ಈ ಬದಲಾವಣೆಗಳ ಪ್ರಭಾವ ಸಾಂಸ್ಕೃತಿಕ ಆಚರಣೆಗಳಲ್ಲಿ ಕಂಡು ಬರುತ್ತಿಲ್ಲ. ಇಂದು ಕೂಡ ಹಿಂದಿನದೇ ಸಾಂಸ್ಕೃತಿಕ ಆಚರಣೆಗಳು ಮುಂದುವರಿಯುತ್ತಿವೆ. ಜತೆಗೆ ಸಮಾಜದ ವಿವಿಧ ಜಾತಿಗಳ ಪಾಲುಗೊಳ್ಳುವಿಕೆ ಹೆಚ್ಚು ಕಡಿಮೆ ಹಿಂದಿನ ರೀತಿಯಲ್ಲೇ ಇದೆ. ಲಿಂಗಾಯತರು, ಬ್ಯಾಹ್ಮಣರು, ಕುರುಬರು ಮುಂಚೂಣಿಯಲ್ಲಿದ್ದಾರೆ. ಕೃಷಿ ಪ್ರಧಾನ ಅರ್ಥವ್ಯವಸ್ಥೆಯಲ್ಲಿ ಅವರ ಪ್ರಾಧಾನ್ಯತೆಗೆ ಅರ್ಥವಿತ್ತು. ಕೆಳಜಾತಿ ಜನರು ಮೇಲುಜಾತಿಯವರ ಹೊಲದಲ್ಲಿ ದುಡಿದು ತಮ್ಮ ಮೂಲಭೂತ ಅವಶ್ಯಕತೆಗಳನ್ನು ಪೂರೈಸಬೇಕಿತ್ತು. ಇಂದು ಸ್ಥಿತಿ ಬದಲಾಗಿದೆ. ಗಣಿ ಮಾಲಿಕರು ಕೆಳ ಜಾತಿ/ವರ್ಗದ ಜನರ ದಣಿಗಳಾಗಿದ್ದಾರೆ. ಆದಾಗ್ಯೂ ಸಾಂಸ್ಕೃತಿಕ ಯಜಮಾನಿಕೆ ಹಿಂದಿನವರದ್ದೇ ಮುಂದುವರಿಯುತ್ತಿದೆ. ಬದಲಾದ ಪರಿಸರದಲ್ಲಿ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಬದುಕುಗಳು ಬದಲಾಗದೆ ಇರುವುದರಿಂದ ಹಿಂದಿನ ಯಜಮಾನಿಕ ಸಾಂಕೇತಿಕವಾಗಿ ಮುಂದುವರಿಯಲು ಸಾಧ್ಯವಾಗಿರಬಹುದು. ಉತ್ಪಾದನಾ ಸಂಬಂಧಗಳು ಬದಲಾದಂತೆ ಸಾಂಸ್ಕೃತಿಕ ವಿಚಾರಗಳು ಬದಲಾಗುತ್ತಿಲ್ಲ. ಬದಲಾಗಬೇಕೆಂಬ ನಿಯಮವೇನು ಇಲ್ಲ. ಬದಲಾಗುತ್ತಿದ್ದರೆ ಹೊಸ ಆಚರಣೆಗಳೂ ಬರುತ್ತಿದ್ದವು. ಹೊಸ ಆಚರಣೆಗಳು ಬರುತ್ತಿದ್ದರೆ ಹೊಸ ನಾಯಕತ್ವಗಳು ಬರುವ ಸಾಧ್ಯತೆ ಇತ್ತೋ ಏನೋ. ಈ ಕಾರಣಕ್ಕಾಗಿಯೋ ಏನೋ ಎಲ್ಲಾ ಕ್ಷೇತ್ರಗಳಲ್ಲೂ ಬದಲಾವಣೆಯಾದರೂ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಬದಲಾವಣೆ ಆಗಬಾರದೆಂಬ ಕೂಗು ವರ್ತಮಾನದಲ್ಲಿ ತುಂಬಾ ಬಲವಾಗಿ ಕೇಳಿ ಬರುತ್ತಿರುವುದು. ಆರ್ಥಿಕ ಹಾಗೂ ರಾಜಕೀಯ ಕ್ಷೇತ್ರದಲ್ಲಿ ಊಹಿಸಲಾರದಷ್ಟು ಬದಲಾವಣೆಗಳಾಗಿವೆ. ಅಂದರೆ ಅದು ಎಲ್ಲರ ಬದುಕಿನಲ್ಲೂ ಆಗಿದೆ ಎಂದಲ್ಲ. ಒಟ್ಟು ಪರಿಸರದಲ್ಲಿ ಆಗಿದೆ ಎನ್ನುವುದರಲ್ಲಿ ಸಂಶಯವಿಲ್ಲ. ಆದರೂ ಸಾಂಸ್ಕೃತಿಕ ಕ್ಷೇತ್ರಗಳಲ್ಲಿ ಸನಾತನ ಆಚರಣೆಗಳು ಮುಂದುವರಿಯಬೇಕೆಂದು ವಾದಿಸುವುದರ ರಹಸ್ಯವೇನು? ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಪರಿವರ್ತನೆ ಆಗದಿರುವುದರಿಂದ ಪರಸ್ಪರ ವಿರುದ್ಧ ಆರ್ಥಿಕ ಹಾಗೂ ರಾಜಕೀಯ ಆಸಕ್ತಿಯುಳ್ಳವರು ಒಟ್ಟಾಗಿ ಇರಬಹುದೆಂಬ ಆಶಯವೇ? ಒಂದು ವೇಳೆ ಸನಾತನ ಆಚರಣೆಗಳನ್ನು ಜೀವಂತ ಇಡುವ ಮೂಲಕ ನಾವೆಲ್ಲಾ (ಭೇದ ಭಾವಗಳಿಂದ ತುಂಬಿರುವ ನಾವು) ಒಂದೇ ಎನ್ನುವ ಭಾವನೆಯನ್ನು ಜೀವಂತ ಇಡಲು ಸಾಧ್ಯವಾದರೂ ಈ ಸಾಂಸ್ಕೃತಿಕ ಬೆಸುಗೆಯಿಂದ ಹೆಚ್ಚು ಲಾಭ ಯಾರಿಗೆ? ಸಮಾಜದ ಮೇಲ್ವರ್ಗಕ್ಕೋ ಅಥವಾ ಕೆಳ ವರ್ಗಕ್ಕೋ? ಇದೇ ಹಳ್ಳಿಯ ಕೆಲವು ಉದಾಹರಣೆಗಳೊಂದಿಗೆ ಇದನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸುವಾ.
ನಂಬಿಕೆ ಮತ್ತು ದುಡಿಮೆ
ವ್ಯಾಗನ್ ಲೋಡಿಂಗ್ ಕುರಿತು ಮಾಹಿತಿ ಸಂಗ್ರಹಿಸುವ ನೆಪದಲ್ಲಿ ಸ್ಟೇಷನ್ ಮಾಸ್ತರರ ಜತೆ ಮಾತುಕತೆ ನಡೆಸಿದ್ದೆ. “ವ್ಯಾಗನ್ ಲೋಡಿಂಗ್ ಇರುವುದರಿಂದ ಇಲ್ಲಿನ ಕೆಳಜಾತಿ ಜನರು ಉಸಿರಾಡಲು ಸಾಧ್ಯವಾಯಿತು. ಅಲ್ಲವೆ?” ಎಂದು ಮಾಸ್ತರರನ್ನು ಕೇಳಿದೆ. ಆವರಂದ್ರು “ಇದೇನು ಲಾಭದಾಯಕ ವ್ಯವಹಾರವಲ್ಲ.” ಧೂಳಿನಲ್ಲೇ ದುಡಿಯುವ ಕೆಲಸಗಾರರ ಆರೋಗ್ಯವನ್ನು ಗಮನದಲ್ಲಿಟ್ಟುಕೊಂಡು ಮಾಸ್ತರರು ಈ ಮಾತು ಹೇಳುತ್ತಿರಬೇಕೆಂದು, “ಆರೋಗ್ಯ ಕೆಡುತ್ತದೆ ನಿಜ, ಆದರೆ ಅವರಿಗೆ ಬೇರೆ ದಾರಿಯೇ ಇಲ್ಲವಲ್ಲ,” ಎಂದೆ ನಾನು. “ಈ ಕೆಲಸಗಾರರ ಬದಲು ಮೆಶಿನ್ ಬಳಸಿ ಲೋಡಿಂಗ್ ನಡೆಸಿದರೆ ಈಗ ಲೋಡಿಂಗ್‌ಗೆ ಬೇಕಾದ ಅವಧಿಯಲ್ಲೇ ಕನಿಷ್ಠ ಮೂರು ಬಾರಿ ಲೋಡಿಂಗ್ ಮಾಡಬಹುದು,” ಎಂದು ಮಾಸ್ತರರು ಉತ್ತರಿಸಿದರು. ಆಗ ನನಗೆ ಅರಿವಾಯಿತು ಮಾಸ್ತರರು ಕೆಲಸಗಾರರ ಆರೋಗ್ಯದ ಬಗ್ಗೆ ಮಾತಾಡುತ್ತಿಲ್ಲ; ಸ್ಟೇಷನ್ ಆರೋಗ್ಯದ ಕುರಿತು ಚಿಂತಿತರಾಗಿದ್ದಾರೆ ಎಂದು.
ಮಾಸ್ತರರು ಕೆಲಸಗಾರರ ಆರೋಗ್ಯದ ಕುರಿತು ಮಾತಾಡುತ್ತಿರಬಹುದೆಂದು ನಂಬಲು ನನಗೆ ಬಲವಾದ ಕಾರಣವಿದೆ. ಹಿಂದಿನ ವರ್ಷ (೧೯೯೯ರಲ್ಲಿ) ಲೋಡಿಂಗ್ ಕೆಲಸಗಾರರಿಗೆ ಕೈತುಂಬ ಕೆಲಸ. ವಾರಕ್ಕೆ ಎರಡು ಬಾರಿ ಬರುವ ವ್ಯಾಗನ್ ಆ ವರ್ಷದ ಕೆಲವು ವಾರಗಳಲ್ಲಿ ನಾಲ್ಕು ಬಾರಿ ಬಂದದ್ದುಂಟು. ಆ ವರ್ಷದ ಅಂಕ್ಲಮ್ಮನ ಜಾತ್ರೆಯಲ್ಲಿ ಗುಡಿಯ ಪೂಜಾರಿ ಊರಿನ ಸುಖ ಸಮೃದ್ದಿ ಹೆಚ್ಚುತ್ತದೆ ಎಂದು ಹೇಳಿಕೆ ನೀಡಿದ್ದರು ಕೂಡ. ಹೀಗೆ ಇದು ದೇವಿಯ ಕೃಪೆಯಿಂದಲೇ ನಡೆದಿದೇ ಎಂದು ಕೆಲಸಗಾರರು ಮಾತಾಡಿಕೊಳ್ಳುತ್ತಿದ್ದರು. ದೇವಿಯ ಕೃಪೆಯಿಂದಲೇ ಆದಾಯ ಹೆಚ್ಚಿರುವಾಗ ಒಂದು ದಿನದ ಆದಾಯವನ್ನು ಯಾಕೆ ಅಂಕ್ಲಮ್ಮನ ಗುಡಿಯ ಜೀರ್ಣೋದ್ಧಾರಕ್ಕೆ ಕೊಡಬಾರದೆಂದು ಮಾಸ್ತರರು ಕೆಲಸಗಾರರ ಮುಂದೆ ಪ್ರಸ್ತಾಪಿಸಿದರು. ಕೆಲಸಗಾರರು ಸಂತೋಷದಿಂದಲೇ ಒಪ್ಪಿದರು. ಎಲ್ಲಾ ಕೆಲಸಗಾರರ ಒಂದು ದಿನದ ಕೂಲಿ ಸುಮಾರು ನಲ್ವತ್ತೇಳರಿಂದ ಐವತ್ತು ಸಾವಿರದಷ್ಟು ಮೊತ್ತವನ್ನು ಸಂಗ್ರಹಿಸುವ ಜವಾಬ್ದಾರಿಯನ್ನು ಮಾಸ್ತರರು ವಹಿಸಿಕೊಂಡರು. ಆ ಹಣದಿಂದ ಅಂಕ್ಲಮ್ಮನ ಗುಡಿಯ ಸುತ್ತಗೋಡೆ ಕಟ್ಟಿಸುವುದು ಮತ್ತು ಗುಡಿಯ ಪಕ್ಕ ಜಾತ್ರೆಯಂದು ಅಡುಗೆ ಮಾಡಲು ಮತ್ತು ಇತರ ಸಾಮಗ್ರಿಗಳನ್ನು ಇಡಲು ಒಂದು ಕೋಣೆ ಕಟ್ಟಿಸುವದೆಂದು ತೀರ್ಮಾನಿಸಲಾಯಿತು. ಕೆಲಸಗಾರರು ಒಂದು ದಿನದ ಕೂಲಿಯನ್ನು ದೇವಿಗೆ ಬಿಡುತ್ತಾರೆ ಎನ್ನುವ ಸುದ್ದಿ ಊರಿಗೆ ತಲುಪಲು ಹೆಚ್ಚು ಸಮಯ ಹಿಡಿಯಲಿಲ್ಲ. ಆ ದುಡ್ಡಿನಿಂದ ಗುಡಿಯ ಕೆಲಸ ಮಾಡಿಸುವ ಜವಾಬ್ದಾರಿ ಹೊರಲು ಊರ ಪ್ರಮುಖರಲ್ಲಿ ಕೆಲವರು ತಯಾರಾದರು. ಮಾಜಿ ಮಂಡಲ ಪ್ರಧಾನ ಮಲ್ಲಪ್ಪ ಮತ್ತು ಮುಂದಿನ ತಾಲ್ಲೂಕು ಪಂಚಾಯತ್ ಅಭ್ಯರ್ಥಿ ಶಿವಶಂಕರಪ್ಪನವರು ದೇವಿಯ ಕೆಲಸ ಮಾಡಿಸಲು ಧಾರಾಳವಾಗಿ ಮುಂದೆ ಬಂದರು. ಕೆಲಸಗಾರರಿಂದ ಸಂಗ್ರಹವಾದ ಮೊತ್ತವನ್ನು ಮಾಸ್ತರರು ಊರ ಪ್ರಮುಖರಿಗೆ ಒಪ್ಪಿಸಿದರು. ಇಲ್ಲಿ ಪುನಃ ಪಂಚಾಯತ್ ಅಧ್ಯಕ್ಷರಾಗಲೀ ಇತರ ಸದಸ್ಯರಾಗಲೀ ಈ ಕೆಲಸದಲ್ಲಿ ಸೇರಿಕೊಂಡಿಲ್ಲ. ಒಂದು ವಿಧದಲ್ಲಿ ಪಂಚಾಯತ್ ಆಧ್ಯಕ್ಷರು ಮತ್ತು ಇತರ ಸದಸ್ಯರು ಆ ಕೆಲಸವನ್ನು ಮಾಡಿಸಬೇಕಿತ್ತು. ಯಾಕೆಂದರೆ ಅವರೆಲ್ಲಾ ವ್ಯಾಗನ್ ಲೋಡಿಂಗ್ ಕೆಲಸದಲ್ಲಿ ನೇರ ಮತ್ತು ಪರೋಕ್ಷವಾಗಿ ಪಾಲುಗೊಳ್ಳುವವರು. ಅವರು ಕೂಡ ತಮ್ಮ ದುಡಿತದ ಸ್ವಲ್ಪ ಭಾಗವನ್ನು ದೇವಿಗೆ ನೀಡಿದ್ದಾರೆ. ಆದರೂ ಕೆಲಸದ ಉಸ್ತುವಾರಿ ನೋಡಿಕೊಳ್ಳುವ ಭಾಗ್ಯ ಅವರಿಗೆ ದೊರೆಯಲಿಲ್ಲ.
ಮಾಸ್ತರರು ಕೂಡ ಅಂಕ್ಲಮ್ಮನ ಭಕ್ತರೇ. ಅವರೂ ತಮ್ಮ ಪಾಲಿನ ದೇಣಿಗೆಯನ್ನು ಕೊಟ್ಟಿದ್ದಾರೆ. ಜತೆಗೆ ಅಂಕ್ಲಮ್ಮನ ಗುಡಿತನಕ ಇರುವ ಕಚ್ಚಾ ರಸ್ತೆಯನ್ನು ಪಕ್ಕಾ ರಸ್ತೆ ಮಾಡಿಸಬೇಕೆಂಬ ಆಶೆಯೂ ಇತ್ತು ಅವರಿಗೆ. ಅದಕ್ಕಾಗಿ ಸಂಬಂಧ ಪಟ್ಟವರಲ್ಲಿ ಮಾತಾಡಿ ಎಂದು ನನ್ನನ್ನೂ ಒತ್ತಾಯಿಸಿದ್ದಾರೆ. ಹೀಗೆ ಕೆಲಸಗಾರರು ಮತ್ತು ಸ್ಟೇಷನ್ ಮಾಸ್ತರರು ಒಂದೇ ದೇವಿಯ ಭಕ್ತರು. ಇದೇ ಕೆಲಸಗಾರರು ಮಾಸ್ತರರು ನಂಬುವ (ತಾವು ನಂಬುವ) ದೇವಿಯ ಗುಡಿಯ ಜೀರ್ಣೋದ್ಧಾರಕ್ಕೆ ತಮ್ಮ ಬೆವರು ಸುರಿಸಿ ದುಡಿದ ಹಣವನ್ನು ನೀಡಿದ್ದಾರೆ. ಹೀಗಾಗಿ ಇವರಿಬ್ಬರ ಆಸಕ್ತಿ ಒಂದೇ ಅಲ್ಲದಿದ್ದರೂ ಕೆಲಸಗಾರರ ಬಗ್ಗೆ ಕನಿಷ್ಠ ಅನುಕಂಪವಾದರೂ ಇರಬಹುದೆಂದು ನನ್ನ ಊಹೆ. ಆದರೆ ಅದು ತಪ್ಪಾಯಿತು.
ನನ್ನ ಈ ಸಮಸ್ಯೆಯನ್ನು ಮಾಸ್ತರರ ಜತೆ ಮಾತಾಡಿ ಪರಿಹರಿಸುವಾ ಎಂದು ಇನ್ನೊಮ್ಮೆ ಸ್ಟೇಷನ್‌ಗೆ ಹೋದೆ. “ನೀವು ಮತ್ತು ಕೆಲಸಗಾರರು ಒಂದೇ ದೇವಿಯನ್ನು ನಂಬುತ್ತೀರಿ, ಗುಡಿಯ ಜೀರ್ಣೋದ್ಧಾರಕ್ಕೆ ವಂತಿಗೆ ನೀಡಿದ್ದೀರಿ. ಆದರೆ ನಿಮ್ಮ ಇಬ್ಬರ ಆರ್ಥಿಕ ಆಸಕ್ತಿಗಳೇ ಬೇರೆ. ಕೆಲಸಗಾರರು ವಾರದಲ್ಲಿ ಹೆಚ್ಚು ಹಚ್ಚು ಬಾರಿ ವ್ಯಾಗನ್ ಬರಲಿ ಎಂದು ದೇವಿಗೆ ದೇಣಿಗೆ ನೀಡಿದ್ದಾರೆ. ನೀವು ಮೆಶಿನ್ ಬಳಸಿ ಲೋಡಿಂಗ್ ಮಾಡುವುದರ ಪರ ಇದ್ದೀರಿ, ಇದು ವಿರೋಧಬಾಸವಲ್ಲವೆ?” ಎಂದು ಕೇಳಿದೆ. “ನೋಡಿ ಸಾರ್ ನಂಬಿಕೆ ಬೇರೆ ಕೆಲಸ ಬೇರೆ,” ಎಂದು ಹೇಳಿ ಪುನಃ ಮೆಶಿನ್ ಬಳಸುವದರಿಂದ ಆಗುವ ಲಾಭವನ್ನು ವಿವರಿಸಲು ಆರಂಭಿಸಿದರು. ಮಾಸ್ತರರ ಮಾತುಗಳು ಒಂದು ವಿಧದಲ್ಲಿ ನನ್ನ ಸಮಸ್ಯೆ ಪರಿಹರಿಸಿದಂತೆ ಕಂಡರೂ ಮತ್ತೊಂದು ದೃಷ್ಟಿಯಿಂದ ನೋಡುವಾಗ ಹೊಸ ಸಮಸ್ಯೆಗೆ ಕಾರಣವಾದಂತೆ ತೋರಿದವು. ನಂಬಿಕೆ ಮತ್ತು ಇತರ ಕ್ಷೇತ್ರಗಳು ಬೇರೆ ಬೇರೆ ಎನ್ನುವುದು ಸರಿಯೇ. ಆದರೆ ಯಾರಿಗೆ ಇದು ಬೇರೆ ಬೇರೆಯಾಗಿದೆ ಎನ್ನುವ ವಿಶ್ಲೇಷಣೆಗೆ ಇಳಿದರೆ ಹೊಸ ಸಮಸ್ಯೆ ಶರುವಾದಂತೆ. ಮಾಸ್ತರರು ಅಂದುಕೊಂಡಂತೆ ಕೆಲವರ್ಗದ ಜನರಿಗೆ ನಂಬಿಕೆಯ ಲೋಕ ಅವರ ಇತರ, ಅದರಲ್ಲೂ ದುಡಿತದ ಲೋಕಕ್ಕಿಂತ, ಕ್ಷೇತ್ರಗಳಿಂದ ಬೇರೆಯಲ್ಲ. ಬೆಸ್ತರು ಸಮುದ್ರ ಪೂಜೆ ಮಾಡುತ್ತಾರೆ. ಸಮುದ್ರವೇ ನಮ್ಮ ಅನ್ನ ಕೊಡುವ ದೇವರೆಂದು ನಂಬುತ್ತಾರೆ. ಹಾಗೆಂದು ಸಮುದ್ರದಿಂದ ದೂರ ಉಳಿಯುವುದಿಲ್ಲ. ಅದೇ ಸಮುದ್ರದಲ್ಲಿ ಮೀನು ಹಿಡಿಯುತ್ತಾರೆ. ರೈತರು ಎತ್ತುಗಳನ್ನು ಪೂಜಿಸುತ್ತಾರೆ. ನಮಗೆ ಅನ್ನ ಕೊಡುವ ದೇವರೆಂದು ತಮ್ಮ ಮನೆಯೊಳಗೆ ಅವುಗಳಿಗೆ ಆಶ್ರಯ ಕೊಡುತ್ತಾರೆ. ಹಾಗೆಂದು ಮರು ದಿವಸ ಅದನ್ನು ನೊಗಕ್ಕೆ ಕಟ್ಟಿ ಉಳದೆ ಇರುವುದಿಲ್ಲ. ಹೀಗೆ ಕೆಳವರ್ಗದ ಜನರ ನಂಬಿಕೆಯ ಲೋಕದಲ್ಲಿ ದೇವರೆಂದು ಪೂಜಿಸುವ ವಸ್ತು, ಪ್ರಾಣಿ, ಸ್ಥಳ, ಮಣ್ಣು, ಮರ ಇತ್ಯಾದಿಗಳನ್ನು ಗಾವುದ ದೂರ ಇರಿಸಿ ಪಾವಿತ್ರ್ಯ ಕಾಪಾಡುವ ಕ್ರಮವಿಲ್ಲ. ಅವುಗಳು ಕೆಳ ವರ್ಗದ ಜನರ ಜೀವನದ ಅವಿಭಾಜ್ಯಂಗವೇ ಆಗಿವೆ. ಊರ ಜಾತ್ರೆಗಳಲ್ಲಿ ಭಾಗವಹಿಸುವ ಅವರ ಕ್ರಮದಿಂದಲೂ ಇದನ್ನು ಅರ್ಥ ಮಾಡಿಕೊಳ್ಳಬಹುದು. ಜಾತ್ರೆಯಲ್ಲಿ ದೇವರ ಪೂಜೆ, ಹರಕೆ, ಇತ್ಯಾದಿಗಳಿಗೆ ಕೆಲವು ಸಮಯ ಕಳೆದರೆ ಹೆಚ್ಚು ಸಮಯ ಮನೆ ಸಾಮಾನುಗಳ ಖರೀದಿ, ಕೃಷಿ ಪರಕರಗಳ ಖರೀದಿ, ಸಂಬಂಧಿಕರೊಂದಿಗೆ ಸುಖ ದುಃಖ ವಿನಿಮಯ ಇತ್ಯಾದಿಗಳಲ್ಲಿ ಕಳೆಯುತ್ತಾರೆ. ಆದುದರಿಂದ ನಂಬಿಕೆ ಬೇರೆ ಕೆಲಸ ಬೇರೆ ಎನ್ನುಲು ಸಾಧ್ಯವಿಲ್ಲ.
ಮೇಲೆ ವಿವರಿಸಿದ ಸಾಂಸ್ಕೃತಿಕ ಆಚರಣೆಗಳೆಲ್ಲಾ ಯಾವುದೋ ಒಂದು ಉತ್ಪಾದನೆಯೊಂದಿಗೆ ಬೆರೆತಿದೆ. ಉತ್ಪಾದನಾ ಕ್ರಮ ಬದಲಾದರೆ ಅದರೊಂದಿಗೆ ಬೆಸೆದಿರುವ ಸಾಂಸ್ಕೃತಿಕ ಆಚರಣೆಗಳು ಉಳಿಯುತ್ತವೆ ಎನ್ನಲಾಗುವುದಿಲ್ಲ. ಆಹಾರ ಬೆಳೆ ಬೆಳೆಯುವ ಎಲ್ಲಾ ಕಡೆ ಅದರೊಂದಿಗೆ ಬೆಸೆದಿರುವ ಕೆಲವು ಆಚರಣೆಗಳಿರುತ್ತವೆ. ಅದೇ ಪ್ರದೇಶದಲ್ಲಿ ವಾಣಿಜ್ಯ ಬೆಳೆ ಶುರುವಾದರೂ ಹಿಂದಿನ ಆಚರಣೆಗಳು ಕಾಲಕ್ರಮೇಣ ನಿಂತೆ ಹೋಗುವ ಸಾಧ್ಯತೆಗಳಿವೆ. ಕೆಳ ವರ್ಗದವರ ದೃಷ್ಟಿಯಿಂದ ಇಲ್ಲೂ ಇಂದು ಕೃಷಿ ಮುಖ್ಯ ಕಸುಬಲ್ಲ; ಹಣಿ ಮತ್ತು ವ್ಯಾಗನ್ ಲೋಡಿಂಗ್ ಅವರ ಆದಾಯ ಮುಖ್ಯ ಮೂಲಗಳು. ಇದೇ ಬದಲಾವಣೆ ಮೇಲು ಜಾತಿಯವರಲ್ಲಿ ಕಂಡು ಬರುತ್ತಿಲ್ಲ. ಅವರಲ್ಲಿ ಬಹುತೇಕ ಮಂದಿ ಈಗಲೂ ಕೃಷಿಕರೆ. ಆದುದರಿಂದಲೆ ಅಂಕ್ಲಮ್ಮ ಈಗಲೂ ಊರ ದೇವಿ. ಅವಳಿಗೆ ವರ್ಷಕ್ಕೊಮ್ಮೆ ಊರ ಜಾತ್ರೆ ನಡೆಯಲೇಬೇಕು. ಅದರಲ್ಲಿ ಎಲ್ಲರೂ ಪಾಲುಗೊಳ್ಳಲೇ ಬೇಕು. ಈ ದೃಷ್ಟಿಯಿಂದ ಮಾಸ್ತರರ ನಂಬಿಕೆ ಬೇರೆ ಕೆಲಸ ಬೇರೆ ಎನ್ನುವ ಮಾತುಗಳಿಗೆ ಅರ್ಥವಿದೆ.
ಎಲ್ಲಾ ಸಂದರ್ಭಗಳಲ್ಲೂ ಸಾಂಸ್ಕೃತಿಕ ಆಚರಣೆಗಳಿಗೂ ಉತ್ಪಾದನೆಗೂ ನೇರ ಸಂಬಂಧ ಇದೆ ಎನ್ನುವ ತರ್ಕ ಇದಲ್ಲ. ಉತ್ಪಾದನೆಯೊಂದಿಗೆ ಸಂಬಂಧವಿಲ್ಲದ ಎಷ್ಟೋ ಆಚರಣೆಗಳು ನಮ್ಮ ಬದುಕಿನ ಭಾಗವಾಗಿವೆ. ಅದರ ಜತೆಗೆ ಪಾರಂಪರಿಕ ಯಜಮಾನಿಕಾ ವರ್ಗ ತನ್ನ ಯಜಮಾನಿಕೆಯ ಮುಂದುವರಿಯುವಿಕೆಗಾಗಿ ಯಾವುದೋ ಕಾಲದ ಆಚರಣೆಗಳು ಕೂಡ ಜೀವಂತ ಇಡುವ ಸಾಧ್ಯತೆಗಳಿವೆ. ಇದೇ ಹಳ್ಳಿಯ ತಿಮ್ಮಪ್ಪನ ತೇರು ಇದಕ್ಕೊಂದು ಒಳ್ಳೆಯ ಉದಾಹರಣೆ. ತಿಮ್ಮಪ್ಪ ಇಲ್ಲಿನ ಕೃಷಿಕರ ಮನೆ ದೇವರಲ್ಲ. ಜತೆಗೆ ಕೃಷಿಗೂ ತಿಮ್ಮಪ್ಪನ ಜಾತ್ರೆಗೂ ಏನೊ ಸಂಬಂಧವಿಲ್ಲ. ಆದರು ದಿನಾ ಪೂಜೆ ಇದೆ, ವರ್ಷ ವರ್ಷ ಜಾತ್ರೆ ನಡಯುತ್ತದೆ. ಹಿಂದಿನಿಂದಲೇ ಬಂದಿರುವ ಆಚರಣೆ ಎಂದು ಮುಂದುವರಿಸುತ್ತಿದ್ದಾರೆ ಎನ್ನಲು ಸಾಧ್ಯವಿಲ್ಲ. ಹನುಮಂತಪ್ಪನವರು ಪುನಃ ತೇರು ಆರಂಭಿಸಿದ್ದು ಮತ್ತು ಅದರಿಂದ ಆದ ಗಲಾಟೆ ಇತ್ಯಾದಿಗಳನ್ನು ಮುಂದೆ ವಿವರಿಸಿದ್ದೇನೆ. ಹೀಗೆ ತಿಮ್ಮಪ್ಪನಿಗೂ ಊರಿನ ಆರ್ಥಿಕ ಬದುಕಿಗೂ ಸಂಬಂಧವಿಲ್ಲದಿದ್ದರೂ ತಿಮ್ಮಪ್ಪ ತೇರು ಮುಂದುವರಿದಿದೆ. ಆದರೆ ಇಲ್ಲೊಂದು ಅಂಶವನ್ನು ಗಮನಿಸಬೇಕು. ಅದೇನೆಂದರೆ ತಿಮ್ಮಪ್ಪನ ತೇರನ್ನು ಊರಿನ ಯಜಮಾನಿಕೆಯ ವರ್ಗ ಬಯಸಿ ಮುಂದುವರಿಸುತ್ತಿದೆ. ಆದುದರಿಂದ ಅದು ಊರ ಜಾತ್ರೆಯಾಗಿದೆ. ತಿಮ್ಮಪ್ಪನ ಗುಡಿಯ ಹಾಗೆ ಹಲವಾರು ಗುಡಿಗಳು ಮತ್ತು ದೇವರು ಹರಿಜನರ, ವಡ್ಡರ ಮತ್ತು ನಾಯಕರ ಓಣಿಗಳಲ್ಲಿ ಇವೆ. ಅವು ಯಾವು ಕೂಡ ಊರ ಜಾತ್ರೆಯಾಗಿಲ್ಲ. ಯಾಕೆಂದರೆ ಆ ದೇವರುಗಳನ್ನು ನಂಬುವವರು ನಿಜವಾದ ಆರ್ಥದಲ್ಲಿ ಇನ್ನು ಊರ ಯಜಮಾನಿಕೆ ಹಿಡಿದಿಲ್ಲ.
ಇದರಿಂದಾಗಿ ಆರ್ಥಿಕ ಹಾಗೂ ರಾಜಕೀಯ ಕ್ಷೇತ್ರಗಳಲ್ಲಿ ಕಾನೂನು ತಂದ ಬದಲಾವಣೆಗಳು ಇತರ ಕ್ಷೇತ್ರಗಳಲ್ಲೂ ಬದಲಾವಣೆ ತರುತ್ತವೆ ಎಂಬ ನಂಬಿಕೆ ವಾಸ್ತವಕ್ಕೆ ದೂರವಾದುದು. ಕೇರಿಯಲ್ಲಿ ಅಂಬೇಡ್ಕರ್ ಸಂಘವಿದೆ. ದಲಿತರ ಸ್ವಾಭಿಮಾನ ಹೆಚ್ಚಿಸುವ ಕಾರ್ಯಕ್ರಮಗಳಿಗೆ ಸಂಘ ಮಹತ್ವ ನೀಡಿದಂತೆ ಕಾಣುವುದಿಲ್ಲ. ಅಭಿವೃದ್ದಿ ಲಾಭಗಳನ್ನು ತನ್ನ ಜನರಿಗೆ ತಲುಪಿಸುವುದು ಕೂಡ ಮುಖ್ಯ ಕೆಲಸವೇ. ಅದರ ಜತೆಗೆ ಜನರ ಸ್ವಾಭಿಮಾನವನ್ನು ಹೆಚ್ಚುಸುವ ಕಾರ್ಯಕ್ರಮಗಳು ಅಗತ್ಯ. ಭವಿಷ್ಯದ ಜನಾಂಗ ತಮ್ಮ ಹಿರಿಯರು ಅನುಭವಿಸಿದ ಕೀಳರಿಮೆಯನ್ನು ಅನುಭವಿಸದೆ ಇರಬೇಕಾದರೆ ಸ್ವಾಭಿಮಾನವನ್ನು ವೃದ್ದಿಸುವ ಕಾರ್ಯಕ್ರಮಗಳು ಅಗತ್ಯ. ಹರಿಜನ ಕೇರಿಯೆದುರು ಎರಡು ಗುಡಿಗಳಿವೆ. ಅವುಗಳಲ್ಲಿ ವರ್ಷಕ್ಕೊಮ್ಮೆ ಭಜನೆ ನಡಿಯುತ್ತದೆ. ಕೇರಿಯವರೇ ಒಬ್ಬರು ಪೂಜಾರಿಯಾಗಿ ಕಾರ್ಯ ನಿರ್ವಹಿಸುತ್ತಾರೆ. ಭಜನೆಗೆ ಊರ ಕೆಲವರು ಬರುವುದುಂಟು. ಆದರೆ ಅದು ಸಂಪ್ರದಾಯವಲ್ಲ. ಭಜನೆ ನಂತರ ಊಟವಿದೆ. ಅದರಲ್ಲಿ ಕೇರಿಯವರು ಮಾತ್ರ ಭಾಗವಹಿಸುತ್ತಾರೆ; ಊರವರು ಇರುವುದಿಲ್ಲ. ಇವನ್ನೆಲ್ಲಾ ನೋಡಿ, ನೀವು ಅಂಕ್ಲಮ್ಮನ ಗುಡಿಗೆ ಅಥವಾ ತಿಮ್ಮಪ್ಪನ ತೇರಿಗೆ ಹೋದರೆ ಅಲ್ಲಿ ನಿಮಗೆ ಎರಡನೇ ದರ್ಜೆ ಸ್ಥಾನಮಾನ ನೀಡುತ್ತಾರೆ. ಅದರ ಬದಲು ನಿಮ್ಮೆದೇ ಗುಡಿಗಳಲ್ಲಿ ಯಾಕೆ ಜಾತ್ರೆಗೆಳನ್ನು ಮಾಡಬಾರದು” ಎಂದು ಹರಿಜನ ನಾಯಕರಲ್ಲಿ ವಿಚಾರಿಸಿದೆ. “ಇದೆಲ್ಲಾ ನಮ್ಮವರಿಗೆ ಎಲ್ಲಿ ಅರ್ಥವಾಗುತ್ತದೆ ಸ್ವಾಮಿ,” ಎಂದು ಒಬ್ಬ ನಾಯಕ ನುಡಿದರೆ ಮತ್ತೊಬ್ಬರು, “ಇವರಿಗೆಲ್ಲಾ ಚೆನ್ನಾಗಿ ತಿನ್ನಲು, ಕುಡಿಯಲು ಕೊಟ್ಟರೆ ಸಾಕು, ಬೇರೇನೂ ಬೇಡ,” ಎಂದರು. “ಕೇರಿಯವರೊಂದಿಗೆ ಚರ್ಚಿಸದೆ ಈ ಕುರಿತು ತೀರ್ಮಾನಕ್ಕೆ ಬರುವುದು ಸರಿಯೇ?” ಎಂದೆ. “ನಾವು ಇಲ್ಲಿಯೇ ಹುಟ್ಟಿ ಬೆಳೆದವರು ನಮ್ಮ ಜನರ ಕತೆ ನಮಗೆ ಗೊತ್ತಿಲ್ಲವೆ? ಅವರಿಗೆ ಅಂತಹ ದೊಡ್ಡ ಆಲೋಚನೆಗಳೇನೊ ಇಲ್ಲ. ಮೂರು ಹೊತ್ತು ಊಟಕ್ಕೆ ತೊಂದರೆ ಇಲ್ಲದಿದ್ದರೆ ಅದುವೇ ಅವರಿಗೆ ಸ್ವರ್ಗ” ಎಂದು ನಾಯಕರ ಪಕ್ಕದಲ್ಲೇ ಇದ್ದ ಮತ್ತೊಬ್ಬ ಮಧ್ಯ ಪ್ರಾಯಸ್ಥರು ಅಂದರು. ಕೆಲವು ಹರಿಜನ ಹಿರಿಯರಲ್ಲೂ ಈ ವಿಚಾರ ಪ್ರಸ್ತಾಪಿಸಿದೆ. ಅರುವತ್ತು ದಾಟಿದ ಒಬ್ಬಾಕೆ. “ಜಾತ್ರೆ ಮಾಡುತ್ತಾರಂತೆ ಜಾತ್ರೆ. ತಾಯವ್ವನ ಗುಡಿ ಯಾವಾಗ ಬೀಳುತ್ತದೋ ಎಂದು ಹೇಳಲು ಸಾಧ್ಯವಿಲ್ಲ. ಮೊದಲು ಆ ಗುಡಿಯನ್ನು ರಿಪೇರಿ ಮಾಡಿಸಿ” ಎಂದು ಸ್ವಲ್ಪ ಖಾರವಾಗಿಯೇ ಉತ್ತರಿಸಿದಳು.
ಊರಿನ ಗುಡಿಗಳಲ್ಲಿ, ಜಾತ್ರೆಗಳಲ್ಲಿ ತಮಗೆ ಸರಿಯಾದ ಸ್ಥಾನಮಾನ ಇಲ್ಲವೆಂಬ ಅರಿವು ಹರಿಜನರಿಗೆ ಇದೆ. ಆದರೆ ಇದೊಂದು ದೊಡ್ಡ ಸಮಸ್ಯೆಯೆಂದು ಅವರು ಪರಿಗಣಿಸಿಲ್ಲ. ಅದಕ್ಕೆ ಕಾರಣವೂ ಇದೆ. ಗುಡಿ ಅಥವಾ ಜಾತ್ರೆಯಲ್ಲಿನ ಸ್ಥಾನಮಾನಕ್ಕಿಂತ ಅವರ ಹೊಟ್ಟೆಬಟ್ಟೆಯ ಸಮಸ್ಯಯೇ ಇನ್ನೂ ಸರಿಯಾಗಿ ಪರಿಹಾರವಾಗಿಲ್ಲ. ಆದುದರಿಂದ ಹೆಚ್ಚು ಒತ್ತು ಮೂಲಭೂತ ಅವಶ್ಯಕತೆಗಳ ಪೂರೈಕೆಗೆ ಅಂದರೆ ಸರಕಾರದಿಂದ ಸಿಗುವ ಅಭಿವೃದ್ದಿ ಲಾಭಗಳನ್ನು ಪಡೆಯಲು ಕೊಟ್ಟಿದ್ದಾರೆ.[1] ಹೊಟ್ಟೆ ತುಂಬಿದವರಿಗೆ ಸಣ್ಣಪುಟ್ಟ ಸಾಂಸ್ಕೃತಿಕ ಸೂಕ್ಷ್ಮಗಳು ದೊಡ್ಡ ಭಿನ್ನತೆಯ ಪ್ರಶ್ನೆಗಳಾಗುತ್ತವೆ. ಆದರೆ ಊಟಕ್ಕಿಲ್ಲದವರಿಗೆ ಸಾಂಸ್ಕೃತಿಕ ಆಕಾರಗಳು ಕೂಡ ವಿನಿಮಯದ ವಸ್ತುಗಳೇ ಎನ್ನುವ ಸುಮಿತ್ ಸರ್ಕಾರ್ ಅವರ ಮಾತು ಇಲ್ಲಿನ ಸಂದರ್ಭವನ್ನು ಗೃಹಿಸಿಯೇ ಹೇಳಿದಂತಿದೆ.[2] ಆದುದರಿಂದಲೇ ಎಲ್ಲಾ ವಿಧದಿಂದಲೂ ತಾಂತ್ರಿಕ ಆಧುನಿಕತೆಗೆ ತೆರೆದುಕೊಂಡ ಹಲವಾರು ವಿಚಾರಗಳಲ್ಲಿ ಕಂದಾಚಾರಗಳನ್ನು ಮುಂದುವರಿಸಲು ಸಾಧ್ಯವಿದೆ. ಇಲ್ಲಿ ಸಾಂಪ್ರದಾಯ ಎನ್ನುವಾಗ ಅದರ ಆಳ ಅರಿವುಗಳನ್ನು ಗಮನದಲ್ಲಿಟ್ಟುಕೊಂಡೆ ಹೇಳುತ್ತಿದ್ದೇನೆ. ಸಮಾನತೆ ಸಾಧ್ಯತೆ ಇರುವ ಸಮುದಾಯ ಬದುಕಿಗೆ ಪೂರಕವಾಗುವ ಸಾಂಪ್ರದಾಯದ ಎಲ್ಲಾ ಮೌಲ್ಯಗಳು ಮುಂದುವರಿಯಬೇಕೆಂಬುದೇ ಇಲ್ಲಿನ ಆಶಯ ಕೂಡ. ಆದರೆ ವರ್ತಮಾನದಲ್ಲಿ ಆ ರೀತಿ ಆಗುತ್ತಿಲ್ಲ. ಆಧುನಿಕತೆಯ ವ್ಯಕ್ತಿ ಪ್ರಧಾನ ಮೌಲ್ಯಗಳು, ಸ್ಪರ್ಧೆಗಳೂ, ಸಣ್ಣ ಕುಟುಂಬಗಳು ಇವೇ ಮುಂತಾದವು ಈಗ ಎಲ್ಲಾ ಕಡೆಯಲ್ಲೂ ವಿಜೃಂಭಿಸುತ್ತಿವೆ. ಇದರೊಂದಿಗೆ ಪಾರಂಪರಿಕ ಶ್ರೇಣೀಕರಣಕ್ಕೆ ಒತ್ತು ಕೊಡುವ ಮೌಲ್ಯಗಳನ್ನು ನಮ್ಮ ಸಂಸ್ಕೃತಿಯ ಮೌಲ್ಯಗಳೆಂದು ಪ್ರಚಾರ ಮಾಡಲಾಗುತ್ತಿದೆ.
 
[1]ಈ ವಿಚಾರ ಕುರಿತು ಇಡೀ ಕೇರಿಯವರ ಅಭಿಪ್ರಾಯ ಇದೇ ಎಂದು ತೀರ್ಮಾನಿಸಲು ಈ ಸೀಮಿತ ಚರ್ಚೆಯಿಂದ ಸಾಧ್ಯವಿಲ್ಲ. ಯಾಕೆಂದರೆ ಕೆಲವು ಹರಿಜನ ನಾಯಕರು ಮತ್ತು ಹಿರಿಯರ ಜತೆ ಮಾತ್ರ ನಾನು ಚರ್ಚಿಸಿದ್ದೆ. ಅಲ್ಲಿ ಓದಿರುವ ಹಲವಾರು ಯುವಕರಿದ್ದಾರೆ. ಅವರ ಅಭಿಪ್ರಾಯವೇನೆಂದು ವಿಚಾರಿಸಿಲ್ಲ. ಅವರ ಅಭಿಪ್ರಾಯ ಬೇರೆಯೇ ಇರಬಹುದು.
[2]ಸುಮಿತ್ ಸರ್ಕಾರ್, ರೈಟಿಂಗ್ ಸೋಶಿಯಲ್ ಹಿಸ್ಟರಿ, ಡೆಲ್ಲಿ: ಆಕ್ಸಫರ್ಡ್ ಯುನಿವಸ್ಸಿಟಿ ಪ್ರೆಸ್, ೧೯೯೮.
ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ: ೭. ದೇಶೀಯತೆಯ ನೆರಳಲ್ಲಿ ವಿಕೇಂದ್ರೀಕರಣ (೩)
ಮಹಿಳೆಯ ಬದುಕು ದುಡಿತಕ್ಕೆ ಸೀಮಿತ
ಗುಡಿಯಲ್ಲಿ ಲಕ್ಷ್ಮೀ ಮತ್ತು ಪಾರ್ವತಿ ತಿಮ್ಮಪ್ಪನ ಜತೆ ಇರುತ್ತವೆ. ತೇರಿನಂದು ಕೇವಲ ತಿಮ್ಮಪ್ಪನ ಮೂರ್ತಿ ಮಾತ್ರ ಮೆರವಣಿಗೆಯಲ್ಲಿ (ಉಚ್ಛಾಯದಲ್ಲಿ) ಹೋಗುತ್ತದೆ. ಲಕ್ಷ್ಮೀ ಮತ್ತು ಪಾರ್ವತಿಯ ವಿಗ್ರಹಗಳು ಗುಡಿಯಲ್ಲೇ ಉಳಿಯುತ್ತವೆ. ಈ ಸಾಂಸ್ಕೃತಿಕ ಆಚರಣೆ ಹಳ್ಳಿಯ ಸಮಾಜದಲ್ಲಿ ಸಾಂಕೇತಿಕವಾಗಿ ಮಹಿಳೆಗಿರುವ ಸ್ಥಾನಮಾನವನ್ನು ಸೂಚಿಸುತ್ತದೆ. ಇದರ ಅರ್ಥ ಮಹಿಳೆಯರು ಮನೆಯೊಳಗೆ ಇರುತ್ತಾರೆ ಎಂದಲ್ಲ. ಮೇಲು ಜಾತಿಯ ಮಹಿಳೆಯರನ್ನು ಹೊರತುಪಡಿಸಿ ಹಳ್ಳಿಯ ಎಲ್ಲಾ ಮಹಿಳೆಯರು ಪುರುಷರಿಗೆ ಸಮಾನಾಗಿ ದುಡಿಯುತ್ತಾರೆ. ಮೇಲು ಜಾತಿಯವರಲ್ಲೂ ಬಡ ಕುಟುಂಬದ ಮಹಿಳೆಯರು ಹೊರಗೆ ದುಡಿದೇ ಮನೆ ಖರ್ಚು ನಿಭಾಯಿಸಬೇಕಾಗುತ್ತದೆ. ಕುಟುಂಬದ ನಿರ್ವಹಣೆಯಲ್ಲಿ ಮಹಿಳೆಯರ ಪಾತ್ರ ಪುರುಷರಿಗೆ ಸಮನಾಗಿದೆ ಅಥವಾ ಕೆಲವು ಕುಟುಂಬಗಳಲ್ಲಿ ಹೆಚ್ಚೇ ಇರಬಹುದು. ಒಂದು ವಿಧದಲ್ಲಿ ತಿಮ್ಮಪ್ಪನ ತೇರಿನ ಉದಾಹರಣೆ ಇಲ್ಲಿಗೆ ಅನ್ವಯಿಸುವುದಿಲ್ಲ. ಯಾಕೆಂದರೆ ದುಡಿತ ಮತ್ತು ಜವಾಬ್ದಾರಿ ವಿಚಾರಗಳಲ್ಲಿನ ಮನೆ ಮತ್ತು ಹೊರಗೆ ಎಂಬ ವ್ಯತ್ಯಾಸವೆ ಇಲ್ಲಿಲ್ಲ. ಇನ್ನೊಂದು ವಿಚಾರದಲ್ಲಿ ಪ್ರತಿಷ್ಠಿತ ಸ್ಥಾನ ಅಥವಾ ಅಧಿಕಾರದ ಸ್ಥಾನ ಅಲಂಕರಿಸುವ ವಿಚಾರದಲ್ಲಿ ಮಹಿಳೆಯರಿಗೆ ಎರಡನೇ ದರ್ಜೆ ಸ್ಥಾನ. ಇಲ್ಲೂ ಕೂಡ ಆ ಜವಾಬ್ದಾರಿಯನ್ನು ಪೂರೈಸಲು ಅಗತ್ಯವಾದ ಗುಣಗಳ ಬಗ್ಗೆ ವಿಶ್ಲೇಷಣೆ ಇಲ್ಲ. ಪಂಚಾಯತ್‌ನ ಮಹಿಳಾ ಸದಸ್ಯರ ಆಯ್ಕೆಯಲ್ಲಿ ಪರಿಗಣನೆಗೆ ಬಂದ ಮುಖ್ಯ ಅಂಶ ಪ್ರಾಯ. ಚಿಕ್ಕ ವಯಸ್ಸಿನವರು ಬೇಡ; ಪ್ರಾಯಸ್ಥರು ಇರಲಿ. ಪ್ರಾಯಸ್ಥರು ಇರಲಿ, ಯಾಕೆ? ಅವರಿಗೆ ಹೆಚ್ಚು ಅನುಭವ ಇದೆ. ಆದುದರಿಂದ ಪಂಚಾಯತ್ ಸದಸ್ಯಯ ಜವಬ್ದಾರಿಯನ್ನು ಹೆಚ್ಚು ಉಪಯುಕ್ತವಾಗಿ ನಿಭಾಯಿಸಬಹುದೆಂದೆ? ಅಲ್ಲ. ಸದಸ್ಯೆಯಾದರೆ ಹಲವಾರು ಕಡೆ ಸುತ್ತಾಡಬೇಕು; ಅದೂ ಹೊರಗಿನವರೊಂದಿಗೆ. ಅಪರಿಚಿತರೊಂದಿಗೆ ನಿರ್ಭಿಡೆಯಿಂದ ವ್ಯವಹರಿಸಬೇಕು. ಇವೆಲ್ಲಾ ಗೌರವವುಳ್ಳ ಮನೆಯವರಿಗೆ ಹೇಳಿದ ಕೆಲಸವಲ್ಲ. ಈ ಕೆಲಸಕ್ಕೆ ಒಂದೋ ಮನೆ, ಗಂಡ, ಮಕ್ಕಳು ಇತ್ಯಾದಿ ಮಿತಿಗಳನ್ನು ಮೀರಿದವರು ಅಥವಾ ಇವೆಲ್ಲವನ್ನು ಪೂರೈಸಿ ಇನ್ನೇನೂ ವಾನಪ್ರಸ್ಥಕ್ಕೆ ರೆಡಿಯಾದವರು ಈ ಇಬ್ಬರೇ ಸರಿಯಾದವರು. ಆದುದರಿಂದಲೇ ಆಯ್ಕೆಯಾದ ಐವರಲ್ಲಿ ಒಬ್ಬರು ಅರುವತ್ತು ದಾಟಿದವರು, ಮತ್ತೊಬ್ಬರಿಗೆ ಮನೆ ಪಾಠ ಇತ್ಯಾದಿಗಳ ಮಿತಿಗಳಿಲ್ಲ, ಉಳಿದವರಿಗೆ ಐವತ್ತು ಹತ್ತಿರವಾಗಿದೆ.
ಅವಿರೋಧ  ಅಯ್ಕೆಯಾದುದರಿಂದ ಆಯಾಯ ಕುಟುಂಬಗಳ ಮೌಲ್ಯದ ಪ್ರಶ್ನೆ ಇಲ್ಲಿ ಮುಖ್ಯವೇ ಹೊರತು ಇಡೀ ಸಮಾಜದ ಮೌಲ್ಯದ ಪ್ರಶ್ನೆ ಇಲ್ಲಿ ಇಲ್ಲ ಎನ್ನಬಹುದು. ಇದು ಒಪ್ಪಬೇಕಾದ ವಿಚಾರವೇ. ಆದರೆ ಒಂದೇ ಸಾಮಾಜಿಕ ಪರಿಸರದಲ್ಲಿರುವ ಕುಟುಂಬಗಳು, ಅದೂ ಹಳ್ಳಿಯಲ್ಲಿ; ಪಂಚಾಯತ್ ರಾಜಕೀಯಕ್ಕೇ ಸಂಬಂಧಿಸಿದಂತೆ, ತೀರಾ ಭಿನ್ನವಾದ ಮೌಲ್ಯಗಳನ್ನು ಹೊಂದಿದ್ದಾರೆ ಎನ್ನುವುದು ಸರಿಯಲ್ಲ. ಅಮಿನಮ್ಮ ಮುಸ್ಲಿಮರು ಪ್ರತಿನಿಧಿ. “ನಿಮಗೆ ಪಂಚಾಯತ್ ಮೆಂಬರಾಗಲು ಆಸಕ್ತಿಯತ್ತೇ” ಎಂದು ಕೇಳಿದೆ. “ನಮ್ಮವರು (ಗಂಡ) ಮೆಂಬರಾಗಬೇಕೆಂದು ಹೇಳುವಾಗ ಆಗುವುದಿಲ್ಲ ಎಂದು ನಾನು ಹೇಳುವುದು ಹೇಗೆ?” ಎಂದು ನನಗೇ ಮರುಪ್ರಶ್ನೆ ಹಾಕಿದರು. ಚಿನ್ನಮ್ಮ ಉಪ್ಪಾರರ ಪ್ರತಿನಿಧಿ. ಜಾತಿಯ ಪ್ರಮುಖರು ಚಿನ್ನಮ್ಮ ಪ್ರತಿನಿಧಿ ಆಗಬೇಕೆಂದು ತೀರ್ಮಾನಿಸಿದರು. ಆ ಸಂದರ್ಭದಲ್ಲಿ ಚಿನ್ನಮ್ಮನ ಪತಿ (ಲಾರಿ ಚಾಲಕ) ಊರಲ್ಲಿ ಇರಲಿಲ್ಲ. ರಾತ್ರಿ ಮನೆಗೆ ಬಂದಾಗ ಚಿನ್ನಮ್ಮ ಪ್ರತಿನಿಧಿಯಾದ ವಿಷಯ ತಳಿದು ಆತನಿಗೆ ಖುಷಿಯಾಗಲಿಲ್ಲ. ಇದೆಲ್ಲ ನಮಗ್ಯಾಕೆ? ಈಗಲೇ ಹೋಗಿ ನಾನು ಮೆಂಬರಾಗುವುದಿಲ್ಲ ಎಂದು ತಿಳಿಸಿ ಬಾ ಎಂದು ರಾತ್ರಿಯೇ ಚಿನ್ನಮ್ಮನನ್ನು ಪ್ರಮುಖರ ಮನೆಗೆ ಅಟ್ಟಿದ. ಮರುದಿವಸ ಅವರ ಪಕ್ಷದ (ಚಿನ್ನಮ್ಮನನ್ನು ಜನತಾ ದಳದವರು ನಿಲ್ಲಿಸಿದ್ದು) ಇತರ ಸದಸ್ಯರು ಬಂದು ಸಮಾಧಾನ ಪಡಿಸಿದ ನಂತರವೇ ಆತ ಒಪ್ಪಿಗೆ ನೀಡಿದ್ದು. ಹೆಚ್ಚು  ಕಡಿಮೆ ಎಲ್ಲಾ ಮಹಿಳಾ ಸದಸ್ಯರ ಕತೆಯೂ ಇದೆ. ವಡ್ಡರ ಮಹಿಳಾ ಸದಸ್ಯೆಯಲ್ಲಿ ನಾನು ಏನೇ ಪ್ರಶ್ನೆ ಕೇಳಿದರು ಅದಕ್ಕೆ ಉತ್ತರ ಅವರ ಗಂಡನೆ ಕೊಡುತ್ತಿದ್ದರು. ತಡೆಯಲಾರದೆ “ನನಗೆ ನಿಮ್ಮ ಅಭಿಪ್ರಾಯವಲ್ಲ; ನಿಮ್ಮ ಪತ್ನಿಯ ಅಭಿಪ್ರಾಯ ಬೇಕಾಗಿದೆ” ಎಂದೆ. “ಅವಳಿಗೇನು ಗೊತ್ತಾಗುತ್ತದೆ ಪಂಚಾಯತ್ ರಾಜಕೀಯ; ನಾನೇ ಹೇಳಿಕೊಡಬೇಕು” ಎಂದು ಸದಸ್ಯೆಯ ಗಂಡ ತನ್ನ ಅಧಿಕಾರ ಚಲಾಯಿಸಿದ. “ಅವರಿಗೆ ರಾಜಕೀಯದ ಅರಿವೇ ಇಲ್ಲವೆಂದಾದ ಮೇಲೆ ಅವರನ್ನು ಯಾಕೆ ಮೆಂಬರು ಮಾಡಿದ್ದೀರಿ?” ಎಂದೆ. “ನಮ್ಮ ಪಾಲಿಗೆ ಬಂದುದೇ ಮಹಿಳಾ ಸೀಟು, ಅದನ್ನು ಬದಲಾಯಿಸಲು ಆಗುತ್ತದೆಯೇ?” ಎಂದು ಗಂಡ ತನ್ನ ನೋವನ್ನು ತೋಡಿಕೊಂಡರು. ಹಿಂದೆ ವಿವರಿಸಿದಂತೆ ಮಹಿಳಾ ಸೀಟು ಇಲ್ಲಿ ಕೇವಲ ನಾಮಕಾವಸ್ಥೆ. ಆದುದರಿಂದ ಯಾವ ಜಾತಿಯಲ್ಲೂ ಅದನ್ನು ಪಡೆಯಲು ವಿಶೇಷ ಹೋರಾಟ ನಡೆದಿಲ್ಲ. ಒಂದೇ ಜಾತಿಗೆ ಮಹಿಳೆ ಮತ್ತು ಪುರುಷ ಸದಸ್ಯರ ಎರಡು ಸೀಟಿಗಳಿದ್ದರೆ ಆ ಜಾತಿಯೊಳಗಿನ ಗುಂಪುಗಾರಿಕೆಯನ್ನು ಮಹಿಳೆ ಮತ್ತು ಪುರುಷ ಸೀಟುಗಳ ಹಂಚುವಿಕೆಯಿಂದಲೇ ತಿಳಿಯಬಹುದು. ಜಾತಿಯೊಳಗಿನ ಬಲಾಢ್ಯ ಗುಂಪು ಪುರುಷ ಸದಸ್ಯತ್ವವನ್ನು ಪಡೆದಿದೆ. ವಡ್ಡರ ಮತ್ತು ನಾಯಕರ ಎರಡೂ ಜಾತಿಯಲ್ಲೂ ಇದೇ ರೀತಿ ಆಗಿದೆ. ಮಹಿಳೆ ಸದಸ್ಯೆ ಆದರೂ ದಿನ ನಿತ್ಯದ ವ್ಯವಹಾರದಲ್ಲಿ ಅಧಿಕಾರ ಚಲಾಯಿಸುವುದು ಆಕೆಯ ಗಂಡ ಅಥವಾ ಮಕ್ಕಳು. ಊರಲ್ಲಿ ಅಥವಾ ಇತರೆ ಕಡೆ ಕಾರ್ಯಕ್ರಮಗಳಿಗೆ ಸದಸ್ಯೆಯನ್ನು ಅಹ್ವಾನಿಸಿದರೆ ಸದಸ್ಯೆಯ ಗಂಡನೇ ಹಾಜರಾಗುವ ಕ್ರಮವಿದೆ. ಒಂದು ವೇಳೆ ಇಬ್ಬರೂ ಹೋಗಿ ವೇದಿಕೆಯಲ್ಲಿ ಕುಳಿತುಕೊಳ್ಳುವ ಸಂದರ್ಭ ಬಂದರೆ ಗಂಡನೇ ಆಸನ ರೂಢನಾಗುತ್ತಾನೆ.
ಗ್ರಾಮಪಂಚಾಯತ್‌ನ ಸಭೆಗಳಲ್ಲಿ ಮತ್ತು ಇತರ ರಾಜಕೀಯ ನಿರ್ಧಾರಗಳ ವಿಚಾರಗಳಲ್ಲಿ ಈ ಸದಸ್ಯೆಯರನ್ನು ಪುರುಷ ಸದಸ್ಯರು ನಡೆಸಿಕೊಂಡದ್ದು ಕೂಡ ಮಹಿಳೆಯರಿಗೆ ಇರುವ ಎರಡನೇ ದರ್ಜೆ ಸ್ಥಾನಮಾನವನ್ನು ಸೂಚಿಸುತ್ತದೆ. ಇಡೀ ಪಂಚಾಯತ್‌ನಲ್ಲಿ ಮಹಿಳಾ ಸದಸ್ಯರ ಸಂಖ್ಯೆ ಹೆಚ್ಚಿತ್ತು-ಒಟ್ಟು ಹನ್ನೊಂದು ಸದಸ್ಯರಲ್ಲಿ ಆರು ಜನ ಮಹಿಳಾ ಸದಸ್ಯರು (ವಡ್ಡರ ಹಳ್ಳಿಯ ಸದಸ್ಯರನ್ನು ಸೇರಿಸಿ). ಆದರೆ ಪಂಚಾಯತ್‌ನ ಯಾವುದೇ ತೀರ್ಮಾನದಲ್ಲಿ ಇವರ ಮಾತಿಗೆ ಬೆಲೆ ಇರಲಿಲ್ಲ. ಊರಿನ ಕೆಲಸ ಬಿಡಿ; ಇವರದೇ ಕೆಲಸಗಳನ್ನು ಮಾಡಿಸಿಕೊಳ್ಳಲು ಹೆಣಗಾಡಬೇಕಾಗಿತ್ತು. ಸಂಕ್ಲಮ್ಮ ಆಶ್ರಯ ಯೋಜನೆಯಲ್ಲಿ ಮನೆ ಕಟ್ಟಸಿಕೊಳ್ಳಲು ಒದ್ದಾಡಿದನ್ನು ಇಲ್ಲಿ ಸ್ಮರಿಸಬಹುದು. ಅದೇ ರೀತಿ ಕುರುಬರ ಪ್ರತಿನಿಧಿ ವೆಂಕಮ್ಮ ಆಶ್ರಯ ಯೋಜನೆಯಲ್ಲಿ ಸೈಟು ಕೊಡಲಾಗುವುದಿಲ್ಲ ಎಂದು ಅವಳ ಅರ್ಜಿ ತಿರಸ್ಕೃತವಾಯಿತು. ವೆಂಕಮ್ಮನ ಪ್ರಕಾರ ಇಡೀ ಐದು ವರ್ಷದ ಅವಧಿಯಲ್ಲಿ ಅವಳಿಗೆ ಸಿಕ್ಕಿದ ಕೆಲಸವೆಂದರೆ ಅವಳ ಮನೆ ಮುಂದಿನ ಚರಂಡಿ ರಿಪೇರಿ ಕೆಲಸ. ಅದಕ್ಕೆ ಮಂಜೂರಾದ ಒಟ್ಟು ಮೊತ್ತ ಆರು ಸಾವಿರ ರೂಪಾಯಿಗಳು. ಅದರಲ್ಲಿ ವಿಶೇಷ ಲಾಭವಾಗಿಲ್ಲ; ಎರಡು ಸಾವಿರ ಕೂಡ ಉಳಿದಿಲ್ಲವೆಂದು ಅವಳ ಅಳಲು. ಇವೆಲ್ಲಾ ತಿಮ್ಮಪ್ಪನ ತೇರಿನಲ್ಲಿ ಲಕ್ಷ್ಮೀ ಪಾರ್ವತಿಯರನ್ನು ಗುಡಿಯಲ್ಲಿ ಬಿಟ್ಟಂತೆ. ಹಾಗೆಂದ ಕೂಡಲೇ ಅಂಕ್ಲಮ್ಮ ದೇವಿಯ ಉದಾಹರಣೆಯೊಂದಿಗೆ ಮಹಿಳೆಯರಿಗೆ ಉನ್ನತ ಸ್ಥಾನವಿದೆ ಎಂದು ವಾದಿಸಬಹುದು. ಅಂಕ್ಲಮ್ಮನ ಉದಾಹರಣೆ ತಪ್ಪಾಗುವುದಿಲ್ಲ. ಆದರೆ ಅದು ಮಹಿಳೆಯರ ಉನ್ನತ ಸ್ಥಾನವನ್ನು ಗುರುತಿಸಲು ಸರಿಯಲ್ಲ. ಮಹಿಳೆಯರ ದುಡಿತವನ್ನು ಸೂಚಿಸಲು ಅಂಕ್ಲಮ್ಮನ ಉದಾಹರಣೆ ಸರಿಯಾಗಬಹುದು. ಅಂಕ್ಲಮ್ಮನ ಪೂಜೆಗೂ ಬಿತ್ತನೆಗೂ ನೇರ ಸಂಬಂದವಿದೆ. ಅಂಕ್ಲಮ್ಮ ಉತ್ಪಾದನೆಯ ಸಂಕೇತ. ಹಾಗೆ ಊರಿನ ಮಹಿಳೆ ಕೂಡ ದುಡಿಮೆ ಮತ್ತು ಉತ್ಪಾದನೆಯ ಸಂಕೇತ. ಮುಸ್ಲಿಂ ಅಭ್ಯರ್ಥಿ ಮತ್ತು ಕುರುಬರ ಪ್ರತಿನಿಧಿ ಅರವತ್ತು ದಾಟಿದ ತಿಪ್ಪಮ್ಮನನ್ನು ಬಿಟ್ಟರೆ ಉಳಿದ ಎಲ್ಲಾ ಸದಸ್ಯರು ತಮ್ಮ ಕುಟುಂಬದ ಆದಾಯ ಗಳಿಕೆಯಲ್ಲಿ ಸಮ ಪಾಲುದಾರರು.
ಎಲ್ಲಾ ದೇವರ ಹೆಸರಿನಲ್ಲಿ
ಊರಿನ ಸಾಂಸ್ಕೃತಿಕ ಆಚರಣೆಗಳು ಕೃಷಿ ಪ್ರಧಾನ ವ್ಯವಸ್ಥೆಯನ್ನೇ ಸೂಚಿಸುತ್ತಿದೆ. ಆದುದರಿಂದ ಇಂದು ಕೂಡ ಸಮಾಜದ ಮೇಲು ಜಾತಿಗಳಿಗೆ ತಮ್ಮ ಯಜಮಾನಿಕೆಯನ್ನು ಮುಂದುವರಿಸಲು ಕಷ್ಟವಾಗುತ್ತಿಲ್ಲವೆಂದು ವಿವರಿಸಿದ್ದೇನೆ. ಇದೇ ವಿಚಾರಕ್ಕೆ ಪೂರಕವಾದ ಇತರ ಕೆಲವು ಅಂಶಗಳನ್ನು ಗಮನಿಸುವಾ. ತಿಮ್ಮಪ್ಪನ ತೇರಿನ ಗಾಲಿ ಮುರಿದು ಹಲವಾರು ವರ್ಷ ತೇರು ನಡೆದಿರಲಿಲ್ಲ. ೧೯೭೮ರಲ್ಲಿ ಹನುಮಂತಪ್ಪನವರು ಮೇಟಿ ಚಂದ್ರಶೇಖರಪ್ಪ ಬೆಂಬಲಿತ ಅಭ್ಯರ್ಥಿಯನ್ನು ಸೋಲಿಸಿ ಅಧ್ಯಕ್ಷರಾದರು. ತೇರು ನಡಿಯದೆ ಇರುವುದರಿಂದಲೇ ಊರಿನಲ್ಲಿ ಲಿಂಗಾಯತರ ಮಧ್ಯೆ ಇಷ್ಟೊಂದು ಜಗಳ ನಡೆಯುತ್ತಿದೆ. ತೇರು ನಡೆಸಿದರೆ ಶಾಂತಿಯಾದೀತೆಂದು ತೇರು ನಡೆಸಲು ತಿರ್ಮಾನಿಸಿದರು. ತೇರನ್ನು ಪುನರ್ ಆರಂಭಿಸುವಲ್ಲಿ ಹನುಮಂತಪ್ಪನವರ ಮನೆ ದೇವರು ತಿಮ್ಮಪ್ಪನೇ ಆಗಿರುವುದು ಕೂಡ ಸ್ವಲ್ಪ ಪ್ರಭಾವ ಬೀರಿರಬಹುದು. ಮಾಜಿ ಅಧ್ಯಕ್ಷ ಚಂದ್ರಶೇಖರಪ್ಪನವರು ತೇರು ನಡೆಸುವುದನ್ನು ವಿರೋಧಿಸಿದರು. ಅವರ ವಿರೋಧಕ್ಕೆ ಕಾರಣ ಊರಲ್ಲಿ ತೇರು ನಡಿಯಬಾರದೆಂದಲ್ಲ. ಅದು ಹನುಮಂತಪ್ಪ ಅಧಿಕಾರದಲ್ಲಿರುವಾಗ ನಡಿಯಬಾರದು ಅಷ್ಟೆ. ಮೇಟಿಯವರ ವಿರೋಧದ ನಡುವೆಯೂ ತೇರು ನಡಿಯುವುದು ಖಂಡಿತವಾಯಿತು. ಉತ್ಸವಕ್ಕೆ ಸಿದ್ಧತೆ ನಡಿಯುತ್ತಿದ್ದಂತೆ ಅದನ್ನು ನಿಲ್ಲಿಸುವುದು ಹೇಗೆಂದು ಮೇಟಿಯವರು ಯೋಚಿಸುತ್ತಿದ್ದರು ಅಥವಾ ಮಾತಾಡಿಕೊಳ್ಳುತ್ತಿದ್ದರು. ತೇರಿನ ದಿನ ಹತ್ತಿರ ಬಂದಂತೆ ಊರ ವಾತಾವರಣ ಕಾವೇರಿತ್ತಿತ್ತು. ಹೊಡೆದಾಟಗಳಾಗುವ ಸಾದ್ಯತೆ ಕಂಡು ಹನುಮಂತಪ್ಪನವರು ಸಂಡೂರು (ಆಗ ಪಿ.ಕೆ.ಹಳ್ಳಿ ಸಂಡೂರು ಪೋಲಿಸ್ ಠಾಣೆ ವ್ಯಾಪ್ತಿಯಲ್ಲಿತ್ತು) ಪೋಲಿಸ್ ಅಧಿಕಾರಿಗಳಿಗೆ ವಿಷಯ ತಿಳಿಸಿದರು. ಸಬ್‌ಇನ್‌ಸ್ಪೆಕ್ಟರ್ ದೇಸಾಯಿಯವರ (ಪೋಲಿಸ್) ಬಂದೋಬಸ್ತಿನಲ್ಲಿ ತೇರು ನಡಿಯಿತು. ತೇರು ಮುಗಿದ ನಂತರ ದೇಸಾಯಿಯವರು ಗುಡಿಯೊಳಗೆ ಹೋಗಿ ಮೂರ್ತಿಗಳನ್ನು ನೋಡಿದರೆ ಮೂರ್ತಿಗಳು ಭಿನ್ನವಾಗಿರುವುದು ಅವರ ಗಮನಕ್ಕೆ ಬಂತು.
ಊರ ಪ್ರಮುಖರ ಸಭೆ ಕರೆದು ಮೂರ್ತಿ ಭಿನ್ನವಾದ ವಿಷಯ ತಿಳಿಸಿದರು. ಊರವರ ಮಧ್ಯೆ ಸತತ ಜಗಳಕ್ಕೆ ಹನುಮಂತಪ್ಪನವರು ತೇರು ನಡಿಯದೇ ಇರುವುದೇ ಕಾರಣವೆಂದರೆ ದೇಸಾಯಿಯವರು ಮೂರ್ತಿ ಭಿನ್ನವಾದುದು ಕಾರಣವೆಂದರು. ಭಿನ್ನವಾದ ಮೂರ್ತಿಯ ಬದಲು ಹೊಸ ಮೂರ್ತಿಯನ್ನು ಮಾಡಿಸದಿದ್ದರೆ ಊರ ಗಣ್ಯರ ಜಗಳ ಮುಂದುವರಿಯಬಹುದೆಂದು ದೇಸಾಯಿಯವರು ಅಭಿಪ್ರಾಯ ಪಟ್ಟರು. ಊರವರೆಲ್ಲಾ ಅವರ ಶಕ್ತ್ಯನುಸಾರ ವಂತಿಗೆ ನೀಡಿದರೆ ಹೊಸ ಮೂರ್ತಿ ಮಾಡಿಸಬಹುದೆಂದು ಸಲಹೆ ಇತ್ತರು. ಊರವರು ಒಪ್ಪಿದರು. ಮುಂದಾಗಿ ದೇಸಾಯಿಯವರು ಅವರ ಪಾಲಿನ ಒಂದು ಸಾವಿರ ರೂಪಾಯಿ ಕೊಟ್ಟರು. ಉಳಿದ ಹಣ ಊರಲ್ಲಿ ಸಂಗ್ರಹವಾಯಿತು. ದೇಸಾಯಿಯವರು ಖುದ್ದಾಗಿ ಅರಸಿಕರೆಯಲ್ಲಿ ತಿಮ್ಮಪ್ಪ, ಲಕ್ಷ್ಮೀ ಮತ್ತು ಪಾರ್ವತಿಯ ವಿಗ್ರಹಗಳನ್ನು ಮಾಡಿಸಿ ತಂದರು. ಜತೆಗೆ ಆ ವಿಗ್ರಹಗಳ ಸ್ಥಾಪನೆಯಂದಿನ ಖರ್ಚಿಗಾಗಿ ಎರಡು ಮೂಟೆ ಜೋಳ ಮತ್ತು ಒಂದು ಮೂಟೆ ಅಕ್ಕಿ ಕಳುಹಿಸಿದರು.
ನಂಬಿಕೆ ಮತ್ತು ರಾಜಕೀಯ ಜತೆಗಿರುವುದು ಈ ಘಟನೆಯಿಂದ ಸ್ಪಷ್ಟವಾಗುತ್ತದೆ. ಅಂದು ರಾಜಕೀಯ ಮೇಲು ಜಾತಿಯವರಿಗೆ ಸೀಮಿತವಾಗಿತ್ತು. ಯಜಮಾನಿಕೆಗಾಗಿ ಮೇಲು ಜಾತಿಯೊಳಗಿನ ಗುಂಪುಗಳ ನಡುವೆ ನಡಿಯುವ ಘರ್ಷಣೆಗಳು ಊರಿನ ಜಗಳವಾಗಿತ್ತು. ಅದರ ಶಾಂತಿ ಊರಿನ ಶಾಂತಿ. ಜಗಳಕ್ಕೆ ಕಾರಣವನ್ನು ಊರಿನ ರಾಜಕೀಯದಲ್ಲಿ ಹುಡಕಲಿಲ್ಲ; ದೇವರಲ್ಲಿ ಹುಡುಕಲಾಯಿತು. ದೇವರನ್ನು ತೃಪ್ತಿಪಡಿಸುವ ಮೂಲಕ ಊರಲ್ಲಿ ಶಾಂತಿಗೆ ಪ್ರಯತ್ನಿಸಲಾಯಿತು. ಇದೇ ಸಂದರ್ಭದಲ್ಲಿ ಕೆಳ ಜಾತಿಯವರ ಮಧ್ಯೆ ಕೂಡ ಘರ್ಷಣೆಗಳಿದ್ದವು. ಅವುಗಳು ಊರಿನ ಶಾಂತಿ ಕದಡುವ ಅಂಶಗಳಾಗಿರಲಿಲ್ಲ. ಯಾಕೆಂದರೆ ಅವುಗಳ ಪರಿಹಾರ ಊರಿನ ಮೇಲು ಜಾತಿ/ವರ್ಗಗಳಿಗೆ ಸೀಮಿತವಾಗಿದ್ದ ರಾಜಕೀಯ ಶಕ್ತಿಯಿಂದ ಸಾಧ್ಯವಾಗಿತ್ತು: ದೇವರು ಬರುವ ಅವಶ್ಯಕತೆ ಇರಲಿಲ್ಲ. ಇಡೀ ಪ್ರಕರಣದಲ್ಲಿ ಊರು ಶಾಂತಿ ಕದಡುತ್ತದೆ. ಹಿಂದೆ ಊರಲ್ಲಿ ಚುನಾವಣೆಗಳು ನಡೆಯುವಾಗಲೂ ಇದೇ ವಾತಾವರಣ ಪೈಪೋಟಿ ಇಡೀ ಊರಿನ ಅಳಿವು ಉಳಿವಿನ ಪ್ರಶ್ನೆಯಾಗುತ್ತಿತ್ತು. ಅಂದರೆ ಊರು, ಅಲ್ಲಿನ ಸಂಸ್ಕೃತಿ, ಸಮಸ್ಯೆ ಇವೆಲ್ಲಾ ಅಲ್ಲಿನ ಎಲ್ಲರ ಸಮಸ್ಯೆಯೂ ಅಲ್ಲ ಸಂಸ್ಕೃತಿಯು ಅಲ್ಲ ಅಲ್ಲಿನ ಮೇಲು ಜಾತಿಗಳ ಸಂಸ್ಕೃತಿ ಅಥವಾ ಸಮಸ್ಯೆ ಊರಿನ ಅಥವಾ ಎಲ್ಲರ ಸಮಸ್ಯೆ ಅಥವಾ ಸಂಸ್ಕೃತಿಯಾಗುತ್ತದೆ. ಇದು ಹೆಚ್ಚು ಕಡಿಮೆ ನಮ್ಮ ರಾಷ್ಟ್ರೀಯ ಹಿತಾಸಕ್ತಿಯ ಪ್ರಶ್ನೆ ಇದ್ದಂತೆ. ಸಮಾಜದ ಮೇಲ್ವರ್ಗಗಳ ಹಿತಾಸಕ್ತಿ ದೇಶದ ಹಿತಾಸಕ್ತಿ. ಅದರ ರಕ್ಷಣೆಗೆ ಎಲ್ಲರೂ ಸಿದ್ಧರಾಗಬೇಕು.
ಮೇಲು ಜಾತಿ/ವರ್ಗಗಳು ಮತ್ತು ಊರ ಇತರರ ಮೇಲೆ ಅದರ ಯಜಮಾನಿಕ ಸತತ ಒಂದೇ ರೀತಿ ಇಲ್ಲ. ಆಧುನೀಕರಣದೊಂದಿಗೆ ಊರು ತಾಲ್ಲೂಕು, ಜಿಲ್ಲಾ, ರಾಜ್ಯ ಕೇಂದ್ರಗಳೊಂದಿಗೆ ಸೇರಿಕೊಂಡಿದೆ. ಅದೊಂದು ದ್ವೀಪವಾಗಿ ಉಳಿದಿಲ್ಲ. ಎಂ.ವೈ.ಘೋರ್ಪಡೆಯವರ ಮಾತಿನಲ್ಲಿ ಹೇಳುವುದಾದರೆ ಇಂದು ನಾವು ಗ್ಲೋಬಲ್ ವಿಲೇಜ್ ಬಗ್ಗೆ ಮಾತಾಡುತ್ತಿದ್ದೇವೆ. ವಿಲೇಜ್ ರಿಪಬ್ಲಿಕ್ ಪ್ರಾಚೀನವಾದುದು. ಇಂದು ಅವು ಸಾಧ್ಯವಿಲ್ಲ. ಇಂದು ಹಳ್ಳಿಗಳು ಸಂಪರ್ಕ ಜಾಲದೊಳಗೆ ಅಂತರ್ಗತಗೊಂಡು ಬಿಟ್ಟಿವೆ.[1] ಪರಿವರ್ತಿತ ಸನ್ನಿವೇಶದಲ್ಲಿ ಊರಿನ ರಾಜಕೀಯ ಅಧಿಕಾರದ ಹಂಚುವಿಕೆಯಲ್ಲಿ ಸ್ವಲ್ಪ ಮಟ್ಟಿನ ಪರಿವರ್ತನೆ ಸಾಧ್ಯವಾಗಿದೆ. ಮೇಲ್ವರ್ಗದ ಯಜಮಾನಿಕ ಪ್ರಶ್ನಾತೀತವಲ್ಲ. ಅದಕ್ಕೆ ಸೆಡ್ಡು ಹೊಡಿಯುವ ಪ್ರಕ್ರಿಯೆ ನಿರಂತರ. ಆದರೆ ಬದಲಾದ ಪರಿಸರದಲ್ಲಿ ಅಂತಹ ಪ್ರಕ್ರಿಯಗಳು ತುಂಬಾ ಸ್ಪಷ್ಟವಾಗಿ ಗೋಚರಿಸಬಹುದು. ತಿಮ್ಮಪ್ಪನ ತೇರಿನ ಜಗಳದ ವಿಶ್ಲೇಷಣೆಯಲ್ಲಿ ಮೇಲು ಜಾತಿ/ವರ್ಗಗಳ ನಡುವೆ ಯಜಮಾನಿಕೆಗಾಗಿ ನಡಿಯುವ ಹೋರಾಟವನ್ನು ನೋಡಿದ್ದೇವೆ. ಈಗ ದೇವರಿಗೆ ಸಂಬಂಧಿಸಿದ ಮತ್ತೊಂದು ಉದಾಹರಣೆಯ ಮೂಲಕ ಕೆಳಜಾತಿ/ವರ್ಗಗಳು ಹಳ್ಳಿಯ ರಾಜಕೀಯದಲ್ಲಿ ತಮ್ಮ ಪಾಲು ಪಡೆಯಲು ಪ್ರಯತ್ನಿಸುವುದನ್ನು ನೋಡುವಾ.
೪೦ ವರ್ಷಗಳ ಹಿಂದೆ ಲಿಂಗಾಯತರ ಕಳಗೇರ ತಿಮ್ಮಪ್ಪನವರು ಎರಡು ಎಕ್ರೆಭೂಮಿಯನ್ನು ತಿಮ್ಮಪ್ಪನ ಗುಡಿಗೆ ಉಂಬಳಿಯಾಗಿ ಕೊಟ್ಟರು. ಆ ಭೂಮಿಯ ಕೃಷಿ ಮಾಡುವ ಜವಾಬ್ದಾರಿ ಗುಡಿಯ ಪೂಜಾರಿಗೆ (ಕುರುಬರು) ಬಂತು. ೧೯೭೦ರ ಭೂ ಸುಧಾರಣೆ ಕಾಯ್ದೆ ಜಾರಿ ಬಂದ ಸಂದರ್ಭದಲ್ಲಿ ಗಿಡಿಯ ಪೂಜಾರಿ ಸೆವೆನ್ ಫಾರ್ಮ್ ಹಾಕಿ (ಊರವರು ಬಳಸುವ ಪದ) ಭೂಮಿಯನ್ನು ತನ್ನದಾಗಿಸಿಕೊಂಡ. ಕೆಲವು ವರ್ಷಗಳ ನಂತರ ಆ ಭೂಮಿಯನ್ನು ಆರ್.ಸಿ.ಎಲ್. ಕ್ರಶರ್ ಕಂಪೆನಿಗೆ (ಜಲ್ಲಿ ಕಲ್ಲು ಮಾಡುವ ಕಂಪೆನಿ) ವರ್ಷಕ್ಕೆ ಎಕ್ರೆಗೆ ರೂ. ೨೦೦೦ದಂತೆ ೨೦ ವರ್ಷಕ್ಕೆ ಒತ್ತೆ ಇಟ್ಟ. ಆ ವ್ಯವಹಾರದಿಂದ ಬಂದ ರೂ. ೮೦೦೦ವನ್ನು ವಿನಿಯೋಜಿಸಿ ತನ್ನದೇ ಒಂದು ಕ್ರಶರ್ ಉದ್ಯಮ ಆರಂಭಿಸಿದ. ಇಷ್ಟೆಲ್ಲಾ ನಡೆದರೂ ಊರವರು ಪೂಜಾರಿಯನ್ನು ತರಾಟೆಗೆ ತೆಗೆದುಕೊಂಡಿಲ್ಲ. ಪ್ರತಿಯೊಬ್ಬರೂ ಪೂಜಾರಿಯ ಈ ವ್ಯವಹಾರವನ್ನು ಹಿಂದಿನಿಂದ ಆಡಿಕೊಳ್ಳುತ್ತಾರೆ. ಪಂಚಾಯತ್ ಕರೆದು ಆತನನ್ನು ದಂಡಿಸುವ ಗೋಜಿಗೆ ಹೋಗಿಲ್ಲ. ಯಾಕೆ ಹೀಗಾಯಿತು? ಪೂಜಾರಿ ಮೇಲು ಜಾತಿಗೆ ಸೇರಿದವನಲ್ಲ. ಆದಾಗ್ಯೂ ಯಾಕೆ ಮೇಲು ಜಾತಿಯವರು ಮತ್ತು ಪ್ರಮುಖರು ಈ ವಿಚಾರವನ್ನು ಸುಮ್ಮನೆ ಬಿಟ್ಟಿದ್ದಾರೆ ಎಂದು ಅರ್ಥವಾಗಿರಲಿಲ್ಲ.
ಪೂಜಾರಿಯ ಈ ವ್ಯವಹಾರವೆಲ್ಲಾ ನಡೆದಿರುವುದು ೧೯೭೪ರ ನಂತರ. ಆತ ಭೂಮಿ ಒತ್ತೆ ಇಟ್ಟು ಕ್ರಶರ್ ಆರಂಭಿಸಿದ್ದ ಇತ್ತೀಚೆಗೆ. ಈ ಅವಧಿಯಲ್ಲಿ ಊರಿನ ರಾಜಕೀಯದಲ್ಲಿ ಆದ ಏರುಪೇರುಗಳನ್ನು ಗಮನಿಸಿಬೇಕು. ೧೯೭೦ರ ಗಲಾಟೆಯ ನಂತರ ಮೇಟಿಯವರಿಗೆ ಕೆಳ ಜಾತಿಯವರನ್ನು ಹಿಂದಿನದೇ ಕ್ರಮದಲ್ಲಿ ಅಂಕಿತದಲ್ಲಿಟ್ಟುಕೊಳ್ಳುವುದು ಕಷ್ಟವಾಗುತ್ತಾ ಬಂತು. ಜೀತ ಪದ್ಧತಿಯ ನಿಲುಗಡೆ ಮೇಟಿಯವರ ಆರ್ಥಿಕ ಶಕ್ತಿಯನ್ನು ಕುಗ್ಗಿಸಿತು. ಹೀಗೆ ಊರಿನ ರಾಜಕೀಯವನ್ನು ೩೦ವರ್ಷದಿಂದ ಸಂಪೂರ್ಣವಾಗಿ ಹಿಡಿತದಲ್ಲಿಟ್ಟು ಕೊಂಡಿದ್ದ ಕುಟುಂಬ ನೇಪಥ್ಯಕ್ಕೆ ಸರಿಯುವ ಕಾಲಘಟ್ಟವದು. ೧೯೮೭ರ ಮಂಡಲ ಪಂಚಾಯತ್ ರಿಸರ್‌ವೇಷನ್ ಮೂಲಕ ಕೆಳಜಾತಿಯವರ ಪ್ರತಿನಿಧೀಕರಣವನ್ನು ಹೆಚ್ಚಿಸಿತು. ಜತೆಗೆ ಮಂಡಲ ಪ್ರಧಾನರ ಹುದ್ದೆ ಹಿಂದುಳಿದ ವರ್ಗಕ್ಕೆ ಮೀಸಲಾಗಿತ್ತು. ಆ ಸಂದರ್ಭದಲ್ಲಿ ಗುಡಿಯ ಪೂಜಾರಿ ಕಾಂಗ್ರೆಸ್ ಪಕ್ಷದ ಸಕ್ರಿಯ ಸದಸ್ಯ ಕೂಡ ಆಗಿದ್ದ. ಪೂಜಾರಿ ಮಂಡಲ ಸದಸ್ಯನಾಗಲು ಉತ್ಸಾಹ ತೋರುತ್ತಿದ್ದ. ಊರ ಪ್ರಮುಖರು ಒಟ್ಟು ಸೇರಿ ಆತನ ಬದಲು ಮಲ್ಲಪ್ಪನವರನ್ನು ಮಂಡಲ ಪ್ರಧಾನರಾಗಿ ಮಾಡಿದರು; ಆತನನ್ನು ಅಧಿಕಾರದಿಂದ ದೂರ ಇಟ್ಟರು. ಆದರೂ ಬದಲಾದ ಪರಿಸರದಲ್ಲಿ ಪಾರಂಪರಿಕ ಶಕ್ತಿಗಳು ತಮ್ಮ ಹಿಂದಿನ ಯಜಮಾನಿಕೆಯನ್ನು ಯಥಾ ರೂಪದಲ್ಲಿ ಮುಂದುವರಿಸಲು ಸಾಧ್ಯವಾಗಲಿಲ್ಲ. ಈ ವಿಚಾರವನ್ನು ಮೇಲು ಜಾತಿಯ ಕೆಲವು ಹಿರಿಯರಲ್ಲಿ ಚರ್ಚಿಸಿದೆ. ಅವರ ಪ್ರಕಾರ, ‘ನಾವು ಈತನ ಭೂಮಿ ಪ್ರಕರಣಕ್ಕೆ ಸಂಬಂಧಿಸಿದಂತೆ ಕ್ರಮ ತೆಗೆದುಕೊಳ್ಳುವುದಾದರೂ ಹೇಗೆ? ಆತ ಕೋರ್ಟ್, ಕಛೇರಿ ಅಂತ ಎಗರಾಡುತ್ತಿದ್ದ. ಅದನ್ನು ಪರಿಹರಿಸುವುದು ನಮ್ಮ ಮಿತಿಯೊಳಗೆ ಇರಲಿಲ್ಲ. ಅದಕ್ಕಾಗಿ ಸಮ್ಮನಿದ್ದೇವೆ’ ಎಂದು ತಮ್ಮ ಅಸಹಾಯಕತೆಯನ್ನು ತೋಡಿಕೊಂಡರು. ಆಧುನಿಕ ಸಂಸ್ಥೆಗಳು ಯಾರಿಗೆ ಮತ್ತು ಯಾವ ಶಕ್ತಿ ಎನ್ನುವ ವಿಶ್ಲೇಷಣೆಯೇ ತುಂಬಾ ಸಂಕೀರ್ಣವಾದುದು. ಇದೇ ಘಟನೆಯನ್ನು ಊರವರ ತೀರ್ಮಾನಕ್ಕೆ ಬಿಡುತ್ತಿದ್ದರೆ ತಕ್ಕ ಮಟ್ಟಿನ ನ್ಯಾಯ ದೊರಕುತ್ತಿತ್ತೋ ಏನೋ. ಆತನಿಗೆ ಕೋರ್ಟ್, ಕಛೇರಿಗಳು ಬಂದು ತನ್ನ ಹಕ್ಕನ್ನು ಸ್ಥಾಪಿಸಲು ಅನುಕೂಲವಾಯಿತು. ಆದರೆ ಆತನ ಹಕ್ಕು ಸ್ಥಾಪಿಸುವ ಪ್ರಕ್ರಿಯೆಯಲ್ಲಿ ಇಡೀ ಸಮುದಾಯದ ಆಸಕ್ತಿ ಬಲು ಪಶುವಾಗಬೇಕಾಯಿತು. ಸಮುದಾಯದ ಬಲಿಪಶು ಮಾಡುವ ಪಾಠವನ್ನು ಆತ ಕೊರ್ಟ್, ಕಛೇರಿಯಿಂದ ಕಲಿತಿಲ್ಲ; ತಾನು ಹುಟ್ಟಿ ಬೆಳೆದ ಸಂಸ್ಕೃತಿಯಿಂದಲೇ ಕಲಿತಿದ್ದಾನೆ. ಆತನ ಕಣ್ಣ ಮುಂದೆ ಹಲವಾರು ದಶಕಗಳಿಂದ ಮೇಲು ಜಾತಿಯವರು ಸಮುದಾಯದ ಆಸಕ್ತಿಯನ್ನು ಬಲಿಕೊಡುವುದನ್ನು ಆತ ಕಣ್ಣಾರೆ ನೋಡಿದ್ದಾನೆ.
ಮೇಲಿನ ಘಟನೆಯ ಪೂಜಾರಿ ಮೇಲು ಜಾತಿಗಳ ಸಾಲಿನಲ್ಲಿ ಬರುವುದಿಲ್ಲ. ಸ್ಥಳೀಯ ಸಾಮಾಜಿಕ ಶ್ರೇಣಿಯಲ್ಲಿ ಲಿಂಗಾಯತರ ನಂತರ ಬರುವ ಜಾತಿಗಳ ಕುರುಬರು ಮುಖ್ಯರು. ಪ್ರಜಾಪ್ರಭುತ್ವ ಮತ್ತು ವಿಕೇಂದ್ರೀಕರಣ ಪ್ರಕ್ರಿಯೆಯಲ್ಲಿ ಭಾಗಿಗಳಾಗುವ ಮೂಲಕ ಇವರು ಕೂಡ ರಾಜಕೀಯದಲ್ಲಿ ಪ್ರಭಾವಿಗಳಾಗಲು ಪ್ರಯತ್ನಿಸುತ್ತಿದ್ದಾರೆ. ಅವರು ರಾಜಕೀಯವಾಗಿ ಪ್ರಬಲರಾಗಿದ್ದಾರೆ ಎನ್ನುವುದರ ಒಂದು ಸೂಚನೆ ಪೂಜಾರಿ ಗುಡಿಯ ಆಸ್ತಿಯನ್ನು ತನ್ನ ಖಾಸಗಿ ಲಾಭಕ್ಕಾಗಿ ಬಳಸಿಕೊಂಡದ್ದು. ಇದೇ ಘಟನೆ ಮುಂದಿನ ರಾಜಕೀಯ ಬೆಳವಣಿಗೆ ಮತ್ತು ಕೆಳ ಜಾತಿಯವರು ಅಧಿಕಾರವನ್ನು ಬಳಸಿಕೊಂಡ ರೀತಿಯನ್ನು ಅರ್ಥಮಾಡಿಕೊಳ್ಳಲು ಸಹಕಾರಿಯಾಗಬಹುದು. ಶೋಷಣೆ ಮತ್ತು ಅದರ ವಿರುದ್ದ ನಡಿಯುವ ಹೋರಾಟದ ಗುರಿಯೇನು? ಶೋಷಣೆ ರಹಿತ ಸಮಾಜ ನಿರ್ಮಾಣವೇ? ಇಲ್ಲಿನ ರಾಜಕೀಯ ಬೆಳವಣಿಗೆಗಳನ್ನು ಗಮನದಲ್ಲಿಟ್ಟುಕೊಂಡು ತೀರ್ಮಾನಕ್ಕೆ ಬರುವುದಾದರೆ ಶೋಷಣೆ ರಹಿತ ಸಮಾಜ ನಿರ್ಮಾಣ ಈ ರಾಜಕೀಯ ಪರಿವರ್ತನೆಗಳಿಂದ ಕಂಡು ಬರುತ್ತಿಲ್ಲ. ಇಡೀ ಪ್ರಕ್ರಿಯೆಯ ಮೂಲ ಉದ್ದೇಶಗಳು ಬೇರೆಯವೇ ಇರಬಹುದು. ಆ ಉದ್ದೇಶಗಳು ತಳಮಟ್ಟದಲ್ಲಿ ಕಾರ್ಯರೂಪಕ್ಕೆ ಬರುವಾಗ ವಿಕೃತ ರೂಪ ಪಡೆಯುತ್ತಿವೆ. ಶತಮಾನಗಳಿಂದ ತುಳಿತಕ್ಕೆ ಒಳಗಾದವರಿಗೆ ಅಧಿಕಾರ ಸಿಕ್ಕಿದಾಗ ಅವರು ಇಷ್ಟರವರೆಗೆ ಯಜಮಾನಿಕ ಮಾಡಿದವರಿಗಿಂತ ಭಿನ್ನವಾಗಿ ಅಧಿಕಾರವನ್ನು ಬಳಸುತ್ತಾರೆ ಎನ್ನುವ ದೂರದ ಕನಸಿದೆ. ಮೇಲು ಜಾತಿ/ವರ್ಗಗಳ ಅಧಿಕಾರ ಚಲಾಯಿಸಿದ ರೀತಿಗಳು, ಕ್ರಮಗಳು, ಅಕ್ರಮಗಳು ಇವರಿಗೆ ಆದರ್ಶವಾಗಲಾರವು ಎನ್ನುವ ಆಶಯವಿದೆ.
ಆದರೆ ಇಲ್ಲಿ ಮೇಲು ಜಾತಿ/ವರ್ಗಗಳ ಅಧಿಕಾರ ಬಳಕೆಯ ಶೈಲಿಯನ್ನು ಕೆಳಜಾತಿಯವರು ಅನುಕರಿಸುವಂತೆ ತೋರುತ್ತದೆ. ಇದಕ್ಕೆ ಸಮಾಜ ಶಾಸ್ತ್ರಜ್ಞರು ತಮ್ಮದೇ ವಿವರಣೆ ನೀಡಿದ್ದಾರೆ.[2] ಮೇಲು ಮತ್ತು ಕೆಳ ಜಾತಿ ಅಥವಾ ಶೋಷಕ ಮತ್ತು ಶೋಷಿತ ಸಂಬಂಧ ಯಾವುದೋ ನಿರ್ವಾತ ವಾತಾವರಣದಲ್ಲಿ ಇರುವುದಿಲ್ಲ. ಅದು ಒಂದು ಚಾರಿತ್ರಿಕವಾಗಿ ರೂಪಗೊಂಡ ಸಾಮಾಜಿಕ ಸಂಬಂಧವೇ ಆಗಿದೆ. ಇದರಿಂದಾಗಿ ಇವರಿಬ್ಬರ ನಡುವೆ ಕೇವಲ ದುಡಿವ ಮತ್ತು ದುಡಿಸುವ ಸಂಬಂಧ ಮಾತ್ರವಲ್ಲ, ಇತರ ಸಂದರ್ಭದಲ್ಲೂ ಪರಸ್ಪರ ಬೆರೆಯುವ ಮತ್ತು ವ್ಯವಹರಿಸುವ ಸಂಬಂಧವಿದೆ. ಹಿಂದಿನ ಪುಟಗಳಲ್ಲಿ ಗತಕಾಲದ ಮತ್ತು ಈಗಿನ ಪಂಚಾಯತ್ ವ್ಯವಸ್ಥೆಗಳನ್ನು ಹೋಲಿಸಿ ಯಾವುದು ಉತ್ತಮ ಎಂದು ಕೇಳಿದಾಗ ಹಿಂದಿನ ಪಂಚಾಯತ್ ಎಂದು ಕೆಲವು ಹರಿಜನ ಹಿರಿಯರು ಸೂಚಿಸಿದ್ದನ್ನು ನೋಡಿದ್ದೇವೆ. ಆ ಅಭಿಪ್ರಾಯದ ಹಿಂದೆ ವರ್ತಮಾನದ ನಿರಾಶೆಯ ಪಾತ್ರವೂ ಇರಬಹುದು. ಇದರ ಜತೆಗೆ ಅದೇ ಹಿರಿಯರ ಸ್ಥಾನದಲ್ಲಿ ನಿಂತು ಅವರು ಚಾರಿತ್ರಕವಾಗಿ ರೂಢಿಸಿಕೊಂಡ ಬದುಕು ಮತ್ತು ಮೌಲ್ಯಗಳ ಹಿನ್ನಲೆಗಳಿಂದ ಆಲೋಚಿಸಿದರೆ ಶೋಷಕ ಮತ್ತು ಶೋಷಿತರ ಸಾಮಾಜಿಕ ಸಂಬಂಧದ ಅರಿವಾಗಬಹುದು. ಕೆಳವರ್ಗದವರು ಅಲ್ಲಿನ ಎಲ್ಲಾ ಸಂದರ್ಭಗಳಲ್ಲೂ ಮತ್ತು ಎಲ್ಲಾ ವ್ಯವಹಾರಗಳಲ್ಲೂ ಶೋಷಣೆಯನ್ನು ಮಾತ್ರ ಗೃಹಿಸುತ್ತಿದ್ದರು ಎನ್ನುವುದು ಸರಿಯಾಗಲಿಕ್ಕಿಲ್ಲ. ಲಿಂಗಾಯತ ಹಿರಿಯರಲ್ಲಿ ಜೀತ ಪದ್ಧತಿ ಬಗ್ಗೆ ವಿಚಾರಿಸಿದರೆ ನೋಡ್ರಿ ಆತ ನಮಗೆ ಜೀತದ ಆಳಲ್ಲ; ನಮ್ಮ ಆಳು ಮಗ. ಅವನ ಕಷ್ಟ ಸುಖದಲ್ಲಿ ನಮ್ಮ ಕುಟುಂಬದ ಸದಸ್ಯರಂತೆ ನಾವು ಭಾಗಿಗಳಾಗುತ್ತೇವೆ. ಮನೆ ಕೆಲಸದ ಆಳನ್ನು ಕುಟುಂಬ ಸದಸ್ಯ ಎಂದು ಘೋಷಿಸಿದ ಕೂಡಲೇ ಆತ ಕುಟುಂಬದ ಆಸ್ತಿಯಲ್ಲಿ ಪಾಲುದಾರನೂ ಆಗುವುದಿಲ್ಲ ಅಥವಾ ಇತರ ಸದಸ್ಯರಂತೆ ಆತನನ್ನು ನೋಡುವುದೂ ಇಲ್ಲ ಎನ್ನುವುದು ಎಲ್ಲರಿಗೂ ತಿಳಿದಿರುವ ಸತ್ಯ. ಆದರೆ ಇಲ್ಲಿ ನಾವು ವಿಮರ್ಶಿಸಬೇಕಾಗಿರುವುದು ಆಧುನಿಕ ಶಿಕ್ಷಣ ಪಡದು ಲಿಬರಲ್ ಮೌಲ್ಯಗಳನ್ನು ಮೈಗೂಡಿಸಿಕೊಂಡಿರುವ ವ್ಯಕ್ತಿಯ ಸ್ಥಾನದಿಂದ ಅಲ್ಲ. ಜೀತಕ್ಕೆ ದುಡಿಯುವ ಆಳಿನ ಸ್ಥಾನದಲ್ಲಿ ನಿಂತು ಆಲೋಚಿಸಿದರೆ ಇದಕ್ಕೆ ಬೇರೆ ವಿವರಣೆಗಳು ಸಾಧ್ಯವಾಗಬಹುದು. ಮೇಲಿನ ಪದಗಳು ತುಂಬಾ ಸೀಮಿತ ಬದುಕು ಸಾಧ್ಯವಿರುವ ಜೀತದಾಳಿನ ಶೋಷಣೆಯನ್ನು ಮಾನವೀಯಗೊಳಿಸುತ್ತವೆ. ಆ ಪದಗಳಿಗೆ ಅದಕ್ಕಿಂತ ಹೆಚ್ಚಿನ ವಿವರಣೆ ನೀಡುವಷ್ಟು ಜೀತದ ಆಳಿನ ಪ್ರಪಂಚ ವಿಸ್ತರಿಸಿಲ್ಲ.
ಹೀಗೆ ಶೋಷಕ ಮತ್ತು ಶೋಷಿತ ಸಂಬಂಧಗಳು ಎಷ್ಟೇ ಅಸಹ್ಯವಾದರೂ ಅದೊಂದು ಚಾರಿತ್ರಿಕವಾಗಿ ರೂಪುಗೊಂಡು ಸಂಬಂಧ ಮತ್ತು ಅದರಿಂದ ಇಬ್ಬರೂ ಪ್ರಭಾವಿತರು. ಅದರಲ್ಲಿ ಪರಸ್ಪರರು ಇಷ್ಟ ಪಡದ ಮತ್ತು ಇಷ್ಟ ಪಡುವ ಅಂಶಗಳು ಇರಬಹುದು. ತಮ್ಮ ಕೈಕೆಳಗೆ ದುಡಿಯುವ ವ್ಯಕ್ತಿಯೊಬ್ಬನ ಬಗ್ಗೆ ಗುಣಗಾನಗಳಿರಬಹುದು. ಆದರೆ ಕೆಳ ಜಾತಿಗಳ ಬಗ್ಗೆ ಮಾತನಾಡುವಾಗ ಒಳ್ಳೆಯ ಅಂಶಗಳು ಸರಾಗವಾಗಿ ಬರುವುದು ಅಪರೂಪವೇ. ಅದಕ್ಕೆ ಬದಲು ಕೆಳ ವರ್ಗಗಳ ಕೆಟ್ಟ ಗುಣಗಜಳ ಪಟ್ಟಿಯೇ ದೊರೆಯಬಹುದು, ಅವರ ಮೈಗಳ್ಳತನ, ಹೆಚ್ಚು ಸಂಬಳ ಕೇಳುವುದು, ಕಡಿಮೆ ಕೆಲಸ ಮಾಡುವುದು, ಪ್ರಮಾಣಿಕರಲ್ಲದಿರುವುದು, ಸುಳ್ಳು ಹೇಳುವುದು ಹೀಗೆ ದುಡಿತದ ವರ್ಗಕ್ಕೆ ಕೇವಲ ಮೆಟೀರಿಯಲ್ ವಂಚನೆ ಮಾತ್ರವಲ್ಲ ಸಾಮಾಜಿಕ ಸ್ಥಾನಮಾನದ ವಂಚನೆ ಕೂಡ ನಡೆದೇ ಇದೆ. ಕೆಳ ವರ್ಗದ ನಿಂದನೆ ಮತ್ತು ಅವಹೇಳನ ಮೇಲ್ವರ್ಗದ ಯಜಮಾನಿಕೆಗೆ ಅನಿವಾರ್ಯ, ಕೇವಲ ಸಂಪನ್ಮೂಲದ ಒಡೆತನ ಮೇಲ್ವರ್ಗಕ್ಕೆ ಎಲ್ಲಾ ಕ್ಷೇತ್ರಗಳಲ್ಲೂ ಯಜಮಾನಿಕೆಯನ್ನು ಕೊಡಮಾಡುವುದಿಲ್ಲ. ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಯಜಮಾನಿಕೆ ಸಂಪನ್ಮೂಲದ ಯಜಮಾನಿಕೆಯನ್ನು ಕಾಪಾಡಲು ಅಗತ್ಯ. ಆದುದರಿಂದ ಕೆಳ ವರ್ಗದವರಲ್ಲಿ ಒಳ್ಳೆಯ ಅಂಶಗಳನ್ನು ಗುರುತಿಸುವುದ ತಮ್ಮ ವರ್ಗ ಹಿತಾಸಕ್ತಿ ದೃಷ್ಟಿಯಿಂದ ಸ್ವಲ್ಪ ಕಷ್ಟವೇ ಸರಿ. ಇದೇ ರೀತಿ ಕೆಳ ವರ್ಗದವರು ಮೇಲ್ವರ್ಗದವರ ಕುರಿತು ದ್ವೇಷಿಸುವ ಹಲವಾರು ಅಂಶಗಳಿರುತ್ತವೆ. ಮೇಲ್ವರ್ಗದ ದಬ್ಬಾಳಿಕೆ. ಸಮುದಾಯದ ಸಂಪನ್ಮೂಲಗಳು ಮತ್ತು ವ್ಯಕ್ತಿಗಳ ಮೇಲೆ ಅವರಿಗಿರುವ ಅಧಿಕಾರ, ಆ ಅಧಿಕಾರವನ್ನು ಅವರು ತಮ್ಮ ಇಚ್ಚೆಗೆ ಅನುಸಾರ ಬಳಸಿಕೊಳ್ಳುವ ರೀತಿ ಹೀಗೆ ಹಲವಾರು ವಿಚಾರಗಳ ಕುರಿತು ಮೇಲ್ವರ್ಗದ ಮೇಲೆ ಕೆಳ ವರ್ಗದವರಿಗೆ ಅಸಹನೆ ಇದೆ.
ಕೆಳ ವರ್ಗದವರ ದೃಷ್ಟಿಯಿಂದ ಮೇಲ್ವರ್ಗದ ನಾಯಕತ್ವದ ಶೈಲಿಯನ್ನು ಅವರ ಮಾತಿನಲ್ಲೇ ಕೇಳಬೇಕು. ಒಬ್ಬ ಹರಿಜನ ಹಿರಯರ ಪ್ರಕಾರ, ಹಿಂದೆ ಪಂಚಾಯತ್ ಚೇರ್‌ಮೆನ್ ಜತೆ ವ್ಯವಹರಿಸಬೇಕಾದರೆ ಎಷ್ಟು ಭಯ ಭಕ್ತಿ ಇತ್ತು. ಅವರನ್ನು ಕಂಡು ತಮ್ಮ ಅವಾಹಲು ಕೇಳಿಕೊಳ್ಳಬೇಕಾದರೆ ಜನ ಹಿಂದೆ ಮುಂದೆ ನೋಡುತ್ತಿದ್ದರು. ಆದರೆ ಈಗ ನೋಡಿ ನಮ್ಮ ವಡ್ಡರ ಹುಡುಗ ಕೂಡ ಚೇರ್‌ಮೆನ್ ಅಂತೆ. ಆ ಹುಡುಗನಿಗೆ ಹಿಂದಿಲ್ಲ ಮುಂದಿಲ್ಲ. ಏನು ಪಂಚಾಯತೋ ಏನು ಅಧ್ಯಕ್ಷರೋ, ಎಂದು ನಿಟ್ಟುಸಿರು ಬಿಟ್ಟರು. ಉದ್ವಾಳ ವೀರಪ್ಪನವರ ಸಿಟ್ಟು ಮತ್ತು ಅವರು ಜಾತ್ರೆಯಲ್ಲಿ ಗಲಾಟೆ ಮಾಡಿದವರಿಗೆ ಸಾರ್ವಜನಿಕವಾಗಿಯೇ ಥಳಿಸಿದ್ದು ಊರ ಎಲ್ಲರ ಬಾಯಲ್ಲಿ ಇಂದು ಕೂಡ ಮೆಚ್ಚುಗೆಯ ರೂಪದಲ್ಲಿ ವ್ಯಕ್ತವಾಗುತ್ತಿದೆ. ಇಡೀ ಊರಿನ ಯಜಮಾನಿಕೆಯನ್ನು ಮೇಟಿ ಕುಟುಂಬದವರು ಸುಮಾರು ಮೂವತ್ತು ವರ್ಷ ತಮ್ಮ ಇಚ್ಛೆಗೆ ಅನುಸಾರ ನಡೆಸಿದ್ದಾರೆ. ಅವರ ದಬ್ಬಾಳಿಕೆ, ಅಹಂಕಾರ, ಕೆಳ ಜಾತಿಯವರನ್ನು ತುಳಿಯುವ ಗುಣ ಇತ್ಯಾದಿಗಳು ಇಂದಿಗೂ ಮನೆ ಮಾತಾಗಿವೆ. ಆದರೆ ಅವುಗಳ ಜತೆಗೆ ನಂಬಿದವರನ್ನು ಕೈಬಿಡದೆ ಅವರ ಗುಣ, ಆಶ್ರಯ ಕೇಳಿದರೆ ಇಲ್ಲ ಎನ್ನದ ಗುಣ ಕೂಡ ಸುದ್ದಿಯಲ್ಲಿದೆ. ಕರೀಂಖಾನ್ ನಂತವರೇ ಅವರ ನಾಯಕತ್ವ ನಂಬಬಹುದಾದ ನಾಯಕತ್ವ ಎಂದು ಊರ ಪ್ರಮುಖರ ಸಹವಾಸ ಬಿಟ್ಟು ಮೇಟಿಯವರ ಜತೆ ಸೇರಿದ್ದಾರೆ. ಹೀಗೆ ಮೇಲು ಜಾತಿಯವರ ಯಜಮಾನಿಕೆಯ ವಿರುದ್ದ ಕೆಳಜಾತಿಯವರಿಗೆ ಕೇವಲ ದ್ವೇಷ ಅಥವಾ ಅಸಹನೆ ಮಾತ್ರ ಇತ್ತು ಎನ್ನುವುದು ಸರಿಯಲ್ಲ. ಇವುಗಳ ಜತೆಜತಗೆ ಅವರ ಯಜಮಾನಿಕೆಯ ಶೈಲಿಯನ್ನು ಕೆಳ ವರ್ಗ ಮೆಚ್ಚುತ್ತದೆ ಕೂಡ.
ಎರಡನೆಯದಾಗಿ ಕೆಳ ವರ್ಗ ತನ್ನ ಪ್ರತಿಭಟಯನ್ನು ಅಭಿವ್ಯಕ್ತಗೊಳಿಸುವ ವಿಧಾನ. ಮೇಲ್ವರ್ಗದ ಯಜಮಾನಿಕೆ ಬಲಯುತವಾಗಿರುವಾಗ ಕೆಳವರ್ಗದವರು ತಮ್ಮ ಅಸಹನೆಯನ್ನು ಪರೋಕ್ಷ ರೀತಿಯಲ್ಲಿ ತೋರಿಸಬಹುದು. ಸರಿಯಾದ ಸಮಯಕ್ಕೆ ಕೆಲಸಕ್ಕೆ ಬರದಿರುವುದು, ಮಾಡಬೇಕಾದಷ್ಟು. ಪ್ರಮಾಣದಲ್ಲಿ ಕೆಲಸ ಮಾಡಿದಿರುವುದು, ಯಜಮಾನನ ಆಸ್ತಿಗೆ ಸಣ್ಣ ಪುಟ್ಟ ನಷ್ಟ ಮಾಡುವುದು ಹೀಗೆ ವಿವಿಧ ರೀತಿಯಲ್ಲಿ ತಮ್ಮ ಅಸಹನೆಯನ್ನು ವ್ಯಕ್ತಪಡಿಸಬಹುದು. ಆದರೆ ಆರ್ಥಿಕ ಅಥವಾ ರಾಜಕೀಯ ಬದಲಾವಣೆಗಳಿಂದ ಯಜಮಾನಿಕೆ ಹಿಡಿತ ಸಡಿಲಗೊಂಡಾಗ ಕೆಳ ವರ್ಗದವರು ತಮ್ಮ ಅಸಹನೆಯನ್ನು ತೋರಿಸುವ ವಿಧಾನದಲ್ಲೂ ಪರಿವರ್ತನೆ ಮಾಡಿಕೊಳ್ಳಬಹುದು. ಹೊಸ ಸಂದರ್ಭದಲ್ಲಿ ಪರೋಕ್ಷ ವಿಧಾನಗಳು ಮರೆಯಾಗಬಹುದು. ಹಿಂದೆ ಮೇಲು ಜಾತಿಗಳ ಗುಣಗಳೆಂದು ದ್ವೇಷಿಸುತ್ತಾ ಇದ್ದ ಗುಣಗಳನ್ನು ಕೆಳ ಜಾತಿಯವರು ಅನುಸರಿಸುವ ಮೂಲಕ ತಾವು ಯಜಮಾನರಾಗಿದ್ದೇವೆ ಎಂದು ಸಾರಲು ಆರಂಭಿಸಬಹುದು.
ಮಂಡಲ ಪಂಚಾಯತ್ ಬರುವ ಹಿಂದಿನ ಪಂಚಾಯತ್ ವ್ಯವಸ್ಥೆ ಬಗ್ಗೆ ಊರಲ್ಲಿ ಮಾಹಿತಿ ಸಂಗ್ರಹಿಸುವಾಗ ಬಹುತೇಕ ಕೆಳ ಜಾತಿಯವರು ಲಿಂಗಾಯತರ ದಬ್ಬಾಳಿಕೆ ಕುರಿತು ದೂರಿದ್ದಾರೆ. ಮಂಡಲ ಪಂಚಾಯತ್ ಬರುವವರೆಗೂ ಇಡೀ ಹಳ್ಳಿಯ ಯಜಮಾನಿಕ ಕೆಲವೇ ಲಿಂಗಾಯತ ಕುಟುಂಬದಲ್ಲಿತ್ತು. ಅವರಿಗೆ ಅಧಿಕಾರ ಊರನ್ನು ಉದ್ದಾರ ಮಾಡಲು ಅಲ್ಲ: ತಮ್ಮ ಉದ್ಧಾರಕ್ಕಾಗಿ. ಊರಿನ ಕಾಮಗಾರಿಗಾಗಿ ಬಂದ ಹಣವನ್ನು ನುಂಗಿ ನೀರು ಕುಡಿದಿದ್ದಾರೆ. ಸೊಸೈಟಿಯಲ್ಲಿ, ಶಾಲಾ ವ್ಯವಸ್ಥಾಪಕ ಮಂಡಳಿಯಲ್ಲಿ, ಎಲ್ಲಾ ಕಡೆ ಲಿಂಗಾಯತರನ್ನೇ ತುಂಬಿಸಿದ್ದಾರೆ. ಹೀಗೆ ಹತ್ತು ಹಲವು ಅಪವಾದಗಳು. ಅದರ ಜತೆಗೆ ಕೆಲವು ಪಂಚಾಯತ್ ಚೇರ್‌ಮೆನ್‌ಗಳು ಶಾಲಾ ಟೀಚರ್‌ಗಳ ಜತೆ ಅಥವಾ ಇತರ ಸ್ತ್ರೀಯರೊಂದಿಗೆ ಸಂಪರ್ಕ ಹೊಂದಿರುವುದು ಇವೆಲ್ಲಾ ಊರವರ ಅದರಲ್ಲೂ ಕೆಳ ಜಾತಿಯವರ ದೃಷ್ಟಿಯಿಂದ ಹಿಂದಿನ ಅಧ್ಯಕ್ಷರುಗಳ ಅಪರಾಧವಾಗಿದ್ದವು. ಕಳೆದ ಪಂಚಾಯತ್‌ಲ್ಲಿ ಒಬ್ಬ ಲಿಂಗಾಯತ ಸದಸ್ಯರನ್ನು ಬಿಟ್ಟರೆ ಉಳಿದವರೆಲ್ಲಾ ಕೆಳ ಜಾತಿಯವರು. ಪ್ರಥಮ ಎರಡು ವರ್ಷ ಲಿಂಗಾಯತರೊಬ್ಬರು ಅಧ್ಯಕ್ಷರಾಗಿದ್ದರು. ನಂತರದ ಅವಧಿಯಲ್ಲಿ ಪರಿಶಿಷ್ಟ ಜಾತಿಯವರೊಬ್ಬರು ಅಧ್ಯಕ್ಷರು. ಹಿಂದೆ ಲಿಂಗಾಯತರ ವಶದಲ್ಲಿ ಪಂಚಾಯತ್ ಇದ್ದಾಗ ಏನೆಲ್ಲಾ ದೂರುಗಳಿದ್ದವೋ ಅವೆಲ್ಲಾ ಹೆಚ್ಚು ಕಡಿಮೆ ಇಂದಿನ ಸದಸ್ಯರ ಮತ್ತು ಅಧ್ಯಕ್ಷರ ಮೇಲೂ ಇವೆ. ಕಾಮಗಾರಿಗಳಿಗಾಗಿ ಬಂದ ದುಡ್ಡನ್ನು ತಮ್ಮಲ್ಲೇ ಹಂಚಿಕೊಂಡು ಕಳಪೆ ಕಾಮಗಾರಿಗಳನ್ನು ಮಾಡಿದ್ದಾರೆ. ಆಶ್ರಯ ಮನೆ ಕಟ್ಟಿಸಲು ಬರುವ ಸಾಮಾಗ್ರಿಗಳನ್ನು ಅಧ್ಯಕ್ಷರು ತಮ್ಮ ಸಂಬಂಧಿ ಮನೆಯಲ್ಲಿ ಇರಿಸಿ ಅವನ ಮೂಲಕ ಆಶ್ರಯ ಫಲಾನುಭವಿಗಳಿಂದ ಲಂಚ ಪಡೆಯುತ್ತಿದ್ದರು. ಮಹಿಳಾ ಸದಸ್ಯರನ್ನು ಇವರು ತಮ್ಮ ಇಡೀ ಅವಧಿಯಲ್ಲಿ ಸರಿಯಾಗಿ ನಡೆಸಿಕೊಂಡೆ ಇಲ್ಲ. ಹಣ ಅಥವಾ ಫಲಾನುಭವಿಗಳ ನಿರ್ಧಾರದ ವಿಚಾರದಲ್ಲಿ ಮಹಿಳಾ ಸದಸ್ಯರನ್ನು ವಿಶ್ವಾಸಕ್ಕೆ ತಗೆದುಕೊಂಡೇ ಇಲ್ಲ. ಸಣ್ಣಪುಟ್ಟ ಕೆಲಸಕ್ಕೂ ಫಲಾನುಭವಿಗಳಿಂದ ಲಂಚ ಬಯಸುತ್ತಿದ್ದರು. ಹೀಗೆ ಹಲವಾರು ದೂರುಗಳಿವೆ. ಊರವರು ಮಾಡುವ ಎಲ್ಲಾ ಅಪವಾದಗಳು ಸರಿಯಿಲ್ಲದಿರಬಹುದು. ಆದರೆ ಎಲ್ಲಾ ಅಪವಾದಗಳು ಸುಳ್ಳು ಎನ್ನುವುದು ಕೂಡ ಸರಿಯಲ್ಲ. ಸದಸ್ಯರು ಪಂಚಾಯತ್ ಸಂಸ್ಥೆಗಳನ್ನು ಸರಿಯಾಗಿ ಉಪಯೋಗಿಸದಿರುವುದು ಮತ್ತು ದುರುಪಯೋಗ ಪಡಿಸಿದ್ದು, ಸ್ವಾರ್ಥ ಸಾಧನೆಗಾಗಿ ಸಮುದಾಯದ ಆಸಕ್ತಿ ಬಲಿಕೊಡುವುದು, ಇತ್ಯಾದಿಗಳು ಕೆಳ ಜಾತಿ ವರ್ಗದ ಜನರು ಮೇಲ್ವರ್ಗದ ಮೇಲೆ ಮಾಡುತ್ತಿದ್ದ ಅಪವಾದಗಳು. ಇಂದು ಆ ಅಪರಾಧಗಳನ್ನು ತಾವೇ ಮಾಡಿ ತಮ್ಮ ಯಜಮಾನಿಕೆಯನ್ನು ಜಗತ್ತಿಗೆ ಸಾರುತ್ತಿದ್ದಾರೆ.
ಯಾಕೆ ಹೀಗಾಗುತ್ತಿದೆ? ಎನ್ನುವ ಪ್ರಶ್ನೆಗಿಂತ ಯಾಕೆ ಇದಕ್ಕಿಂತ ಭಿನ್ನವಾಗಿ ಆಗಬೇಕು ಎಂದು ಕೇಳಿಕೊಳ್ಳುವುದು ಉತ್ತಮ. ವರ್ಗ ಪ್ರಜ್ಞೆಯನ್ನು ಜಾಗ್ರತ ಇರುಸುವಲ್ಲಿ ಸಂಪನ್ಮೂಲದ ಒಡೆತನ, ಸಾಮಾಜಿಕ ಮೌಲ್ಯಗಳು ಮತ್ತು ಧಾರ್ಮಿಕ ನಂಬಿಕೆಗಳು ಪ್ರಮುಖ ಪಾತ್ರ ವಹಿಸುತ್ತವೆ. ಹಲವಾರು ಅಂಶಗಳೂ ಏಕಕಾಲದಲ್ಲಿ ವ್ಯಕ್ತಿಯೊಬ್ಬನ ಅರಿವನ್ನು ರೂಪಿಸುವುದರಿಂದ ಯಾವುದರ ಪಾಲು ಎಷ್ಟೆಂದು ನಿರ್ಣಾಯಕವಾಗಿ ಹೇಳುವದು ಸ್ವಲ್ಪ ಕಷ್ಟವೇ. ಆದುದರಿಂದಲೇ ಗ್ರಾಮ್ಸಿ ಕೆಳ ವರ್ಗದ ಜನರ ತಿಳುವಳಿಕೆ ತುಂಬಾ ಸಂಕೀರ್ಣವಾದುದು ಎಂದು ಅಭಿಪ್ರಾಯ ಪಟ್ಟಿದ್ದಾನೆ.[3] ಮೇಲು ಜಾತಿಯ/ವರ್ಗದ ಕೈಕೆಳಗೆ ದುಡಿಯುವಾಗ (ಹರಿಜನರಿಗೆ ಇತರ ಸಂದರ್ಭದಲ್ಲೂ) ಅವರಿಗೆ ತಮ್ಮ ಶೋಷಣೆಯ ಅರಿವಾಗುತ್ತದೆ. ಆ ಸಂದರ್ಭದಲ್ಲಿ ದುಡಿಯುವ ನಾವೆಲ್ಲಾ ಒಂದೇ ಎಂಬ ಭಾವನೆಯೂ ಬರಬಹುದು. ಇತರ ಸಂದರ್ಭಗಳಲ್ಲಿ ಮುಖ್ಯವಾಗಿ ಸಾಂಸ್ಕೃತಿಕ ವಿಚಾರಗಳಲ್ಲಿ ತಮ್ಮ ಅರಿವಿಲ್ಲದೆಯೇ ಅವರು ಮೇಲು ಜಾತಿ/ವರ್ಗಗಳ ಮೌಲ್ಯಗಳನ್ನು ತಮ್ಮದೆಂದು ಪರಿಭಾವಿಸುವ ಸಾಧ್ಯತೆ ಇದೆ. ಊರ ಜಾತ್ರೆಗಳು, ಹಬ್ಬಗಳು, ಹರಿದಿನಗಳು, ಎಲ್ಲರನ್ನೂ ಒಟ್ಟು ಸೇರಿಸುವ ಸಂದರ್ಭಗಳು. ಜತೆಗೆ ದಿನ ನಿತ್ಯದ ಬದುಕಿನಲ್ಲಿ ಚಾರಿತ್ರಿಕವಾಗಿ ಬಂದಿರುವ ಸಾಮಾಜಿಕ ಮೌಲ್ಯಗಳನ್ನು ಪ್ರಶ್ನಿಸಿದೆ ಸ್ವೀಕರಿಸುವುದು ನಡೆಯುತ್ತದೆ. ಇಲ್ಲೆಲ್ಲಾ ತಮ್ಮ ಅರಿವಿಲ್ಲದೆಯೇ ಕೆಳ ಜಾತಿ ವರ್ಗದವರು ಮೇಲ್ ಜಾತಿ/ವರ್ಗದ ಮೌಲ್ಯಗಳನ್ನು ಒಪ್ಪಿ ನಡೆಯುತ್ತಾರೆ. ಗುಡಿಯೊಳಗೆ ಹರಿಜನರಿಗೆ ಪ್ರವೇಶವಿಲ್ಲದಿರುವುದು ಸರಿಯಲ್ಲವೆಂದು ಅಂಬೇಡ್ಕರ್ ಸಂಘದ ಅಧ್ಯಕ್ಷರಿಗೆ ತಿಳಿದಿದೆ. ಆದರೆ ನೀವು ಯಾಕೆ ಪ್ರವೇಶಿಸಲು ಪ್ರಯತ್ನಿಸಿಲ್ಲವೆಂದರೆ ನಮ್ಮ ಆತ್ಮ ಸಾಕ್ಷಿ ಒಪ್ಪುತ್ತಿಲ್ಲ ಎನ್ನುವುದು ಗ್ರಾಮ್ಸಿ ಸೂಚಿಸಿದ ವಿರೋಧಭಾಸಗಳಿಗೆ ಉತ್ತಮ ಉದಾಹರಣೆಯಾಗಬಹದು. ಇಲ್ಲಿ ಕೇವಲ ಕೆಳ ಜಾತಿ/ವರ್ಗದ ಬದುಕು ಅವರ ಅರಿವಿನ ಪ್ರಶ್ನೆಯನ್ನು ಸಂಕೀರ್ಣಗೊಳಿಸಿದ್ದಲ್ಲ; ಯಜಮಾನಿಕೆಯ ಸಂಘಟನೆ ಕೂಡ ಸಂಕೀರ್ಣವಾಗಿಯೇ ಇದೆ. ಮೇಲು ಜಾತಿಯನ್ನು ಒಂದು ಸಂಘಟಿತ, ಏಕ ರೂಪಿಯಾದ ಶೋಷಕ ವರ್ಗವಾಗಿ ಕಲ್ಪಿಸಿಕೊಳ್ಳಲು ಸಾಧ್ಯವಿಲ್ಲ. ಯಾಕೆಂದರೆ ಅದು ಆ ರೀತಿ ಇಲ್ಲ. ಅದರಲ್ಲಿ ಅತೀ ಕಡಿಮೆ ಸಂಬಳ ಕೊಟ್ಟು ಒದ್ದು ಕೆಲಸ ಮಾಡಿಸುವವರು ಇದ್ದಂತೆ ಚೆನ್ನಾಗಿ ಸಂಬಳ ಕೊಟ್ಟು ಕೆಲಸದವರನ್ನು ಮನುಷ್ಯರ ಹಾಗೆ ದುಡಿಸಿಕೊಳ್ಳುವವರು ಇದ್ದಾರೆ. ಇದರ ಜತೆಗೆ ಭೂಮಿ ಅಥವಾ ಸಂಪನ್ಮೂಲ ಇಲ್ಲದ ಎಷ್ಟೋ ಮೇಲು ಜಾತಿ ಕುಟುಂಬಗಳ ಕಲ ಜಾತಿಯವರ ದುಡಿತದ ಸಂಗಾತಿಗಳೂ ಆಗಿರುತ್ತಾರೆ. ಈ ಎಲ್ಲಾ ಅಂಶಗಳು ಮೇಲು ಜಾತಿ/ವರ್ಗವನ್ನು ಒಂದು ಏಕರೂಪಿಯಾದ ಶೋಷಕ ವರ್ಗವಾಗಿ ಕಲ್ಪಸಿಕೊಳ್ಳುವಲ್ಲಿ ದೊಡ್ಡ ತೊಡಕಾಗಿವೆ.
ಮೇಲಿನ ತಾತ್ವಿಕ ಹಿನ್ನೆಲೆಯಿಂದ ಹಳ್ಳಿಯ ಕೆಳ ವರ್ಗದವರ ರಾಜಕೀಯ ವ್ಯವಹಾರವನ್ನು ವಿಶ್ಲೇಷಿಸಿದರೆ ಕೆಲವು ವಿಚಾರಗಳು ತಿಳಿಯಾಗಬಹುದು. ವ್ಯಕ್ತಿಯೂಬ್ಬ ಕೆಳ ಜಾತಿ/ವರ್ಗಕ್ಕೆ ಸೇರಿದ ಕೂಡಲೇ ಆತನಿಗೆ ವರ್ಗ ಕಾಳಜಿ ಇರುತ್ತದೆ ಎಂದು ಯಾಕೆ ಗ್ರಹಿಸಬೇಕು. ವ್ಯಕ್ತಿಯೊಬ್ಬನ ಅರಿವು ಆತ ಬದುಕುವ ಪರಿಸರದಿಂದ ಪ್ರಭಾವಿತವಾಗುತ್ತದೆ ಸರಿ. ಆದರೆ ಆತ ಬದುಕುವ ಪರಿಸರ ತುಂಬಾ ಸಂಕೀರ್ಣವಾದುದು. ಅಲ್ಲಿ ಕೇವಲ ಹೊಟ್ಟೆ ಬಟ್ಟೆಯ ಹೋರಾಟಗಳು ಮಾತ್ರವಲ್ಲ; ಆತನ ನಂಬಿಕೆಯ ಮತ್ತು ಮೌಲ್ಯದ ಪ್ರಶ್ನೆಗಳು ಇವೆ. ಆತ ಬದುಕುವ ಪರಿಸರ, ಜಾತಿ, ಧರ್ಮ ಇತ್ಯಾದಿಗಳು-ಆತ ಪ್ರಪಂಚವನ್ನು ನೋಡುವ ಮತ್ತು ಆರ್ಥೈಸುವ ಪ್ರಕ್ರಿಯೆಯನ್ನು ಗಣನೀಯವಾಗಿ ಪ್ರಭಾವಿಸುತ್ತಿವೆ. ಕೆಲವು ಸಂದರ್ಭದಲ್ಲಿ ತಾನು ದುಡಿಯುತ್ತಿರುವ ಜನರೊಂದಿಗೆ ಆತ ತನ್ನ ಜಾತಿ, ಧರ್ಮಗಳನ್ನು ಬದಿಗಿಟ್ಟು ಗುರುತಿಸಿಕೊಳ್ಳಬಹುದು. ಮತ್ತೆ ಕೆಲವು ಸಂದರ್ಭಗಳಲ್ಲಿ ಕುಟುಂಬ, ಜಾತಿ, ಧರ್ಮ ಇತ್ಯಾದಿಗಳು ಆತನ ಅರಿವನ್ನು ನಿರ್ಧರಿಸಬಹುದು. ಹೀಗೆ ಆತ ತನ್ನನ್ನು ಮತ್ತು ಸುತ್ತಲಿನ ಸಮಾಜವನ್ನು ಗುರುತಿಸುವ ನೆಲೆಗಳು ಸತತವಾಗಿ ಬದಲಾಗುತ್ತಿರುತ್ತವೆ. ಇದರಿಂದ ಒಂದು ನಿರ್ದಿಷ್ಟ ನೆಲೆಯಲ್ಲಿ ನಿಂತು ಗುರುತಿಸಿಕೊಳ್ಳಲು ಕಷ್ಟವಾಗಬಹುದು. ಜಾತಿ, ವರ್ಗ ಕಾಳಜಿ ಬೆಳೆಯುವಲ್ಲಿ ಈ ಸ್ಥತಿ ದೊಡ್ಡ ತೊಡಕಾಗಿರಬಹುದು. ಇದರಿಂದಾಗಿ ಒಂದೇ ಘಟನೆ ಅಥವಾ ಬೆಳವಣಿಗೆ ಬೇರೆ ಬೇರೆ ವ್ಯಕ್ತಿಗಳಿಗೆ ಬೇರೆ ಬೇರೆಯಾಗಿ ಕಾಣಬಹುದು. ವಸ್ತು ಸ್ಥಿತಿಯ ಅರಿವೇ ಬೇರೆ ಬೇರೆಯಾದಾಗ ಪ್ರತಿಸ್ಪಂದಿಸುವ ಕ್ರಮಗಳು ಸಹಜವಾಗಿ ವಿಭಿನ್ನವಾಗಿರಲೇಬೆಕು.
ಈ ಹಳ್ಳಿಯ ಸಾಂಸ್ಕೃತಿಕ ಬದುಕನ್ನು ವಿಶ್ಲೇಷಿಸುವ ಮೂಲಕ ವಿಕೇಂದ್ರಿಕರಣದ ವಿಫಲತೆಯನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸಲಾಗಿದೆ. ಆರ್ಥಿಕ ಕ್ಷೇತ್ರದಲ್ಲಿ ಬದಲಾವಣೆಗಳಾಗಿವೆ. ಒಂದು ಕಾಲದಲ್ಲಿ ಊರಿನ ಮೇಲು ಜಾತಿಯವರು ಎಲ್ಲಾ ರೀತಿಯಿಂದಲೂ ದಣಿಗಳಾಗಿದ್ದರು. ಇಂದು ಸಂಬಳ ಕೊಡುವ ಯಜಮಾನರು ಗಣಿ ಮಾಲಿಕರು.
ಇವರು ಸ್ಥಳೀಯ ಮೇಲು ಜಾತಿಗೆ ಸೇರಿದವರಲ್ಲ. ಹೀಗೆ ವ್ಯಾಗನ್ ಮತ್ತು ಗಣಿ ಕೆಲಸ ಸಮಾಜದ ಕೆಳ ಜಾತಿ/ವರ್ಗಗಳಿಗೆ ಬದಲಿ ಆದಾಯದ ಮೂಲವನ್ನು ಒದಗಿಸಿವೆ. ಆದರೆ ಹೊಸ ಯಜಮಾನರು ಮತ್ತು ಕೆಲಸಗಾರರ ಸಂಬಂಧ ಸೀಮಿತ ಮತ್ತು ಒಪ್ಪಂದ ಆಧಾರಿತ. ಈ ಜನರು ತಮ್ಮ ಬದುಕಿನ ಬಹುತೇಕ ಭಾಗವನ್ನು ಹಿಂದಿನ ಸಾಂಪ್ರದಾಯಿಕ ಸಮಾಜದ ಮೌಲ್ಯಗಳಿಗೆ ಅನುಗುಣವಾಗಿ ರೂಪಸಿಕೊಳ್ಳಬೇಕಾಗಿದೆ. ಪಾರಂಪರಿಕ ಸಾಮಾಜಿಕ ಸಂಬಂಧಗಳು ಮತ್ತು ಸಾಂಸ್ಕೃತಿಕ ಆಚರಣೆಗಳ ಮುಂದುವರಿಗೆ ಪಾರಂಪರಿಕ ಯಜಮಾನಿಕೆಯನ್ನು ಸಾಂಕೇತಿಕವಾಗಿ ಮುಂದುವರಿಸಲು ಸಹಕಾರಿಯಾಗಿವೆ. ಜತೆಗೆ ಕೆಳ ಜಾತಿ ವರ್ಗಗಳು ತಮಗೆ ಸಿಕ್ಕದ ಅಧಿಕಾರ ಬಳಸುವಲ್ಲಿ ತಮ್ಮ ಸ್ವಂತಿಕೆಯನ್ನು ಪ್ರದರ್ಶಿಸಲು ಅಸಾಧ್ಯವಾಗಿದೆ. ಅವರಿಗೆ ಅರಿವಿಲ್ಲದೆಯೇ ಹಿಂದಿನ ಯಜಮಾನಿಕೆಯವರ ಶೈಲಿಯನ್ನು ಅನುಕರಿಸುತ್ತಿದ್ದಾರೆ. ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಪರಿಸರದಲ್ಲಿ ವಿಶೇಷ ಪರಿವರ್ತನೆ ಇಲ್ಲದಿರುವುದರಿಂದ ಎಲ್ಲಾ ಕ್ಷೇತ್ರಗಳಲ್ಲೂ ಒಂದು ವಿಧದ ತೋರಿಕೆಯ ಮುಂದುವರಿಕೆ ಕಾಣುತ್ತಿದೆ. ಕೆಳ ಜಾತಿ/ವರ್ಗದ ಜನರಿಗೆ ತಮ್ಮ ವರ್ಗ ಆಸಕ್ತಿಯನ್ನು ಅರ್ಥಮಾಡಿಕೊಳ್ಳಲು ಈ ಪರಿಸರ ದೊಡ್ಡ ತೋಡಕಾಗಿದೆ. ಹೀಗಾಗಿ ಗ್ರಾಮ ಪಂಚಾಯತ್ ಕಾರ್ಯಕ್ರಮಗಳನ್ನು ತಮ್ಮ ಜನರ ಆಸಕ್ತಿಗಳಿಗೆ ಪೂರಕವಾಗಿ ನಿರ್ವಚಿಸಿಕೊಳ್ಳಲು ಸಾಧ್ಯವಾಗಿಲ್ಲ.

ತಳಮಟ್ಟದ ಅಧಿಕಾರದ ವಿತರಣೆಯಲ್ಲಿ ಬದಲಾವಣೆ ತಂದು ಕೆಳವರ್ಗದ ಜನರನ್ನು ಸಶಕ್ತೀಕರಣಗೊಳಿಸುವ ಉದ್ದೇಶದಿಂದ ಪಂಚಾಯತ್ ಜಾರಿಗೆ ಬಂತು ಪಿ.ಕೆ. ಹಳ್ಳಿಯ ಗ್ರಾಮ ಪಂಚಾಯತನ್ನು ಅಧ್ಯಯನ ಮಾಡುವ ಮೂಲಕ ತಳಮಟ್ಟದಲ್ಲಿನ ವಿಕೇಂದ್ರೀಕರಣ ಪ್ರಕ್ರಿಯೆಯನ್ನು ಅರ್ಥಮಾಡಿಕೊಳ್ಳಲು ಹಿಂದಿನ ಅಧ್ಯಾಯಗಳಲ್ಲಿ ಪ್ರಯತ್ನಿಸಲಾಗಿದೆ. ಪ್ರಸ್ತಾವನೆಯಲ್ಲಿ ವಿವರಿಸಿದಂತೆ ವಿವಿಧ ತಾತ್ವಿಕ ಹಿನ್ನೆಲೆಗೆ ಸೇರಿದವರು ಕೆಳವರ್ಗದ ಸಶಕ್ತೀಕರಣವನ್ನು ವಿವಿಧ ರೀತಿಯಲ್ಲಿ ನಿರ್ವಚಿಸಿಕೊಂಡಿದ್ದಾರೆ. ಸಾಂಪ್ರದಾಯವಾದಿಗಳು ಮತ್ತು ಸಮುದಾಯವಾದಿಗಳು ಆಧುನೀಕರಣ ತತ್ವವನ್ನು ತಿರಸ್ಕರಿಸಿ ದೇಶಿ ಪರಿಕರಗಳ ಮೂಲಕ ಆಡಳಿತವನ್ನು ಪುನರ್ ನಿರ್ವಚಿಸಿಕೊಳ್ಳುವುದಕ್ಕೆ ಮಹತ್ವ ನೀಡುತ್ತಾರೆ. ಇವರು ನಮ್ಮ ಸಂಸ್ಕೃತಿಯಲ್ಲಿ ಚಾರಿತ್ರಿಕವಾಗಿ ರೂಪಗೊಂಡ ಸಂಸ್ಥೆಗಳನ್ನು ಬಳಸಿಕೊಂಡು ತಳಮಟ್ಟದ ರಾಜಕೀಯ ಪ್ರಕ್ರಿಯೆಗಳನ್ನು ಬಲಗೊಳಿಸಬೇಕೆಂದು ವಾದಿಸುತ್ತಾರೆ. ಇದಕ್ಕಾಗಿ ಸಾಂಪ್ರದಾಯಿಕ ಸಂಸ್ಥೆಗಳಲ್ಲಿ ಇಲ್ಲದ ಹಲವಾರು ಗುಣಗಳನ್ನು ಅವುಗಳಿಗೆ ಉದಾರವಾಗಿ ಕೊಡಲಾಗಿದೆ. ಉದಾಹರಣೆಗೆ ಭಿನ್ನತೆಯನ್ನು ಸಹಿಸಿಕೊಳ್ಳುವುದು ಮತ್ತು ವಿವಿಧತೆಯನ್ನು ಗೌರವಿಸುವುದು. ಇವೆರಡೂ ಲಿಬರಲಿಸಂನ ಮುಖ್ಯ ಗುಣಗಳು. ಈ ಗುಣಗಳನ್ನೇ ಸಾಂಪ್ರದಾಯಿಕ ಸಂಸ್ಥೆಗಳಲ್ಲಿ ತೋರಿಸುವ ಮೂಲಕ ಅವುಗಳಿಗೆ ಜೀವ ತುಂಬಲು ಪ್ರಯತ್ನಿಸಲಾಗುತ್ತಿದೆ.[1] ಎರಡು, ಕುಟುಂಬ, ಜಾತಿ, ಧರ್ಮಗಳ ನೆಲೆಯಲ್ಲಿ ವ್ಯಕ್ತಿಯ ಗುರುತು ರೂಪುಗೊಳ್ಳುತ್ತದೆ ಎನ್ನುವಾಗ ಅದೊಂದು ಸಕಾರಾತ್ಮಕ ಗುಣ ಎನ್ನುವ ಗೃಹಿಕೆ ಇದೆ. ಈ ಗುರುತುಗಳ ಮಧ್ಯೆ ಯಾವುದೇ ಸಂಘರ್ಷ, ತಾರತಮ್ಯ, ಇತ್ಯಾದಿಗಳ ಕಲ್ಪನೆಯೇ ಇಲ್ಲ.[2] ಸಮಾನತೆ ಸಾಧ್ಯತೆಯುಳ್ಳ ಸಮಾಜ ಸೃಷ್ಟಿಯಲ್ಲಿ ಅವುಗಳಿಗೆ ಮುಖ್ಯ ಪಾತ್ರ ಇದೆ ಎಂದು ವಾದಿಸಲಾಗುತ್ತಿದೆ. ಆದರೆ ವಾಸ್ತವದಲ್ಲಿ ಆ ಸಂಸ್ಥೆಗಳು (ಗುರುತುಗಳು) ಆ ರೀತಿ ಇವೆಯೆ? ಖಂಡಿತವಾಗಿಯೂ ಇಲ್ಲ ಎನ್ನುವುದನ್ನು ಪಿ.ಕೆ.ಹಳ್ಳಿಯ ಗ್ರಾಮ ಪಂಚಾಯತ್‌ನ ಚರಿತ್ರೆಯಿಂದಲೇ ಅರ್ಥಮಾಡಿಕೊಳ್ಳಬಹುದು.
ಹಳ್ಳಿಯ ಸಂಕ್ಷಿಪ್ತ ಚರಿತ್ರೆ ಅಲ್ಲಿನ ರಾಜಕೀಯ, ಸಾಮಾಜಿಕ, ಸಾಂಸ್ಕೃತಿಕ ಹಾಗೂ ಅರ್ಥಿಕ ಬದುಕಿನ ವಿವಿಧ ಮುಖಗಳನ್ನು ಪರಿಚಯಿಸಿರಬಹುದು. ಗೌಡರು, ಶ್ಯಾನುಭೋಗರು ಮತ್ತು ತಳವಾರರು ವಸಾಹತು ಪೂರ್ವದ ತಳಮಟ್ಟದ ಆಡಳಿತ ವ್ಯವಸ್ಥೆಯ ಮುಖ್ಯ ಮೂರು ಹುದ್ದೆಗಳು. ವಸಾಹತು ಕಾಲದಲ್ಲಿ ಆ ಹುದ್ದೆಗಳು ರದ್ದಾಗಲಿಲ್ಲ; ಮುಂದುವರಿದವು. ಅವುಗಳ ಜತಗೆ ಸ್ಥಳೀಯ ಸ್ವ-ಸರಕಾರ ಪದ್ಧತಿ ಜಾರಿಗೆ ಬಂತು. ಅದರಲ್ಲಿ ಪಾಲುಗೊಳ್ಳಲು ಹಳ್ಳಿಯ ಮೇಲು ಜಾತಿಗಳ ಒಳಗೇ ಪೈಪೋಟಿ ಇತ್ತು ಅಥವಾ ಅದು ಕೇವಲ ಮೇಲು ಜಾತಿಯವರ ಆಟವಾಗಿತ್ತುಲ. ಮೇಲು ಜಾತಿಯ ಎರಡು ಕುಟುಂಬಗಳ ನಡುವೆ ಊರಿನ ಯಜಮಾನಿಕೆಗೆ ನಡೆಯುವ ಹೋರಾಟದಲ್ಲಿ ಇಡೀ ಊರು ಪಾಲುಗೊಳ್ಳಬೇಕಾಗಿತ್ತು. ಅವರಲ್ಲಿ ಯಾರು ಗದ್ದುಗೆ ಹಿಡಿದರೂ ಕೆಲ ಜಾತಿ ಜನರ ಬದುಕು ಉದ್ಧಾರರವಾಗುವ ಪ್ರಶ್ನೆಯೇ ಇರಲಿಲ್ಲ. ಊರು ಕೇರಿ ಅಂದು ದೂರ ಇದ್ದವು, ಇಂದೂ ದೂರ ಇವೆ. ಊರೊಳಗಿನ ಜಾತಿಗಳು ಮೇಲ್ನೋಟಕ್ಕೆ ಬೆರೆತಂತೆ ಕಂಡರೂ ಆಳದಲ್ಲಿ ಹಿಂದಿನ ಅಂತರವನ್ನು ಮುಂದುವರಿಸುತ್ತಿವೆ. ಆ ಅಂತರಗಳು ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಬೇರೆಯದೇ ರೂಪದಲ್ಲಿ ಪ್ರಕಟವಾಗುತ್ತಿವೆ. ಇವರನ್ನೆಲ್ಲಾ ಒಟ್ಟು ಸೇರಿಸುವ ಜಾತ್ರೆಗಳು ಕೂಡ ಜಾತಿ ಜಾತಿ ನಡುವಿನ ಅಂತರವನ್ನು ಮುರಿದಿಲ್ಲ. ಸಾಂಪ್ರದಾಯಿಕ ಬದುಕು ಇಲ್ಲಿ ಜೀವಂತವಾಗಿ ಉಳಿದಿದೆ. ಆದರೆ ಸಂಪ್ರದಾಯವಾದಿಗಳು ಅಥವಾ ಸಮುದಾಯ ವಾದಿಗಳು ವಾದಿಸುವಂತೆ ಅದೊಂದು ಆದರ್ಶ ರೂಪದಲ್ಲಿ ಇಲ್ಲ. ಅದು ಸಮಾನತೆಯನ್ನು ಸಾಧಿಸುವ ಅಥವಾ ಭಿನ್ನತೆಯನ್ನು ಸಹಿಸುವ ಯಾವ ಲಕ್ಷಣವನ್ನೂ ಹೊಂದಿಲ್ಲ. ಮೇಲ್ವರ್ಗಗಳ ಆಸಕ್ತಿಗಳಿಗೆ ಪೂರಕವಾದ ಶತಮಾನದ ಭಿನ್ನತೆಗಳನ್ನು ಉಳಿಸಿಕೊಂಡು ಮುಂದುವರಿಯಲು ಆ ಸಂಪ್ರದಾಯ ಇಚ್ಛಿಸುತ್ತಿದೆ.
ಅಲ್ಲಿನ ವಿವಿಧ ಜಾತಿಳಗ ಮತ್ತು ಅವುಗಳ ನಡುವಿನ ಸಾಮಾಜಿಕ, ಸಾಂಸ್ಕೃತಿಕ, ಆರ್ಥಿಕ ಹಾಗೂ ರಾಜಕೀಯ ಸಂಬಂಧಗಳು ಸಮಾನತೆಯ ನೆಲೆಯಲ್ಲಿ ರೂಪಿತವಾಗಿಲ್ಲ. ಒಂದು ಗುರುತಿನ ನೆಲೆಯಲ್ಲಿ ಗುರುತಿಸಿಕೊಳ್ಳುವುದೆಂದರೆ ಅದು ಯಾವತ್ತು ಮತ್ತೊಂದು ಗುರುತನ್ನು ದೃಷ್ಟಿಯಲ್ಲಿ ಇಟ್ಟುಕೊಂಡೆ ನಡೆಯುವ ಪ್ರಕ್ರಿಯೆ. ಇದಕ್ಕಾಗಿ ಕೆಲವು ಸಂದರ್ಭಗಳಲ್ಲಿ ಮತ್ತೊಂದನ್ನು ನೆಗೆಟಿವ್ ಆಗಿ ಚಿತ್ರಿಸುವ ಪ್ರಯತ್ನಗಳೂ ಇವೆ. ಮೇಲು ಜಾತಿಯವರು ತಮ್ಮ ಯಜಮಾನಿಕೆಯನ್ನು ಕೇವಲ ಆರ್ಥಿಕ ಹಾಗೂ ರಾಜಕೀಯ ಕ್ಷೇತ್ರಗಳಲ್ಲಿ ಮಾತ್ರ ಚಲಾಯಿಸುವುದಲ್ಲ. ಆರ್ಥಿಕ ಹಾಗೂ ರಾಜಕೀಯ ಕ್ಷೇತ್ರದ ಯಜಮಾನಿಕೆಯ ಮುಂದುವರಿಕೆಗೆ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಯಜಮಾನಿಕ ಕೂಡ ಅಗತ್ಯ. ಅದಕ್ಕಾಗಿ ಕೆಳ ವರ್ಗದವರು ಸಂಪನ್ಮೂಲದಲ್ಲಿ ಮಾತ್ರ ಬಡವರಲ್ಲ ಸಾಮಾಜಿಕವಾಗಿ ಮತ್ತು ಸಾಂಸ್ಕೃತಿಕವಾಗಿಯೂ ಬಡವರೆಂಬ ಚಿತ್ರಣ ಸದಾ ಬಿಂಬಿತವಾಗುತ್ತದೆ. ಅದು ಹರಿಜನರನ್ನು ಹೋಟೆಲಿಗೆ ಸೇರಿಸುವ ಪ್ರಶ್ನೆ ಇರಬಹುದು, ಗುಡಿಗೆ ಪ್ರವೇಶ ನಿರಾಕರಿಸುವ ವಿಚಾರ ಇರಬಹುದು, ಜಾತ್ರೆಗಳಲ್ಲಿ ಜಾತಿಗನುಸಾರ ಕೆಲಸ ಕಾರ್ಯಗಳ ಹಂಚುವಿಕೆ ಇರಬಹುದು. ಇಲ್ಲೆಲ್ಲಾ ಸೇರಿಸಿಕೊಳ್ಳುವ ಮತ್ತು ಹೊರಗಿಡುವ ಪ್ರಕ್ರಿಯ ನಡೆಯುತ್ತಲೇ ಇರುತ್ತದೆ. ಹೀಗೆ ಒಮದು ನಿರ್ದಿಷ್ಟ ಜಾತಿಗೆ (ಗುರುತು) ಸೇರಿದ್ದೇನೆ ಎನ್ನುವ ಮೂಲಕ ತನ್ನತನ ಸಾಧಿಸಲು ಹೋರಾಟ ಆರಂಭವಾಗುತ್ತದೆ. ಆ ಹೋರಾಟ ಯಾವುದೋ ನಿರ್ವಾತ ವಾತಾವರಣದಲ್ಲಿ ನಡೆಯುವುದಿಲ್ಲ. ಒಂದು ಸಾಮಾಜಿಕ ಪರಿಸರದಲ್ಲಿ ನಡೆಯುತ್ತದೆ.
ಹಳ್ಳಿಯಲ್ಲಿ ತಕ್ಕಮಟ್ಟಿನ ಆರ್ಥಿಕ ಹಾಗೂ ರಾಜಕೀಯ ಬದಲಾವಣೆಗಳನ್ನು ಗುರುತಿಸಬಹುದು. ಪಾರಂಪರಿಕ ಯಜಮಾನರು ಇಂದು ಕೆಳ ಜಾತಿಯವರಿಗೆ ಊಟ ಕೊಡುವ ದಣಿಗಳಾಗಿ ಉಳಿದಿಲ್ಲ. ಹೊರಗಿನಿಂದ ಬಂದ ಗಣಿ ಮಾಲಿಕರು ಕೆಳ ವರ್ಗದ ಜನರ ನಿಜವಾದ ದಣಿಗಳಾಗಿದ್ದಾರೆ. ಆಧುನಿಕ ಪಂಚಾಯತ್ ಸೀಟುಗಳನ್ನು ಕಾದಿರಿಸುವ ಮೂಲಕ ಹಳ್ಳಿಯ ಮೇಲು ಜಾತಿಯವರನ್ನು ಪಂಚಾಯತ್ ರಾಜಕೀಯದಿಂದ ಹೊರಗಿಟ್ಟಿದೆ. ಹೆಚ್ಚು ಕಡಿಮೆ ಪಂಚಾಯತ್‌ನ ಎಲ್ಲಾ ಹುದ್ದೆಗಳಲ್ಲಿ ಕೆಳ ಜಾತಿಯವರಿದ್ದಾರೆ. ಆದಾಗ್ಯೂ ಕೆಳಜಾತಿ ಜನರು ಇನ್ನು ಯಜಮಾನಿಕೆಯನ್ನು ರೂಢಿಸಿಕೊಂಡಿಲ್ಲ. ಅವರಿಗೆ ಪಂಚಾಯತ್‌ನ ತಮ್ಮ ವರ್ಗದ ಹಿತಾಸಕ್ತಿಗೆ ಪೂರಕವಾಗಿ ನಡೆಸಲು ಸಾಧ್ಯವಾಗುತ್ತಿಲ್ಲ. ಹಾಗಾಗದಿರಲು ಒಂದು ಕಡೆಯಿಂದ ಶತಮಾನದ ಅಡಿಯಾಳು ಪ್ರವೃತ್ತಿ ಕಾರಣವಾದರೆ ಇನ್ನೊಂದು ಕಡೆಯಿಂದ ವರ್ತಮಾನದ ಹಳ್ಳಿಯ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಬದುಕು ಕಾರಣವಾಗಿದೆ. ಅವುಗಳು ಇಂದು ಕೂಡ ಸಾಂಪ್ರದಾಯಿಕ ಮೌಲ್ಯಗಳಿಗೆ ಅನುಸಾರವಾಗಿಯೇ ಇವೆ. ಆ ಮೌಲ್ಯಗಳು ಪಾರಂಪರಿಕ ಶ್ರೇಣೀಕೃತ ವ್ಯವಸ್ಥಗೆ ಒತ್ತು ಕೊಡುತ್ತಿವೆ. ಆರ್ಥಿಕ ಆಗೂ ರಾಜಕೀಯ ಕ್ಷೇತ್ರದಲ್ಲಿ ಅದ ಸಣ್ಣಪುಟ್ಟ ಬದಲಾವಣೆಗಳನ್ನು ಕೂಡ ಪಾರಂಪತಿಕ ಮೌಲ್ಯಗಳು ಅಲ್ಲಗೆಳೆಯುತ್ತಿವೆ.
ಆದುದರಿಂದ ಅತಿಯಾದ ಅಸಮಾನತೆಯಿಂದ ತುಂಬಿರುವ ನಮ್ಮಂತಹ ವ್ಯವಸ್ಥೆಯಲ್ಲಿ ಕುಟುಂಬ/ಸಮುದಾಯಗಳು ಬಲಗೊಳ್ಳುತ್ತಿವೆ ಎನ್ನುವುದನ್ನು ಒಂದು ಪೊಸಿಟಿವ್ ಬೆಳವಣಿಗೆಯಂದು ಗೃಹಿಸಲು ಸಾಧ್ಯವಿಲ್ಲ. ಯಾಕೆಂದರೆ ಇಲ್ಲಿ ಬಾಹ್ಯದಲ್ಲಿ ದೊರೆಯಬಹುದಾದ ಅವಕಾಶಗಳನ್ನು ಬಳಸಿಕೊಳ್ಳುವಲ್ಲಿ ಸಮಾಜದ ವಿವಿಧ ಸ್ತರಗಳಿಗೆ ಸೇರಿದ ಕುಟುಂಬ/ಸಮುದಾಯಗಳ ಶಕ್ತಿ, ಸಾಮರ್ಥ್ಯ ಬೇರೆ ಬೇರೆ ಆಗಿದೆ. ಯಾವಾಗ ಪ್ರತಿಯೊಂದು ಕುಟುಂಬ/ಸಮುದಾಯಕ್ಕೆ ಚಾರಿತ್ರಿಕ ಕಾರಣಗಳಿಂದ ಬಂದಿರುವ ಅಸಮಾನತೆಗಳಿಂದ ಹೊರಬರಲು ಸಮಾಜ ಅವಕಾಶ ಮಾಡಿಕೊಡುತ್ತದೆಯೋ ಆಗ ವ್ಯಕ್ತಿ ತನ್ನ ಕುಟುಂಬ ಸಮುದಾಯದ ಅವಲಂಬನೆಯಿಂದ ಹೊರಬರಲು ಸಾಧ್ಯ.[3] ಆದುದರಿಂದ ದುರ್ಬಲ ಕುಟುಂಬ/ಸಮುದಾಯಗಳ ದೃಷ್ಟಿಯಿಂದ ಕುಟುಂಬ/ಸಮುದಾಯಗಳು ಬಲಗೊಳ್ಳುತ್ತಿವೆ ಎಂದರೆ ಚಾರಿತ್ರಿಕ ಕಾರಣಗಳಿಂದ ಸಾಧ್ಯವಾಗುವ ಅಸಮಾನತೆಗಳನ್ನು ದೂರ ಮಾಡುವ ಜವಾಬ್ದಾರಿಯಿಂದ ಸಮಾಜ ದೂರವಾಗುತ್ತಿದೆ ಎನ್ನವ ಅರ್ಥ. ಈ ಹಿನ್ನೆಯಲ್ಲಿ ಹಲವಾರು ಗುರುತುಗಳು ಇರುವುದೇ ಸಮಾನತೆಯ ಒಂದು ಲಕ್ಷಣವೆಂದು ತಿಳಿಯಬೇಕಾಗಿಲ್ಲ. ಜತೆಗೆ ಅವುಗಳು ಸಮಾನತೆ ಸಾಧ್ಯವಿರುವ ಒಂದು ಪರಿಸರ ನಿರ್ಮಿಸಲು ಸಹಕಾರಿಯಾಗಿವೆ ಎಂದು ಗೃಹಿಸುವ ಅಗತ್ಯವು ಇಲ್ಲ. ಆದುದರಿಂದ ಸಾಂಪ್ರದಾಯವಾದಿ ದೃಷ್ಟಿಯಿಂದ ಪಂಚಾಯತ್ ವ್ಯವಸ್ಥೆಯನ್ನು ನಿರ್ವಚಿಸಿಕೊಳ್ಳುವುದು ಸಮಾಜದ ಕೆಳ ಜಾತಿ/ವರ್ಗಗಳ ದೃಷ್ಟಿಯಿಂದ ಲಾಭದಾಯಕವಲ್ಲ. ಯಾಕೆಂದರೆ ಇಂತಹ ವಾತಾವರಣದಲ್ಲಿ ಸ್ಥಳೀಯ ಬಲಾಡ್ಯರು ಶೋಷಿತ ಜನರನ್ನು ಅಧಿಕಾರದ ಹತ್ತಿರವೂ ಬರದಂತೆ ನೋಡಿಕೊಳ್ಳಬಲ್ಲರು. ಮಂಡಲ ವ್ಯವಸ್ಥೆ ಬರುವವರೆಗೂ ಹಳ್ಳಿಯ ರಾಜಕೀಯ ಹೆಚ್ಚು ಕಡಿಮೆ ಇದೇ ಸ್ಥಿತಿಯಲ್ಲಿ ಇತ್ತು. ಇದು ಕೆಳ ಜಾತಿಗಳಿಗೆ ನ್ಯಾಯ ದೊರಕಿಸುವ ಬದಲು ಅವರನ್ನು ಸಾಂಪ್ರದಾಯಿಕ ಯಜಮಾನಿಕೆಯ ಜಾತಿಗಳ ಅಡಯಾಳಾಗಿ ಮುಂದುವರಿಸಿತ್ತು.
ಇದಕ್ಕೆ ವಿರುದ್ಧವಾಗಿ ಆಡಳಿತದ ಸ್ತರಗಳನ್ನು ಹೆಚ್ಚಿಸಿ ಅವುಗಳಲ್ಲಿ ಕೆಳಜಾತಿ/ವರ್ಗದ ಜನರಿಗೆ ಪ್ರಾತಿನಿಧ್ಯ ಕೊಡುವುದರ ಮೂಲಕ ವಿಕೇಂದ್ರೀಕರಣ ಸಾಧ್ಯ ಎನ್ನುವ ನಿಲುವು ತಾಂತ್ರಿಕ ಆಧುನೀಕರಣವಾದಿಗಳದ್ದು. ಇವರಿಗೆ ಆಧುನಿಕ ಪರಿಕರಗಳೇ ಮುಖ್ಯ. ಆಧುನಿಕ ಸಂಸ್ಥೆಗಳು ಕಾರ್ಯರೂಪಕ್ಕೆ ಬರುವ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಪರಿಸರಗಳಿಗೆ ತಾಂತ್ರಿಕ ನೆಲೆಯಲ್ಲಿ ಅರ್ಥಮಾಡಿಕೊಳ್ಳುವುದಾದರೆ ಹಳ್ಳಿಯ ರಾಜಕೀಯದಲ್ಲೂ ಸಾಕಷ್ಟು ಪರಿವರ್ತನೆಗಳನ್ನು ಗುರುತಿಸಬಹುದು. ಎಲ್ಲಾ ಹಳ್ಳಿಗಳಂತೆ ಇಲ್ಲೂ ಆಧುನಿಕ ಪಂಚಾಯತ್ ಸಂಸ್ಥಗಳು ಕಾರ್ಯ ನಿರ್ವಹಿಸುತ್ತಿವೆ. ಸರಕಾರ ನಿರ್ಧರಿಸದ ಅವಧಿಯಲ್ಲಿ ಸದಸ್ಯರ ಆಯ್ಕೆ ನಡೆಯುತ್ತಿದೆ. ಅಧಿನಿಯಮ ಸೂಚಿಸುವಷ್ಟು ಸಂಖ್ಯೆಯಲ್ಲಿ ಸಮಾಜದ ವಿವಿಧ ವರ್ಗಗಳಿಂದ ಪ್ರತಿನಿಧೀಕರಣ ನಡೆದಿದೆ. ವರ್ಷ ವರ್ಷ ಒಂದು ನಿರ್ದಿಷ್ಟ ಮೊತ್ತದ ಅನುದಾನ ಪಂಚಾಯತ್‌ಗೆ ಬರುತ್ತಿದೆ. ಇದರ ಜತೆಗೆ ಸ್ಥಳೀಯವಾಗಿ ಮನೆ ತೆರಿಗೆ ಮತ್ತು ಇತರ ಮೂಲಗಳಿಂದ ಸ್ವಲ್ಪ ಮಟ್ಟಿನ ಆದಾಯ ಸಂಗ್ರಹವಾಗಿತ್ತಿದೆ. ಹೊರಗಿನಿಂದ ಬರುವ ಅನುದಾನ ಮತ್ತು ಸ್ಥಳೀಯವಾಗಿ ಸಂಗ್ರಹವಾಗುವ ಸಂಪನ್ಮೂಲಗಳಿಂದ ಕೆಲವು ಕಾಮಗಾರಿಗಳು ನಡೆಯುತ್ತಿವೆ. ಇದರ ಜತೆಗೆ ರಾಜ್ಯ ಮತ್ತು ಕೇಂದ್ರ ಸರಕಾರದ ಯೋಜನಗಳು ಹಳ್ಳಿಗೂ ತುಪುತ್ತಿವೆ. ತಳಮಟ್ಟದಲ್ಲಿ ಯೋಜನೆಗಳು ನಡೆಯಬೇಕೆಂದು ಪಂಚಾಯತ್ ಕಾನೂನು ಬಯಸುತ್ತದೆ. ಯೋಜನೆಗಳು ನಡೆದಿವೆ ಎಂದು ಪಂಚಾಯತ್ ದಾಖಲೆಗಳು ತಿಳಿಸುತ್ತವೆ. ಸ್ಥಾಯಿ ಸಮಿತಿಗಳು ಇರಬೇಕೆಂದು ಪಂಚಾಯತ್ ನಿಯಮಗಳು ಬಯಸುತ್ತವೆ. ಅವೂ ಇವೆ; ದಾಖಲೆಯಲ್ಲಿ. ಹೀಗೆ ಕಾನೂನು ಬಯಸುವ ವಿಕೇಂದ್ರೀಕರಣದ ವಿಧಿ ವಿಧಾನಗಳಿಗೆ ಇಲ್ಲಿ ಯಾವತ್ತೂ ಮೋಸವಾಗಿಲ್ಲ.
ನಂತರದ ಅಧ್ಯಾಯದಲ್ಲಿ ಕಾನೂನು ಪ್ರಕಾರ ಇರುವ ವಿಕೇಂದ್ರೀಕರಣವನ್ನು ವಾಸ್ತವದಲ್ಲಿ ಇರುವ ವಿಕೇಂದ್ರೀಕರಣಕ್ಕೆ ಹೋಲಿಸಲಾಗಿದೆ. ಸದಸ್ಯರ ಆಯ್ಕೆ ಚುನಾವಣೆ ಮೂಲಕ ನಡೆಯಬೇಕೆಂದಿದೆ. ಆದರೆ ಇಲ್ಲಿ ಸದಸ್ಯರೆಲ್ಲಾ ಅವಿರೋಧವಾಗಿ ಆಯ್ಕೆಯಾಗಿದ್ದಾರೆ. ಬೇರೆ ವಿಧಾನದಲ್ಲಿ ಸದಸ್ಯ ಆಯ್ಕೆ ನಡೆದರೆ ಕಾನೂನು ಪ್ರಕಾರ ತಪ್ಪಲ್ಲ. ತಪ್ಪಲ್ಲ ಯಾವಾಗ ಎಂದರೆ ಕಾನೂನು ಸೂಚಿಸುವಷ್ಟು ಸಂಖ್ಯೆಯಲ್ಲಿ ಸಮಾಜದ ವಿವಿಧ ವರ್ಗಗಳಿಂದ ಪ್ರತಿನಿಧೀಕರಣ ನಡೆದಾಗ. ಹೆಚ್ಚು ಕಡಿಮೆ ಸಮಾಜದ ಎಲ್ಲಾ ಮುಖ್ಯ (ಅಂದರೆ ಹೆಚ್ಚು ಜನ ಸಂಖ್ಯೆ ಇರುವ) ಜಾತಿಗಳಿಂದ ಪ್ರತಿನಿಧಿಗಳು ಬಂದಿದ್ದಾರೆ. ಹಳ್ಳಿಯಲ್ಲಿ ಆಯ್ಕೆಯಾದ ಒಂಬತ್ತು ಸದಸ್ಯರಲ್ಲಿ ಒಬ್ಬ ಲಿಂಗಾಯತರನ್ನು ಬಿಟ್ಟರೆ ಉಳಿದವರೆಲ್ಲಾ ಕೆಳ ಜಾತಿ/ವರ್ಗಕ್ಕೆ ಸೇರಿದವರು. ಪಂಚಾಯತ್ ರಾಜ್ ಪದ ಸೂಚಿಸುವಂತೆ ಆಯ್ಕೆ ಕುಡ ಆಧುನಿಕ ಮತ್ತು ಸಂಪ್ರದಾಯದ ಸಮ್ಮಿಲನವಾಗಿದೆ. ಆಯ್ಕೆಯಾದ ಸದಸ್ಯರು ಐದು ವರ್ಷ ಪಂಚಾಯತ್ ಸಂಸ್ಥೆಯನ್ನು ನಡೆಸಿದ್ದಾರೆ. ಹೇಗೆ ನಡೆಸಿದ್ದಾರೆ ಎಂದರೆ ಹೆಚ್ಚು ಕಡಿಮೆ ಎಲ್ಲಾ ಹಳ್ಳಿಗಳಲ್ಲೂ ನಡೆಯುವ ರೀತಿಯಲ್ಲೇ ನಡೆಸಿದ್ದಾರೆ ಎನ್ನಬೇಕಾಗುತ್ತದೆ. ವರ್ಷಕ್ಕೆ ಎರಡು ಗ್ರಾಮ ಸಭೆ ನಡೆಸಬೇಕೆಂದು ನಿಯಮ ಸೂಚಿಸುತ್ತದೆ. ಮಾಡಿದ್ದೇವೆ ಎಂದು ಸಂಬಂಧ ಪಟ್ಟವರು ದಾಖಲಿಸಿದ್ದಾರೆ. ವಾಸ್ತವದಲ್ಲಿ ಒಂದು ಗ್ರಾಮ ಸಭೆ ಕೂಡ ನಡೆದಿರಲಿಲ್ಲ. ಗ್ರಾಮ ಸಭೆಗಳಲ್ಲಿ ವಿವಿಧ ಯೋಜನೆಗಳ ಫಲಾನುಭವಿಗಳ ಆಯ್ಕೆ ನಡೆಯಬೇಕು. ನಡೆದಿದೆ ಎನ್ನುತ್ತವೆ ದಾಖಲೆಗಳು. ಆದರೆ ಫಲಾನುಭವಿಗಳ ಆಯ್ಕೆಯಲ್ಲಿ ಊರವರ ಪಾತ್ರ ಬಿಡಿ ಮಹಿಳಾ ಸದಸ್ಯೆಯರ ಪಾತ್ರ ಕೂಡ ಇರಲಿಲ್ಲ. ತಳ ಮಟ್ಟದಲ್ಲಿ ಯೋಜನೆಗಳು ನಡೆಯಬೇಕು ಮತ್ತು ಅದರಲ್ಲಿ ಊರವರ ಅಭಿಪ್ರಾಯ ಸೇರಿದರೆ ಒಳ್ಳೆಯದು. ಅದು ಸಾಧ್ಯವಾಗದಿದ್ದರೆ ಕನಿಷ್ಠ ಎಲ್ಲಾ ಸದಸ್ಯರಾದರೂ ಪಾಲುಗೊಳ್ಳಬೇಕು. ಕಾರ್ಯದರ್ಶಿಯವರು ಕೊಡುವ ಮಾಹಿತಿ ಪ್ರಕಾರ ಎಲ್ಲಾ ಸದಸ್ಯರು ಪಾಲುಗೊಂಡಿದ್ದಾರೆ. ದುರಂತವೆಂದರೆ ಕೆಲವು ಸದಸ್ಯರು ಪಾಲುಗೊಳ್ಳುವುದು ಬಿಡಿ ಅಂತಹುದು ಒಂದು ಇದೆ ಎನ್ನುವ ಅರವೇ ಕೆಲವು ಸದಸ್ಯರಿಗೆ ಇಲ್ಲ. ಇಂತಹ ಸಂದರ್ಭದಲ್ಲಿ ಯೋಜನೆಯಲ್ಲಿ ಊರವ ಅಭಿಪ್ರಾಯ ಕೂಡ ಇರಬೇಕೆಂದು ಬಯಸುವುದು ಒಂದು ವಿಧದಲ್ಲಿ ಅಟ್ಟ ಹತ್ತಲು ಆಗದವ ಬೆಟ್ಟ ಹತ್ತುಲು ಪ್ರಯತ್ನಿಸಿದಂತೆ. ಸ್ಥಾಯಿ ಸಮಿತಿಗಳು ಇರಲೇಬೇಕೆಂಬ ಕಾನೂನಿನ ಅವಶ್ಯಕತೆ ಅಧ್ಯಕ್ಷರನ್ನು ಹೊರತು ಪಡಿಸಿ ಉಳಿದ ಸದಸ್ಯರ ಗಮನಕ್ಕೆ ಬಂದೇ ಇಲ್ಲ.
ಹಳ್ಳಿಯನ್ನು ಸ್ವರ್ಗ ಮಾಡಿ ಎಂದು ಊರವರು ಕೇಳಿಲ್ಲ. ಆದರೆ ಆಶ್ರಯವಿಲ್ಲದವರು ಮನೆ ಕೊಡಿ, ಆರೋಗ್ಯವಿಲ್ಲದವರು ಆಸ್ಪತ್ರೆ ಕೊಡಿ, ಶಿಕ್ಷಣ ಇಲ್ಲದವರು ಶಾಲೆ ಕೊಡಿ ಎಂದು ಕೇಳಿದ್ದಾರೆ. ಕೇವಲ ಐದು ವರ್ಷದ ಅವಧಿಯಲ್ಲಿ ಒಂದು ಪಂಚಾಯತ್ ತನ್ನದೇ ಸಂಪನ್ಮೂಲದಲ್ಲಿ ಇವನ್ನೆಲ್ಲಾ ಪೂರೈಸಲು ಕಷ್ಟವಾಗಬಹುದು. ಅದರ ಅವಶ್ಯಕತೆಯೂ ಇಲ್ಲ. ಇವೆಲ್ಲಾ ಸವಲತ್ತುಗಳನ್ನು ರಾಜ್ಯ ಮತ್ತು ಕೇಂದ್ರ ಸರಕಾರದ ಯೋಜನೆಗಳು ಕೊಡುತ್ತವೆ. ಸದ್ಯದ ಪಂಚಾಯತ್‌ನ ಕೆಲಸವೆಂದರೆ ಈ ಸವಲತ್ತುಗಳು ಅರ್ಹರಿಗೆ ತಲುಪುವಂತೆ ನೋಡಿಕೊಳ್ಳುವುದು. ಜತೆಗೆ ಅರ್ಹರನ್ನು ಗುರುತಿಸುವುದು, ಸವಲತ್ತುಗಳು ಸಾಕಷ್ಟು ಪ್ರಮಾಣದಲ್ಲಿ ಇಲ್ಲದಿದ್ದರೆ ಹೆಚ್ಚಿನ ಸವಲತ್ತುಗಳಿಗೆ ಬೇಡಿಕೆ ಸಲ್ಲಿಸುವುದು ಇತ್ಯಾದಿಗಳು ಕೂಡ ಪಂಚಾಯತ್ ವ್ಯಾಪ್ತಿಗೆ ಬರುವ ಕೆಲಸಗಳೆ. ಹೀಗೆ ಒಂದು ವಿಧದಲ್ಲಿ ಪಂಚಯತ್ ಈ ಸವಲತ್ತುಗಳನ್ನು ಹಳ್ಳಿಗೆ ತಲುಪಿಸುವ ಮಾಧ್ಯಮ. ಇಲ್ಲಿನ ಪಂಚಾಯತ್ ಒಳ್ಳೆಯ ಮಾಧ್ಯಮವಾಗಿಯೂ ಕೆಲಸ ಮಾಡಿಲ್ಲ. ಹಳ್ಳಿಯಲ್ಲಿ ರೋಗಕ್ಕೂ, ರೋಗಿಗಳಿಗೂ ಕಡಿಮೆ ಇರಲಿಲ್ಲ. ಆರು ಜನ ಖಾಸಗಿ ವೈದ್ಯರುಗಳಿಗೆ ಕೈ ತುಂಬಾ ಕೆಲಸ ಕೊಡುವಷ್ಟು ಖಾಯಿಲೆಗಳು ಹಳ್ಳಿಯಲ್ಲಿದ್ದವು. ಸರಕಾರಿ ಆಸ್ಪತ್ರೆಯೂ ಇದೆ. ಅಲ್ಲಿ ಒಬ್ಬ ವೈದ್ಯರ ನೇಮಕವೂ ಆಗಿದೆ. ಆದರೆ ಅವರು ತಿಂಗಳಿಗೊಮ್ಮೆ ಕೂಡ ಆಸ್ಪತ್ರೆ ಕಡೆ ಬರುವುದು ಅಪರೂಪ. ಆದರೂ ಪಂಚಾಯತ್ ಕಡೆಯಿಂದ ವೈದ್ಯರನ್ನು ಪ್ರತಿ ದಿನ ಬರುವಂತೆ ಮಾಡುವ ಯಾವ ಕ್ರಮವೂ ಕಂಡು ಬಂದಿಲ್ಲ. ಮನೆ ಇಲ್ಲದವರು ಆಶ್ರಯ ಯೋಜನೆಯ ಅಡಿಯಲ್ಲಿ ಕೊಂಡು ಕೊಂಡ ಭೂಮಿಯನ್ನು ಇವತ್ತು ಹಂಚಬಹುದು ನಾಳೆ ಹಂಚಬಹುದೆಂದು ಕಾದರು. ಹಲವಾರು ವರ್ಷ ಕಳೆದರೂ ಸೈಟುಗಳ ಹಂಚಿಕೆ ಪಂಚಾಯತ್ ವತಿಯಿಂದ ನಡೆಯಲಿಲ್ಲ. ನಿರ್ವಸತಿಗರು ಕಾದು ಸುಸ್ತಾದರು. ಕೊನೆಗೊಂದು ದಿನ ಸೈಟುಗಳನ್ನು ತಾವೇ ಹಂಚಿಕೊಂಡರು. ಶಿಕ್ಷಣದ ಸ್ಥಿತಿಯು ಇದುವೇ. ಚರಂಡಿ ಮತ್ತು ಗ್ರಾಮೀಣ ನೈರ್ಮಲೀಕರಣಕ್ಕೆ ಪ್ರತಿ ವರ್ಷ ಕಡಿಮೆಯೆಂದರೆ ಐವತ್ತು ಸಾವಿರದಷ್ಟು ಖರ್ಚಾಗುತ್ತಿದೆ. ಆದರೆ ಹಳ್ಳಿಯ ಚರಂಡಿಯಲ್ಲಿ ಕೊಚ್ಚೆ ನಿರ್ಮಾಣವಾಗುವುದು ತಪ್ಪಿಲ್ಲ; ಸೊಳ್ಳೆಗಳ ಕಾಟ ತಪ್ಪಿಲ್ಲ. ಜತೆಗೆ ಇದರಿಂದಲೇ ಹುಟ್ಟುವ ಖಾಯಿಲೆಗಳು ಕಡಿಮೆಯಾಗಿಲ್ಲ. ಹೀಗೆ ಪಂಚಾಯತ್‌ಗಳ ವಿಫಲತೆಯ ಪಟ್ಟಿಯನ್ನು ಮಾಡುತ್ತಾ ಹೋಗಬಹುದು.
ಮೇಲಿನ ವಿವರಗಳನ್ನು ನೀಡುವ ಮೂಲಕ ವಿಕೇಂದ್ರೀಕರಣದ ಯಾವ ಲಕ್ಷಣಗಳೂ ಈ ಹಳ್ಳಿಯಲ್ಲಿ ಪ್ರಕಟಗೊಂಡಿಲ್ಲ ಅಥವಾ ವಿಕೇಂದ್ರೀಕರಣ ಪ್ರಯತ್ನವೇ ನಿರರ್ಥಕ ಎಂದು ವಾದಿಸುವ ಉದ್ದೇಶ ಇದಲ್ಲ. ಇಲ್ಲಿನ ಉದ್ದೇಶ ಪಂಚಾಯತ್ ಸಂಸ್ಥೆಗಳನ್ನು ಎಷ್ಟರ ಮಟ್ಟಿಗೆ ಕೆಳ ಜಾತಿ/ವರ್ಗಗಳ ಸಶಕ್ತೀಕರಣಕ್ಕೆ ಬಳಸಲಾಗಿದೆ ಎನ್ನುವುದರ ವಿಶ್ಲೇಷಣೆ. ಸಶಕ್ತೀಕರಣವನ್ನು ವಿವಿಧ ರೀತಿಯಲ್ಲಿ ಅರ್ಥೈಸಿಕೊಳ್ಳಬಹುದು. ಇಲ್ಲಂತು ಅರಿವು, ಭಾಗವಹಿಸುವಿಕೆ. ಆರೊಗ್ಯ, ಶಿಕ್ಷಣ, ವಸತಿ ಮತ್ತು ಇತರ ಮೂಲಭೂತ ಸೌಲಭ್ಯಗಳ ಹೊಂದುವಿಕೆ ಇತ್ಯಾದಿಗಳಿಂದ ಸಶಕ್ತೀಕರಣವನ್ನು ಗುರತಿಸಲಾಗಿದೆ. ಈ ದೃಷ್ಟಿಯಿಂದ ಪಂಚಾಯತ್ ವಿಶೇಷ ಸಾಧನೆ ಮಾಡಿಲ್ಲವೆಂದು ಮೇಲಿನ ಅಂಕಿ ಅಂಶಗಳಿಂದ ತಿಳಿಯುತ್ತದೆ. ಇವುಗಳನ್ನು ಹೊರತುಪಡಿಸಿ ಇತರ ಬೆಳವಣಿಗೆಗಳನ್ನು ಗಮನಿಸಿದರೆ ವಿಕೇಂದ್ರೀಕರಣದ ಹಲವು ಲಕ್ಷಣಗಳನ್ನು ಗುರುತಿಸಬಹುದು. ಮುಂದಿನ ಬಾರಿ ನೀವು ಪಂಚಾಯತ್ ಚುನಾವಣೆಯಲ್ಲಿ ಸ್ಪರ್ಧಿಸುವುದಿಲ್ಲವೆ? ಎಂದು ಹರಿಜನ ಪ್ರತಿನಿಧಿ ಕರಿಸಿದ್ದನವರನ್ನು ಕೇಳಿದೆ. ಅದಕ್ಕೆ ಅವರು ಕೊಟ್ಟ ಉತ್ತರ ಜನರಿಗೆ ತಮ್ಮ ಹಕ್ಕಿನ ಬಗ್ಗೆ ಇರುವ ಜಾಗೃತಿಯನ್ನು ಪರಿಚಯಿಸುತ್ತದೆ. ಕೈಮುಗಿದು ಕರಿಸಿದ್ದನವರು, “ನನ್ನನ್ನು ಮೆಂಬರು ಮಾಡಿ ತಿಂಗಳಿಗೆ ಸಾವಿರ ರೂಪಾಯಿ ಸಂಬಳ ಕೊಡುತ್ತೇನೆ ಎಂದರೂ ನನಗೆ ಈ ಪಂಚಾಯತ್ ಮೆಂಬರ್‌ಗಿರಿ ಬೇಡ” ಎಂದರು. “ಯಾಕೆ ಬೇಡ” ಎಂದು ವಿಚಾರಿಸಿದರೆ, “ನಲ್ಲಿಯಲ್ಲಿ ನೀರು ಬರದಿದ್ದರೆ ನಾನು ರಪೇರಿ ಮಾಡಬೇಕು, ವಿದ್ಯತ್ ಸಂಪರ್ಕ ಕೆಟ್ಟು ಹೋದರೆ ನಾನು ಕಂಬ ಹತ್ತಬೇಕು, ಏನೇ ಸಮಸ್ಯೆ ಬಂದರೂ ಅದಕ್ಕೆ ಪಂಚಾಯತ್ ಮೆಂಬರನೇ ಜವಾಬ್ದಾರ. ಹಾಗೆ ಅವುಗಳನ್ನು ರಿಪೇರಿ ಮಾಡುವ ಕೆಲಸ ಕೂಡ ಆತನದ್ದೇ ಎಂದು ಈ ಕೇರಿ ಜನ ತಿಳಿದಿದ್ದಾರೆ. ಅವರು ಮುಂದುವರಿದು, ಕೇಳುವುದನ್ನಾದರೂ ಮರ್ಯಾದೆಯಿಂದ ಕೇಳಿದರೆ ಆದೀತು, ಬಾಯಿಗೆ ಬಂದ ಹಾಗೆ ಬಯ್ಯುತ್ತಾರೆ, ಕುಡಿದರಂತೂ ಕೇಳುವುದೇ ಬೇಡ ಹೊಡಿಯುವುದಕ್ಕೆ ಬರುತ್ತಾರೆ. ಇಂತಹ ಸ್ಥಿತಿಯಲ್ಲಿ ಯಾರು ಮೆಂಬರಾಗಲು ಇಚ್ಚಿಸುತ್ತಾರೆ ಹೇಳಿ, “ಎಂದು ನನ್ನ ಮುಖ ನೋಡಿದರು. ಅಧ್ಯಕ್ಷರು ಮತ್ತು ಒಬ್ಬ ಸದಸ್ಯರನ್ನು ಬಿಟ್ಟು ಉಳಿದ ಎಲ್ಲರ ಅಭಿಪ್ರಾಯ ಹೆಚ್ಚು ಕಡಿಮೆ ಇದುವೆ. ಜನರಿಗೆ ತಮ್ಮ ಹಕ್ಕಿನ ಬಗ್ಗೆ ಸಾಕಷ್ಟು ತಿಳುವಳಿಕೆಯಿದೆ. ಆಶ್ರಯ ಸೈಟು ವಿತರಣೆಯ ಪ್ರಸಂಗ ಕೂಡ ಇದೇ ಅಂಶವನ್ನು ದೃಢಪಡಿಸುತ್ತದೆ. ಗ್ರಾಮ ಸಭೆಯಲ್ಲಿ ಆಗುವ ಗಲಾಟೆಗೂ ಸ್ವಲ್ಪ ಕಾರಣ ತಮಗೆ ಬರಬೇಕಾದ್ದು ಬರಲಿಲ್ಲವೆಂಬ ನೋವು. ತಳಮಟ್ಟದ ವಿಕೇಂದ್ರೀಕರಣಕ್ಕೆ ಜನರು ತಮ್ಮ ಹಕ್ಕಿನ ಬಗ್ಗೆ ಜಾಗರೂಕರಾದರೆ ಸಾಕೆ? ಜವಾಬ್ದಾರಿಯ ಕುರಿತು ಮಾತಾಡುವವರು ಯಾರು? ಜವಾಬ್ದಾರಿಯಿಲ್ಲದೆ ಹಕ್ಕಿದೆಯೆ? ಇದ್ದರೂ ಅದು ನಿಜವಾದ ಹಕ್ಕೇ? ಹಕ್ಕು ಮತ್ತು ಜವಾಬ್ದಾರಿಗಳ ಕುರಿತ ತಿಳುವಳಿಕೆ ಸದಸ್ಯರಲ್ಲೇ ತುಂಬಾ ಕಡಿಮೆ. ಹೊರಗಿನಿಂದ ಬರುವ ಅನುದಾನ ಮತ್ತು ಸಹಾಯದಿಂದಲೇ ಕಟ್ಟಿಕೊಳ್ಳುವ ವಿಕೇಂದ್ರೀಕರನ ಎಷ್ಟು ಗಟ್ಟಿಯಿರಬಹುದು. ತಮ್ಮ ಪಾಲಿನ ಜವಾಬ್ದಾರಿಯನ್ನು ಪೂರೈಸಲು ಸ್ಥಳೀಯರು ಮುಂದಾಗದಿದ್ದರೆ ಆರೋಗ್ಯಕರ ವಿಕೇಂದ್ರೀಕರಣ ಸಾಧ್ಯವೆ? ಈ ಎಲ್ಲಾ ಪ್ರಶ್ನೆಗಳಿಗೆ ನಕಾರಾತ್ಮಕ ಉತ್ತರವೇ ದೊರೆಯಬಹುದು ಇಲ್ಲಿ. ಹಿಂದೆ ವಿವರಿಸಿದಂತೆ ಇಲ್ಲಿ ಚರ್ಚಿಸಿದ ಕೆಲವೊಂದು ಸಮಸ್ಯೆಗಳು ಈ ಪಂಚಾಯತ್‌ನ ಸ್ಪೆಶಾಲಿಟಿಯಲ್ಲ. ಹೆಚ್ಚು ಕಡಿಮೆ ಎಲ್ಲಾ ಪಂಚಾಯತ್‌ಗಳು ಕತೆಯೂ ಇದೆ.
ಸ್ವತಂತ್ರ ಭಾರತ ಅನುಸರಿಸಿದ ಅಭಿವೃದ್ದಿ ನೀತಿಗಳು ಮೂಲಭೂತ ಸಾಮಾಜಿಕ ಪರಿವರ್ತನೆಗೆ ಪೂರಕವಾಗಿರಲಿಲ್ಲ. ಹಿಂದೆ ವಿವರಿಸಿದಂತೆ ಸಾಂಪ್ರದಾಯಿಕ ಸಮಾಜದ ಅಸಮಾನತೆಗಳನ್ನು ಯಥಾರೀತಿಯಲ್ಲಿ ಇರಿಸಿಕೊಂಡು ನಡೆಸಿದ ಆಧುನೀಕರಣ ಪ್ರಕ್ರಿಯೆ ಸಮಾಜದ ಮೇಲ್ವರ್ಗಗಳ ಆಸಕ್ತಿಗೆ ಪೂರಕವಾಗಿಯೇ ಇತ್ತು. ಇದರಿಂದಾಗಿ ಕೆಳವರ್ಗದವರು. ತಮ್ಮ ಸಾಂಪ್ರದಾಯಿಕ ಕಸುಬುಗಳನ್ನು ತ್ಯಾಗ ಮಾಡಬೇಕಾಯಿತು. ಅಂದರೆ ಅದೊಂದು ಆದರ್ಶ; ಅದರ ನಾಶ ತುಂಬಲಾರದ ನಷ್ಟ ಎನ್ನುವ ಅರ್ಥದಲ್ಲಿ ಹೇಳುತ್ತಿಲ್ಲ. ಸಾಂಪ್ರದಾಯಿಕ ಕಸುಬಿನಿಂದ ವಂಚಿತರಾದ ಕೆಳವರ್ಗದವರಿಗೆ ಅತ್ತ ಆಧುನಿಕ ಕಸುಬುಗಳೂ ಪ್ರಾಪ್ತವಾಗಲಿಲ್ಲ. ಆದುದರಿಂದ ಇಲ್ಲಿ ನೋವಿರುವುದು ಕೆಳವರ್ಗದವರ ತ್ರಿಶಂಕು ಸ್ಥತಿಯ ಬಗ್ಗೆ. ಇದರ ಅರ್ಥ ಆಧುನೀಕರಣದಲ್ಲಿ ಯಾವುದೇ ದೋಷವಿಲ್ಲ ಅಥವಾ ಅದು ಯಾವುದೇ ಮಾರ್ಪಾಟು ಇಲ್ಲದೆ ಅನುಸರಿಸಬೇಕಾದ ಥಿಯರಿ ಎಂದಲ್ಲ. ಅದರಲ್ಲೂ ಬೇಕಾದಷ್ಟು ಲೋಪಗಳಿವೆ. ಉದಾಹರಣಗೆ ನಮ್ಮ ಎಲ್ಲಾ ಸಮಸ್ಯೆಗಳನ್ನು, ತಾಂತ್ರಿಕ ಆಧುನೀಕರಣ ತತ್ವಕ್ಕೆ ಬದ್ಧರಾಗಿರುವವರು, ಆಡಳಿತದ ರಚನೆಗಳನ್ನು ಹೆಚ್ಚಿಸುವುದರ ಮೂಲಕ ಪರಿಹರಿಸಿಕೊಳ್ಳಬಹುದೆಂದು ವಾದಿಸುತ್ತಾರೆ. ಆದರೆ ಅಲ್ಲಿ ಕೂಡ ಬಡತನವನ್ನು ಆರ್ಥಿಕ ಕಾರಣಗಳಿಗೆ ಸೀಮಿತಗೊಳಿಸಿ ನೋಡಲಾಗುತ್ತಿದೆ. ಹರಿಹಾರವಾಗಿ ರಾಜ್ಯ ಮತ್ತು ಕೇಂದ್ರ ಸರಕಾರದ ಅಭವೃದ್ದಿ ಕಾರ್ಯಕ್ರಮಗಳನ್ನು ಪಂಚಾಯತ್ ಮೂಲಕ ಜನರಿಗೆ ತಲುಪಿಸಿದರೆ ಎಲ್ಲಾ ಸಮಸ್ಯೆಗಳು ಪರಿಹಾರವಾಗುತ್ತವೆ ಎಂಬ ನಂಬಿಕೆ ಇದೆ. ಆದರೆ ಬಡತ ಕೇವಲ ಆರ್ಥಿಕ ಪ್ರಶ್ನೆ ಅಲ್ಲ. ಉತ್ತಮ ಕೂಲಿ, ಪೌಷ್ಠಿಕಾಂಶ, ಉತ್ತಮ ಶಿಕ್ಷಣ, ಆಶ್ರಯ ಇತ್ಯಾದಿಗಳು ಕೆಳ ವರ್ಗದ ಜನರಿಗೆ ಗಗನ ಕುಸುಮಗಳು ನಿಜ. ಆದರೆ ಅದು ಸಾಧ್ಯವಾಗುವುದು ಒಂದು ಸಾಮಾಜಿಕ ಪರಿಸರದಲ್ಲಿ. ಅಲ್ಲಿ ಚಾರಿತ್ರಿಕವಾಗಿ ರೂಪಗೊಂಡು ರಾಜಕೀಯ, ಸಾಮಾಜಿಕ ಹಾಗೂ ಸಾಂಸ್ಕೃತಿಕ ರಚನೆಗಳು ಮೇಲಿನ ಕೊರತೆಗಳನ್ನು ಮುಂದುವರಿಸಲು ಅವಶ್ಯವಾದ ಚೌಕಟ್ಟನ್ನು ಒದಗಿಸುತ್ತವೆ. ಆ ಚೌಕಟ್ಟನ್ನು ಸುಧಾರಿಸುವ ಕಾರ್ಯಕ್ರಮಗಳು ಇಲ್ಲದಿದ್ದರೆ ಭೌತಿಕ ಕೊರತೆ ಮುಂದುವರಿಯುತ್ತಲೇ ಇರುತ್ತದೆ.
ಹೀಗೆ ಎರಡು ರೀತಿಯ ಪ್ರಯತ್ನ-ಒಂದು ವರ್ಗಮಾನದ ಕೊರತೆಗಳನ್ನು ಭರಿಸುವ ಮತ್ತೊಂದು ಆ ಕೊರತೆಗಳು ಮುಂದುವರಿಯಲು ಸಹಕಾರಿಯಾಗಿರುವ ಚೌಕಟ್ಟನ್ನು ಸುಧಾರಿಸುವ-ಏಕಕಾಲದಲ್ಲಿ ಆಗಬೇಕಾಗಿದೆ. ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಪರಿಸರದ ಸುಧಾರಣೆಗೆ ನಮ್ಮಲ್ಲಿ ಬೇಕಾದಷ್ಟು ಕಾನೂನುಗಳಿವೆ. ಅವುಗಳ ಮುಖ್ಯ ಉದ್ದೇಶ ಸಾಂಪ್ರದಾಯಿಕ ಸಮಜದ ಕೆಲವು ಅನಿಷ್ಠ ವ್ಯವಹಾರಗಳನ್ನು ತಡಿಯುವದು. ಆದರೆ ಅವುಗಳಿಂದಲೇ ಸಾಮಾಜಿಕ ಪರಿವರ್ತನೆ ಸಾಧ್ಯ ಎಂದು ನಂಬುವುದು ತಾಂತ್ರಿಕ ಆಧುನೀಕರಣದ ಮತ್ತೊಂದು ರೂಪವಾಗುತ್ತದೆ. ತಳಮಟ್ಟದ ಸಾಮಾನಿಕ ಪರಿವರ್ತನೆಗಳಿಗೆ ಆಧುನಿಕ ಪರಿಕರಗಳು ಪೂರಕವಾಗಬೇಕು. ಒಂದು ವೇಳೆ ಆಗದಿದ್ದರೆ ಆಧುನೀಕರಣದ ಲೋಪದೋಷಗಳನ್ನು ವಿಶ್ಲೇಷಿಸುವುದು ಅಗತ್ಯ ಕೊಡ. ಹಾಗೆಂದು ಅಂತಹ ವಿಶ್ಲೇಷಣೆಗಳು ಏಕಮುಖವಾದರೆ ಸಂಪ್ರದಾಯವಾದಿಗಳು ಮುಂದಿಡುವ ವಾದಗಳಿಗಿಂತ ಭಿನ್ನವಾಗಿರಲು ಸಾಧ್ಯವಿಲ್ಲ. ಇಂತಹ ಸಂದಿಗ್ದ ಸಂದರ್ಭದಲ್ಲಿ ಸಮುದಾಯವಾದಿಗಳು ಸೂಚಿಸುವ ನಮ್ಮ ಸಂಸ್ಕೃತಿಯಲ್ಲಿ ಚಾರಿತ್ರಿಕವಾಗಿ ರೂಪುಗೊಂಡ ಅಸಂಖ್ಯಾತ ರಾಜಕೀಯ ಪ್ರಕ್ರಿಯೆಗಳನ್ನು ಉಳಿಸಿ ಬೆಳೆಸಬೇಕೆಂಬ ಅಂಶಗಳು ಅಪ್ಯಾಯಮಾನವಾಗಿ ತೋರಬಹುದು. ಆದರೆ ಇದನ್ನು ಯಥಾ ರೀತಿಯಲ್ಲಿ ಸ್ವೀಕರಿಸುವಂತಿಲ್ಲ. ಯಾಕೆಂದರೆ ನಮ್ಮ ಸಂಸ್ಕೃತಿಯಲ್ಲಿ ಚಾರಿತ್ರಿಕವಾಗಿ ರೂಪಗೊಂಡ ರಾಜಕೀಯ, ಸಾಮಾಜಿಕ ಹಾಗೂ ಸಾಂಸ್ಕೃತಿಯಲ್ಲಿ ಚಾರಿತ್ರಿಕವಾಗಿ ರೂಪುಗೊಂಡ ರಾಜಕೀಯ, ಸಾಮಾಜಿಕ ಹಾಗೂ ಸಾಂಸ್ಕೃತಿಕ ರಚನೆಗಳು ಶತಮಾನದ ಶೋಷಣೆಗಳನ್ನು ಮುಂದುವರಿಸಲು ಅವಶ್ಯವಾದ ಚೌಕಟ್ಟನ್ನು ಒದಗಿಸುತ್ತಿವೆ. ಆ ಚೌಕಟ್ಟನ್ನು ಸುಧಾರಿಸುವ ಕಾರ್ಯಕ್ರಮಗಳು ಇಲ್ಲದಿದ್ದರೆ ಭೌತಿಕ ಕೊರತೆ ಮುಂದುವರಿಯುತ್ತಲೇ ಇರುತ್ತದೆ.
ಎರಡು, ಸಂಪ್ರದಾಯವಾದಿಗಳು, ಸಮುದಾಯವಾದಿಗಳು ಮತ್ತು ತಾಂತ್ರಿಕ ಆಧನೀಕರಣವಾದಿಗಳು ಮುಂದಿಡುವ ಸಲಹೆಗಳು ಮೂಲಭೂತ ಸಾಮಾಜಿಕ ಪರಿವರ್ತನೆಗೆ ದಾರಿಯಾಗುವುದು ಕಷ್ಟ ಸಾಧ್ಯ. ಯಾಕೆಂದರೆ ಇವರ ನಡುವಿನ ಭಿನ್ನತೆಗಳು ಕೇವಲ ರಾಜಕೀಯ ಪ್ರಕ್ರಿಯೆಗಳಿಗೆ ಸೀಮಿತಗೊಂಡಿದೆ. ಆರ್ಥಿಕ ಕ್ಷೇತ್ರಕ್ಕೆ ಸಂಬಂಧಿಸಿದ ನೀತಿ ಕುರಿತು ಇವರೆಲ್ಲಾ ಹೆಚ್ಚು ಕಡಿಮೆ ಒಂದೇ ನಿಲುವನ್ನು ಹೊಂದಿದ್ದಾರೆ. ಮಾರುಕಟ್ಟೆ, ಸಂಪನ್ಮೂಲದ ಖಾಸಗಿ ಒಡೆತನ, ಬಂಡವಾಳಶಾಹಿ ಉತ್ಪಾದನೆ ಸಂಬಂಧಗಳ ಇತ್ಯಾದಿಗಳಿಗೆ ಸಂಬಂಧಿಸಿದಂತೆ ಇವರೆಲ್ಲಾ ಬಂಡವಾಳದ ಅಂತಾರಾಷ್ಟ್ರೀಯ ವ್ಯವಸ್ಥೆ ಕೊಡಮಾಡುವ ನೀತಿಯನ್ನು ಬೆಂಬಲಿಸುತ್ತಾರೆ. ಮುಕ್ತ ಮಾರುಕಟ್ಟೆ ನೀತಿ ಉಂಟು ಮಾಡಬಹುದಾದ ಅಸಮಾನತೆಯನ್ನು ರಾಜಕೀಯ ಪ್ರಕ್ರಿಯೆಗಳ ಮೂಲಕ ಪರಿಹರಿಸಿಕೊಳ್ಳಬಹುದೆಂಬ ನಂಬಿಕೆ ಇವರಿಗಿದೆ. ಯಾವ ರೀತಿಯ ರಾಜಕೀಯ ಪ್ರಕ್ರಿಯೆಗೆ ಮಹತ್ವ ನೀಡಬೇಕೆಂಬ ವಿಚಾರ ಕುರಿತು ಮಾತ್ರ ಇವರ ಮಧ್ಯೆ ಭಿನ್ನತೆ ಇರುವುದು. ಆರ್ಥಿಕ ಕ್ಷೇತ್ರದ ನೀತಿ ನಿಯಮಗಳನ್ನು ಪ್ರಭುತ್ವ ನಿರ್ಧರಿಸಲು ಆವಕಾಶವಿದ್ದರೆ ಮಾತ್ರ ಮುಕ್ತ ಮಾರುಕಟ್ಟೆ, ನೀತಿ ಉಂಟು ಮಾಡಬಹುದಾದ ಅಸಮಾನತೆಯನ್ನು ರಾಜಕೀಯ ಪ್ರಕ್ರಿಯಗಳ ಮೂಲಕ ಪರಿಹರಿಸಿಕೊಳ್ಳಲು ಸಾಧ್ಯ. ಪ್ರಭುತ್ವದ ಮೂಗು ತೂರಿಸುವಿಕೆಯಿಂದ ಆರ್ಥಿಕ ಕ್ಷೇತ್ರ ದೂರ ಇರಬೇಕೆನ್ನುವುದೇ ಜಾಗತೀಕರಣದ ಬಹುದೊಡ್ಡ ಲಕ್ಷಣ. ಇಂತಹ ಸಂದರ್ಭದಲ್ಲಿ ಇವರೆಲ್ಲಾ ಸೂಚಿಸುವ ರಾಜಕೀಯ ಪ್ರಕ್ರಿಯೆಗಳು ತಳಮಟ್ಟದ ಜನರ ಬದುಕನ್ನು ಮೂಲಭೂತವಾಗಿ ಬದಲಾಯಿಸಲು ಸಾಧ್ಯವೇ?

